
	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1967 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв. 

	 

	[image: Image]

	 

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

АРВАН ГУРАВДУГААР БҮЛЭГ

	Нээлттэй цонхоор зуны түрүүн сарын оройн сэрүү татаж хаймар дугуй, бензиний үнэр ханхална. Гудамжны хөл шуугиан намдсан боловч Амьтны хүрээлэнгийн зүгээс арслан хүрхрэх сонстоно. «Арианд» жааз хөгжмөөр «Улаан сарнай» гэдэг дуу хөгжимдөж, чихэнд чийртэй аялгуу нь улам ч яршигтай хангинан, намдаж байгаа шуугиан дундаас ялгаран сонсогдоно. 

	Костов янжуур сорж, хагас жилийн өмнө орсон эвгүй байдлаасаа хэзээ нэг мултрах юм бол гэж өөрөө өөрөөсөө асуун зэвүүрхэж суув. Мариягийн солиорсны харгайгаар Борисын гэртээ хүлээж авах аргагүй шинэ шинэ хүмүүс Эрх чөлөө олгогч эзэн хааны гудамж дахь Костовын байранд ирж төвөг удах болжээ. Тэднийд нэг сайд, ардын төлөөлөгч хэдэн хүн баахан сэтгүүлчид цугларч покер тоглох болов. Тэд хоёр цаг хэртэй тоглоод, гэрийн эзний зочломтгой найртайг шагшин тарна. «Никотиан» пүүсийн ерөнхий мэргэжилтэн бол ахмад үеийн хүмүүст шингэсэн хээл хахууль эвтэйхэн атгуулчхаж чаддаг эелдэгхэн зангаараа хүн бүхнийг биедээ татдаг байлаа. Хэрэгтэй цагт покер юм уу бриж тоглон хожигдож чадна. Чухал хэрэг гарвал шөнө турш өөрийн биш өөр хүний мөнгөөр тоглож буй хүний ёсоор хайхрамжгүй, харамласан шинжгүй хожигдоод үүрээр вермут дарс, тамхины утаанд толгой нь хүндэрч, хожигдсон мөнгөө «Никотианы» данснаас зарлагадан хэнэггүй хасна. Азтай тоглоомчид хожсон мөнгөө хармаандаа чихэх (чек бичиж өгөхөд эвгүй байжээ) бөгөөд заримдаа хармаанд багтахааргүй ихээр хожно. Тэгвэл тэр азтай хүн мөнгөө сонинд боож жолооч нарт цайны мөнгө гэж мянган лев өгдөг байжээ. 

	Костовынх бас барон фон Лихтенфельдийн хоргодох дуртай байр болов. Энэ бүдүүлэг оронд ийм аятайхан зантай хүмүүс байх юм гэж Лихтенфельд зүүдлээгүй юм санж. 

	Бас тэднийд ихэс язгууртны гоо үзэсгэлэн нь харьж яваа хадагтай нар, дуурийн тэргүүн дуучин залуу хүүхнүүд, хөгширч яваа хэдэн хээнцэр эр нэлээд тогтмол цугларна. Бас нэг моринд гарамгай. торгон цэргийн дарга хааяа ирж хар хөх хувцсаараа Костовын байранд чимэг болно. 

	Гэвч Костов тэднээс уйдаж эхэлжээ. Хов хөөцөлддөг ихэс язгууртныг дооглох нь түүнд зугаа болохоо больжээ. Урлагийн ертөнцийн залуу бүсгүйчүүлд түшиг болох нь тээртэй болов. Биеийн тамирын янз бүрийн хороонд оролцох нь цаг дэмий үрж, янаг амрагийн явдал ядраах болжээ. 

	Нэг үгээр хэлэхэд Костов хөгшрөх шинж орж энэ орой урьд урьдынхаасаа уруу дорой, эцэж ядарсан байдалтай ганцаардаж суув. Өнөөдөр нөгөө покер тоглодог сайдаас өөр нэг сайдыг гэртээ хүлээж байжээ. Бас маргааш нь Борис германчуудтай хамт явах хэрэгтэй байв. Тэр сайд шөнийн харанхуйгаар энд ирэх нь гэгээн цагаан өдрөөр ирснээс тохиромжтой гэсэн мэт хоолноос хойш оройхон ирэх байлаа. Костов цаг дэмий өнгөрөөхгүй гэж бичгийн ширээнээ сууж гэрэл асаагаад «Никотианы» байгуулсан сүүлийн үеийн гэрээ бичгийн хавтсыг нээв. 

	Энэ гэрээнүүд Болгарын улс төрийн хувь заяаг тодорхой харуулж, Борис «Никотианыг» хямралаас сэрэмжлэн хамгаалахын тулд хэчнээн овжин ухаан сийлснийг илтгэн үзүүлнэ. Юмны үнэ аюултай бууж эхлэхээс өмнө Борис итали, польшийн худалдааны төлөөлөгчдийн газар, голланд америк, чехословакийн пүүсүүд лүгээ зэгсэн ашиг хожоотой гэрээ хийж амжжээ. Америкт Борист Коэн тус болж, харин францтай наймаа хийхэд нь Торосян саад хийжээ. Байдлыг ажиглахад тэр армян хүн францад ч зарим нэг хүнийг хахуулдсан бололтой Францын худалдааны төлөөлөгчдийн газар Торосяны чанар муутай тамхийг аваад, «Никотиан» илүү ашигтай саналыг дэмий шалтаглан авсангүй. Австритай наймаа хийхийг өширхөг Кршиванек тасалдуулжээ. Гэвч энэ бүхэн бол бага зэргийн алдаа байв. Борис дунд зэргийн чанартай бага шиг хэмжээний тамхи борлуулж байсан франц, австрийн худалдааны төлөөлөгчдийн газрыг бусдад алдсан боловч Германы тамхины үйлдвэртэй гэрээ байгуулжээ. Германы энэ үйлдвэр хойшид «Никотиан» пүүсээс жил бүр найман сая килограмм тамхи худалдан авч байх үүрэг хүлээжээ. Энэ нь өрсөлдөгч нарт урьд үзэгдээгүй том цохилт болж, бүхнийг гайхууллаа. Хүн бүхний сүйрнэ гэж үзэж байсан үг дуу цөөтэй цэвдэг царайт жаал хүү харин лут том хүн болж, эхлээд байгаа эдийн засгийн хямралын үймээн сандрааны ид дундуур жишим ч үгүй ханхайн зогсож байдаг байна шүү. 

	Костов бичгээс нүд салган алжаангуй янзтай толгой өргөв. Борис бол нүд гялбам асаж харанхуйн дунд түдэлгүй унтран замхрах пуужинтай адил санагдана. Борист энэ бүхэн юунд хэрэгтэй билээ. Хөгшрөөд ирэхээрээ мөн л одоо Костовын өөрийн нь байж байгаатай адил алжааж, юм болгоныг тоохоо болино шүү дээ. Костовоос ч бүүр долоон дор юм болж, тамир тэнхээ нь тасрах юм уу, Пьер аав шиг юм уу эсхүл одоо үхэх өдрөө хүлээж хэвтээ Барутчиев өвгөн шиг өвчинд нэрвэгдэж мэднэ. Зөвхөн ашиг олзны төлөө ажиллах нь учир утгагүй юм. Ядуухан ч бай, хэдэн зуун сая хөрөнгө мөнгөтэй ч бай ялгаагүй аятайхан амьдарч болно. Олон сая хөрөнгө бэлтэй баячуул улам их хөрөнгө хураах гэж шунадаг нь юунд хэрэгтэй юм бэ? Костов өөрөө бол ядаж л энэ талаар насан турш зүй зохисоор амьдарч ирлээ. Болгарын том баячуудын дотор өөр шиг нь бүх Итали нутгаар машинаар аялж, ганц өөрийгөө зугаацуулахын тулд Египет, Мароккогоор аялан жуулчилж Грекийн олтиргийн арлаас арал хүртэл номин өнгөт далай алтан нарны нь гэрэл дунд мансууран жаргаж явсан хүн бараг байхгүй. Гэтэл бас ийм амьдрал уйтгарт автагдах, муухай ааш хөдлөх, ганцаардахын зовлонгоос аварч байгаа юм алга. Эхнэр авч үр хүүхэдтэй болж, айл гэр болох хэрэгтэй байж уу? «Никотиан» пүүсийн ерөнхий нягтлан бодогч жилийн тайлан баланс гаргах гэж суусаар хариугүй сохрох шахаад, одоо нэгэн эмнэлэгт эмчлүүлж байгааг Костов бодов. Тэднийх ам бүл олуул. Хэрэв бүүр сохорсон бол үр хүүхэд нь гудамжны гуйлгачид болох шүү дээ. Гэтэл түүний муухай ааштай, уруу дорой царайтай байхыг Костов хэзээ ч үзээгүй билээ. Аль эсхүл гэр бүл үр хүүхэд гэдэг мөн л өөрөө өөрийгөө хуурсан хэрэг байна уу? Удам төрлөө үргэлжлүүлэх гэсэн төрөлхийн авьяас гэгч хөрөнгө мөнгө хураах гэсэнтэй адил дэмий балай юм байж ч мэдэх билээ. Борист бол Мариягаас хүүхэд гараасай гэж хүсэхийн хэрэг юу байна даа?

	Костов Мариягийн тухай бодохдоо царай нь барайж, тэгснээ бүүр уур нь хүрээд ширээний араас босож тамхи асаав. Мариягийн солиорсон нь «Никотиан» пүүсийн «дипломат алба ажилд» бэрхшээл учруулжээ. Борис Марияг София хотоос ч явуулахгүй, гэртээ ч зочид хүлээж авахыг хүсэхгүй байв. Ийм болохоор гадаадынхны санаа сэтгэлийг татахын тулд зохион байгуулдаг «Никотиан» пүүсийн хүлээн авалт, зоог барих зэрэг эзний хийдэг хамаг ажил Костовт тохогджээ. Оройн хоолны дараагаар архидаж архидаж хөдөө явцгаана. Гадаадынхан дотор загасчлах хорхойтой хүн цөөнгүй бөгөөд Костов тэднийг зугаацуулахын тулд арга буюу уулын аль нэг гол руу аваачиж өөрөө монтоохой загасны амьдрал сонирхдог дүр үзүүлэн баахан цагаа дэмий үрдэг байв. Энэ талаар наалинхай зантай Прайбиш хэн хэнээс илүү голыг нь гонсойлгоно. Лихтенфельд харин баавгайн анд явна гэдэг байв. Тэднийг зоргоор нь байлга гэж Борис ягштал даалгасан байлаа. 

	Гэтэл ингэж сүйд болно гэдэг бол бусдын боол болсны шинж бөгөөд ийм шившигтэй ажил Костовын араншинд үл нийцэх билээ. Грекийн тамхины баян эзэд мал болтлоо согтсон фон Гайерын өвдөг үнсэж «Токатлиян» зочид буудалд туркийн сая сая бэлтнүүд Лихтенфельдэд хүүхэн нийлүүлж байсан Афин Станбул хотын явдлыг бодохоос л зэвүү нь хүрнэ. Тэгэхдээ тэд Германы тамхины үйлдвэрт тамхи борлуулахын тулд л нөмөрч буй хямралын савраас аль болохоор бага хохиролтой гарахын тулд л тэр шүү дээ. 

	Америкийн Нэгдсэн Улсад анх дэгдсэн юмны үнэ буурах хар салхи гадаад их далай гатлан ирж Европыг залгиад, улмаар дэлхий нийтийг гал усны гашуун зовлон мэт хамарч байв. Бэлтгэн нийлүүлэх, борлуулах үнэ өртгийн хоорондын энэ аюулт зөрөө юунаас болоод хаанаас гараад ирдэг байна даа? Энэтхэг Хятадад сая живаа хүн турж үхэж байхад Айов Техасын тариачид фермерүүд тариа будаагаа галдан шатааж байдаг чинь юу гэсэн үг вэ? Костов залуу ахуйдаа эдгээр асуудлын талаар толгойгоо эргэтэл бодоод, эцсийн бүлэгт аанай бахь байдаг, тухайлбал капиталист байгууллагыг хүчээр устгана гэвэл бүүр ч их балаг тарина гэдэг ганц дүгнэлтээр сэтгэлээ тайвшруулдаг байлаа. 

	Энэ жил пүүсүүд тамхи худалдан авч зүрхэлсэнгүй дэмий суух нэг нь сууж, салбаруудаа хаах нэг нь хаажээ. «Жебел» тамхиа доогуур үнээр борлуулж, «францын тамхи» пүүс гучин саяын алдагдалтай гарлаа. «Цагаан далай» үндэс сууриараа ганхаж эхэлсэн боловч хэд хэдэн том банкаар түшүүлж тулуулдаг тулдаа тэсэв. «Родоп» пүүсийн салбарууд хоосорч, зээллэг авдаг банкаа ч нохойн замаар оруулав. Торосяны пүүс яасан нь тодорхойгүй байлаа. Нэг армян тохитой томоотой худалдаачин болж төрсөн хувь заяагаа буруугаар эргэлээ гэж гаслан өөрийгөө үнэнч шударгатаа болж хохирч байна, өөр бусдыг бол цөм л Америкт тамхиа худалдан маш их ашиг олж байна гэж хэл билүүднэ. Хожим нь сонсвоос тэрээр (хохироо ч үгүй, хожоо ч үгүй харин сурсан зангаараа хоосон шуугиан дэгдээж. францын худалдааны төлөөлөгчдийн өмнөөс элдэв хог шаар цуглуулаад л сууж байжээ. 

	Барутчиевийн ажил явдал хавьгүй дор орсон байлаа. Костов нэг удаа Чамкор орохдоо тэднийд очжээ. Эцэж турж нүүр царай нь цонхийн шаргалтсан Барутчиев зуныхаа байшингийн асарт гаргаж тавьсан диван орон дээр хөнжилдөө тунтайлаад хэвтэж байв. Тэрээр өвгөн нарсны орой дээгүүр цэнхэртэх хаврын тэнгэр, алсын уулсын мөнх цаст оргил, өнгө өнгийн цэцэг алагласан нуга хөндийг гунигтай, ширүүн харцаар ширтэнэ. 

	Костовыг хажуудаа ирж суухад, Барутчиев:

	— _За тэгээд!.. Танай эзэн ч «Никотиан аа» хямралаас аварч, хачин их ашиг өвөрлөж дөнгөө юм биз дээ... Одоо тэгээд та хоёр хэнийг аврах гэж байна даа? гэж асуув. Костов тэгэхэд нь гунигтайгаар:

	— Хэнийг ч аврах гэсэн юм алга гэв. 

	Зорьж ирсэн ажил хэрэг сэтгэлийг нь шаналган аягүйрхүүлнэ. 

	— Тийм дээ?.. гээд, Барутчиев муухан инээмсэглэн:. 

	— Худалдаа наймааны хууль гэдэг тийм л юм хуна даа!.. Хэн хүнийг живж байвал өрсөлдөгчийнхөө нэгийг нь боловч хороохын тулд толгой дээрээс нь дарж бүр далд оруулдаг нь зүйн хэрэг... Харин Пьер өвгөн хүртэл тийм муухай ажил хийж байгаагүй юм шүү... За тэгээд! Танайх миний дунд зэргийн тамхийг худалдаж авах санаатай байна уу? гэв. 

	— Тийм ээ, Миний ирсэн хэрэг ч тэр. Манай эзэн хэсэг тус бүрий нь наян хоёр левээр бол авъя гэж байна. 

	— Наян хоёроор уу? хэмээн тамир тэнхээ нь дор орсон баяны шаргал царай үрчийн, — Би боловсруулсан хэсэг тус бүрий нь ерэн левээр авсан. Та нар цааш нь Германы үйлдвэртэй байгуулсан гэрээ ёсоороо ерэн гурав, гурваар өгнө шүү дээ. Мөн ч аятайхан хэрэг ээ дээ? гэв. 

	Барутчиев гэнэт ханиалгаж эхлээд, Костовын: Тайвширч үз гэхэд, 

	— Зүгээр! хэмээн гар сэжиж. гүрээгээр нь улаан улаан толбо тодрон, — Наян хоёроор бол авах хэрэг юм биз дээ?Танай эзэн үүнийхээ оронд намайг хамаг тамхиа бэлэглэ, зүгээр өг гэхгүй яагаа юм бол? Костов та аа гэж бай... Түүний оронд шатааж орхисон минь дээр, чимэх ч тамхи худалдахгүй гэж байна гэж эзэндээ хэлээрэй... Миний тамхийг «Никотиан» пүүсээр зуучлуулалгүй худалдаж авахгүй санаатай байгаа цаад хэдэн герман, манай дүүд очиж намайг улаан нүүр рүү чинь нулимах юм сан гэж байна гэж дамжуулаарай... Сайд толгойтой болгоныг Ардын хурлыг тэр чигээр нь худалдаж авах чадалтай байлаа ч гэсэн намайг хоосруулж сачий чинь хүрэхгүй, та нар бол насаараа бузар булай хэрэг үйлдэж баяжсан өөдгүй новшнууд, адгийн шаарнууд хэвээрээ үлдэнэ гэж байна гэж цаадуулдаа хэлээрэй... гэв. 

	Барутчиев өвгөн дахиад л ханиалгана. Сэтгэл нь их үймэрвэл цус харваж магадгүй гэж мэдэж байсан Костов дэмий л ирлээ гэж харамсаж суув. Ингээд уучлалт гуйхчаан болоод бостол нь. өвчтөн:

	— Костов та хүлээзнэ!.. хэмээн саатуулаад, алчуур дээрээ цустай цэр нулиман, — Таны буруу биш л дээ... Коньяк балгах уу? гэв. 

	Барутчиевыг хонх дараад, хэсэг азнатал, түүнийг асардаг сувилагч хүүхэн асарт орж ирлээ. Эзэн нь зочинд коньяк авчирч өгөхгүй юу гэв. Ингээд тайвширч нарсны орой бодлогошрон ширтэхэд нь Костов

	— Юуны өмнө та биеэ бодох хэрэгтэй гэж тайвшруулах гэж оролдсонд:

	— Би өөдлөхөөс өнгөрсөн!.. гэх өвчтөний сөөнгө хоолойд шаналан зовсон, хамаг юм болгонд хачин их уурлаж, найдлага тасарсан байдал тодрон, — Би удахгүй, тэгэхдээ л юу хийснээ мэдэхтэйгээ, ухаан саруул хэвдээ амьсгал хураана... Болгарын тамхийг анх удаа гадаадад гаргасан миний хойноос Пьер өвгөн болон бусад цөөвөр чононууд дагасан юм даг. Пьерийн юу хийж байсан, яаж байсныг бурхан мэднэ ээ... Би овоо ажил төрөлсөг юм уу гэж бодсон өдий төдий хүндээ гар сунгаж тусалсан... Харин одоо бодоход тэнэг мангуу юмнууд, тонуулчдад л тус болж байж... Костов минь, бидний энэ анги ер нь энэ ертөнц энэ чигээрээ мөхөх тийшээ хандаж байна шүү?.. Дор бүрийдээ хар амиа боддогтоо л тэр. Ингээд л өдөржин хөдлөхгүй, амьд явах үлдсэн мөчөө тоолон, өнгөрсөн юмыг ер нь амьдрал, хүмүүсийг эргэцүүлэн бодоод байхад манай ертөнц ховдог шувдагтаа болоод балрах тийшээ хандаж байгаа нь бүүр ч тодорхой болох юм. Наймаа худалдааг хэзээнээс аваад олз ашгийн хууль хөтөлж ирсэн боловч биднийг арай ч ингэж мангууруулаагүй сан. Өнөө үеийнхэн хэнээгээ алджээ. Би бол Пьер өвгөнийг үзэж чаддаггүй, эрэмгий чадалтайд нь атаархдаг, тэгэхдээ шалиг самуун амьдралтай, бодлогогүй үрэлгэнд нь зэвүү хүрдэг байсан. Тэр ч гэсэн намайг үзэж чаддаггүй эхнэртэй баригдсан хонь шиг номой амьтан гэж тохуурхдаг байснаар барахгүй бид хоёр мэндийн зөрөөгүй улс байсан хэр нь тэгж бие биеэ үзэж чаддаггүй, атаа жөтөө өвөрлөж тодорхой хязгаар заагтай байсан юм... Бид хоёр бие биеэ муулавч хэмжээ дамжаатай муулдаг, өрсөлддөг боловч хэн хэнийхээ ариун цагаан нэр алдарт хор болохоор өөдгүй муухай явдал гаргадаггүй байсан. Гэтэл өнөөдөр бидний үеийн юм өнгөрч хулгайч худалч, таваг шөлний төлөө яахаас ч сийхгүй ховсоргон, ойворгон амьтад захаас аван дайралдах болж... Худалч зулгуйч юмнууд биднийг хавчиж хяхаж байдаг болжээ... гэж ярив. 

	Костов дуугүй сууна. 

	— Танай эзэн бол олиггүй муу санаа, овжин шунахайгаараа толгой цохих хүн боловч түүнийг би бусадтай адилтгахгүй... хэмээн уушгины ханиадтай хүн амьсгаадан, — Цаадах чинь бол авьяастай ухаантай, төрсөн хүн. Хадам эцэг шигээ авгай хүүхэн, архи дарсанд толгойгоо мэдүүлж, бодлогогүй хөнгөн загнаж замаа алдах хүн биш. Гэхдээ харин ёс суртахуун гэж мэдэхгүй хүн! Ёс журам гэж юу байдгийг мэдэхгүйгээсээ л болж баларна гэж мэдээрэй гэж байна гэж марталгүй хэлээрэй!.. Хүн бол нэр төрөө барсан, хүн болгон айж эмээж явдаггүй, хүн болгон тарган цатгалан суухын хүсэл болж мөнгөний хойноос үхэн хатан хөөцөлддөггүй юм байна шүү... Үүнийг би өөрийн амьдралаар үзэж мэдлээ гэв. 

	Барутчиев их л удаан ярьжээ. Костовыг Софияд буцаж ирээд, өвчтөнтэй уулзсан тухайгаа ярихад нь Борис хэнэггүй инээмсэглэн:

	— Уулзаж ёсорхоод хэрэггүй гэж би танд эс хэлсэн бил үү? Юу гэж бодож байгаагаа шууд бичгээр мэдэгдэх хэрэгтэй байсан юм гэжээ. 

	Гэхдээ тамхиа хямд үнээр худалдахгүй гэж Барутчиевын эрс татгалзсанд Борис тун гайхав. Уушгины ханиаданд баригдсан хашир толгой тамхиа генералуудын нэгний пүүсээр дамжуулж Германы тамхины үйлдвэрт борлуулах санаа өвөрлөж байгаа хэрэг үү? Сүүлийн үед хөгшин генералуудын энд тэндхийн тамхины пүүс хоосруулсан муусайн мэргэжилтнүүдтэй ганзага нийлүүлж тамхи гадаадад гаргах шинэ шинэ нийгэмлэг борооны дараах мөөг шиг олширч байлаа. Эдгээр нийгэмлэг Германы тамхины үйлдвэрээс сэм зээллэг авч байгаагийн өдий төдий шинж тэмдэг цухалзаж Борисын сэтгэлийг түгшүүлдэг болжээ. Болгарын хамаг тамхи Герман руу зугуухан, тэгэхдээ юунд ч торж сааташгүй өргөн мөрний ус шиг урсан гарч байлаа. Өөр бусад худалдан авагч улам бүр цөөрсөөр. Энэ бол тун муу, тэгэхдээ гарцаагүй зүйл юм гэж мэдэж байсан Борис ч өөрөө германчуудтай холбоо сүлбээгээ зузаатгах гэж яарч байв. Тэрээр нэг сонины газар, хэд хэдэн нийтлэлч, бас ардын төлөөлөгч арваад хүнийг хахуулдаж авсан бөгөөд тэд нь зохион байгуулалттай эдийн засагтай болох хэрэгтэй гэж бөөн шуугиан дэгдээжээ. Үүний нь шанд Германы тамхины үйлдвэр «Никотиан» пүүсээс худалдаж авах тамхиныхаа хэмжээг арван сая килоор нэмэгдүүлсэн ажээ. 

	Костов дахиад л ажлынхаа ширээнд суулаа. Борисын сүүлийн үед хийж буй юм болгон бузар булай боловч гарцаагүй хэрэгтэй зүйл байлаа!.. Засгийн газарт алба ажилтай өдий төдий хүн хахуулдаж авна гэдэг бол өөдгүй муухай зүйл боловч зайлшгүй л хэрэгтэй. «Никотиан» пүүсээ хөгжүүлэн цэцэглүүлье гэвэл фон Гайер, Прайбиш, Лихтенфельд гурвын өмнө ингэж боолын ёсоор бөхөлзөж байхаас ч өөр яах вэ? Борис улс ард түмэндээ, бусад худалдаачид, өвчин эмгэгт баригдсан эхнэртээ, түүний нь халааг авсан бүсгүйдээ өөдгүй муухай ханддаг боловч ингэхээс өөр аргагүй юм!.. Энэ бүхнийг Костов өөрөө юмны чинээнд бодохгүй суудаг нь ч гэсэн өөдгүй хэрэг боловч бас л ингэхээс өөр газаргүй юм!

	 Костов бичиг баримтаа онгичин маргааш хэрэг болох нэг баримт олж ядаад, уур нь хүрч хавтсаа хамхин, тамхи асааж тасалгаа дотуураа холхив. Борисын шинэ танил бүсгүйн царай ухаан санаанаас нь салахгүй бодогдоно. Өнгөрсөн долоо хоногт тэд гурвуул “Юнион” ресторанд оройн хоол идсэн билээ. Костов тэгэхэд улс амьтны нүд хураах үүрэгтэй уригдсан боловч сэтгэл дүүрэн өнгөрчээ. Энэ бүсгүй цаанаа л нүдэнд дулаан дотно сайхан... Бодоод байхад улам бүр аятайхан санагдана. Бодохоо больё гэж хичээвч бодол санаанаас салахгүй оргино. Сэтгэл санаа нь үймэрч, харамсаж, хүн гэдэг амьтанд зэвүү нь хүрээд байдгийн учир бол нас хэвийхээсээ өмнө ийм бүсгүйтэй дайралдаагүйдээ харамсаж байгаагаар тайлбарлагдаж болохыг эцсийн бүлэгт ойлгов. Одоо «Никотиан» пүүсийг хаяад явахад нь саад болж буй зүйл бол энэ бүсгүйн царайг байн байн цаг үргэлж харах боломжгүй болно шүү дээ гэдэг цорын ганц бодол болохыг ч ойлголоо... 

	 

	 

	Костовын хүлээж байсан сайд бол төрийн захиргааны хамгийн адгийн салбар болох дотоод ажил эрхэлдэг, аяархан дуутай, ууртай, гүйлгэн харцтай, биеэр жижиг, гунигтай, халзан хүн байлаа. Сайдын бие хамгаалагчдын нэг нь гадаа гудамжинд үлдэж, нөгөө нь Костовын суудаг өрөөний үүдний шатны тавцан дээр хоцорчээ. Сайд илүү дутуу юм хараагүй ирсэн байдалтай санагдах боловч «Никотиан» пүүсийн ерөнхий мэргэжилтэн дээр дээдсийн нийгмийн өнгө зүс алдсан хээнцэр авхайчууд л илүү дутуу юм харалгүй ирдэг байлаа. Сайд хүргэнийхээ эрхэлдэг тун хурдан хөлжиж буй тамхины нэг пүүсийн талаар санаа тавьдаг болсныг Костов гэнэт санав. 

	Ерөнхий мэргэжилтэн зочны юу гэхийг нь хүлээж ядсан байдалтай харна. «Никотиан» пүүс алийн болгон тус хүргэх хэрэг вэ? гэж бодож суув. Харин дотоод явдлын яамны ноёнтон сайд үүнийг ойлгохгүй байгаа янзтай түүний хүйтэн, могойнх шиг хөдөлгөөнгүй харцанд нэг шийдсэнээсээ хэртэй бол буцдаггүй сээрдүү эрийн ундууцаж цааргалсан байдал тодорч, ууртайгаар

	— Танайх тамхийг маань аваагүй л байна гэхэд нь Костов

	— Аа, тийм үү? гэв. 

	Районы агуулахын мэргэжилтнээс ирүүлсэн бөгөөд хариу өгөхөө мартсан тэр нэг цахилгаан утас санаанд нь орлоо. Уг утсанд:

	«Марица» пүүсийн тамхи хэрэг алга. Шийдвэр хүлээж байна» гэсэн байжээ. 

	Костов тэгээд:

	— Ярилцъя л даа! Асуудлыг нэг тийш болгоно... Би маргааш өмнө тийшээ явна гэв. 

	— Танай тэр мэргэжилтэн гэж нэг юм хэтэрхий голомтгой хүн бололтой. Биднээс шан хөлс хараад байгаа даг аа?... Харин «Марица» пүүс гар сарвайна гэж хол хэмээгээд сайд уруулаа жимийж, мөрөө хавчив. Өөрөө тэдний өрөөсөн гутал гэдгээ мартаж орхиод, хувийн пүүсүүдийнхний хээл хахууль авамтгайд зэвүү нь хүрч буй ажээ. 

	Костов эгдүүцэн. 

	— Хэргийн учир үүнд байгаа юм биш! гэж үгийг нь тасалдуулав. 

	Районы мэргэжилтэн бол хээл хахууль авахааргүй шударга хүн гэдгийг Костов мэдэх билээ. «Марица» пүүс л харин олиггүй юмнуудаар дүүрч, сайдтай садан төрлөөрөө далимдуулан «Никотиан» пүүсийн шим шүүсийг хувалз шиг сорж байгаа юм. Энэ сайд гэж нэг заамдаж аваад, архи дарсаар дайлахаас нааш тавьдаггүй цагдаа шиг амьтан. Борист үзүүлсэн ач тус нь гэвэл гол төлөв Стефаны талаар ялихгүй зүйл байлаа. Энэ сайд бол ажил хаялтын үеэр л ганц хэрэгтэй хүн билээ. Сайдын улаан цайм шаардаад байхаар гэнэт уур нь хүрсэн Костов эгдүүтэйгээр:

	— Асуудлыг нэг тийш болгомз. Харин та гүйцэтгэвэл зохих зүйлээ гүйцэтгэх хэрэгтэй байна гээд, сайдын хүйтнээр:

	— Юуг тэр бил ээ? хэмээн асуухад бүүр ч уурлаж:

	— Юу юуг гэж... Та сонин хэвлэлийг шахах ёстой хүн!.. Зүүний сонинууд «Никотиан» пүүсийг элдвээр дайрч байна. Энэ бол хэрхэвч хүлцэж болохгүй зүйл! Та «Марица» пүүсийн тамхийг бидэнд худалдах санаатай бол биднийг цааш нь хэнд худалддаг гэж боддог вэ? Германчууд битүүхэн ярилцаж, илэн далангүй зэмлэдэг болж байна... Яриангүй тэгж байна!.. Цаадуул чинь коммунист юм уу, чухам ямар оронтой худалдаа хийж байгаагаа мэдэх гэж байна... гэснээ ууртаа болж олон таван юм хэлсэндээ гэмшин гэнэт дуугүй болов. 

	Сайд хүйтнээр:

	— Та хэлэх гэснээ хэлж гүйцэв үү? гэж асуув. 

	— Гүйцлээ. 

	— Германчууд тэгээд коммунист, коммунист биш чухам ямар оронтой худалдаа хийж байгаагаа мэдэх гэж асууж лавлаж байгаа хэрэг үү?

	Костов эгдүүтэй, жудаггүй энэ хүнд дахин зэвүү нь хүрч учиртайгаар:

	— Тиймээ!.. Асууж лавлаад байна! Цаадуулаа ийм асуудлыг ерөнхий сайдад юм уу, Эзэн хаанд албан ёсоор оруулахад хүргэж гэмээж нь тун тусгүй юм болно гэж мэдээрэй гэвэл сайдын могойнх шиг хоёр нүдний харц бүүр ч хөдөлгөөнгүй хүйтэн болж, 

	— Тийм үү?.. Тэгж асуувал нь би: «Та нар коммунист оронтой худалдаа хийж байгаагаа мэдэж ав. Та нартай холбоотой нэг том пүүсийн эзний төрсөн дүү нь коммунист байхгүй юү!.. » гэж хариулна. Тэр коммунист дүүг нь манай цагдан сэргийлэх дөнгөж өчигдөр баривчилсан гэв. 

	Костов нүдээ том болгов. Сайд юундаа ингэж их бардам царайлаад байсны учрыг сая мэдээд:

	— Одоохон суллах хэрэгтэй гэвэл сайд:

	— Бодож л байж болох хэрэг дээ гэнэ. 

	— Бодоод байх юу байсан юм бэ?.. хэмээн Костов сайдыг дахин зэвүүцэн харж, — Ялих шалихгүй юмаар сайд нарын зөвлөлд ажил төвөг удаад байж юу хийх вэ.. гэсэнд, сайд:

	— Бодож л байж болно гэж танд хэлж байна шүү дээ. Эзэн хааны болон сайд нарын зөвлөлийн саналыг асуухад болох иймэрхүү асуудал олон бий гэв. 

	Костовтой уулзах хэрэгтэй ирсэн гийчин ч явлаа. Стефаныг суллах болон «Марица» пүүсийн тамхины талын асуудал яв цав болжээ. Энэ хорвоогийн юм болгон бузар булай бөгөөд өөрөөр ч байхын аргагүй юм даа гэж «Никотиан» пүүсийн ерөнхий мэргэжилтэн дахин бодлоо. 

	Маргааш нь X. хот ордог засмал замаар хоёр машин давхиж байлаа. 

	Тоос шороонд даруулахаас болгоомжилсон фон Гайер Лихтенфельд Прайбиш, райхсеврын жанжин штабын хошууч Фришмут дөрөв өмнөх машинд заларч явав. Фришмут хошууч энгийн хувцас өмссөн агаад энэ удаа түүнийг арилжаа наймаанаас шал өөр ажлаар Болгарт ирсэн гэж зэмлэж болохооргүй ажээ. Жирийн нэг «Мерседес» машины гоёл чимэгт нь орчин цаг үе германы аж үйлдвэрээс шаардаж буй арвилан хэмнэлтийн анхны шинж тэмдэг илэрхий харагдана. Германы тамхины үйлдвэр гадаадад ажилладаг албаны хүмүүсийнхээ германы үйлдвэрийнхээс өөр машин худалдаж авахыг нь хориглосон явдал ч аанай бас арвилан хэмнэлтийг эрхэм болгосных билээ. Чухам иймээс ч энэ дөрвийн нэг нь тухайлбал барон фон Лихтенфельд ар талд намалзаж яваа сайхан «Студебеккер» машинд хорхой нь хөдлөн, гол нь бага зэрэг гонсойно. 

	Студебеккерт «Никотиан» пүүсийн ерөнхий захирал, ерөнхий мэргэжилтэн хоёр явж байв. Жолоо барьж яваа Костов замд гарахын өмнө германчуудын машин дотор Прайбишийн загас агнуурын хэрэгслийг харснаа санаж уур нь хүрнэ. Лихтенфельдийн буу, нохой, анд явахдаа өмсдөг түрий сэлт ч дургүйг нь хүргэнэ. Энэ бүхэн бол уул хадаар хэсэн тэнүүчлэхийн тэмдэг билээ. 

	Шаргалтсан тариан талбайн дээгүүрх хөх мөнгөн тэнгэрт болжмор жиргэж, ойн зүгээс сэрүү татан, зэрлэг цайны үнэр анхилна. Бөмбөгөр ногоон толгодын бэлээр мал сүрэг идээшлэн бэлчээрлэж, шүүдэр буусан өвс ногооны үнэр дүүрсэн цэвэр ариун агаарт хонхны дуу уянгалан жингэнэнэ. Зуны нарлаг сайхан өдөр байлаа. 

	Борис гэнэт:

	— Костов! гэж дуудав. 

	— Юу гээ вэ?

	Ерөнхий мэргэжилтний дуу огцом сонсогдсон боловч үүнд нь дассан Борис сэтгэл дурамжхан явааг нь анзаараагүй царайлан:

	— Өдрийн хоолонд юу захиалсан бэ? гэж асуув. 

	— Майонез хачиртай монтоохой загас, тугалын мах, дэгдээхэй, үет бялуу, зайрмаг сүү, жимс

	— Энэ бүгдийг чинь цаад нягтлан бодогчийн чинь эхнэр зэхэж чадах юм биз дээ?

	— Чадна байлгүй... Америкт коллеж төгссөн хүн шүү дээ. 

	— Уух юм юу бий вэ?

	— Би испани дарснаасаа нэг авдар авч яваа гэхэд нь сэтгэл ханасан Борис. 

	— Маш догь. Ингэхэд таны испани дарс дуусаагүй хэрэг үү? гэж асуусанд, мэргэжилтэн ууртайгаар:

	— Сүүлчийнх нь ганц авдар гэв. 

	— Дахиад захиалах хэрэгтэй. 

	— Гаалийн татвар нь дэндүү их юм. 

	— Тэр яах вэ... Мөнгийг нь би төлөмз:

	Борис инээнэ. Тэгэхэд нь мэргэжилтэн:

	— Танд инээд, над ханиад гэдэг болж байна гэв. 

	— Яагаад тэр бил ээ?

	— Яах юу байх вэ дээ. Эднийг ингэж долоох, шахаж явахдаа ичих юм... Эднүүс ер нь удахгүй та бид хоёроос хүүхэн шаардах байх. Тэгээд л хөөрхий чинь бид гэдэг улс грекчүүдийн өрөөсөн гутал болж гүйцэх нь тэр дээ. 

	— Энэ чинь худалдаачид болно гэсэн үг. 

	— Таны хувьд бол тийм л дээ. 

	— Бас л сэтгэл зовоод байна уу?.. Та ер нь өөр бусдыг жигшин зэвүүцнэ гэдгийг сурахгүй хүн юм аа даа!.. Энэ муусайн хэдэн германы ёс суртахууны сул талыг ашиглахаас юундаа айна вэ? Таныг арай ч ийм хүн гэж боддоггүй байсан... Яая гэх вэ, тэгвэл шударга шулуун улс болцгоож, хүнээс дээд энэ хэдэд хонь шиг маллуулаад л сууж байя л даа!.. 

	Борис нэгэн жигд, аяархан хөхөрнө. Омголуун зан нь дарагдсанд биш, харин хүнлэг ёсны юм болгоныг үг дуугүй үгүйсгэсэн хүйтэн энэ инээдэд нь тохирохуйц хариу үл олдоно. 

	Костов хэсэг зуур юм бодож явснаа гэнэт эрсээр:

	— Эцсийн бүлэгт танд л муу юм болно гэснээр, энэ талын яриаг орхихоор шийдэн:

	— Лихтенфельдийг зөрүүд зан гаргаад байвал нь яах вэ? гэж асуув. 

	— Прайбишийг дуудаарай

	— Прайбиш ч гэсэн голох гоодохдоо сүрхий хүн шүү дээ. 

	— Тэгвэл фон Гайер, бид хоёртой яриарай. Манайх ямар ч байсан ухарч буцахгүй. 

	— Хэлэхэд амархан, хийхэд хэцүү. Тэр болтол эднийг чинь наанадаж л гурван өдөр нохой шиг дагах хэрэг шүү дээ. 

	— Хэдэн ч өдөр дагах болж магадгүй. 

	— Энэ хэдэн германы чинь зугаа гаргаж ханалаа! хэмээн Костов гэнэт уурлав. 

	— Надаас үлгэр ав!.. Өөрсдөөр нь зугаагаа гаргах хэрэгтэй. 

	— Би иймэрхүү юманд дургүй:

	— Дур гэдэг санааных... Жишээлбэл таны уйтгартай сэхүүн занд би үнэн голоосоо дургүй. 

	— Тэр аргагүй. Ашиг хонжоо юу ч гарахгүй болохоор аргагүй шүү дээ. 

	— Тэгэхлээр чинь та, бид хоёрын би нь шударга хүн байж таарч байх шив дээ... Би бол дургүй юмаа огт хийдэггүй хүн. Гэтэл та дургүй царайлдаг мөртөө «Никотиан» пүүсээс цалин пүнлүү авах юм гээд, Борис жуумалзсанаа. 

	— Энэ ямар вэ дээ? гэж асуув. 

	— Үнэндээ тэгдэг бол муухай хэрэг... Харин би цалин пүнлүүнд болж танай «Никотиан»-д хоргоддог хүн биш гээд Костов хажуу тийш эргэж учиртай нулимаад

	— Би чинь тэгж суухааргүй хөрөнгө мөнгөтэй хүн!.. гэв. 

	— Тэгвэл та юунд нь болоод хоргоддог хүн бэ?

	— Юунд нь ч болдог юм алга!.. Зүгээр сууж сураагүйдээ болоод л тэр. Ажил хийнэ гэж бодохоос залхуу хүрдэг боловч чадал тэнхээ хэвээрээ байна... Ер нь ний нуугүй ярихад би өөрийгөө зэмлэдэг болоод байна. 

	— Заа тэр!.. Тийм байж ажилсаг худалдаачин хүнийг зэмлэж байдаг шүү дээ. 

	— Та бол худалдаачин биш, дээрэмчин!.. 

	Борис Костовын царай өөд гайхан харсан боловч дахиад инээд алдав. Иринатай өнгөрүүлсэн урьд шөнөөс хойш сэтгэл сэргэсэн байдлыг нь ийм эвгүй муухай үг ч гутраасангүй. Борис хэсэг дуугүй явснаа:

	— Костов!.. гэж дуудав. 

	Мэргэжилтэн өмнөх замаа ажиглаад, эзэн рүүгээ нүүр эгүүлснээ буруулав. 

	— «Никотиан» пүүсээс та ингэтлээ уйдсан гэж үү дээ? гэж Борис зальтай царайлан асуув. 

	— Уйдахаар барахгүй ой гутаж гүйцээд байна!.. — Би тийм өөдгүй муухай амьтан гэж үү?

	— Та өөрөө биш, харин арга хэрэгсэл чинь:

	— Юу ч гэсэн би тийм ч их муу хүн биш хэрэг үү?

	— Та бол хоосон зөгнөгч! гээд, Костов хэсэг дуугүй байснаа. — Энэ бол харин тэнэг зарим талаар цагаатгадаг зүйл гэв. 

	— Тийм байдаг байж. Харин танд хоосон зөгнөгчийн түнш байх хүсэл бий юу?.. Ашиг олзоо хувааж, миний удирдлагад ажиллахад болно шүү дээ?

	— Үгүй. Хүсэл алга гэж Костов шууд хариулав. 

	— Надаас хагацах гэж үнэхээр шийдсэн хэрэг юм биз дээ?

	— Тэгж хэлсэн хүн алга шүү дээ. 

	— Тэгвэл надтай хамтарч ажиллахаас юунд татгалзаад байгаа хэрэг вэ?

	— Түнш чинь болох дургүй байна... Танд түншийн хэрэг юу байсан юм бэ?

	— Таныг Барутчиевын мэргэжилтэн шиг зан гаргах вий гэж айсандаа тэр л дээ... Та бол миний хувьд сайн нөхдийн ёсоор ярилцаж болох цорын ганц хүн минь. 

	— Тэр ч яриангүй!.. Танд миний хэрэг их л дээ. 

	— Ингэж ярихын хэрэггүй. Таныг би ёстой хүн шиг хүн гэж боддог. Ингэхэд та «Никотиан» пүүст байх байхгүйгээ шууд л хэлж орхи. 

	— Байх нь байна. Харин таны түнш болохгүй. Таны түнш байна гэдэг бол ичгэвтэр хэрэг гэхэд нь Костовын дуу ууртай дуулдсан агаад энэ нь инээд хүрэм зүйл байлаа. 

	 

	 

	Түрүүчийн машины жолооны ард Лихтенфельд, хажууд нь Прайбиш, хойд талын суудалд Фришмут, фон Гайер хоёр явж байв. Дөрвүүл умарт нутгийн цэнхэр нүдээ өмнөдийн хурц нарнаас хаацайлан хар шилтэй саравч хийжээ. Прайбиш, Лихтенфельд хоёр нам дуугаар ярилцаж явна. 

	Барон Лихтенфельд үнэн голоос:

	— Харваас илт байна!.. Эднүүс ер нь биднийг өчүүхэн ч хүндэтгэхгүй байна гэхэд нь, Прайбиш:

	— Та бол яалгах хүсэлтэй байна? гэнэ. 

	— Хн!.. гээд Лихтенфельд зүүн гараа жолооноос салгаж, зэвүү нь хүрсэн янзтай хөдөлгөөд:

	— Та нар ямар Салоник, Афинд байж үзсэн биш дээ!.. Грекчүүдийг ямар улс гэж санана. Прайбиш минь?. Таны мэдэлд дарвуулт завь, байр сууц, хүүхэн... юм болгон байх!.. Хүн амьтантай газраар явна л гэвэл чинь хамгийн шилдэг клубт дор нь л аваачаад өгнө. Зураг авхуулна гэвэл чинь бүх нутгаараа давхиулна. Ан гөрөө гэж ам ангайнгуут л маргааш нь ууланд аваад явна, Баян чинээлэг бийлэг сайхан зантай улс... Ёстой л язгууртан худалдаачид гэж тэднийг хэлж болно. 

	— Эндхийнхэн үнэндээ ядуувтар улс юм гэж Прайбиш ортой үг хэлэв. 

	«Язгууртан» гэдэг үг мань хүнийг бага зэрэг юм сануулжээ. 

	— Ядуувтар гэнэ ий?„. хэмээн барон зэвүүн асуугаад

	— Араасаа явж байгаа машиныг эргээд хар. Би ийм машин Довилл, Биариц хоёрт л харсан гэв. 

	Прайбиш тайвнаар:

	— Та эднийг хувийн өмчтөн, өөрсдийгөө албан хаагчид гэдгийг мартаж болохгүй. Түүнээс гадна бид бол армийнхаа төлөө арвилан хэмнэх ёстой гэж татгалзав. 

	Лихтенфельд аанай тоомсоргүйгээр гараа хөдөлгөн таг чиг болов. Прайбиш бол хар бор тариачин эр юугаа ойлгох вэ. Бэртэгчин Гитлерийн гарт хараахан балраагүй байгаа Германы эзэнт улсын сүр жавхланг Прайбишд тойруу үгээр ойлгуулах гэж Лихтенфельд дэмий оролдож байгаа хэрэг. Гэтэл үүнийг шууд хэлэх аюултай. Гитлер харин германчууд бол тэнгэрээс заяатай улс гэж зүтгэн энэ дэлхийн хамаг эд баялаг эрх дарх эдлүүлнэ гэж амласан учир Лихтенфельд хэнгэрэг нижигнэж, хэдэн мянган хос гутлын төмөр тах Унтерден Линденгээр тачигнаж байсан хаврын тэр орой арга буюу национал-социалист болсон билээ. 

	Лихтенфельд Прайбишийн улс төрийн талын юм яриад ойлгох сөхөөгүйг мэдээд, дахиад л болгарчууд хүн хүндэлнэ гэдгийг мэддэггүй улс гэж ярив. 

	— Энэ мэргэжилтний зан авир таны сэтгэлд нийцэж байна уу! Миний анч нохой, буу руу янзтай харж байсныг нь ажиглаа биз дээ? гэж асуухад нь Прайбиш жаахан унтууцангуй

	— Ажиглаагүй гэв. 

	Барон Лихтенфельдийн хэтэрхий сэжигч зан байдал дургүйг нь хүргэх болов. Лихтенфельд нохойгоо машинд авч явна гэж болгарчуудаас зохисгүй юм шаардсанаас өөр зүйл Прайбиш үнэндээ ажиглаагүй ажээ. 

	Лихтенфельд эрх хүүхэд шиг:

	— Костов бидний зугаалж цэнгэхэд дургүй байгаагаа л мэдэгдэх гэсэн хэрэг. Х-н!.. Та загасныхаа хэрэгслийг авч яваа юм уу?.. гээд Прайбишийн загасны хэрэгсэлтэй сав руу доогтой хараад, — Монтоохой барих уу хэмээн урина байх гэж бодож яваа хэрэг биш биз дээ? гэхэд нь Прайбиш хэнэггүйгээр:

	— Урихгүй бол тэр л биз гэв. 

	Барон их л сээрдүү царайлан:

	— Прайбиш минь, эднийг өөрсдөө л хөдөлгөх хэрэгтэй! Тамхийг нь яаж хүлээж авахыг минь харж л байгаарай гэнэ. 

	Ар талын суудалд фон Гайер, хошууч Фришмут хоёр аанай л бас нам дуугаар тэгэхдээ хавьгүй чухал зүйл ярилцаж явлаа. Тэр хоёр өвдөг дээрээ дэлгэсэн газрын зургийг анхааралтай ажиглана. 

	Фон Гайер модон гансныхаа соруулаар газрын зураг дээр зааж:

	— Энэ голын хөндийд наад зах нь дөрвөн дивиз байрлаж багтана гэхэд, Фришмут толгой дохин:

	— Багтах юм байна... Онгоцны буудал, өнгөлөн далдалсан хүрээ буудал байгуулж болохоор уудам юм... Өмнөд Болгараас гурван цуваа зэрэгцүүлж тэнгис рүү хөдөлгөж болох хэрэг байна гэнэ. 

	— Цэргийн яамныхны саналыг асуувал зүгээр юм сан гэж фон Гайерын хэлэхэд, хошууч бодлогошронгуй:

	— Болгарын уу? гэв. 

	— Тийм ээ, эд чинь гурван удаагийн дайн үзсэн, тэгээд бас газар нутгийнхаа байдлыг сайн мэддэг улс. 

	— Тэр ч тийм. Харин арай л эрт юм шиг санагдаж байна. Цэргийн дарга нарын бүрэлдэхүүн нь эзэн хааны эсрэг этгээдүүдээс бүрэн гүйцэд цэвэрлэгдээгүй байна гэж Броман мэдэгдсэн. Тэгээд бас Тренделенбург ч яарах хэрэггүй гээд байгаа шүү.. Ер нь ч энэ бүхэн ялихгүй зүйл. Хамгийн гол нь зам харгуй... гээд, хошууч толгой аажим сэгсрэн, — Наад зах нь энэ тойрууг хар. Шал буруу гаргасан байна... Танк, моторчилсон хүнд их буу яагаад ч өнгөрөхгүй гэв. 

	— Эднүүс замаа дорхноо янзалж орхино. 

	— Ердөө л одоогоос янзлуулах хэрэгтэй. 

	— Замыг нь нэгд нэгэнгүй үзэх үү? хэмээн нисгэгч явсан эр асууна. 

	— Грекийн хил хүртэл үү?

	— Тийм ээ, грекийн хил хүртэл

	— Уг нь сэжиг авхуулчихгүй бол зүгээр юм сан. 

	— Санаа бүү зов гээд, фон Гайер унтарсан тамхиа асаан, — Лихтенфельд, Прайбиш хоёрын тамхи хүлээж авч байх хооронд нь хоёулаа өмнө тийш яваад ирье... Өнгөрсөн дайны ул мөр болсон германчуудын булш дайралдана гэхэд нь хошууч Фришмут:

	— Булш уу?.. Тийм бий! гээд, газрын зураг дээрээс толгой тоомсоргүй өргөв. Сургуультай болсон хоёр нүд нь газрын зураг дээр хэд хэдэн согогтой зүйл олж харжээ. 

	— Булш... хэмээн Рихтгофений нисэх ангид алба хааж явсан эр цаанаа л хачин дуугарав. 

	Гайхмаар хэр нь, өнгөрсөн дайны ул мөр энэ хүний өрийг өрөмдөж сэтгэлийг нь үймрүүлнэ. Хошууч Фришмут харин хэнэггүй царайлах ажээ. Энэ бол ёсорхохоос цаашгүй, гунигтай жанжин штабын ердийн нэг тооны машинаас хэтрэхгүй хүн билээ. Ирээдүйн аян дайнд хэрэгтэй мэдээ сэлт цуглуулахаас биш, булшны тухай огт бодож санасангүй. 

	— Олигтой харж хамгаалдаг юм уу даа? гэж асуухад нь фон Гайер, 

	— Тэр ч харин зүгээр шүү! Болгарчууд үхсэн хүн хүндэлдэг улс гэв. 

	 

	 

	Машинууд цаг хэртэй яваад, X. хотын ядуу зүдүү, шавар шавхайт дүүрэг рүү орлоо. Ялзарч муудсан жимс ногоо, хатсан тамхи, усны хоолойгүй сууц байрны муухай үнэр танар хамар цоргино. Тоос шороо манарсан гудамжаарх жимс ногооны хог дунд залхуу нь хүрсэн ноход, бараг нүцгэн, амыг нь тойроод яр түүхий шавсан халтар жаалууд бужигнана. Ногооны талбай дээр намхан навтгар сууцуудын дээвэр дээр өвөл түлэх аргал хөрзөн хатаасан харагдана. Хөх мөнгөн тэнгэрийн доорх хөөрхий ядуу зүдүү амьдрал, гол төлөв тамхины агуулахад өдрийн хөлстэй ажил хийж гол зогоодог хагас хөдөөгийн ажилчдын суудаг эдгээр баяр баясгалангүй гудамж цаанаа л яс хавтайм уйтгартай. Одоо бол бараг бүх агуулах хаагдаад ажилгүйдэл хүмүүсийг бүүр ч шаналган зовоож буй цаг билээ. Эндэхийнхэн суудлын машины бараагаар уймран сандрав. Баргар царайлсан харчуул эздийн машины хойноос удтал гунигтайяа ширтэн хоцорч, бохир муухай хашаа хороон дотор юм угааж байсан эхнэр хүүхнүүд хэрүүл маргаанаа орхин, тэвшнээс толгой өндийлгөөд, хараал урсгана. Тэгэхдээ тэд үр хүүхэд нь өлбөрч байгаа эх хүний уур хилэн бадарсан, эрс хорсолтой дуугаар хараал тавина. Ноорхой хувцастай хэдэн жаал чулуугаар нүүлгэж, герман машины хажуу талын төмөр тар няр дуугарав. 

	Зэвүү нь хүрсэн Лихтенфельд:

	— Энд чинь цагдаа гэж юм байдаггүй юм уу? гээд ар талын машинд сууж яваа хоёр хүн рүү давхиж очих нь холгүй янзтай ууртай эргэж харна. Фришмут хэнэггүй царайлан замаа ширтэх агаад фон Гайер хөмсөг атируулсан харагдана. 

	— Энэ чинь ажилчны хороолол гэж Прайбишийн тайлбарлахад фон Гайер:

	— Ай даа, мөн ч аймаар зүдүү байна шүү!.. Болгарын эдийн засаг ч танагаа алдаж гүйцжээ гэнэ. 

	— Тэр тусмаа сайн!.. Энэ чинь бидэнтэй нийлэх бас нэг шалтгаан!.. гэж жанжин штабын тооны машин их л сүрхий дүгнэв. 

	Түүний үгийг хэн ч сөрсөнгүй. Фришмут дахиад л Болгарын уулын зам харгуй танк, моторчилсон хүнд их буу өнгөрөх аргагүй муу юм хэмээн бодож эхлэв. Лихтенфельд хар борчуулын өөдгүй доройд дургүй нь хүрч явлаа. Прайбиш халтар нүүрлэсэн хөөрхий хүүхдүүдийн барааг дахин харахгүйн тулд нүүр буруулна. Ийм юм харахад дөрвийн дөрвөн хүүхдийн эцэг болсон хүний элэг эмтрэм билээ. Фон Гайер хэзээ язааныхаараа удахгүй дэгдэх дайн дажны өмнөх гунигтай атлаа аятайхан бодолд автсан явлаа. Тэрээр германы хүчин чадлын тухай, түүний өнө эртний дайсан славян үндэстний тухай, газар, тэнгэр тэнгис далай дээр дүрэлзэн шатах сүрт тулалдааны тухай ялалтын сүр жавхлан ялагдлын аймшигт хувь зохиолын тухай элдэв юм бодно. Хажуудаа яваа жанжин штабын тооны машин шиг өчүүхэн толгойтой, өрөөсгөл бодолтой амьтан биш болохоороо дайнд ялбал юу болох ялагдаж гэмээж нь юу болохыг мэдэж байлаа. Дорно этгээдэд дайсны асар их хуралдаж буй агаад олон сая герман хүний амь нас үрэгдэж таарахыг шинэ маягийн зэр зэвсэг үй олон хүнийг хүйс тэмтэрч, өдий төдий хот тосгодыг үнсэн товрог болгох чадалтайг мэдэж байлаа. Хэдий тийм боловч цорын ганц зүйлийг тухайлбал Герман улс түрүүчийн дайнд ялагдсан өдрөөсөө, Фон Гайерын Рихтгофенийн дайчин ангийн нисгэгчийн хувцсаа тайлсан тэр өдрөөс эхлээд шинэ дайны тухай өдөр шөнөгүй бодож ирнэ гэдэг яасан аймшигтай тэнэг хэрэг вэ гэж даан ч эргэцүүлж бодсонгүй. 

	Суудлын машинууд оршин суугчид нь ядуу зүдүүгийн туйлд хүрсэн хорооллыг өнгөрч, хотын хүн амьтангүй, нойрмоглосон төв рүү орж «Никотиан» пүүсийн агуулах руу очихоор буудлын зүг эргэв. 

	Ихэс дээдсийн ирэхэд агуулахынхан хэзээ язааныхаараа үймрэн сандарч, өрсөлдөж гарлаа. Салбарын захирал болоод байсан Баташки хамгийн түрүүнд тосов. Борис түүнтэй найрсаг мэндэлнэ. Баташки бол хумсалдаг хэр нь хөдөөгүүр явж тамхи худалдаж авах ажлыг эрчимтэй гүйцэтгэдэг болохоороо пүүст оруулдаг орлого нь өөрийн нь хулгайлсныг хэд дахин нөхдөг учир эзэд үнэлдэг ажээ. 

	Баташки харин аанай л юм мэддэггүй, бүдүүн барга янздаа бөгөөд ажил албаны хувьд ахих боломжгүйгээ өнөөдөр ухаарч гонсойжээ. Ихэс дээдсийн анхаарал татах гэж хичээсэн нь цардмал цагаан зах, лакадсан гутал, оройд табла1 тоглодог эмийн санч, хуучин цагийн хээнцэр эрийн үгэнд орж сайн сайхныг зөгнөн хийлгэсэн судалтай өмд, хар пиджак сэлтээ өмсөж халуунд хайлах шахаж явсан нь талаар болов. Борис ерөнхий мэргэжилтэн хоёр түүнийг түдэлгүй мартаж герман хүмүүс нүдний булангаар хяламхийгээд өнгөрчээ. Цайвар өнгийн сайхан костюм өмссөн ихэс дээдсийн дэргэд үдшийн хар бараан хувцастай зогсож байх нь эвгүй, содныг хэлээд яана. Халуунд халж, ичиж зовсондоо хамаг хөлс нь цувсан Баташки мэдэмхийрэхээс цаашгүй нөгөө түншээ зүхэн занана. 

	Гэтэл зочдыг цагаан өмд, богино ханцуйтай цамцтай угтсан шинэ нягтлан бодогч гараад өгдөг байна. Тэрээр Костовын зөвшөөрлөөр агуулахын гадаах байшинд суудаг бөгөөд эхнэр нь энэ байшингийн доторх үнэтэй цэнтэй эдлэл хэрэглэлийг зохих ёсоор байлгаж, хэрэг тохиолдсон үед амттай сайхан хоол унд хийж, зочид гийчдийг аятайхан хүлээн авч чаддаг байлаа. Нягтлан бодогч өөрөө Германд худалдааны боловсролтой болсон болохоороо герман хэлээр ярьж, эхнэр нь коллежид байхдаа англи, франц хоёр хэл сурсан ажээ. Нэг үгээр хэлэхэд аятайхан амь зууж байгаа хоёр!.. Тэднийг ихэс дээдэстэй хамт идэж ууж байхад Баташки зүүсэн зангианы нь өнгө зүс, ширүүн үсэндээ түрхсэн тос, хармаандаа хийж явдаг шил үнэртэй усны нь талаар ярилцаж шоолон инээлдэж буйг арга буюу чагнан сууна... Гэтэл энэ агуулахын хамаг ажлын ганц эзэн Баташки гэдгийг хэн бүхэн мэдэх билээ. Тамхи боловсруулах ажлыг хэн удирддаг вэ? Баташки, хүйтэн нойтонд хөдөөгүүр тэнэж явдаг хүн хэн бэ? гэвэл Баташки. Тамхи худалдаж авах гэж тариачид, ажилчдын хараал зүхэл дуулдаг хүн хэн бэ гэвэл мөн Баташки... Ихэс дээдэс энэ удаа дуртай дургүй алин боловч хоол цайндаа урьж, мань хүн юм мэддэг улстай үг сольж үзээгүйдээ ичиж зовоод хөлс цувруулан, царай улайлгаж дуу шуугүй суув. Эрдэм боловсролгүй хүн гэдэг муухай юм... Баташки энэ өдрийнх шиг ингэж харамсан цөхөрч ингэж доорд гарлаасаа ангижрахын гашуун хүсэлд автагдаж насандаа үзээгүй билээ. 

	Лихтенфельд хүртэл магтсан элбэг дэлбэг, сайхан бэлдэж төхөөрсөн үдийн хоолны дараа эзэд амрахаар залрав. Фришмут тэмдэглэлээ янзалж, нэгд нэгэнгүй сийрүүлэн бичиж авмагц нойрсоод өгөв. Ходоодны шүүс ихтэй болсон Лихтенфельд соод уугаад, нэг өрөөнд орсон Прайбишийн чихэнд хонх уяж эхлэв. Тэрээр Ривьерт өнгөрөөсөн амьдралаа хувь заяаны эрхэнд ийм болсон эндхийн болхи дорой амьдралтайгаа жишиж гасална. Гэвч фюер язгууртнуудад зохисгүй хандаж байна гэж хэлэх гээд байгааг нь Прайбиш аанай ойлгосонгүй. 

	— Тэвчих л хэрэгтэй... Манай оронд түүхий эд худалдаж авах гадаадын мөнгө их хэрэгтэй болоод байгаа цаг шүү дээ. Бэлтгэж байгаа энэ удаагийн дайнд ялсан хойно Ривьертээ очиж амрахгүй юү дээ гэж ширүүн хэлэв. 

	Ходоодны нь шүүс их болсныг хэлэх үү, Прайбишийн бүдүүн баргийг хэлэх үү, барон гэнэт уурлан болгоомж алдаж:

	— Манайх ялна байх гэж та бодож байгаа хэрэг үү? Хамаг юм эх захаа алдаж, хөлөөрөө толгой, толгойгоороо хөл хийнэ гэгч болж гүйцээд байна!.. Лихтенфельд намайг тамхины навчтай зууралдуулж орхиод, муусайн цагдаа нарыг элчний зөвлөгчөөр тавина гэдэг чинь юу гэсэн үг вэ? гэж дуу тавихад нь Прайбиш:

	— Та одоо тамхины талаар мэргэжээд байна шүү дээ гэж татгалзсанд, Лихтенфельд:

	— Тийм ээ, «мэргэжээд» байна! гэж хорсолтойгоор давтав. 

	Тэгснээ нэгэнт ийм заяатай төрснөөс хойш зайлах газар алга гэж бодоод, өөрөө өөрийгөө егөөдөн сэхээ орж, хөхөрч байснаа гэнэт тайвширлаа. Иймдээ л тулах учиртай байсан юм байх л даа!.. Хэнд ч хэрэггүй болсон ганц бие, тэгэхдээ өвөг дээдсийн хэрхэвч үл эвлэрэх омог бардам занг мах цусандаа шингээсэн Лихтенфельд уураа энэ муу Прайбиш шиг юманд гаргаж суух ч гэж дээ!.. Гэхдээ энэ яах вэ жинхэнэ язгууртан хүн болохоороо хүлцэнгүй, хачин янз гаргаж байгаа хэрэг. Барон өөрийгөө бүдүүн бараг эрийн мулгуу болхид өчүүхэн ч уурлаагүй гэж итгэхийг оролдоно. 

	— Хожим эргээд дипломат ажил албандаа орох юу магад вэ дээ хэмээн Прайбишийн аргадан учирлахад бароны уур дахин дүрэлзэж, хүлцэнгүй, зангаа ч мартаад:

	— Эргээд үү дээ?.. Хол хэвтэнэ ээ? гэж андгайлав. 

	— Тэгээд яах хэрэг вэ?

	— Концерндоо л байна. 

	— Хамгийн зөв бодол чинь энэ дээ гэж Прайбиш үнэн голоос зөвшөөрлөө. 

	Прайбиш залхаж гүйцсэн хэр нь бароны хувь заяаны талаар өөрийн эрхгүй санаа зовно. Тариачин Прайбишийн удам судар Лихтенфельд бароныхны газрыг тал ургацаар түрээслэн боловсруулж ирсэн бөгөөд Лихтенфельд бароныхны нэр устай холбоотой аливаа тэнэг явдлыг хүндэтгэн биширч сурсан билээ. Феодалын үеийн юм аль хэдийнээ мартагдсан хэр нь Германы тамхины үйлдвэрийн шаталсан цацад дээгүүр суудал эзэлсэн сүүлчийн Прайбиш ч гэсэн сурсан юмыг сураар боож болдоггүй гэгчээр сүүлчийн Лихтенфельдийн тэнэг хэргийг хүндэтгэн биширдэг ажээ. 

	— Ийм ноцтой юмны талаар бодож санаж явдгаа хамаагүй дэлгэх хэрэггүй л байгаа юм даа гэж Прайбишийн ухаантай зүйл зөвлөхөд Лихтенфельд тохуурхсан янзтай:

	— Яагаад тэр бил ээ? гэнэ. 

	Түүний дуу Прайбишийн амнаас бол яагаад ч сонстомгүй дэндүү зоримог байлаа. 

	Прайбиш тэгэхэд нь:

	— Яагаад гэвэл энэ чинь манай эв нэгдэлд хор хүргэж мэдэх зүйл гэв. 

	Уг нь «яагаад гэвэл хүн амьтан дуулчихна» гэж хэлэх гэж бодсон ажээ. 

	Бароны уусан соод ходоодны нь шүүсийг хэвийн хэмжээнд нь болгосон бололтой, нэлээд зөөлнөөр:

	— Прайбиш минь та яасан инээдэмтэй юм ярина вэ? Би герман хүн учир өөрсдийнхөө эв нэгдэлд хор хүргэхгүй. Харин тэгэхдээ удам судрынхаа нэр төрийг хамгаална... Лихтенфельдийнхэн гурван үеийн нүүр үзэж байгаа улс! Лихтенфельдийнхэн Германы тусын тулд их зүйл хийсэн улс! гэж ярив. 

	— Тэр ч яриангүй! хэмээн Парайбиш хүндэтгэнгүй зөвшөөрөөд, — Танай эцэг дээдэс цагтаа... гэснээ цааш юм хэлсэнгүй. 

	Тэрээр бароныг ядарч байгаа, одоо хэвтэж хажуулна байх гэж боджээ. Гэтэл Прайбишиин бароныг ийнхүү шал дэмий хүндэтгэдэг бишрэл нь гэнэт якобин2 хүний зэвүүцэл болж хувирлаа. Тэнэг юм!.. Улс зэвсэгт хүчнийхээ талаар санаа тавьж, язгууртнуудад гадаадын сайхан амралтын газрууд хэсэж мөнгө үрэх боломж олгохгүй байгаа явдалд Лихтенфельд дургүйцэж байдаг байна. 

	— Ингэхлээр чинь би хэнд ч хэрэггүй илүү амьтан байж таарах нь уу? хэмээн Лихтенфельд тунирхахад эвгүй байдалд орсон Прайбиш. 

	— Яалаа гэж дээ!.. Та бол тамхины шилдэг сайн мэргэжилтэн, — Эдийн засгийн фронт дээр багагүй гавьяа байгуулж байна шүү дээ гэж учирласан боловч энэ үгээ бароныг улам гомдооно гэж зүүдэлсэнгүй. 

	Лихтенфельд гунигтайяа таг чиг болов. Тэгээд ходоодоо бүүр өвдөхөө болиход Прайбишийн дэргэд ч национал-социалистуудыг муу хэлэх аюултай хэрэг байна шүү гэж ухаарлаа. Гитлерийн бодол санаа бол Германы хувьд бөөн хар гай, тахал сүйрэл мөнийг Лихтенфельд аль эрт мэдсэн ажээ. Гитлерийн санаа бодол язгууртнууд дунд тахал шиг тархжээ. Эртний бранденбургийн удам сударт хүн фон Гайер хүртэл эдгэршгүй энэ өвчинд нэрвэгдсэн бололтой. 

	Лихтенфельд тэгээд саяын аюултай яриаг минь фон Гайер дуулчхаагүй байгаа даа гэж бодов. 

	 

	 

	Фон Гайер харин юу ч дуулсангүй. 

	Тэрээр дээд зэргийн дарсанд мангуураад урьд өмнө Мариягийнх байсан өрөөний зөөлөн орон дээр тэрийж хэвтэх зуураа германы сүр хүчний тухай бодон зүүрмэглэв. Тэгээд уг бодол нь хэзээ хэзээнийх шигээ иш үндэсгүй, хүний ухаан санаа, цаг үе орчин зайд багталгүй сүрлэг, нууцгай, Вагнерын дуурийн хөгжим шиг сайхан боловч гунигтай санагдана. Яагаад харин гунигтай байдаг хэрэг бил ээ? Энэхүү чин хүсэл нь хэрэгжин биелэхийн аргагүй болохоороо тэр байж ч болох юм... Нарлаг сайхан энэ өдөр, хатуу дарсны аагт мансууран зүүрмэглэж хэвтэх зуураа фон Райер уг хүсэл мөрөөдлийнхөө үнэхээр биелэхгүйг сайн мэджээ. Аварга том армиуд мөргөлдөж эх захгүй энэ мөргөлдөөнд ердөө л ялагдаж таармаар бодогдоно. 

	Гэхдээ фон Гайерын сэтгэл нэг л хачин догдлон, үймэлзэн хөдлөх нь дайтаад үзэх нь ээ яах вэ дээ гэж бодогдуулна. Тэрээр ийнхүү сэтгэл үймэлзэн, хөдөлж байгааг өнгөрсөн феодалын үеийн юмнаас болоод, алт мөнгө, амуу будааны төлөө ромын легионууд руу дайран довтолдог агсан эцэг дээдсийнхээ зан араншныг шингээсэндээ болоод энэ биз гэж бодов. Тийм зан араншныг фон Гайер ч өөрөө, Германы толгойг мэддэг хүмүүс, герман хүн болгон шингээж үлдсэн байж ч болох юм?.. Гэтэл тийм биш, үүнээс болж сэтгэл догдлоод байгаа хэрэг биш байлаа. Өнөөгийн германчууд бүтэн хагас мянгаад жилийн өмнө үхэхээ мэдэхгүй үзэлцэж явсан зэрлэг бүдүүлэг элэнц хуланц шигээ улс яалаа гэж байх вэ дээ. Тэгээд харин юунаас болж дайтах гэж байгааг фон Гайераас илүү сайн мэдэх хүн хэн байх сан билээ. Нарлаг сайхан энэ өдөр фон Гайерийн сэтгэлийг ийнхүү догдлуулан, дайны хар утаа суунаглуулж буй зүйл бол дайн зайлшгүй гэдгийг лавтайяа мэдэж, ялах юу магад вэ гэж найдаж байгаа явдал байв. Герман тамхины үйлдвэрт алба хаагч, тус үйлдвэрийн дуулгавартай зарц болох фон Гайер өөрийгөө бүтэн хагас мянган жилийн өмнөх элэнц хуланц шигээ герман хүн гэдгээ ухаарсангүй. 

	Тэрээр мөрөөдөлд автан хэвтсээр нойрондоо дийлджээ. Зуны нам гүм өдөр азарган тахиа залхуутайяа орилно. 

	 

	 

	Прайбиш Лихтенфельд хоёр зургаан цагийн орчим сэрж нягтлан бодогчийн эхнэрийн найруулсан кофе ууцгаагаад, нойр нь ханаагүй улаан царайлсаар цэцэрлэгт орлоо. Нягтлан бодогч тэр хоёрыг харангуут албан тасалгаанаасаа гарч дэргэд нь ирэв. Ноёдод ямар нэг юм хэрэгтэй байж юу магад вэ? гэж боджээ. Харин тэдэнд юу ч хэрэггүй байлаа. Ааш зан засарсан тэр хоёр ердөө л ажлаа эхлэхийн өмнө нэг нэг янжуур сорох гэж яваа нь энэ ажээ. 

	Нар баруунаа хэвийж, халуун намжив. Тэнгэрт тагтаа ниснэ. Үдийн хоолны дараагаар нам гүм байсан бол оройн сэрүүний хөдөлгөөн шуугиан эхэлжээ. Агуулахын зүгээс цахилгаан хонхнуудын нэгэн жигд, урт дуу хангинана. Тамхи боловсруулах тасгийнхны ажлын өдөр дууссан ажээ. Хэсэг азнатал Костов ч гарч ирлээ. Тэрээр барон Прайбиш хоёртой найрсаг мэндэлсэн хэр нь нь тамхиа борлуулах гэж буй мэргэжилтэн хүнээс гарч мэдэх дэндүү нялуун зан гаргасангүй. 

	— Эхлэхэд болох шив дээ? хэмээн түүний асуухад барон:

	— Жаахан азная гэв. 

	Лихтенфельд цэцэрлэг агуулахын хашаа руу ордог сараалжин хаалганы хажууд очиж, агуулахаас шуугилдан гарч байгаа ажилчин хүүхнүүд рүү гөлрөн зогсов. Бүгчим халууныг хэлэх үү, өглөөнөөс орой болтол өдөржин ажил хийж эцэж ядарсан хүүхнүүд гоо үзэсгэлэнгээ алджээ. Гэхдээ олны дотор ядуу зүдүү амьдралд өнгө зүс буураагүй аятайхан, залуухан нүүр царай хааяа хааяа харагдана. Амь зуухын аливаа санаашралд мөчөөгөө өгөөгүй цовоо сэргэлэн, саваагүйтэн инээлдэх дуу үе үе сонсогдсоор, муу цоохор даавуун плать хөөрхөн мөөм, гоолиг нуруу, бондгор бөгсийг нь жавхайтал ороосон зэнзгэр бүсгүйчүүл гарч ирлээ. 

	Бароны ус гүйлгэнэсэн бөлцгөр цэнхэр нүдэнд хомхой сандарсан, хөгшин хүнийх шиг инээдэмтэй хачин харц тодорч улам ч алмайрчээ. Лихтенфельдийн бодолд аятайхан зүйл орлоо... Энэ охидын заримыг халуун усанд олигтойхон оруулбал зугаа гаргаж болох л хэрэг. Болох ч зүйл биш үү?.. «Никотиан» пүүсийн ерөнхий мэргэжилтэн ийм бүдүүлэг амьтан биш сэн бол энэ охидын хоёр гурвыг авчирч байгаад Лихтенфельдэд зориулан наргиан зохиож болох билээ. Тэдний дундаас арван наймт бол уу гэмээр нэг бүсгүй мань хүнд гойд аятайхан харагджээ. Тэр бүсгүй гоо үзэсгэлэнгээ гайхуулах гэсэн мэт гэнэт тонгойж, булбарай борхон шилбээ өвдөгнөөс дээхнүүр гялалзуулан байж шаахайныхаа горхийг чангалав. Ядуу доодсоос гаралтай, гэнэн хонгор охид аль эртнээс нааш бароны сэтгэлд таалагддаг билээ. Тэдний анхны дур тачаал ичимтгий зан ааштайгаа хослоод Лихтенфельдийн хорхойг гозолзуулна. Грекийн найрсаг мэргэжилтнүүд Каваллагийн агуулахын ажилчин хүүхнүүдтэй садарлуулан наргиулсныг бодохоос нуруу руу нь хүйт даах шиг хамаг бие нь хачин болно. Энд ч гэсэн дээ тиймэрхүү зүйл санаачилж болохоор хэр нь энэ болгарчууд юм санана сэтгэнэ гэж даан ч байхгүй улс. Нөгөө ажилчин бүсгүй толгой гэнэт өргөн, Лихтенфельдийн ширтэж байгааг мэдэв. Бароныг өөдөөс нь их л учиртай байртай малийтал инээхэд бүсгүйн хоёр нүд хачин том болов. Царайнд нь нэлээд сандарсан тэгээд зэвүүцсэн, улмаар уурласан байдал тодров. Тэгснээ энэ үл таних хүн ханзархай шаахайг минь хараад шоолж байна гэж бодоод хэлээ гаргав. Ингэхэд нь сээтэн хаяж байна гэж эндүүрсэн Лихтенфельд ч өөдөөс нь дажгүй хэлээ гаргаж орхив. Бүсгүй улам уурлаж, ямар нэг юм хашхирч барон руу хуруугаараа доогтойгоор заасанд бусад нь ч Лихтенфельдийн хэлээ гаргасан байхыг харжээ. Нирхийтэл инээлдэж хэн нэг нь зэвүүцэнгүй: «Ү—ү—ү!» гэж дуу тавив. Гэвч ядрахын туйлд хүрч, шалавхан харихын түүс болсон хүүхнүүд саатаж зогссонгүй. Нөгөө бүсгүй ч хамт яваад өглөө. 

	Энэ бүхнийг нягтлан бодогч, Прайбиш, Костов гурав харжээ. Нягтлан бодогч германаар

	— Сонин юм болж байх шив?.. гэж эелдэгхэн хэлэв. 

	Тэрээр бароны байр байдалд үнэхээр гайхсан боловч ихэс дээдсийн нүүрэн дээр илчилж зүрхэлсэнгүй. Прайбишийн сэтгэл зовсондоо царай нь час улайсан хэр нь уг хэрэг явдлыг бароны ердийн нэг гэм хоргүй тоглоом мэт дүр үзүүлэн малийтал инээж эвгүй сэтгэгдлийг булзааруулах гэж оролдоно. 

	— Саяны бүсгүй танд аятайхан санагдаа юу?.. хэмээн Костов гэнэт асуув. Түүний хоолойд бах нь ханасан өнгө тодрохыг хүн болгон мэдлээ. Тэгэхэд нь барон:

	— Тэглээ!.. Би ер нь жир улстай тоглож наадах дуртай хүн гэв. Лихтенфельдийг жир улсад үнэндээ сайн хүн юм байх гэж нягтлан бодогч л эндүүрчээ. Костов удахгүй тамхи хүлээж авч эхлэх гэж байна хэмээн Баташкид очиж хэл гээд нягтлан бодогчийг явуулав. Ариг нямбай Прайбиш чемодандаа авч явдаг гарын дүйтэй эхнэрийнхээ тохойг нь нөхөж өгсөн хуучин костюмаа гаргаж халаад дотуураа өмсөхөөр явлаа. 

	«Никотиан» пүүсийн ерөнхий мэргэжилтэн лүгээ хоёулаа үлдсэн Лихтенфельд түүнтэй ам хэлээ ололцох гэж эцсийн удаа дахин оролдов. Тэрээр Костовыг сугадан авч модот гудамжаар хөтлөн явах зуураа энд хамгийн хэцүү юм чинь уйдахын зовлон байдаг юм байна, уйтгараа гаргая гэвч учраа олохгүй байна гэж ярив. Лихтенфельд ийнхүү сэтгэлийн үгээ яриад, тамхи хүлээж авах ажлын үр дүн миний ааш зан ямар байхаас багагүй шалтгаална гэсэн санаа цухуйлгахаа мартсангүй. Уурлаж царай нь барайсан Костов:

	— Аа тийм үү?.. Бид тэгээд таныг юугаар яаж зугаацуулах хэрэг вэ? хэмээн асуув. Барон одоогийн шал өөр, хавьгүй хүчтэй тачаалдаа болоод баавгай авлах хорхойтойгоо мартчихаад охидын талаар бодож байгаагаа Костовт ярьсанд, цаадах нь хүйтнээр, ердөө л:

	— Бүтэхгүй гэв. 

	Мэргэжилтний царай гэнэт өрөвдсөн найр тавьсан янзтай болж, сугадуулж явсан гараараа өөрөө бароныг сугадан авч, дотно бөгөөд тоглоом хийсэн шинжгүйгээр:

	— Лихтенфельд гуай та байна шүү дээ!.. Орой болгож байгаад, тээр хуарангийн цаад талын харанхуй гудамжаар орвол чинь завхай хүүхэн бишгүй дайралдана. Сэтгэлдээ тохирсон хэдийг нь ч хамаагүй дагуулаад ирж болно. Тэгвэл чинь тэдэнтэйгээ наргих байраар манай пүүс хангаж чадна гэж ярив. 

	— Unsinn3!.. хэмээн барон ухаан тавьж байгаа хүн шиг дуу алдав. Энэ үеэр Фришмут, Прайбиш, фон Гайер гурав дөхөөд ирж явсан учир Лихтенфельд өөр юу ч хэлсэнгүй. 

	Маргааш нь фон Гайер Фришмут хоёр өмнө тийш машинаар гарч, Костов, Прайбиш, Лихтенфельд гурав ажилдаа орж, Борис хотын ажилгүйчүүдийн төлөөлөгчдийг хүлээн авч уулзлаа. 

	Муухан боловч цэвэрхэн хувцасласан туранхай хоёр эр, ах нь хэсгийн сэргийлэхэд цагдаа намхан хүүхэн ийм гурван хүн эрхэмсэг ерөнхий захирлын ширээний өмнө зогсоно. Захиралтай яаж уулзах, юу гэж ярих хэрэгтэй нь тэр гуравт хотын даамал нэгд нэгэнгүй зааварласан ажээ. Хүсэх зүйлээ төлөв даруу учиртайхан илэрхийлэх ёстой байлаа. Гэхдээ энэ талаар хамгийн их горьдлого төрүүлэх зүйл бол тэдний намын гишүүн бус явдал байв. 

	Эхлээд хоёр эрийн ахимаг нь ярив. Ноомой маягийн гунигтай царай, тунгалаг цэнхэр нүдтэй энэ хүнийг дуганч гэлтэй. Захиралтай уулзахдаа үзэмжтэй, цэвэрхэн хувцасласан байх хэрэгтэй тул өөрт байхгүйн учир эхнэрийнхээ хуримын цамцыг хуучин муу пиджак дотуураа өмсжээ. Ингээд эхнэр хүний цамц өмссөнөө бодохоос аминдаа ичиж, пиджакийнхаа энгэрийг байн байн эргүүлнэ. Эхлээд жаахан ээдэрч, түдэлгүй уужирч үнэн зөв өдий төдий юм ярилаа. Нэгийг ч санаанаас зохиогоогүй, хэлсэн ярьсан гашуун зүйл бүхэн нь сэтгэл зүрхний нь угаас гарч байгаа болохоор бодож санаж явдгаа энгийн бөгөөд ойлгомжтой, нэгд нэгэнгүй дэлгэв. 

	— Ноёнтон захирал минь, бид гэдэг улс дөнгөн данган амь зууж байна. Бүтэн найман сарын турш ажилгүй сууж байна. Хямгадсан хэдэн зоос маань дуусаж байдаг, гэтэл цааш амь зуух хэрэгтэй байдаг. Хүүхэд багачуул өвдөж зовоогоод, эмч домч, эм тан алинд нь ч барих мөнгө байдаггүй. Ёстой л бурханд залбиръя гэх нь ээ зулын шар тосгүй гэгч болоод байна... Бид чинь тийм ч муу улс биш шүү дээ. Коммунистуудаас холуур тойрч, эзэн төр, эх орноо л гэж боддог улс... Бидэнд хийх ажил л хэрэгтэй хэмээн царайчилсан дуугаар ярина. 

	Бодож санаж байгаагаа цэгцэлж байгаад үргэлжлүүлэх санаатай амьсгаа дарав. Гэтэл хажууд нь зогсож байсан нөгөө нөхөр нь хурал дээр сууж байгаа юм шиг гар өргөж, зөвшөөрөл эрсэнд Борис толгой дохино. Энэ бол хархан нүдтэй, аятайхан царайтай залуу ажилчин байлаа. Халимаг үсээ толийтол самнасан, ер нь гаднах байр байдлыг нь харваас ялихгүй хээнцэр голыг барьж хэлэхэд хайр сэтгэл амьдралын цог бадарч явдаг залуу халуун насны гангалах дур хүслийн шинж тэмдэг мэдэгдэнэ. Залуугийн пальто хуучин муу хэр нь ажилчдын дунд шинэ үзэл санаа дэлгэрүүлэгч нөгөө эмийн санчийн бэлэглэсэн хийц сайнтай пиджак, дотуураа эх оронч байгууллагуудын нэгний нь гишүүдийн өмсдөг тусгай хувцас болох цагаан эмжээртэй хар цамц өмсжээ. Энэхүү байгууллагын юмтай гишүүд ядуухандаа иймэрхүү цамц дуртай бэлэглэдэг байлаа. 

	Залуу өндөр дуугаар ийнхүү мэдэгдэв. 

	— Миний бие эх оронч ажилчдын хороонд багтдаг. Бидний байдал хэцүүдээд байгааг та нар мэдэж байгаа юм чинь... Цаашид иймэрхүү янзтай байж тэсэхээ болиод байна, ноёнтон захирал минь!.. Итали, Германд юу болж байгааг бод л доо. 

	Ширүүн дориун, бараг сүрдүүлэх янзтайгаар эзэн, ажилчин аль аль нь эх орончид байж гэмээж нь аливаа бүх асуудал аяндаа шийдвэрлэгдэх юм шиг ямар нэг шударга ёсны талаар ярина. Хотын даргын үгэнд орж, арай төлөв даруу ярьсан сан бол түүний энэ үг Борисын сэтгэлд нийцэх байлаа. Гэтэл хотын эх орончдын саяхан үүссэн хорооны амьд бурхан нь болсон эмийн санч таван лев, хивэн хорхойд ялимгүй идэгдсэн пиджакийнхаа тусламжтайгаар энэ залууг хэтэрхий зоригжуулжээ. 

	— Та бас ажилгүй хүн үү?гэж Борис асуув. 

	Борисын ийнхүү хэнэггүй асуусанд гайхсан залуу:

	— Тийм ээ, ажилгүй гэв. 

	«Никотиан» пүүсийн ноёнтон ерөнхий захирал ажилчин хүүхэн рүү нүүр хандуулав. Өөр рүүгээ харсныг их юманд бодсон намхан хүүхнийг

	— Бид гэдэг улс харангалж үхэх нь... 

	Намайг хараад байж юу хийх вэ, би өөрийнхөө тухайд биш, гурван хүүхдийнхээ тухайд ярьж байна... Өнчин хоцорсон тэр хэд минь золбин гөлөгнөөс ялгаа алга... Алт шиг сайхан ханийг минь нүгэл нь нүдээрээ гарсан муусайн македончууд хороосон... гэж зовлон тоочиж эхлэхэд нь залуу ажилчин хажуугаас нь

	— Хувийн гачигдал битгий тоочоод бай! гэж яриаг нь тасалдуулав. Хүүхэн ямар нэг болохгүй зүйл хэлчхэв үү гэж айсандаа таг чиг боллоо. Тэгтэл Борис: 

	— Мэдлээ!.. бид цөмөөрөө л хямралаас болж байна гэв. 

	— Цөмөөрөө гэж үү дээ?.. Дуганч байлтай бөгөөд номхон номой гэж хотын даргад магтуулсан, нөгөө нам бус ажилчны нүдэнд хүртэл доогтой харц тодров. Гэхдээ коммунист гэж бодох вий хэмээн айгаад үг сөргөөж зүрхэлсэнгүй. Эзэн төр, эх орноо гэж бодож явдаг муугүй хүн боловч энэ маань өөрт өлзийгөө өгнө гэж тэнэгрэхийн цаагуур тэнэгэрч явдаг хүн юм санж. 

	Тасалгаанд нам жим оргино. 

	— Яагаад таг чиг болцгоов!.. Та нарт тэгээд юу хэрэгтэй байгаа юм бэ?, хэмээн Борисын дуу ууртай, байж ядсан янзтай сонстоход ажилчид бараг нэгэн дуугаар

	— Ажил! гэнэ. 

	— Тэр ажлыг чинь хаанаасаа би олж өгөх юм бэ? гэж ноёнтон ерөнхий захирал зэвүүцэн, — Би хэдэн ажилчин хэрэгтэйгээ л хөлсөлсөн. Илүүг хөлсөлж чадахгүй. «Никотиан» пүүс бол буян үйлддэг газар биш гэв. 

	Эхнэрийнхээ хуримын цамц өмссөн ажилчин уруу царайлан:

	— Бид чинь харангалж үхэх нь байна гэсэнд, Борис мөрөө хавчин:

	— Одоо яая гэх вэ дээ? Ирэх улирал хүртэл тэсэхээс биш гэнэ. 

	Намхан хүүхний:

	— Хүү минь тэсэхгүй, турж үхнэ гэхэд

	— Үхнэ гэдэг чинь ч тийм амархан зүйл биш гэнэ. 

	— Амархан эсэхийг нь өвчин эмгэгт баригдсан улсаас асуу л даа. 

	— Тэднийг чинь эмч домчууд л мэдэх юм байгаа биз. 

	Борис гараа явуулж, бичгийн ширээний дээхэн талын цахилгаан товчийг дарав. 

	— Юу гэсэн үг вэ?.. Та тэгээд яах ч үгүй хэрэг үү? Энэ чинь нам бусчуудын хороог баллаж, коммунистуудын гарт хутга атгуулна гэсэн үг гэж эх оронч ажилчдын төлөөлөгч хүнгэнэв. 

	Борис ундууцангуй, янжуураа асаагаад зарлага орж ирэхэд:

	— Баташкийг дууд! гэв. 

	Хүүхэн нулимс арчих зуур:

	— Хүү минь, ажил өгч үз! Энэ бие, эхнэр хүүхэд бүгдийг чинь бурхан тэнгэр харж өршөөг... гэж гиншив. 

	— Бид чинь муу улс биш! Ядуугаас биш муугүй улс... Ийм л байна!.. Эзэн төрөө эрхэмлэн хүндэтгэдэг улс... хэмээн тунгалаг цэнхэр нүдэт ажилчин андгайлна. 

	Борис харин хэний ч үгийг үл тооно. Ажилгүйчүүдийн төлөөлөгчид, тэдний гачигдал зовлон тоочих үг яриа залхуутай, тэнэг зүйл санагдах тул намаг шалбааг руу санамсаргүй гишгэж орхисон юм шиг бодогдоно. 

	Хөлс нь цувж амьсгаадсан Баташки орж ирмэгцээ Борисын царай биш байгааг үзээд:

	— Та нарыг хэн оруулсан бэ? гэж давшлав. 

	Тэгэхэд нь намхан хүүхэн:

	— Хотын даамал... манаач... гэнэ. 

	— Яасан ичиж зовохоо мэддэггүй амьтад вэ?

	— Яасандаа ичиж зовох хэрэг вэ? хэмээн залуу ажилчны сөргүүлэн асуусанд, Баташки:

	— Ихэс дээдэс рүү ингэж шавцгааж болдог юм уу?.. Энэ чинь асрамжийн газар юм уу? гээд Борис руу гэмшингүй харсанд, өөдөөс нь:

	— Хэдэн хүн ажилд авч болмоор байна? гэж асуув. 

	— Нэгийг ч авах бололцоогүй. Би хамгийн сайнуудыг шилж авсан. 

	— Арван хүн нэмж ав... Энэ гурван хүнийг оруулна биз гэж ноёнтон ерөнхий захирал тушаагаад, төлөөлөгчид рүү гараараа зангав. 

	Баташки тэднийг хөлөөс нь толгой хүртэл хүйтнээр ажиглав. 

	— Ийм цөөхөн үү? Арван хүн гэдэг чинь юу байх вэ дээ?.. Нэрсийн жагсаалтаар хотын ажилгүйчүүдийн тоо мянга найман зуу болоод байна гэж эх оронч ажилчдын төлөөлөгчийн өчихөд Баташкийн уур шатаж:

	— Чамд өөр юу хэрэгтэй байна? Тэднийг чинь бид зүгээр тэжээх хэрэг үү гэнэ. 

	Залуу гунигтайяа гөлрөн зогсоно. Хөдөлмөр, капитал хоёрыг эвлэрүүлэх гэсэн эмийн санчийн төлөвлөгөө үндсээрээ баларлаа. 

	— Аль вэ, шалавхан тонилцгоо! Өөр бас юугаа хүлээгээд байгаа юм бэ?.. Эзэн та нарыг ажилд авснаас хойш гүйцээ юм биш үү! гэж Баташки хөөж тууна. 

	Залуу ажилчин дүнсгэр царайлан үүд рүү зүглэсэнд нөгөө нөхөр, намхан хүүхэн хоёр ч баярласан үг бувтнан араас нь дагав. Баташки хойноос нь энэ гурван хүн тус пүүсээр зүгээр тэжээлгэж суух болсон юм шиг:

	— Өөдгүй муу хар ноход!.. хэмээн зүхсээр хоцров. 

	Борис ирснийхээ нөгөөдөр эцэг эхийндээ очиж үдийн хоол идэхээр явлаа. Тэрээр эцэг эхдээ өнгөрсөн ядуу даржин амьдралын намаг шалбаагаас өрх гэрийг нь гаргаж өөд татан авсаархан тохилог байшин бариулж өгчээ. 

	Латин хэлний багш байсан хүн одоо энэ хотдоо хамгийн дээгүүр нөлөө бүхий хүмүүсийн нэгэнд тооцогддог болжээ. Тэрээр насны тэтгэвэрт гарч, соёлын байрны зөвлөл, «Пайсий эцэг4» гэдэг байгууллагын нутгийн салбарын даргаар сонгогдож, баяр ёслолын үеэр олны өмнө, энд тэнд нь латин оруулга оруулсан үг хэлдэг болсон бөгөөд шогч хүмүүс тэдгээр оруулгыг нь тогтоочихсон гуанзанд суух зуураа илтгэгчийг элэглэн шоолох боловч мэдэхгүйн харгайгаар тэр сайхан хэлний үгийг гуйвуулж утгыг хазайлган, тийн ялгалыг нь хольж хутган холион бантан болгодог байв. Редингот ч хүүгээ баян тарган хүн болсноос хойш ширүүн догшин зангаа дураар тавьж, эртний ромын консул шиг загнадаг болжээ. Алив ажил явдлыг түүнд танилцуулан санал зөвшлийг нь авахгүйгээр гүйцэлдүүлдэггүй болов. Нэгэн удаа саравч бүхий зах зээл байгуулах асуудал тавигдаж үүнд ромын эвдэрхий балгасын ор суурийг цэвэрлэх хэрэгтэй байтал Редингот болохгүй гэж тас зөрсөн учир хотын даамал огцрох өргөдөл оруулахад хүрчээ. Хотын даамлыг огцруулдгийн даваан дээр тэр хүү саравчтай зах зээлийг арга буюу өөр газар байгуулах болжээ. 

	Борисын эх харин тийм биш, урьдын гашуун амьдралаа дурсан санагалздаг мэт, өнөөх л бөглүү хэвээрээ үлджээ. Түүнийг эмэгтэйчүүдийн нийгэмлэгийн даргаар сонгох гэсэн боловч өөрөө татгалзаад, өнчин хүүхэд асрах хороонд орохыг зөвшөөрчээ. Энэ нь буянтай боловч нэр алдар багатай ажил байлаа. Урьдынхаараа гунигтай, даруу, элдэв санаашралд дарагдсан түүний сэтгэлийг Мариягийн өвчин улам их зовоож байлаа. Борисын гэр оронд тохиолдсон гай гамшиг эхийн сэтгэлийг хөндөж хүүгийн цаашдын амьдралын талаар түгшүүлэн зовооно. Марияг өөр хүүхнээр орлуулна гэдэг хэцүү хэрэг байв. Энэ гай гамшиг Борисыг минь сэтгэл санаагаар хэцүүдүүлнэ гэж хөөрхий эх гэнэхэн боддог байжээ. 

	Павел, Стефан хоёр гэж юу болохыг бүү мэд, аюултай замаар орсон Стефаныг ямар нэг уриалга тараасан хэргээр баривчлаад дор нь сулласан боловч эхийн сэтгэл их л түгшжээ. Хүүг нь ямар нэг далдын аюул газар сайгүй отоод байх шиг санагдана. Гурван хүү нь ийм өөр өөр замаар ордог чинь хэзээ хийсэн үйлийн үр вэ?

	Эх заримдаа гурван хүүгийнхээ гурвуулынх нь тухай зэрэг бодон, зан байдлыг нь зүйрлүүлэн суухдаа хэнд нь илүү хайртайгаа өөрөөсөө асууна. Тэгэхэд нь гурвуулаа л адилхан энхрий хонгор санагдана. Бие биесээс ялгаатай гойд гойд онцлогтой хэр нь гурвуул өөрийн нь мах цусны тасархай билээ. Павел бол бие бялдар, ухаан санааны хувьд хамгийн чийрэг бөх төрсөн сайхан хүү нь. Эхийн залуу халуун насандаа санаж, хүсэн мөрөөддөг байсан сайхан эр, хүүхнүүдийн харцыг булаадаг агаад өөрөө тэдний хойноос гүйдэггүй хэсүүлч үймээнч тийм хүн бол Павел аргагүй мөн билээ. Нэгэнт тийм үймээнч, номой тайван биш болж төрсөн болохоор хувьсгалт үзэл санаанд татагдан орж, түүний мөрөөр хөөсөн нь аргагүй санагдав. Борис бол ухаан санааны хувьд хязгаарлагдмал боловч айхтар овсгоотой, махруу, тэвчээртэй тулдаа л одоо ингэж баяжаад байгаа хэрэг шүү дээ. Ах дүү хоёртойгоо хүйтэн цэвдэг харилцдаг нь эхийн сэтгэлийг бага зэрэг гонсойлгоно. Гэхдээ л ядуу хоосон амь зууж байсан гунигт өдрүүдэд гэр орныхныгоо аргацааж байсныг нь хөөрхий эх яахан мартах билээ. Өөрөө ч гэсэн цагтаа энэ биеийн амьдралын хүнд бэрхийг хэчнээн хатуужил тэсвэртэй туулж явлаа даа, Борис яг л тийм тэсвэр хатуужилтай төрсөн билээ. Харин шазруун эрэмгий төрсөн Стефан Павелын замаар орсон хэр нь ахыгаа бодвол омголон түрэгдүү зантай. Энэ бол муйхар бөгөөд зоригтой төрсөн хүү нь. Эх өөрөө ч тийм хүн байхыг хүсдэг боловч мухар сүсэгтэй баригдсан болохоороо тийм болж чадаагүй ажээ. Стефан хамгийн аюултай зам сонгосон бөгөөд иймд нь ч болоод энэ хүүдээ илүү хайртай байлаа. Тэрээр ав адилхан эрэмгий зоригтой төрсөн, амьдралынхаа замаар адилхан махран зүтгэсэн гурван хүүгийнхээ аль алинаар адил бахархан, эрх захиргаанаас нь нэгэнт гарч, дор бүрийнхээ зам замаа хөөх болсон тэдэндээ зовуурьт сэтгэлийн угаас хайртай, эх хүний төрөлхийн түгшүүрт автагдан хувь заяаны нь талаар санааширч сууна. 

	Иймдээ ч Борисыг харангуут тэр нэгэн цагт ширүүн дориун харц, эх хүний энхрий хайраараа гурван хүүгээ эв түнжинтэй байлгахад нь тус болдог байсан эрх захиргаагаа дурсан гансрав. Борис жилийн өмнөхөөсөө ч хөндий, хүнийрхүү болжээ. Анх удаагаа Мариягүй, ганцаараа ирж буй нь энэ билээ. Нүүр царайг нь ажиглавал тарган цатгалан, тайван бардам агаад эхнэрт нь тохиолдсон азгүй явдал өчүүхэн ч юм бодогдуулаагүй мэт байв. Борис ээжийнхээ гарыг хүндэтгэнгүй үнсээд, эцэгтэйгээ жаахан цэрвүү мэндлэн, Стефаныг хараад эцэг эхийгээ хүндэтгэхийн эрхээр гайхсангүй өнгөрөв. Ах дүү хоёр гар барилцан, хоол өнгөртөл хэн хэн нь тэвчээртэй байхаа харцаараа ярилцаж тохиров. Гэвч тэр хоёрын энэ найрсаг байдал хэчнээн өнгөцхөнийг мэдэж буй эхийн сэтгэл гонсойно. Хоёр хүү нь эхийгээ л гэж төрсөн ах дүү хоёр шиг эвсэг царайлж байгаа хэрэг шүү дээ. Энэ хоёрыг холбох юм гэж өөр байхаа больжээ... Хэн хэний нь төлөө зовон шаналсаар өдий хүрсэн бөгөөд одоо хэн хэн нь хайрлахаасаа илүү ердөө л нэг хүндэтгэдэг болсон эх хүний үр болж төрсөн тулдаа өчүүхэн төдий боловч энэрэн хайрлах уян сэтгэлийн хүч л ах дүү хоёр юм шүү гэж аргагүй нэг санагдуулдаг төдий биз ээ. Юун гэвэл хэн хэн нь эхийгээ хайрлахаасаа илүү тус тусын зорьсон тэр зүйлийн хойноос улайран зүтгэх болсон хэрэг билээ. 

	Ах дүү хоёрын сэтгэл санааны өдөр шөнө хоёр шиг ялгаатай зөрүү гаднаас нь харахад ч илэрхий. Борисын хүйтэн царай, сайхан костюм хэчнээн сайн сайхан сэтгэл гаргалаа ч гэсэн ганц өөрийгөө боддог баян хүний аминч байр байдлыг илтгэнэ. Бэлэн хувцасны дэлгүүрээс худалдаж авсан хямд муу костюмтай Стефаны тэвчээртэй сэргэлэн харц, хонхгор хацартай царайд өөрийгөө гэж өчүүхэн ч боддоггүй эрэлхэг зоригтой хүний байдал илэрхий. Нэг нь «Никотиан» пүүсийн баян эзэн, нөгөө нь үгээгүй хоосон пролетари билээ. Нэг эхээс зулай зулайгаа гишгэж гарсан, аж төрөх адилхан хүч тэнхээтэй хэр нь зүрх сэтгэл нь шал өөр хоёр байлаа. 

	Эх нь энэ өдөр тэднийг уулзана гэж хэнд нь ч хэлээгүй, ирж хоол ид хэмээн урьжээ. Тэрээр хоёр хүүгийнхээ гал ус хоёр шиг таарамжгүй зан ааштайг мэднэ. Борис хэзээ янзааныхаараа иймээ тиймээ юм бодолгүй, Стефан харин нэг удаа яая гэх вэ гэж санаад иржээ. Нэг үгээр хэлэхэд уг нь эх эцэг ах гурваасаа өөрөө өөрийгөө хөл хорьсон байв. «Никотиан» пүүсийн агуулахад дорд албан тушаалын ажил хийж амиа борлуулан, ялихгүй бардам зантайдаа болоод ажилдаа байнга очиж аливаа туслалцаа авах, албан тушаал ахихаас ёжтой инээн татгалздаг байлаа. Харин ганц удаа... Ээжийнхээ гунигтай эелдэг инээхийг харахын тулд л ганц удаа очиж хийсэн хоолыг нь идээд ирж болно. Аав ах хоёр нь зэвүүг нь хүргэхгүй гэж шийдсэн янзтай байх учир Стефан ээжийнхээ ингэж хэлэлгүй авчирсан аргад энэ удаа уурласангүй. Аав ах хоёр нь харин ч бүүр томоогүй амьтныг яая гэх вэ гэсэн байдалтай мөрөн дээр нь найрсаг алгадаж байв. Ээжийг нь. л бодож ингэж байгаа хэрэг гэдгийг Стефан мэдэж байлаа. 

	Аав ээж, ах, дүү дөрөв суудлаа эзлэв. Хэдүүлээ халуун ам бүлийн ёсоор алиа хошин үг солилцож эхэллээ. Латин хэлний багш сургуулиасаа ядарчихсан, муухай ааштай ирж, хүүхдүүд нь зэвүүцэн таг чиг оргин сууж байж хооллосон болоод ходоод дундуур босдог байсан тэр үеийн юм хаа байх вэ, өнөөдөр ээж нь зулзага жигнэж, амттай үелэг бялуу тавьж, хүн болгон сэтгэл таашаан идэж уув. Редингот зогсоо зайгүй хошигнож, хундага хундагаар дарс дүүргэнэ. Хүүгээ баяжсан цагаас хойш алиа хошин, бүүр цэцэн мэргэн болох нь л арай дутжээ. Түдэлгүй яриа хөөрөөний байр байдал өөр болж ирлээ. Багш байсан мань эр хотод орон нутгийн музей байгуулах хэрэгтэй байна гэж хүүдээ аятайхан учирлаж эхлэв. Соёлын маань байр Эртний Ромын юм хум, турк гар бичмэл, Болгарын сэргэн мандалтын үеийн баримт бичиг өдий төдийг цуглуулаад байна. Энэ бүгдээр музей байгуулахад болно гэж ярихад нь Борис:

	— Тэгээд байгуулахгүй яагаад байгаа юм бэ? гэж асуув. 

	— Бид байр олсон, харин шилэн хаалгатай шүүгээ, шилэн тагтай тавиур л дутагдаад байна. 

	— Худалдаад л авахгүй юу?

	— Үнэ өртөг нь дийлдэхгүй байна. Соёлын байранд тийм их мөнгө яаж байх вэ?

	— «Никотиан» пүүс л ганцаараа тийм их мөнгөтэй хэрэг үү?

	Редингот инээд алдан, алтан номын хуудсанд миний хүүгийн л нэр ус бичигдсэн байх ёстой гэж мэдэгдэхэд нь Борис:

	— Танай тэр алтан ном гэдэг чинь гоё нэрээс цаашгүй, орлогын данс шүү дээ! Түүнд чинь эндхийн нарийнаараа хатсан улс л тамхины саравч шиг юм бариулаад түүний нь татвар өөрсдийн нь авах түрээсийн хөлснөөс нь давж гэмээж нь орлогыг нь бичиж авдаг гэв. 

	Стефан тачигнатал хөхөрнө. Борисын саяны егөөдсөн үг аятайхан санагджээ. Редингот буурьтай царай үзүүлж:

	— Чи минь арай тийм нарийн зан гаргахгүй биз гэнэ. Борис гэнэт:

	— Та бол юу гэж бодож байна даа, ээж ээ? хэмээн асуусанд эх нь давхийв. Стефаны инээхэд сэтгэл зүрх нь шимширч суужээ. Хүүхдүүд минь хоорондоо эвтэй сайн ингэж л инээж хөхөрч хөгжиж баясаж байдаг сан бол ямар сайхан бэ гэсэн бодолд автаад байснаа сая сэхээ орж, нөхрөө уурлавал ч уурлаг гэж зүрхлэн:

	— Миний бодоход өнчин өрөөсөн хүүхдүүд асрах явдал чухал. Хүүхдүүдэд хувцас хунар хүрэлцэхгүй байна гэсэнд Борис:

	— Тэгвэл эхлээд хүүхдүүдийн талаар юм бодох шив дээ. Музейн талаар дараа нь болъё гэж санал гаргав. Хэсэг дуугүй сууцгаатал Борис чекийнхээ дэвтрийг гаргаж, арван мянган левийнх дээр гарын үсэг зурлаа. Тоймгүй баян Борисын хувьд арван мянга юухан ч биш гэдгийг эх нь хүртэл ойлгожээ. Зарц кофе цай барив. Борис, Стефан хоёр төрсөн гэртээ дахин нэг цаг болохдоо эцэгтээ ханатлаа ярьж авах боломж олголоо. Редингот яриандаа согтож олон улсын байдал ямар янзтай өөрчлөгдөх талаар зөгнөн ярина. Гитлерийн тусламжтайгаар олон улсын гэрээ хэлэлцээрийг улан дороо гишгэчиж, бусдын армийг бут ниргэн, хил хязгаар руу нь цөмрөн орно. Ярианаас нь үзэхэд Гитлер аугаа их Болгар улс үндэслэн байгуулахаас өөр юм бодохгүй байгаа ажээ. Хоёр хүү нь хүлцэнгүй чагнан суух бөгөөд судас хатуурах өвчтэй хүнтэй үг зөрөх хэрэггүй гэж хэн хэн нь мэдэж байв. Ингээд хоёр хүүгээ явмагц эх нь өрөөндөө орж үүдээ түгжээд аяархан уйлжээ. 

	
АРВАН ДӨРӨВДҮГЭЭР БҮЛЭГ

	Лила ууланд хуралдсан нууц хурлаас хойш намын ажилд толгой өөд татах завгүй орсон боловч сайрхаад байхаар овойсон амжилт багатай л байлаа. Ажилчид цухалдахын туйлд хүрч гүйцээд, нэг л хачин, өө харсан, хэдрүүн болжээ. Лилагийн үгийг хайнгуут чагнаж, намын удирдамж зөвшөөрөхгүй байгаа нь илт хачин хачин юм асууна. Улс төрийн лоозон дан ганц идэвхтнүүдийг хөдөлгөх агаад тэднийг цагдаа нар ташуурдаад дор нь тараан хөөнө. Ажилчид энэ мэт юмнаас болж зодуулж нанчуулсаар байгаад залхаж халширсан бололтой. Түрүүчийн ажилчны намын5 гишүүдийн олонх ч гэсэн нэг л хачин болжээ. Мужийн намын хорооны заалтын дагууд хотын намын хороо тэднийг коммунистууд гэж тооцохоо больсон хэр нь тэд бол цөм л тухайн үедээ гавьяа байгуулсан улс билээ. Тэд одоо өөрсдийнхөөрөө ухуулан таниулах болж нөхдөөсөө онцгойрон тасрах боллоо. Үнэхээр гайхам хэрэг боловч заримдаа Лилад бараг адил үзэл сурталтай, нэг нь коммунист гэдэг нэртэй, нөгөө нь яагаад ч тэр юм бэ? ингэж нэрлэгддэггүй хоёр нам байгаа юм шиг санагдана. 

	Лила иймэрхүү бодолд дарагдаж, бэрхшээлд тулгаран, маргалдаж зөрсөөр байгаад Павелыг хэсэгтээ мартжээ. Түүний дүр наранд гандсан юм шиг бүдгэрэн умартагдаж алс харийн аль нэг оронд доншуучлан одсон ердийн нэг сүүдэр болон хувирчээ. Павел эхний үед Францаас. дараа нь Бразилаас, сүүлдээ Аргентиний нефтийн янз бүрийн районоос захидал илгээдэг, чин сэтгэлийн, дотно үгтэй тэдгээр захидал нь Лилад нэг их юм бодогдуулдаггүй байлаа. Хувь заяандаа баясан бахархсан байрын тэрхүү захидлын нь уншиж суухдаа Лила эгдүүцэн инээмсэглэхээс өөр яадаг ч үгүй байсан бөгөөд нэг удаагийн захидалд нь: «Чи ч хүссэндээ хүрчээ.. Эх орныхоо нарийн төвөгтэй хамаг асуудлыг бидэнд даатгаж орхиод, энэ дэлхий уудам юм хойно эрх дураараа жаргаж явах шив... Харин баяртай хөөртэй захидал бичсэн, тэгээд бодохоор энд байхад чинь намын сахилгаас өөр зүйл зэвүүг чинь хүргээгүй болохоор миний хувьд чамд уурлах учир алга. Миний амьдрал хуучин хэвдээ бөгөөд уул өөд хамт мацаж яваа жирийн өчүүхэн хүмүүсийнхээ дунд хэцүүхэн л байна. Бидний замд наргил мод дайралдаж, халуун нар ээвэрлэн таалахгүй байгаа хэр нь үүнээс болоод гуньж гутраагүй яваагаа хэлэх байна» гэсэн ёж үгтэй хариу илгээжээ. Павел сүүлчийн энэ захидалд нь хариу ирүүлсэнгүй. Иймэрхүү егөөдсөн үгс голыг нь яг олсон бололтой. 

	Павелыг захидал бичихээ больсноос хойш Лила түүнтэй дотно сайн байсан үеэ байн байн дурсан боддог болов. Ийнхүү дурсан бодоход гань ганцаараа өнгөрөөдөг шөнийн нойр нь хулжина. Иймэрхүү бодол санааг үлдэн хөөх гэж оролдон, болгоомжтойхон эргүүлээд байдаг нас залуу аятайхан нөхдийн талаар бодохыг хичээнэ. Хэн нэгний нь эхнэр болоход ер нь яадаг юм бэ? Гэвч маргааш нь агуулахад юм уу, нууц хурал дээр байгааг нь хармагц хэн нэгтэй нь амьдрал холбох, ойртож хавьтаж болохгүй гэдгийг санана. Тийм үед нь Павелын дүр улам ч тодорно. Түүнд өгсөн хайр сэтгэл нь мартан өнгөрөхийн нурамд хучигдсан юм шиг бодогддог нь тиймгүй тул сэтгэл зүрхэнд нь хэзээ ч балрахгүй ул мөр үлдээсэн тэр хүнийг дахин хүсэн мөрөөдөж эхэлнэ. 

	Павелыг явснаас хойш хотын намынхны хоорондын санал зөрөлдөөн намжив. Хотын намын хорооны ахимаг нөгөө хүн гол нь харлан, идэвхтэй ажил төрөлд оролцохоо больж, Макс Эшкенази хилийн чанад дахь товчооны үзэл санааг баримталдаг хэвээр боловч эв нэгдэлд хор хүргэхгүй гэж ам өгчээ. Стефан намын шинэ чиг шугамаас ялгаагүй «өөрийн» үзэл санаа боловсруулсан боловч намын ажил хэрэг баллаж мэдэх аюултай, эргэлзээтэй санаа үе үе толгойд нь ургана. Лила түүнийг тусгаарлан, ямар ч ажил даалгахгүй байх заавар өгчээ. 

	Хотын намын хороонд баахан шинэ залуус элсэв. Тэднийг өөрийнхөө үгэнд орж байгаа эсэхийг нь харгалзалгүйгээр намд элсүүлэхээр дэвшүүлжээ. Ийнхүү тус хот дахь намын нууц үйл ажиллагааны гол зангилгаа бүхнийг гартаа оруулав. Лила нүүр царай нь хонхийж цонхийн, улам ч ширүүн догшин болжээ. Хүлээсэн хариуцлага оюун ухааны нь хурц болгож, учирч мэдэх аюул занал ийм ширүүн догшин, хянуур болгожээ. Агуулахад ажилладаг идэвхтнүүд түүнийг хүндэтгэдэг боловч эрс, хүйтэн ааш зангаас нь айна. Лила аяндаа Лукан шиг болж хувирав. Намын чиг бодлого, амьдрал хоёрын хоорондын хавцал улам бүр гүнзгийрч байгааг Луканы нэг адил ажиглаж мэдэхээ болив. 

	 

	 

	Есдүгээр сар шувтрах шахаж, агуулахуудын хорооллоос тамхины хурц үнэр хамар цоргино. Галт тэрэгний буудлын цаад гудамжны гандсан хуайс модод жижиг шар навчсаа гунигтайяа унагана. Салхигүйг хэлэх үү, боловсруулсан тамхи ачсан машинуудын манаруулсан нунтаг шохой бужигнан улам ч бүгчим халуун болж тэсэхийн аргагүй. Нарийн тоос ажилчдын хөлстэй нүүр царайд наалдан, ам хамар руу нь орж шүдэнд шажигнана. 

	Лилагийн ажил хийдэг агуулах «Никотиан» пүүсийн агуулахын зэргэлдээ байдаг байлаа. Нэг өдөр үдээс хойхон ажлаас тараад явж байсан Макс Эшкенази араас нь гүйцэж ирэв. Тэрээр агуулахаас цуварч байсан ажилчин хүүхнүүдийн завсар хоорондуур, модон шаахайгаа тажигнуулсаар дөхөж ирэх зуураа:

	— Хүлээ, чамд нэг юм хэлэх гэсэн юм!.. Павелаас захиа ирсэн... Аяга буза6 залгилахгүй юу? гэв. 

	Лилагийн сэтгэлд дасал болсон гуниг буусан боловч даруй биеэ барьж, тоогоогүй царайлан:

	— Тэгье л дээ гэв. 

	Тэр хоёрыг ердийн нэг гуанзанд ороход хүнгүй байлаа. Максыг хоёр аяга буза захихад эзэн авчирч өгөөд, ажлаа хийхээр буцав. Цэвэрлээгүй ширээний дэргэд очиж суусан хойноо Лилагийн:

	— Хаанаас бичиж вэ дээ? гэж асуухад нь Макс:

	— Аргентинаас гээд, Лилагийн байдлыг цэгнэх мэт ажиглав. 

	— Аргентинаас уу?.. гээд, Лилагийн зүрх түгшүүртэйеэ шимширч, — Наргил модны сүүдэрт сэрүүцэж суугаа юм биз дээ гэнэ. 

	— Аанай ад үзэж нүд үзүүрлэдэг л хэвээр үү! Тэндэх нефтийн районуудад ажил хаясан ширүүн тулалдаан өрнөөд байгаа юм байна. Павел идэвхтэй оролцож, Аргентины коммунист намын гишүүн болсон байна. 

	— Өө тийм үү?.. 

	Лила өөр юу ч хэлж чадсангүй. 

	Тэрээр гадуур цувж буй ажилчдыг алмайран харна. Ажилчид хүлцэнгүй, тэгэхдээ даажигнасан янзгүй: «Харж байна уу!.. Лила маань сая л нэг гуанзанд оръё гэж шийдэж дээ. Тэгэхдээ эцэг шигээ хөгшин эр дагуулчихжээ» гэж хэлэх гэсэн юм шиг инээмсэглэнэ. Гэхдээ энэ эртэй намын ажил хэрэг ярилцаж байгаа биз гэж даруй тааварлана. 

	Лилагийн нүдний өмнө Павелын дүр хэзээ хэзээнийхээсээ тод томруун үзэгдэж, сэтгэлийг нь догдлуулна. Тийм хүн биш байжээ!.. Хоосон гоё сайхан үг урсгахаас цаашгүй амьтан гэж би хэтэрхий эндүүрдэг байжээ!.. Намаас хөөгдсөн атлаа аль харь оронд очоод намынхаа үзэл санааны төлөө тэмцэж явна гэдэг сэтгэлийн ямар лут хүч вэ!

	Лилагийн байр байдал өөр болж:

	— Тэгээд юу гэж бичиж вэ дээ? гэж асуув. 

	Макс байр байдлыг нь цэгнэн нүд салгалгүй ширтэн Павелын тухай юу бодож байгааг нь нэвт шувт мэдэж авч байх шиг байв. 

	Лилагийн уур гэнэт хүрэв. 

	Тэгэхэд нь Макс:

	— Шархадсан гэнэ. Гуяа буудуулсан боловч нэг их гэмтээгүй юм байх... Одоо эдгээд дахин тулалдаанд орж болох цагаа хүлээж байна гэнэ гэж ярив. 

	Лилагийн зүрх түгшүүртэйеэ оволзов. Гэгээн цагаан өдөр байснаа гэнэт харанхуй шөнө болох шиг. Гадуур цувж байгаа ажилчдын дүнгэр дангар яриа гэнэт холдон, алс бөглүү дуулдах болов. Павелын шархадсан тухай мэдээ сэтгэлийг нь үймрүүлжээ. Ингээд юу ч хийж чадахгүйгээ мэдэж байсандаа, Макс сэтгэл хөдөлсөн шалтгааны нь гадарлана гэж бодсондоо даруй биеэ барьж дөнгөөд, аль болохоор тоомсоргүй дүр үзүүлэхийг хичээн:

	— Эдгэнэ биз!.. Гуяны шарх аминд аюулгүй... Цаанадахад л өрөөсөн хөлтэй юм уу, хазгар болно биз гэв. Макс жаахан гайхсан янзтай харж энэ нь Лилагийн сэтгэлийг тайвшруулав. 

	— Ямар ч гэсэн Павел тун сайн хүн байна!.. Гэтэл та нар намаас хөөсөн хэмээн жирийн биш хэлэхэд нь Лила хүйтнээр:

	— Юугаараа тийм сайн юм бэ? гэж асуув. 

	— Юм бүгдээрээ!.. Та нарын одоогийн энэ учраа олохоо болиод байгаа бэрхшээлийг зөгнөн мэдэж байжээ. 

	Лилагийн харц цахилгаан гэрлийн цэнхэр оч шиг гялалзав. Павелын тухай гэнэт мартаж бяцхан догшин сахиус болж хувирав. 

	— Хэн тэгж учраа олохоо байгаад байгаа хэрэг вэ? хэмээн ууртайгаар асуухад нь Макс:

	— Хотын намын хорооныхон, та нар. Өчигдөр би «Никотиан» пүүсийн агуулахын идэвхтнүүдэд ажил хаялтын улс төрийн мөрийн хөтөлбөр танилцуулсан. Та нарын өгсөн удирдамжаас чинь өчүүхэн төдий ч хазайгаагүй, гэтэл ажилчид мөрөө хавчаад ёжтой инээмсэглэхээс биш, дуу шуу гарах хүн нэг ч алга... Ухуулах хуудас наахад л цөмөөрөө хөдөлнө!.. Ганц өшиглөөд л капитализмыг устгаж үнсэн товрог болгоно! Ганц дайраад л засгийн эрхийг гартаа оруулна!.. Энэ бүгдийг чинь одоогоор биелнэ гэж хэн итгэх юм бэ?

	Лила ууртаа царай нь улайж, уруулаа тас жимийнэ. 

	— Хэрэг явдлын жинхэнэ байдлыг харахгүй, ажилчдын дунд ухуулга хийж чадахгүй байгаа юм бол чинь бид чамайг ажлаас чөлөөлөөд өгөмз гэхэд нь Макс:

	— Та нар намын гишүүдийн дөрөвний нэг хувийг нь чөлөөлөөд байгаа шүү дээ гэв. 

	— Шаардлагатай бол тал хувийг нь ч чөлөөлнө. 

	Лилагийн харц цахилгаан гэрлийн цэнхэр оч шиг гялалзав. Түүний энэ харцанд илэрхий муйхар зөрүүд байдлын өмнө Макс хүчин мөхөстөв. Гэлээ ч гэсэн бүсгүйг зөв замд оруулах гэж дахин оролдов. Тэрээр нүүрийнхээ хөлсийг арчин:

	— Чамаас хэдэн зүйл асуувал болох уу? гэсэнд Лила хүйтнээр:

	— Асуу гэв. 

	— Намын өнөөгийн чиг шугам зүйтэй гэж чи итгэж байна уу?

	— Зөв байлгүй яах вэ

	— Тэгвэл ажилчид намын удирдамж биелүүлэхээ болиод байгааг чи юугаар тайлбарлах вэ?

	— Ажилчдыг үймүүлж эв нэгдэлгүй болгож байгаа та хэдийн л ажил явуулгын үр дүн. 

	— Өөр ямар ч шалтгаан байхгүй юм биз дээ?

	— Байхгүй

	— Чи үнэн голоос ярьж байна уу?

	— Тэгж байна! хэмээн Лила уурлав. 

	Лилагийн царай дахин хувьсхийж, Макс эвгүй энэ яриандаа эцэж ядарсан мэт гунигтай инээмсэглэн өөдөөс нь залхуутай ширтэн байж өрөвдсөн байдалтай

	— Битгий худал хэл!.. Жинхэнэ ажилчин хүний зүрх сэтгэлийн угаас урган гарч буй ариун хүсэл эрмэлзлээ чи нууж байна. Намын эв нэгдэл аль хэдийнээ задраад байхад түүнийг хамгаалах гэж хичээн аргаа барахдаа худал хэлж байна... Харин биднийг ингэж маргалдаж байхад ажилчдын ухамсарт намын Димитрович эв нэгдэл тогтож байна. Димитровын үзэл санаа бодит амьдралтай яв цав нийцэж байгааг чи ойлгохгүй байна гэж үү дээ? гэж хэлэв. 

	Лила хариу дуугарсангүй, түүний бодолд Лейпцигийн шүүхийн хурал дээр дэлхий дахиныг донсолгосон хэр нь намын бага хурал дээр нэрийг нь дурсалгүй өнгөрдөг тэр хүний оюун ухааны дүр тодрон, Лилагийн хувьд нэг бол өөрийн үзэл санаанаас буцах, эсхүл тэр хүнийг тэнэг муухайгаар буруутган зэмлэх хоёр замын аль нэгийг сонгох хэцүү бөгөөд шийдвэрлэх мөч тулгарлаа. Тийнхүү шууд буруутган зэмлэж чадалгүй эргэлзэж байсаар бөглүүхэн дуугаар

	— Георгий Димитров бол оппортунист хүн!.. гэхэд нь Макс:

	— Хар тэнэг! хэмээн дуу алдаж, огло үсрэн босов. 

	Лилагийн зүрх шимширнэ. Тэрээр өөрийн хэлсэн үгэнд лавтай итгэхгүй байжээ. Макс бузын үнэнд хоёр зоос гаргаж ширээн дээр хаяад гарах зуураа:

	— Сонсож бай... Өдий хүртэл намын төлөө зүтгэж ирснийхээ хувьд агуулахын идэвхтний зөвлөгөөнд оролцох эрх надад бий. Ажил хаялтын талаар бодож байгаагаа ажилчдын өмнө илэн далангүй хэлье гэж бодож байна... Хэрэв зөвлөгөөнд оруулахгүй юм бол чинь та нарыг үнэн үг дуулахаас хулчийж гэж үзнэ шүү гэхэд нь Лила уруу дуугаар:

	— Бид чамайг дуудна гэж амлав. 

	Макс салах ёс гүйцэтгэлгүй гарч одлоо. Хэсэг азнахад гуанзны эзэн эргэж ирсэнд Лила Максын ширээн дээр орхисон мөнгө рүү зангав. Ингээд тэндээс гарахад баглагч ажилчин зуугаад алхмын урд өндөр нуруулан явж харагдав. Макс урт гараа савлан тайвуун явсаар номын дэлгүүрийн цонхны өмнө ном харахаар зогсоно. Лилаг дэргэдүүрээ өнгөрөхөд огт танихгүй хүн шиг тоомсоргүй хяламхийв. 

	 

	 

	Лила маргааш нь Макстай ярилцсаар эргэлзэж тээнэгэлзэхэд хүрч шаналж гүйцээд ажилдаа ирлээ. Намын шинэ чиг шугамыг зөвшөөрөх, эсэргүүцэх яавал зохих шижим сэжүүр бүгдийг эргэцүүлэн бодож нойргүй хоносон агаад дахиад л намын эв нэгдэл гэдэг аминд ордог ганц бодлоо шүүрэн авчээ. Төв хорооны шийдвэрийг л биелүүлэх хэрэгтэй өөр ямар ч яриа байхгүй!.. Гэтэл Павелын тухай гуниглан дурсаж, ажилчдын байр байдал биш болсон, Макстай өчигдөр ярилцсанаа эргэн бодоход цорын ганц иш үндэстээ хүртэл эргэлзэхэд хүрнэ. Юм бүхэн холион бантан болж гүйцжээ. Ухаан бодол ямар нэг зам сүвэгчилж хайвч гарах газар байдаггүй. Элдвийг эргэцүүлэн бодох завсар өнөөгийн удирдлагын муучилж нэр төрий нь гутаах гэж чармайж буй тэр нэг хүний дүр дахин тодорно. Гэвч гүжир гүтгэлгийн өмнө эрэлхэг, хүчирхэг хэвээр байгаа тэр хүний дүр ч ийм цаг мөчид нь Лилад тусалж үл чадна. Эрэлхэг зоригтой хэр нь арвитай хал үзэж хашир суугаагүй намын ажилтан болох хөөрхий Лилагийн хувьд Димитров бол ажилчин ангийг эзэд лүгээ эвсэн зохицох аюултай зам руу түлхэгч оппортунист хүн байсаар байлаа. 

	Намрын бүрхэг өглөөний хүйтэн уур амьсгал бие хайрна. Нойргүй хоносон Лилагийн бие ядарч аягүйрхэнэ. Агуулах руу шоргоолж шиг цувах ажилчдын дүнгэр дангар яриа, модон шаахайтай олон хөлийн түргэн түргэн алхаа нэгэн хэвийн дуулдаж уурыг нь хүргэнэ. Гэхдээ ажилчид эздэдээ ийм номой дуулгавартай юм шиг санагдаж байгаагаас биш угтаа тиймгүйг Лила даруй ойлгов. Урьдын хэвээр л цалин хөлс, хөдөлмөрлөх нөхцөлийн талаар маргалдаж, мастеруудтай хэрэлдэн, зарим үед зодоон цохионд хүрнэ. Лила ажилчдыг хонь шиг номхон болж гүйцжээ гэж сэрдсэн нь нэг талаар намын ажил хэрэг бүтэлгүй байгаа явдалд уур нь хүрч бухимдсандаа, нөгөө талаар ажилчдыг ямар нэг иш үндэсгүй уриа лоозонгийн улмаас цагдаа нарт нанчуулж нүдүүлэхгүй байх юм сан гэж бодсондоо энэ билээ. Болгарын капитализм үндэс сууриараа өмхөрч гүйцээд ганц түлхэхэд яйраад унахуйц болоод байгаа мэт хоосон домог тамхины эздээс гадна Газар тариалангийн холбоо гэж ажилчдын бас нэг атаат дайсан байгаа юм шиг үг ярианд үнэмшдэг хүн үгүй болжээ. Лила энэ бүгдийг ухаармагцаа дахиад л гарах замгүй нөгөө бодолдоо төөрөлдөж эхэлнэ. Агуулахын бичиг үсэггүй идэвхтнүүд энэ бүх бэрхшээлийг өөрөөс нь хавьгүй хялбар туулан өнгөрүүлдэг мэт байв. Тэд бол намтай холбоо харилцаа таслах, хоосон цэцэрхэхийн оронд өөрсдийн санааны зоргыг дагах агаад Лила үүнийг нь аман дээрээ зэмлэдэг хэр нь сэтгэлийнхээ угт сайшаадаг байв. Идэвхтнүүдийн ухуулга таниулга нийт ажилчдын санаа сэтгэлд гайхалтай нийцнэ. Тэдний ухуулга ажилчдын дайчин цог золбоог бууруулах бүү хэл, харин ч тогтуун, ухаалаг нь нэг үгээр хэлэхэд эздийн хувьд нэн аюултай болгоно. 

	Гэвч идэвхтнүүдийн байр байдал Лилаг уурлуулна. Намын удирдлагын зөвшөөрөлгүйгээр зохиодог шуурхай, нууцгай хурал зөвлөгөөний нь явцуурхах үйл ажиллагаа гэлтэй. Тэднийг өөрсдөө л ёстой төөрөлдөж, шинэ чиг шугам боловсруулах гэж байгаа нь энэ гэж эв нэгдэл сарниулж буй тэр хүмүүс л ийм юм руу түлхээд байгаа бололтой. Макс гэгч энэ сэжигтэй хүн муу санаатай хөдөлж байна!.. Павел яасан уран аргаар нэр төр олж авна вэ?.. 

	Лила ууртаа уруулаа тас жимийн, алхаагаа ширүүлэв. Оюун санаа нь улам бүр саруул хэр нь гунигтай болно. Ийм байдлыг хойшид тэвчиж сууж хэрхэвч болохгүй... Дахиад хэдэн хүн намаас хөөх хэрэгтэй... Ингээд хамгийн түрүүнд Максыг хөөхөөр төлөвлөөд, толгой өргөнгүүтээ хоёр дахь хүнийг өмнөө явж байхыг харав. Энэ бол ажилчдын төлөөлөгч агсан Блаже байлаа. 

	Тэрээр таньдаг улстайгаа хөгжилтэй, тоглоомын үгээр мэнд ус солилцон, ажил хийдэг агуулах руугаа яарч явлаа. Бие багатай хүн болгоны нэг адил тун бардам явна. Хоёр гараа хармаандаа шургуулчихсан цээжээ азарган тахиа шиг тэвхийлгээд явж байгааг нь харваас Ардын хурлын ордон руу очиж үүдний харуулыг өөртөө ёсолно гэж бодож яваа хүн гэмээр. Ноднин намрын хориглолтын дараа ардын төлөөлөгчийн эрхээ хасагдаж, олны өмнө засаг төрийг дайрч доромжилсон хэргээр гурван сар хоригдох ял авсан билээ. 

	Лилаг хажуугаараа зэрэгцэн ирэхэд Блаже:

	— Сайхан нойрсов уу, Лила!.. гэв. 

	Хөдөлгөөнтэй, залирхаг байрын царайтай түүнийг малийтал инээхэд өргөн духтай, шонтгор эрүүтэй нүүр нь гурван өнцөгт мэт байв. 

	Лила ууртайгаар:

	— Сайхан, та сайхан нойрсов уу? хэмээн хариу мэндлэв. 

	Лила долоо хоногийн өмнө «Дюрингийн эсрэг» гэдэг ном унш гэж өгсөн бөгөөд Блаже даруй номын тухай яриа үүсгэж нам дуугаар:

	— Энгельсийн бичсэн юм хэцүүхэн байна шүү!.. Би гэдэг амьтан гүн ухаан бас л сайн ойлгохгүй байна... Нэг мөрөөр сургууль соёл хөөгөөгүй болохоор хэр юм биз дээ... Зарим зүйлийг чамаар тайлбарлуулах юм сан гэж зовлон тоочив. 

	Лилаг нэг л ёозгүй царайлаад, дуу шуугүй байхад Блаже сэтгэл зовнисон янзтай:

	— Үгүй энэ чинь!.. Чи минь яаж орхио вэ? гэнэ. 

	Лила өөдөөс нь шулуухан уурлаж:

	— Чи ер нь намын хүн үү, аль эсхүл хагарал гаргагчдын нууц төлөөлөгч үү?.. Удирдлагын зөвшөөрөлгүйгээр юун идэвхтний хурал мурал гээд байгаа юм бэ? Намын хуучин, шинэ чиг шугамын талаар ярих эрх хэн чамд олгосон юм бэ? Димитровын талаар асуудал үүсгэх эрх хэн чамд олгосон юм бэ? хэмээн дуу намсган асуув. 

	— Байз, Лила минь!.. хэмээн Блаже ийш тийш түгшүүртэйеэ хялмалзан, — Энд ийм юм ярьж тохирохгүй.. Би ердөө л... 

	— Юуны чинь «ердөө л... » Намын хуучин, шинэ чиг шугам гэдэг юм байхгүй гэж мэдээрэй!.. Димитровын талын асуудлыг Төв Хороо шийдэхээс биш, чи бид хоёр шиг нь шийдэхгүй! Яасан дураараа толгой вэ?

	Блаже гунигтайяа. 

	— Иш-ш, Лила минь!.. Нуугаад байх аргагүй юм гэж бас байна шүү дээ... Түүний чинь сохор хүн ч мэдэж байгаа юм гэнэ. 

	Лила захирангуйгаар гар занган:

	— Ямар ч байсан дуугүй яв!.. Төвөгтэй өдрүүд бий нь бий, тэгэхдээ бид шийдвэрлэнэ. Тэгж ч та нар биднийг сонгосон юм байгаа биз дээ гэхэд нь Блаже гэнэт уурлан:

	— Тийм байж шийдэхгүй байгаад чинь л хамаг учир байна!.. Шийдлээ ч гэсэн шал буруугаар шийдэж байна гэв. 

	— Аа, тийм үү?.. Чи яасан ичдэггүй эд вэ? Чи ер нь юу юм бэ? Юу юм бэ, хэлээд орхи!.. Мэддэг чаддаг юм байна уу? Уншсан номсоод байх юм байна уу?.. Дэмий чалчихаас өөр мэдэх чадах юм чамд алга. 

	Блаже тэгэхэд нь бардам өгүүлрүүн:

	— Юм мэддэггүй ч гэсэн ажилчдын юу бодож байгааг ойлгоно. 

	— Ажилчид юу ч гэж бодож байж болно!.. Харин нам яаж шийдвэрлэх нь чухал... Аль эсхүл нам хэрэггүй, тараавал зохих болоод байгаа хэрэг үү?

	— Чи очиж очиж намайг ийм юм хэлэх гэж байна гэхнэ үү?.. Лила минь ийм муухай юм битгий санаж бай!.. Нам миний хувьд чухам юу болохыг чи ч өөрөө мэднэ. 

	— Юу ч биш болсон шиг байна!.. Чи эв нэгдэлд хор хүргэж байна. Би чамайг заавал хөөх хэрэгтэй гэдэг санал тавина. 

	Блаже гайхсандаа болоод:

	— Намайг хөөх хэрэг үү?.. Намайг уу даа?.. гэж шивгэнэнэ. 

	— Тийм ээ, чамайг! Өөр хэнийг байх хэрэг вэ?.. Чи өөрийнхөө сүрхий сайнд ардын хурлын төлөөлөгч болсон гэж бодож явдаг уу? Тийм биш, бид л нэрийг чинь дэвшүүлж, бид л сонгосон!. - Чи ер нь чалчихдаа сайн боловч намд тэр болгон хэрэгтэй юм чалчдаггүй хүн шүү дээ. 

	Мэл гайхаж цэл хөхөрсөн Блаже дуу шуугүй хэд алхлав. Замын бэлчир дээр ирэхэд, өөрийнхөө агуулах руу эргэх хэрэгтэй болсон Лила салахынхаа өмнө:

	— Дуугаа татасхийж явсан чинь дээр шүү!.. гэв. 

	Блаже гэнэт үг хэлэхтэй болж:

	— Хөөвөл хөөхөөс дөө!.. Та нар ер нь хөөхөөс өөр юм хийж чаддаг биш! гэв. 

	 

	 

	Лила Блажетай уулзаж сэтгэл үймэрсэн чигээрээ боловсруулах тасагт орж ирээд, ажлын өдөр эхэлснийг дохиолон хонх жингэнэхэд сүрэл жинтүү дээрээ ууртай суулаа. Ийм үед нь ярдаг, муухай ааштай бүсгүй гэлтэй. Ажилчин хүүхнүүдийн зарим нь ийм муухай зантай байгааг нь хараад тоглоом хийх гэж үзсэн боловч амжилт олсонгүй. Лилаг хорсолтой хариулахад цаадуул нь дуугаа хураана. Лилагийн хуруу гар хортой хүрэн шар навч сурмаг ялгана. Салхивчийн дуу нэгэн жигд хүнгэнэн, мастер юунаас ч болсон юм бэ, баглагчдыг харааж зүхнэ. Лила ажилчид намд ямар янзтай ханддаг болж байгааг улам бүр гол гонсойн бодно. Намаас хөөнө гэж сүрдүүлээд ч нэмэр алга. Блажегийн зоримог үг Лилаг эргэлзүүлжээ. Хэдий болтол ингэж байх хэрэгтэй вэ? Аль эсхүл шинэ замаар орох хэрэг үү? Гэтэл ямар замаар! Шинэ зам гэж байхгүй, бий болох ч үгүй!.. Өнөөгийн чиг шугамыг аль нэг талаар өөрчилнө гэдэг бол оппортунизмд оруулж тэмцлийн гол шугамаас ухрахад хүргэнэ гэсэн үг. Ер нь улам бүр хатуухан үзэлцэж ямар ч байсан урагшлаад л байхаас өөр зам байхгүй. 

	Тамхины навч ялгаж буй Лилагийн хуруу гар үнэт тэр барааг хугачна. 

	— Чи чинь эрүүл байна уу, солиороод байна уу? Эцгийн чинь юм биш шүү, яагаад гэмтээгээд байна?.. гэх хэн нэг хүний ширүүн дуу орой дээр нь хадав. 

	Толгой өндийлгөн харвал сахал самбайгаа мөлчийтөл хуссан хэр нь өчигдрийнхөө уусанд нүд нь бага зэрэг бөлцийсөн мастер дэргэд нь зогсож байв. 

	— Иймийг чинь баруун тийш нь хураадаг юм уу? Яасан олон навч гэмтээгээ вэ? гэж мастер загнана. 

	Лила тэгэхэд нь

	— Угийн ийм байсан юм гэв. 

	— Битгий худал хэлээд бай, хар гичий минь!.. Ямар янзтай ялгаж байгааг чинь хагас цаг харж байна. 

	Лилагийн хажууд ажилладаг нэг хураагч хүүхэн:

	— Чи л өөрөө ёстой гичийгээс гарсан байх даа гэв. Мастер Лилагийн тухайд мартаж, хураагч хүүхэн рүү эргэнэ:

	— Юу гэнэ ий! Чи бас хуцах санаатай юу?.. Бас ажлаас хөөгдөх дур чинь хүрээ юү? гэхэд бас нэг хүн тайвнаар:

	— Цөмийг маань хөөчих юм бол энэ ажлыг чинь хэн хийж өгөх хэрэг вэ? гэж асуув. 

	— Хийх хүн олдоно!.. Ажилчин ол—о—о—н байна!.. Ёстой л шанагаар утгаад авахаар байна даа. 

	Мастер бусад тасгаар сэлгүүцэж, ажилчдыг хатгаж төнхөх ажлаа цааш үргэлжлүүлэв. Шартсандаа толгой нь өвдөн суудал дээрээ тогтож үл чадна. 

	Лила анхааралтай ялгаж эхлэв. Мастерт уур нь хүрсэн боловч өөдөөс нь үг сөрсөнгүй. Намын ажил төрлийг бодоход агуулахад ингэж суудаг нь илүү зүйл шиг санагдана. Намын жинхэнэ туршлагатай ажилтан хүн шүү дээ Над шиг намын ажилтан хүн бодож боловсруулах, сурч мэдэхэд ахиухан цаг зарцуулж, энэ дайсагнагч ертөнцтэй тэмцэх шинэ салбарт орж ажиллах хэрэгтэй юм биш үү? Эцсээ хүртэл тамхины агуулахын ажилчин явах хэрэг ер нь байна уу?.. Байх нь ч байна!.. Ажилчин хүн л тууштай коммунист байж чадна! Хар бор ажил, хөх цамц л зөв зам зааж өгнө! Харин Блаже мэтийн хоосон чалчигчид, Павел, Макс Эшкенази хоёр шиг хөрөнгөтний хэв зуршилтай зууралдсан сэхээтнүүд, хотын намын хорооны тэр нэг ахимаг хүн мэтийн улсыг намаас шууд зайлуулах хэрэгтэй!.. Түр зуур боловч ухарч, элдэв холбоотон хамсаатан гэж ярих эвлэрч зохицно гэж санахын ч хэрэггүй!.. 

	Лилагийн нүдэнд ууртай, гунигт харц тодорно. Тамхины навч дахиад л хугалж эхэлснээ анзаарсангүй. 

	 

	 

	Үдийн хоолны өмнөхөн агуулах дээр гэнэт бөөн үймээн дэгдэж, тамхи боловсруулах тасгийг даруй хамрав. Ажилчид бие биес рүүгээ хазайн «Цагдан сэргийлэхийн байцаагч ирж гэнэ!» гэсэн түгшүүрт мэдээ шивнэлдэн дамжуулна. Зарим нь гараа гозолзуулан ойролцоо улсдаа дохио өгч, зарим нь нөхдөдөө амжиж мэдэгдэх, аль эсхүл юу болж байгааг харахын түүс болж гарах зөвшөөрөл гуйна. 

	Энэ бүхнийг ажиж мэдсэн мастер ууртайгаар:

	— Муусайн хар чөтгөр!. Та нар юу болцгоож орхив!.. Шар зөгий хатгах гээд байгаа юм биш биз дээ? гэнэ. 

	— Зөгий зөгийдөө бүүр цагдан сэргийлэхийн зөгий хатгах гээд байна. гэж хижээл ажилчин хүүхэн өчсөнд мастер:

	— Ажлаа хийцгээ! Ганц ч хүн гарч болохгүй?.. Хорон муу санаатай юмнуудыг айлгаж байхад зүгээр гэснээ, сэтгэл санаа нь их үймэрвэл ажил олигтой хийхээ байна гэж даруй ухаарч:

	— Юунаасаа айсан хар тэнэгүүд вэ? Манай захирал сайн хүн. Та нарын хэнд чинь ч гар хүргүүлэхгүй гэж хүүхнүүдийг аргадаж ятгав. 

	— Тэр ч гайгүй юм байхаа! Бидэндээ л дарга болохоос биш, цагдан сэргийлэхийн байцаагчийн дарга биш шүү дээ? гэж баглагч татгалзсанд мастер:

	Тийм нь ч тийм. Тэгэхдээ л хоёр хундага архиар аргална гэж мэдэмхий тайлбарлав. 

	Тэгэхэд нь баглагч:

	— Архи архиараа, алба албаараа шүү дээ? гэнэ. 

	Мастер ажилчдыг өмгөөлөн хамгаалдаг хүн болох гэж энэ мөчийг ашиглан:

	— Ажлаа тайван хийцгээ! Ямар ч аюул байхгүй... Та нарын өмнөөс хариуцлага хүлээх хүн чинь би байна гэнэ. 

	Энэ үгийг нь тоох хүн даан ч байсангүй. Түрүүчийн мэдээ ам дамжсаар улам давслагдаж, байдал чухам дээрээ гайгүй хэр нь хавьгүй аюултай болов. 

	— Байцаагч энгийн хувцастай хоёр ч хүн дагуулж явна гэж хэн нэг хүн мэдээлэв. 

	— Бас цагдаа нар явж байна! гэж өөр нэг нь нэмэв. 

	— Нэг л хүнийг тамлаж гарах бололтой доо!.. 

	— Хүний цусан ундаатнууд!.. 

	Хүн болгон л Лила руу харна. Ажилчид аанай л бас шивнэлдэж эхлэв. 

	— Энэ муу бүсгүй үйлээ үзжээ!..

	— Голтой л юм үлдээх байх. 

	— Аятайхан царай зүс нь юу ч үлдэхгүй л дээ!.. 

	Лила энэ бүх яриаг дуу шуугүй чагнаж суув. Зүрх нь шимширч, хоолой нь аргана. Аюул ойртож байна гэж мэдсэн боловч юу ч мэдээгүй юм шиг сууж, царай нь л цонхийн цайжээ. 

	Энэ үеэр оо энгэсэг болсон, полдгор тарган зарлага хүүхэн орж ирж харагдав. Мастерт хүүхэн олж нийлүүлдэг ажилтай хүн гэж улс ярилцдаг байлаа. Зарлага хүүхэн Лилагийн сууж буй ширээ рүү чиглэв. Анир чимээгүйн дунд гутлын нь өсгий шал тог тог цохин тасаг дотуур явж байх зуур нь түрүүхэн мастерын өөдөөс ам ангайсан нөгөө хижээл хүүхэн чанга дуугаар:

	— Завхай минь ямар хэрэгтэй морилж явна даа? гэж асуув. 

	Олон хүн нэгэн зэрэг нирхийтэл инээлдсэн боловч дорхноо нам жим боллоо. Зарлага хүүхэн царай нь улайчихсан, зайдуу зогсоод, Лилаг дагаад яв гэж дохиход Лила чангаар:

	— Яах гээ вэ? гэв. 

	— Захирал дуудаж байна. 

	Лила яаралгүй өндийж, хормогч дээрээ үйрсэн тамхины навчийг сэгсрээд, үүд чиглэн тасаг дотуур явж байтал гэнэт баглагч ажилчин:

	— Ажилчид аа! Лилаг баривчилбал нь цөмөөрөө цуглаан зохиож ажил хаялт зарлана шүү гэж мэдэгдэв. 

	— Зүйтэй!.. хэмээн өөр нэг хүн дэмжсэнд

	— Цөм бэлэн байх хэрэгтэй... гэж бас нэг хүн түрэв. 

	— Бид салгаад авч дөнгөнө!.. гэж хураагч хүүхнүүд хашхиралдана. 

	— Баривчлах гээд үзэг л дээ! хэмээн тал талаас сонстов. 

	Лила хэсэг зуур саатан зогсож, гараа өргөөд:

	— Нөхөд минь, тайван байцгаа!.. Юу болохыг нь харцгаая гэв. 

	Чимээ шуугиан намдаж, Лила конторт явж орлоо. Мастер ийнхүү гэнэт үймрэн хөдлөхийг гайхан харсан тул

	— Хөөе та минь, юу болох нь энэ вэ? Та нарыг ямар юм хатгаж орхив? гээд ам нь дахин ангайсан боловч ажилчид нэгэн зэрэг:

	— Ү—ү—ү!.. гэж орилолдоод юм хэлүүлсэнгүй. 

	Мастер айж

	— Байз л даа та минь! Юу болсон хэрэг вэ? Учрыг нь олцгооё л доо гэнэ. 

	Ажилчид дахиад л нэг хүн шиг зэвүүнээр:

	— Ү—ү—ү! гэж орилолдов. 

	Лила контор луу айсаар явж байснаа гэнэт баясан баярлажээ. Аюулын тухайд мартаж, ажилчид өөрийг нь өмгөөлөн нэг хүн шиг хөдөлснийг бодож явав. Удирдлага, намд хэрхэн ханддаг болсны нь элдвээр эргэцүүлэн бодож сүүлийн үед ажилчдыг хардаж явдаг болсон нь буруу байх нь ээ. Макс Блаже хотын намын хорооны ахимаг хүний бодож байгаа ч иш үндэсгүй зүйл. Ажилчид намын удирдлагыг хайрлан хүндэтгэж түүний төлөө зогсож байна!.. Намын эв нэгдэл сарниагүй л юм байна! гэж бодлоо. Лила тамхи боловсруулах тасагт болсон зүйлд сэтгэл хөдөлсөндөө болоод ийм байгаагийн шалтгаан чухам юуных вэ гэж ч эргэцүүлж бодсонгүй. Ажилчид өөрсдийг нь бараг долоо хоног болгон үр ашиггүй үймээн шуугиан дэгдээхэд албадан шахдаг болсон явцуурхагч хотын намын хорооны нарийн бичгийн даргын нь хувьд бус харин хэзээнээс нааш эрх ашгийг нь хамгаалж ирсэн эрэлхэг зоригтой хүн гэж үзсэндээ л ингэж өмгөөлж байна гэдэг бодол толгойд нь даанч орсонгүй. 

	Ажилчид дуу нийлүүлэн сүртэйеэ хашхиралдсаар байгаа нь Лилад сонстох агаад зүй ёсны эсэргүүцлийн хилэнт, хүчирхэг энэ нүргээн араас нь давлагаа адил гүйцэн, айж эмээхийн эцсийн үлдэгдлийг үлдэн хөөж зориг хүчийг нь чангалав. Лилагийн царай гүн бодолд дарагдсан янздаа боловч ягааран туяарч, уруул нь чийг даалаа. 

	Захирлын өрөөнд ороход өөдөөс нь үнэртэй усны танил анхилам үнэр, тамхины утаа сэнхийв. Захирал ширээний ирмэг дээр хоёр хөлөө зөрүүлдүүлэн тавьж зөөлөн сандалд залхуу нь хүрсэн янзтай бараг хэвтэж буй харагдах бөгөөд үнсний сав тамхины хэрэгсэл өрсөн ширээний хажуугийн урт зөөлөн сандал дээр шон шиг цэх сууж байгаа байцаагч лиш цэцгийн багцаас сугалан авч хамраа маажна. 

	Лилаг дуугүй толгой дохин, өмнөө ирж зогсоход захирал янжуур асаах зуураа:

	— Юу гэж явна даа? гэж асуув. 

	Лила тайвнаар:

	— Та дуудсан гэсэн шүү дээ гэв. 

	Захирлын хавирсан асаагуурын дөл сүүмийсхийн өтгөн цэнхэр утаанд бүрхэгдэн унтрав. Утааны цаанаас ухаалаг боловч жудаггүй, зэвүүн харц өөр рүү нь ширтэж байгааг Лила ажиглав. Сүүмийсэн ёозгүй энэ харц хөлөөс нь эхлэн ягуухан дээшилсээр цээж, мөрий нь дамжин эцсийн бүлэгт нүүр дээр нь тогтов. 

	Байцаагч гэнэт:

	— Ердөө л ангорын7 мигуй гэсэн үг байна гэнэ. 

	Тэгэхэд нь Лила ууртай, хүйтнээр:

	— Үүнийг л хэлэх гэж дуудсан хэрэг үү? гэсэнд, захирал, 

	— Үгүй дээ!.. Яалаа гэж!.. Надад чамтай юм ярилцах хүсэл ердөө алга. Яагаад гэвэл чи надтай ам ангайвал нэр төрд муу гэж үздэг шүү дээ гэв. 

	— Үнэндээ тийм. Танд их баярлалаа. 

	Захирал инээсэн болж ярвасхийнэ. Дахиад л нүүр өөд нь ширтэнэ. Түүний харц одоо гунигтай болж ирээд, адгуус амьтных шиг цаанаа л нэг гайхаш барагдсан, ховдог сувдаг санагдана. 

	Захирал тэгээд хүйтнээр:

	— Байцаагч л чамайг дуудсан байх гэв. 

	Лилаг юу гээ вэ? гэсэн янзтай эргэхэд байцаагч барьж суусан лиш цэцгээ ширээн дээр тавиад, найрсаг нь аргагүй, 

	— Лила минь цаана чинь юун шуугиан гарав аа? Ажилчид юундаа хашхиралдаад байгаа юм бэ? гэж асуув. 

	— Таныг ирлээ гэж үймэрч байна. 

	— Аа тийм үү? гэснээ байцаагч эгдүүтэй инээмсэглэн, — Би өчүүхэн ч тэвдэж сандраагүй байна шүү дээ?.. За тэр ч яах вэ, суу. Сайн нөхдийн ёсоор ярилцъя! гээд ширээний дэргэдэх түшлэгт сандал руу зааж, хайрцагтай тамхиа ойртуулан, — Татдаг уу? гэхэд нь Лила:

	— Үгүй гэв. 

	Лила зогссоор л байлаа. 

	Байцаагч сурсан зангаараа янжуурын бөгсөөр хайрцаг тогшин байж 

	— За тэгээд сайн сууж байна уу? Юу л хийж байна даа? гэнэ. 

	«Хар муу тэнэг!.. гэж бодсон Лила өөдөөс нь харж зэвүүцэн инээмсэглэв. Байцаагчийн байж байгаа байр байдал нэг л хорсолтой. 

	— Номоо л үзээд байна уу?.. гээд байцаагч янжуураа тоомсоргүй зууж, — Сургууль төгсгөх шалгалт өгнө гэж бэлдэж байна уу даа? гэнэ. 

	— Тэгж байна. 

	— Мөн дөө! Засгийн эрх булааж авбал сайд болох юм биз дээ? Ингэхэд ер нь нөгөө шинэ чиг шугам юу болж байгаа билээ дээ?.. Тун бүтэл бага л байгаа байхаа даа?.. Удирдлага, ажилчид хоёр хоорондоо зөрөлдөөд л тийм үү, үгүй юу?.. 

	«Чи бас намайг айлгах санаатай юу?» гэж бодсон Лила:

	— Ноён байцаагч та юун чиг шугам ярина вэ? гэж гайхав. 

	Байцаагч янжуураа асаах зуураа:

	— Коминтерны л байхгүй юү дээ? Юу ч мэдэхгүй юм шиг царайлаад байж юу хийх вэ. Бид чинь ч бас марксизм жаахан гадарладаг улс шүү гэв. 

	— Өө тийм үү? хэмээн Лила гайхаж мөрөө хавчин

	— Би ердөө л хуулиар зөвшөөрөгдсөн үйлдвэрчний эвлэлийн байгууллагад ажилладаг. Өөр ямар ч холбоо сүлбээгүйг минь та мэднэ шүү дээ гэсэнд, байцаагч:

	— Бас л барин тавин худал хэлээд гарлаа, за яах вэ? гээд гэм хоргүй царайлан инээмсэглэн захирал тийш эргэж түүндээ аминчлах мэт: — Би чинь үнэндээ марксизмыг ултай сайн судалсан хүн болохоороо түүнийг гэнэн, амьдралд буурьших чадвар мөхөс улсын үзэл санаа мэтээр тооцож хүч чадлыг нь буруулдаггүй юм шүү. Энэ төрийн зарц болох хүний хувьд л хортой үзэл санаа гэж үзэж, эсэргүүцэн тэмцдэг... Харин коммунист намын өөр хоорондоо дайсагналдаж байгаа хоёр бүлгийн тухайд гэвэл тэр зүүний явцуу үзэлтнүүдийнх гэгчийг нь дөнгүүр гэж санадаг... Тоглоом ч биш! Үнэндээ л тэгж боддог!.. Тэднийг гэм халгүй улс гэж байгаа хэрэг биш л дээ, харин ч тэднийг дайсан этгээдийнх нь хувьд илүү хүндэтгэдэг хэрэг!.. Ер нь л ний нуугүй, шулуун шууд, нэг ч их айгаад байхаар улс биш байгаа юм шүү!.. Нэгдүгээрт би тэднийг хараад л танина... Сэхээтэн хэсэг нь бол ажилчны цамцтай явдаг... Баривчлагдвал төөрөлдөөд мунгинаж яваагаа илэн далангүй хүлээнэ. Нөгөөдүүл нь үү ёстой булай амьтад байгаа юм. Өргөн тулгууртай өдий төдий холбоотонтой л гэж ярих, программаасаа хүртэл ухрахаас сийхгүй, тэгээд бас яадаг яадаг ч гэлээ дээ... Тэгсэн мөртөө мах ясны коммунистууд гээд байгаа, харахад ямар ч гэм зэмгүй, хувцас хунар ч сайтай, ажил хийх амь зуухаас өөр юм боддоггүй хүн шиг харагддаг боловч хөөрхий чинь нууцгайхан хорлож сүйтгээд л байх нь тэр. Баривчлагдлаа гэхэд чинь юу ч хэлэхгүй шүү. Ёстой л хөөрхий чинь «сонгино идээгүй хүний амнаас сонгино яалаа гэж үнэртэх вэ дээ» гээд л мэлзэж гарна... «Би юү дээ? Коммунист гэж үү дээ? Дэмий юм бүү ярь! Юугаа яриад байна вэ? Би тэр тэр хүнийг таньдаг, тийм тийм ажил хийдэг» Ердөө ч гэм хоргүй хүн!.. Ял өгвөл баатар болоод л гарч өгөх нь тэр. Зүгээр тавивал бахь байдаг ажлаа, тэгэхдээ бүүр аргаа нарийсган хийнэ. Улсаас цалин пүнлүү авчхаад орой үдэш хотын зах, уншлагын газраар доншуучилж, ажилчид, тариачидтай шивэр авир ярилцаж явах нь тэр... «Хүн ардыг гэгээрүүлж явахад муу нь юу байгаа юм бэ?» гээд л зогсож байх шүү дээ. Чухам дээрээ гэгээрүүлж ч яваа юм уу, толгойг нь эргүүлж ч яваа юм уу бүү мэд!.. гэж ярив. 

	Байцаагч гэнэт дуугүй болж, Лила руу эргэн:

	— Тийм булай амьтдад та ч гэсэн дургүй биз дээ? Тийм шүү дээ? гэж асуув. 

	Лилагийн царай дахин, тэгэхдээ энэ удаа айсандаа биш цонхийв. Байцаагчийн үг туйлын хорон санагдав. Цагдан сэргийлэхийн албаны өөдгүй нэг юм өнөөгийн чиг шугамын талынхныг дээртгэж, коминтерны нөхдийг муулж байдаг! Ийм явдал анх удаа тохиолдож буй зүйл билээ. Хаанаасаа ингэж нарийн сайн мэдсэн байдаг хэрэг вэ? Тэгээд бас надад яах гэж ингэж ярьж байна вэ? Лилагийн ийнхүү бодож байгаад:

	— Ноёнтон байцаагч та юу ярина вэ? Таны ярьж байгаа зүйлийн учрыг огт олохгүй байна гэсэнд, байцаагч гэнэт ширүүсэн:

	— Би харин учрыг нь олж байна, бүгдийг нь мэдэж байна! Чиний тэр хэд хэдэн удаа уулзсан хар царайт агрономч чинь баривчлагдсан... Харин ухаантай хүн тулдаа хар толгойгоо аваад гарсан!.. Бидэнд эгшигт хайрцаг шиг л цөмийг нь ярьсан даа гэв. 

	«Худал! Иосиф өчиг өгсөн бол чи намайг олон таван үггүй л баривчлах байсан» гэсэн бодол Лилагийн толгойд харван орж ирлээ. Гэлээ ч гэсэн царай нь цаас шиг цагаан болов. Баривчилж аваачаад үхтэл минь зодох байх гэж бодохоос уруул нь дахин омголтсоноо мэдэв. Тиймэрхүү мөч тохиолдвол яах хэрэгтэйн талаар тэр нэгэн цагт Павелын зөвлөж хэлсэн үг гэнэт санаанд нь орлоо. Тэрээр «Зөрөөд л байх хэрэгтэй!.. Эцсээ хүртэл зөрөөд л дуусах хэрэгтэй!» гэж зөвлөсөн билээ. 

	— Одоо ойлгомжтой юу? хэмээн байцаагчийн асуухад Лила эрсээр. 

	— Үгүй, юу ч ойлгож байгаа юм алга! гэв. 

	Захирал суудлаасаа босон хоёр гараа. хармаандаа шургуулаад, тасалгаа дотор нааш цааш холхиж эхлэв. Лила оо үнэртэй усны үнэрээр л түүний ойртож, холдож байгааг мэдэж байв. 

	Байцаагчийн цэнхэр нүдэнд ёжтой байдал тодорч:

	— Тийм бол өөрөөр ярилцахаас даа! Харин чи бол хуучин чиг шугамын талын хүн болохоор арай зөөлөн хандах байх гэж бодож болох юм... Тэгэхдээ энэ хэрэг явдлын учрыг эцэст нь хүртэл олоход минь тусалбал чинь л тэр шүү дээ. Танайхны зарим чинь өөрийгөө коммунист мөн гэж хүлээсэн атлаа өөр бусад зүйлийн талаар гөжүү нь хөдөлчихдөг юм... Тэгдэг улс сайнаа үздэггүй л юм даг!.. Дуулж байгаа биз дээ?.. Сайнаа үзэхгүй шүү! гэнэ. 

	Лила юу ч хэлсэнгүй. Тасалгаанд нам жим болов. Байцаагч шинэ янжуур гаргаж асаагаад, хоёр гараа хармаандаа шургуулсан хэвээр, түрүүнээс хойш дүүжин шиг эргэж буцаж явсан захирал руу асуунгуй харна. Лила айх бүү хэл, уур нь хүрлээ. Хуучин чиг шугамын талынхантай зөөлөн үзнэ гэсэн байцаагчийн үг тун зэвүүн санагдав. Энэ үг омог бардам занг нь басамжлан дайрсан, цаанаа л нэг гол харлан байлаа. 

	Захирал гэнэт замаа өөрчлөн, Лилагийн дэргэд ирж мөрөн дээр нь гараа тавиад:

	— Наад бүсгүйгээ зүгээр байлгаж үз! гэхэд нь:

	— Юу гэсэн үг вэ? хэмээн байцаагч их л гайхав. 

	— Юу гэсэн нь танд ямар хамаатай юм! Гар хүрэх хэрэггүй!.. Би дааж авъя. 

	— Захирал та тоглож байна уу? хэмээн байцаагч цаанаа л нэг хуурмаг гайхна. 

	— Тоглосон хүн ердөө алга... Юуны тулд сайн нөхөд билээ, намайг бод. 

	— Дарга нар юу гэдэг бол?

	— Олигтойхон аргалж гэмээж нь дарга нар юугаа мэдэх юм бэ? За ингээд тохиролцох шив дээ. 

	Байцаагч сайн түншийнхээ хэлсэн зүйлийг бодож буй мэт толгой гудайлган хэсэг дуугүй суув. Тэр хоёрын яриаг чих тавин сонсож буй Лилагийн оюун санаа дээд чинээгээр ажиллаж байлаа. Захирлын хоёр гар цээжин биеийг нь улам чангаруулан тэвэрч байгааг мэдсэн боловч уг яриаг дуусан дуустал чагнах хүсэл нь зэвүүцлээ тогтоон барьж байв. 

	Байцаагч сая гэнэт:

	— Дааж аваад үзвэл үз л дээ?.. Харин тэгэхдээ ийм нэг болзолтой. Юу гэвэл эхлээд Лила зөрүүд зан гаргаад байлгүй эндхийнхээ хүмүүсийн талаар надад бага сага юм хэлж өгөг гэв. 

	Захирал Лилагийн өмнөөс:

	— Энэ юу ч биш! гэснээ, Лила руу харж нүд ирмээд, — Дуулав уу? Зөрөөд хэрэггүй! Бага сага юм хэлээд өгвөл гүйцэх нь тэр... Цагдан сэргийлэх гэж юу байдгийг чи ямар мэдэхгүй биш! Одоо тасагтаа оч... Хүн амьтанд сэжиг авхуулах хэрэггүй учир маргаашаас эхлээд конторт ирж машины бичээч бол гэхэд нь Лила ухасхийн мултарч, галзуу юм шиг:

	— Бузар амьтад! Зөрүүд хүн гэдэг чинь ёстой л би гэж мэдээрэй!.. Хэдэн хэсэг болговол ч болгож бай, яаж ч сүрдүүлээд нэмэргүй гэж чарлав. 

	Сандарч мэгдсэн захирал бөгсөөрөө ухарч, байцаагч ердөө л толгой өргөн

	— Юуны чинь сүрдүүлэх вэ, хар гичий минь! хэмээн жигд дуугаар асуув. 

	Уурссан бараас эгээ ялгаагүй болсон Лила:

	— Намайг чи сүрдүүлж байгаад захирлын өвөрт хийх санаатай байна уу?.. Намайг баривчилж гэмээж чинь энэ байшин нурна гэж мэдээрэй!.. Юу ч хийсэн өршөөж байдаг цаад дарга чинь цагдан сэргийлэхийн нэрийг ингэж бузарласныг чинь өршөөх нь харин юу л бол доо!.. Бузар булай энэ явдлыг чинь өнөөдрийн дотор эцэг эхдээ хэлнэ. Баян түншээ зуучлах гэж албан тушаалаа ямар юманд ашиглаж явдгийг чинь маргааш болоход хотын бүх өмгөөлөгчид, эргүүлдэг бүсгүй чинь хүртэл цөм мэдэх болно! гэхэд нь байцаагч!

	— Худалч хар муу гичий!.. Чамд ямар иш баримт байна вэ?.. гэж сөөнгөтөв. 

	— Иш баримт уу? Харж л байгаарай! Завхай зайдан юмнууд яаж наргиж тэдний янхны газрын хамаг бузар булай хэрэг явдлыг нь яаж нууж хаацайлж байдгийг чинь энэ хотоороо мэдэж авна. Эрээ цээргүй хэрэлддэг хэсгийн сэргийлэхийн чинь дарга чамайг яахыг харж л байгаарай! Энэ ч бас юухан ч биш байцаагч гуай минь! гээд Лилагийн дуу улам чангарч, — Ажилчид! Ажилчид цөм миний талд зогсож байгааг харж байгаа биз дээ! Хурал цуглаан зохиож, яаманд эсэргүүцлийн цахилгаан утас урсгаад гарах вий! Энэ хот тэр аяараа оволзоно гэж мэдээрэй! гэв. 

	— Чамайг эндээс амьд гарвал л тэгнэ байх!

	Байцаагчийн царай гэнэт цонхийж, түргэн зуурын хөдөлгөөнөөр хармаанаасаа жижиг буу гаргаж Лила руу чиглүүлэв. 

	— Галзуурав уу?.. хэмээн захирал зандарч буутай гарыг нь шаламгай зууран аваад, — Агуулах дээрээ ийм булай явдал гаргуулахгүй гэв. 

	Лила байцаагчийн чанх өөдөөс ширтэн байж:

	— Бузар амьтан! Хууль зүйгүйгээр надад гар хүрээд үзээрэй л дээ? гэж хашхираад, үүд рүү ухасхийв. 

	Гудмаар гүйхээрээ явж гадаа гарахад нь шатны дэргэд сэтгэл түгшсэн царайтай ажилчид өөрийг нь хүлээгээд зогсож байлаа. Тэдний дунд байсан баглагч ажилчин түргэнээр:

	— Юу болов? гэж асууна. 

	Лила гүйдэл дундаа

	— Намайг баривчилбал бүгд хөдлөөрэй! Зүгээр өнгөрвөл нь хэрэггүй гэсэнд баглагч:

	— Бид бусад агуулахынханд ч мэдэгдсэн гэв. 

	Лилаг гүйж гарсан хойно захирал шүүгээнээс лонх архи гаргаж хоёр хундага нямбай дүүргэж, ямар ч хэл амнаас айж үзээгүй завхай зайдан эрийн байдлаар, ичгүүргүй хүйтэн намуухан инээж:

	— Ганц дөнгүүллээ шүү дээ, байцаагч минь! Юу гэж ярьж байлаа, тэгсэн чинь юу болов доо?.. Хүүхнүүдийн талын ажил явдал чиний мэддэг зүйл биш ээ! Хүнийг хараад л таньж мэдэж сураагүй байна гэхэд нь байцаагч:

	— Чи өөрөө тэгээд юунд зөвшөөрсөн юм бэ? гэж асууна. 

	— Чам шиг тэнэг юмтай ууж мангуурч байж л тэр... Уг зүйл яаж төгсөхийг түүний харцаар нь л мэдсэн юм. Харин ч чи, бид хоёрт алганыхаа амтыг үзүүлээгүй өнгөрсөн нь овоо?

	— Арьсыг нь амьдаар нь хуулна даа! Миний гараас амьд гарахаа үзнэ байх аа гайгүй... хэмээн байцаагч шүд зуун занана. 

	— Май!.. Наадахаа балгаж, тайвширч үз!.. 

	— Ёстой хэдэн хэсэг болгож хаяна даа хэмээн байцаагч багтарч унах нь холгүй салганана. 

	— Чи ер нь яасан улай үзэх дуртай амьтан бэ? Чиний оронд би байсан бол наанадаж ийм эрэлхэг зоригтойг нь бодоод яах ч үгүй орхино гэж захирал хэнэггүй царайлав. 

	— Чи яасан солиотой амьтан бэ?.. Ингээд л орхих гэж үү дээ?

	— Энэ чинь хамгийн ухаалаг арга. 

	— Хэл ам удахаар нь яах вэ?

	— Хэл ам удахгүй!.. Харин чи хавтаст хэргээс нь тэр Өндрийнхөө мэдээг аваад устгачих хэрэгтэй. 

	— Яасан ч болохгүй. 

	— Яагаад!

	— Яах вэ дээ, Өндөр мэдээд ховлож орхино. 

	— Архи цутгаад амыг нь таглачихна гэж нэг аятайхан арга байдаг шүү дээ. 

	— Болохгүй!.. Энэ бол гэмт хэрэг. Софияд дуулаа л юм бол ажлаас минь хална гэж гол нь харласан байцаагч санаа алдана. 

	— Тийм бол гарнизоны дарга хэсгийн захирагч хоёр чиний тухайд аль эрт алтан хошуу өргөснийг мартаагүй биз... Цыганы хороололд, докторын бэлэвсэн эхнэрийнд болсон явдлыг ч дэвэргээд л байгаа шүү дээ... Аль аль нь тун муухай хэрэг! Биднийг ч яах вэ, улс амьтан эс мэдэх биш... Харин чиний хувьд бол ноцтой л асуудал... Ажил албанаас чинь хагацааж мэднэ. Ердөө л Делиорман руу хөөгдөнө. Тэгээд бас ажилчид хөдөлбөл ямаршуу юм болохыг мартаж болохгүй... Тоочоод байвал бишгүй л юм бий!.. 

	Байцаагч хундагатай архиа дурамжхан хоослов. Хөлс нь бурзайж, шанааны нь судал гүрэлзэнэ. 

	Тэгээд их л зэвүүцэнгүйгээр:

	— Танаас л болж ийм юм боллоо! Ингэлээ гээд та нар сохор зоос чулууддаг биш... Хүн яаж байсан ч санаа зовно гэж байхгүй шүү дээ?.. Баячууд уу? гэхэд нь, захирал хөгжилтэйгөөр

	— Чи намайгаа хэн гэлээ гэнэ ий! гэж асуусанд байцаагч хорсолтойёо:

	— Баячуул гэлээ, тэгээд юу гэж? Та нар ер нь албаны хүмүүсийн ч толгой эргүүлж байдаг гэхэд, захирал инээж:

	— Би зөв л дуулсан юм байна даа! Цагдан сэргийлэхийн байцаагч хүн юмтайхан ард иргэдийг иймэрхүүгээр үздэг байх нь ээ... Сонин хэрэг байна даа? Чамайг чинь ер нь жаахан ажихад зүгээр хүн байна шүү!.. Марксизм зэгсэн ултай судалсан гэж түрүүхэнд ярьж байсан. Түүний чинь нөлөө ялимгүй туссан юм биш биз? дээ? гэнэ. 

	Архинд алмайрсан цэнхэр нүдээрээ өөдөөс нь гөлөрч суусан байцаагч түргэн түргэн анивчиж:

	— Ээ чааваас, тоглож байхад! Чи яаж байна! Үнэн голоос уурлаж байна гэж үү? гэж үглэнэ. 

	— Чи намайг уурлана гэж бодож байгаа хэрэг үү? Байцаагч минь, чи ер нь тун хачин хүн юм! Ер нь л муу санаатай хүн юм! Уурласан хүн алга, тоглож л байна шүү дээ! гээд захирал чанга боловч хүйтнээр хөхөрсөн нь байцаагчийн сэтгэлд таалагдсангүй. 

	Байцаагч гомдсон янзтай өндийв. Архи толгойд нь гарч амархан гомдож туньдаг болжээ. 

	— Аа гэж бай... Чи намайг дэндүүлж байна, доромжилж байна... Чамд ингэж доромжлуулж байж чадахгүй гэж омог ороход нь захирал:

	— Суу! гэж зандраад, хундагыг нь дахин дүүргэсэнд байцаагч:

	— Суухгүй! Чи угаасаа хүнээр даажигнаж, доромжилж сурчихсан муухай амьтан!.. ёстой тарчлаагч! гэв

	— Би юү дээ?

	— Тийм чи. 

	— Тэгвэл би чинь танай сэргийлэхэд ажилд орвол таарах хүн биш үү?

	Байцаагчийн нүдэнд хорсолтой харц гялалзан:

	— Энэ л шүү дээ? Хэчнээн муухай зан авиртай чинь энэ үгнээс чинь л ил байна... Хэрэв чи өөр бусдыг доройтоход өөрөөр хэлбэл бэрхшээлд учирсан үед бах таваа хангах гэж боддоггүй бол ийм үг хэлэхгүй л байсан гэнэ. 

	— Учиртай ч хэлсэн байж болох шүү дээ!

	— Бүү мэд. Харин надад бол тун эвгүй үг. Би баривчлагдсан хүмүүсийг зод гэж Өндөрт заавар өгөхдөө өөрийн биеийг энэ засаг төр, чам шиг улсын эрх дархыг хамгаалж байна гэж л боддог. Энэ минь буруу гэж үү?

	— Яалаа гэж буруу байх вэ дээ

	— Тэгвэл чи юунаас болоод надаар даажигнадаг хүн бэ?

	— Тэнэг болохоор чинь л тэр. Чиний оронд би л байсан бол цагдан сэргийлэхийн байцаагч болж суухгүй. 

	— Өөр боломжгүй юм чинь яах вэ?

	— Пээ!.. Хууль цаазын мэргэжилтэн хүн яагаад боломжгүй байдаг хэрэг вэ. Хаана л явна мөнгө тосоод байх шүү дээ. 

	— Захирал чи ер нь тоглож байна уу?.. Чи бол эзний эрх танхил хүү!.. Амьдрах гачигдах гэж юу байдгийг мэдэх биш дээ.. Харин чи надаас хавьгүй тэнэг хүн. Үүнийгээ чи өөрөө мэдэхгүй байна. 

	Захирал гайхсан боловч гомдсон шинжгүй. 

	— Яагаад тэр вэ? гэж асуув. 

	Ухаалаг бөгөөд доогтой, нүнжиггүй харцаар байцаагчийг ширтэнэ. Энэ бол ойлгохгүй мэдэхгүй юм гэж байхгүй хэр нь юунд ч сэтгэл зовдоггүй хүний харц байлаа. 

	Тэгэхэд нь байцаагч:

	— Яагаад гэвэл чи өөрөө л өөрийгөө баллаж байна! Яагаад гэвэл чи аятайхан амьдарч болох бүрэн бололцоотой байж Лилад сэтгэл санаа чинь явчхаад нэр нүүрээ бузарлаж байна... Энэ бүсгүйд үүнээс арай өөр сайхан загнаж байж гэмээж чинь погооноо хуу татаад хаяхад ч бэлэн байна гэв. 

	Захирал аанай хэнэггүй тайван инээж:

	— Тун догь байцаагч минь!.. Чиний тонгорог шиг хурц ухаан хамаг биеийг минь бөөс шиг эрвэгэнүүлж байна... Аа гэж бай!.. Лилаг баривчилбал ажилчид үймрэн хямарч, тамхи боловсруулах ажил наана хаяхад долоо хоног саатна. Энэ чинь хэдэн саяын хохирол учруулна гэсэн үг... Миний санааг зовоож байгаа өөр зүйл огт алга!.. Бусад юм надад падгүй, яадаг л байна дураараа бол!.. Юу хэлэх гэсний минь одоо чи ойлгов уу?.. За ингээд явж үз, надад мастертай уулзаж ярих юм байна гэв. 

	Захирал сэргийлэхийн байцаагчийг гармагц өөртөө архи хундагалав. Саяны болж өнгөрсөн бүх явдал сэтгэлийг нь түгшээж зовоосонгүй, ердөө л голыг нь гонсойлгожээ. Гэвч архи аажимдаа сэтгэлийг нь засав. «Энэ муутай хойшид түншлэх хэрэггүй юм байна. Гүйцэх нь тэр!» хэмээн байцаагчийн тухай бодоход залхуутай хоёр нүдний буланд тоомсоргүй, дотроо инээж байгаагийн тэмдэг болох нарийнхан үрчлээ үүсэв. Өмгөөлөгчийн охин, ардын төлөөлөгч явсан хүний хүү хоёр гэрлэх ёс гүйцэтгэснийг сая саналаа. 

	
АРВАН ТАВДУГААР БҮЛЭГ

	Эндхийн өвлийн баяр хөөргүй, уйтгартайг хэлээд яана. Орсон цас өмнө зүгээс голын хөндий өгсөн үлээх Цагаан далайн бүлээн салхинд хайлж, хотын доод хэсгийн ажилчны хорооллыг нэвтэрч өнгөрөхийн аргагүй шавар шавхай болгон хувиргана. Савнаасаа хальсан голын булингартай ус хашаа хороо авч, татарсан хойно нь үлдсэн есөн шидийн хаг новшоор дүүрэн шар шавар намгаас нь хаваржингаа муухай үнэр утна. Навтгар муу байшингууддаа гишүү мөчир, аргал түлэх бөгөөд энэ бүх түлшийг хүүхдүүд зунжингаа ойр хавийн толгод хэсэж цуглуулдаг билээ. Бүрхэг саарал тэнгэрээс бороо, цас холилдон орж, вааран дээвэр дээр өлсгөлөн бор шувууд шулганалдана. Хоёрын хооронд дулаанаас болж ханиад томуу тархаж, хаашаа ч харсан хөл тавих аргагүй шавар шавхай. Харин хамгаас шаналгаатай, хэцүү, муу муухай юм бол ядуу зүдүү амьдрал мэт санагдана. Нар, салхины бараа хардаггүй энэ олон овоохой болгонд амьдрал ямар ч баяр хөөргүй өнгөрнө. 

	Нуруу цэх болгохын аргагүй намхан, бүгчим муу пинд тав зургуулаа чихэлдэж бор хоног өнгөрөөнө. Уушгины сүрьеэ өвчтэй улс хахаж цацан ханиалгаж эрүүл бусдадаа өвчнөө түгээнэ. Хүүхдүүд идэх юм нэхэн гинших бөгөөд хүүхнүүд хэрүүл уруул болцгооно. Энэ жил зун нь хийх ажил олдолгүй өвөлд нь өвчин эмгэг ээрээд, ёстой л муугаа үзэж модоо барьдаг цаг байжээ. 

	Хоосон ядуу амьдрал нь хүн болгоныг ууртай, уцаар болгожээ. Зүүний нэг сонин «Никотиан» болон тамхины бусад пүүсийн үнэн нүүрийг илрүүлж, тэдний олз ашигт татвар ногдуулахыг шаардан, засгийн газар ажилгүйчүүд, тамхины аж үйлдвэрийн өлсгөлөн ажилчдын тусын тулд юу хийх вэ гэсэн асуулт тавьсан учир түдэлгүй хаагдав. Олон нийтийг хамарсан ялимгүй будилаан үүсжээ. Костовтой хөзөр тоглодог сэтгүүлчид« коммунист аюул» ойртож байна гэж олон даяарт сануулан, түгшүүрийн хэнгэрэг дэлдлээ. Тэд аз нь хаясан гучин мянган тамхины ажилчдын талаарх хоосон үг яриагаар хөөцөлдөхийн хэрэггүй, тамхины аж үйлдвэрийнхэн дангаараа болгарын ард түмнийг бүрдүүлж байгаа биш, бүх ард түмэнд цорын ганц хямрал гай тарьж буй бөгөөд түүнийг эзэд ч гэсэн өөрсдөө эрэлхгээр туулан давж байна гэж бичиж байлаа. Түүнээс гадна тамхины ажилчид бол улирлын чанартай ажил хийдэг учир дан ганц тамхины агуулахаас авдаг цалин хөлсөө харж суух ёсгүй. Ингэхлээр тэд цөмөөрөө л өөр ажил хийхээс өлсөж суухыг илүүд үздэг залхуу хойрго амьтад гэж хэлэхэд болох талтай хэмээн бичиж байв. 

	Гэтэл тамхины аж үйлдвэрийн төвүүд, ажилчдын хорооллуудын аль алиныг тарган цатгалан улсын нүдэнд үл үзэгдэгч ужиг өлсгөлөн нэрвэсээр бөгөөд ажилчдын ухаан санаанд хорсол занал, уур хилэн хуримтална. Хорвоо дэлхий юутай алаг цоогийг өөрсдөө л өөрсдийгөө бөөцийлөхгүй бол нэг насны нь амьдрал хэчнээн гаслантай шувтрахыг ажилчид дор бүрийдээ улам бүр ухаардаг болж байлаа. Гэтэл өөрсдөө өөрсдийгөө гэж оролдсон тухай бүрд нь аюултай бөгөөд засаг төрийн эсрэг хэрэг үйлдлээ гэж зарлана. Эзэд залхуу хойрго, «ховдог шунахай» гэж харааж загнан, «эх орончид» урваж тэрсэллээ гэж зүхэн, баян цатгалан нэг хэсэг нь бүдүүлэг дорой гэж ад үзэн, цагдаа нар цугларч бөөгнөрлөө гэж хөөж тууна. Ингэхлээр энэ өөдгүй, бурангуй харгис ертөнцийг эгнэгт үгүй хийх эрмэлзэл бүхий нөхдийнхөө үгэнд орох цорын ганц зөв зам байгааг ажилчид ухаарчээ. 

	 

	 

	Намын авхаалж сэргэлэн үл үзэгдэгч ажилтнууд тамхины төвүүдээр байнга явж, өлсгөлөн олон хүний идэх талхны төлөө тэмцлийг бэлтгэж байлаа. 

	Энэ тэмцэлд өөрсдийн бодож санаж байсан үүргээ гүйцэтгэж чадахгүй болсноо Стефан, Макс хоёрын хэн хэн нь ойлгожээ. Ажил хаялтын бэлтгэл ажил удирдаж буй хүмүүс өөрсдийг нь гаргуунд нь гаргасан явдал голыг нь гонсойлгоно. Макс арай илүү биеэ барих бөгөөд Стефан машид бухимдана. 

	Стефан нэгэн удаа Максынд сууж байгаад:

	— Харж байгаа биз дээ? Цаадуул чинь агуулахын дэргэдэх байгууллагуудад намын удирдамж тараасан тухайгаа ч хүртэл мэдэгдэхгүй байна. Мэдлэг боловсрол гэх юмгүй жирийн ажилчид хотын намын хороо ямар шийдвэр гаргаж байгааг мэдэж байхад чи бид хоёр харин ажил хаях хэрэг үү үгүй хэрэг үү? гэж мэргэлж сууна гэв. 

	Макс янжуурын утаа савсуулан, их юм бодсон янзтай цонхоор гадагш ширтэнэ... Нэгдүгээр сарын зэврүүн өдөр сэтгэлд уйтгар гуниг төрүүлнэ. Бүрхэг тэнгэрээс бургих цас унасан даруйдаа хайлна. Тоногчин Якогийн сууц, ажлын газар хоёрын байдаг зээлийн шаварт гудамжаар нүүрс ачсан тэрэг явж харагдана. Ачаатай тэрэг арай ядан чирч яваа ясан хэдрэг муу морио эзэн нь хайр найргүй харааж нүднэ. 

	Макс гэнэт өөр рүү нь нүүр эргүүлэн:

	— Тиймээ! Тийм л байх ёстой юм гэсэнд, Стефан уурлаж:

	— Тийм байх ёстой юм гэдгээ надад итгүүлээд өгөх сачий чамд байна уу? гэж асуув. 

	— Байна. Чи бид хоёрт ямар нэг зүйл... тухайлбал ёс суртахууны нэг тал дутагдаж байна. 

	— Ёс суртахууны нэг тал гэж чи чухам юу хэлэх гэсэн хүн бэ?

	— Ажилчин ангиас гаралтай эсэхийг

	— Чи бид хоёрын эсэргүүцсээр өдий хүрч буй намын чиг шугамын явцуу чанар, догматизм чухам үүнд л байгаа шүү дээ... Чи дахиад л тууш алдаж, дундыг баримтлах тал руу хэвийж байна. Аль эсхүл надтай л гэж ингэж ярьж байгаа хэрэг үү?

	— Үгүй!.. Лила, бид хоёр ч өдий төдий зүйлээр маргадаг юм. 

	— Тэнэг юм!.. Байр байдал чинь учир нь олдохгүй, гуйвамтгай... Одоогийн энэ ярьж байгаа зүйлээс чинь өлгөж авахаар юм даанч алга. 

	— Тийм биш ээ!.. Энэ бол одоогийнх шиг ийм хариуцлагатай үед болгоомжлол болж байгаа юм. 

	— Чи тэгээд өөрийгөө болоод намайг намд урван тэрсэлж мэдэх хүн гэх гэж байгаа хэрэг үү? Урвах дээрээ ч арай хүрэхгүй юм байх аа!

	— Онолын үүднээс бол магадгүй. Чи, бид хоёр бол эсэргүүцэн тэмцэж буй тэр ертөнцдөө хэзээ нэг цагт эргээд орж мэдэх боломжтой улс. Зүрх сэтгэлийн үл мэдэгдэх өөдгүй нэг зүйл биднийг түүнтэй холбосон хэвээр л байна. Энэ бол тэр ертөнцийн амар тайван, аятай тохитой, элбэг дэлбэг, эрүүл бус гоё сайханд нь сэтгэл хоргодоод л байгаагийнх. Энэ бол ном зохиолоор дүүрсэн, саруул сайхан тасалгаа, санаа сэтгэлийг чинь догдлуулж байсан удаатай ямар нэг хүүхний нүүр царай хааяа боловч бодогддогийнх... Тэгвэл намын зорьж буй аугаа их зорилгын төлөө тэмцлийн үүднээс аваад үзэх юм бол тиймэрхүү улс найдваргүй бөгөөд аюултай юу хэлэх гээд байгааг минь чи ойлгож л байгаа байж таарна. Саяхан чи ахынхаа шинэ амрагийн талаар дэндүү дэвэргэж байсан... Тэгэхлээр этгээд ертөнцийн тэр хүүхний гоо үзэсгэлэн сэтгэлийг чинь хөдөлгөсөн байх нь ээ дээ! Би ч гэсэн ялгаа юу байх вэ, заримдаа балайрч, тэр нэг хүүхний эвдэрч гүйцсэн ухаан санаа, үеэ өнгөрөөж байгаа гоё сайхан бие цогцсыг нь зэвүүцэн жигшдэг хэр нь л бодоод байдаг юм. Яагаад тэр вэ?.. Яагаад гэвэл тэр хүүхэн ухаан санааны минь нэгтээ хордуулсан хэрэг. Элдэв юм бодож суусаар тэр хүүхнийг төрүүлсэн ертөнцийг цагаатгахаас сийхгүйгээр барахгүй, тэгтлээ дор орсон үед уг бодол үзэл санаатай минь ширүүн тулалдаж эхэлдэг удаа ч байдаг л юм. Гэтэл ажилчин ангийн дотроос төрсөн хүн бол өөр ертөнцтэй холбоотой тиймэрхүү бузар муухай бодолд хэзээ ч автагдах ёсгүй. Тэд бол нийгмийн боолчлол, өлсгөлөн гуйланчлал, шаналал зовлонгийн харанхуй нүхнээс гарч ирсэн улс. Тийм болохоороо ч тэмцэлд гуйвшгүй ган болд шиг тууштай улс бөгөөд гэтэл бид гуйвахдаа гуйван бүдрэхдээ бүдэрч байна. Иймээс ч биднийг төрүүлсэн тэр ертөнц устаагүй, биднийг эргүүлээд авахад бэлэн байгаа цагт тэд чи бидэнд, итгэхгүй... Ингэж итгэхгүй байгаа нь явцуурч байгаа хэрэг огт биш!.. Энэ бол манай өнөө үед зүй ёсны бөгөөд чухал зүйл!.. Явцуурна гэдгийг бол өөр юмны хувьд л ярих хэрэгтэй. Энэ бол бидний дахин давтан ярьсаар өдий хүрсэн бөгөөд түргэн ууртайдаа болоод чиний ойлгож чаддаггүй гэр зүйл... Явцуурч байна гэдэг чинь одоохондоо хүч үл хүрэлцэх зорилт тавиад, нууц байдалд шилжихийг урьтал болгож байгаа, намын шилдэг боловсон хүчнүүдийн хүчийг үр ашиг багатай, бэлтгэл муутай зүйлд тараан цацаж байгааг, манай холбоотон болж чадах хүчнүүдийг дайсан мэтээр нүд үзүүрлэж байгааг хэлж байгаа хэрэг... 

	— Бид тэгээд ямар ч гавьяа байгуулаагүй улс уу? гэж Стефан уруу царайлан асуув. 

	— Уухай, мөн дөө! Алдар нэр гэж бодохоос амар заяа үзэхгүй байна уу?.. Тайвширч үз. Чи бид хоёрын байгуулсан гавьяа бусдын гавьяаны дэргэд юухан ч биш. 

	— Чи бид хоёр хөдөө тосгонд ажил зохиож байгаа улс шүү дээ!

	— Тийм ээ, энэ бол сайн хэрэг! Гэхдээ энэ маань ч гэсэн жанжин болох эрх чи бид хоёрт олгохгүй. 

	— Жанжин болох гэж бодсон хэн байгаа юм бэ?

	— Чи байна. 

	Макс инээмсэглэв. Стефан одоо бага ахтайгаа эгээ нэг адил байр байдалтай болоод байгаагаа мэдсэн янзгүй, янжуураа ууртай асааж, хэсэг дуугүй байснаа:

	— Чи эндүүрч байна! Хотынхны ажил хаялтыг боловсролтой сэхээтнүүд удирдвал зүгээр сэн гэж л бодсон юм. 

	— Шишко ямар хүн бэ?

	— Юм мэддэггүй, хийрхүү эр. 

	— Тийм биш. Шишко, бол төрөлхийн ухаантай, хал үзэж хашир суусан, шударга сайн хүн. Ийм хүн мэдлэг боловсролтой хүнээс ч хавьгүй хэрэгтэй. 

	Стефан Рединготын удмынхны зөрүүд зангаар толгой сэгсэрч:

	— Тийм биш! Шишко юм ярихдаа ч муу, олон түмнийг уриалан дагуулж чадахгүй. Цаадах чинь нийтийн хурал дээр мунгинаж, ажил хаялт эдийн засгийн эрэлт болж шувтарна гэж мэдээрэй. Социал-демократуудыг мартаагүй биз дээ? Тэдний чинь дотор тусгай сургууль хийдэг уран гоё илтгэгч олон бий. Тэдний бүлэг ажил хаялтын хороогоор дүүрч мэдэх л байх гэнэ. 

	Макс инээмсэглэн:

	— Аа, тийм үү! Тэгвэл бид гэдэг чинь юугаа хийж суух улс вэ? Хурал дээр Шишког дэмжих ёстой шүү дээ гэв. 

	— Бид дэмжиж, Шишко командлах хэрэг шив дээ? Тийм үү?

	— Чи дургүй байна уу?

	— Ний нуугүй хэлэхэд дургүй байна. 

	Макс дургүй нь хүрсэн янзтай хяламхийж. 

	— Алдар нэрд болж, амин хувиа бодож явдгаа боль. Коммунист хүн тийм байж таарахгүй... Шишко бол дээд зэргийн сайн хүн. Аль ч талаар тэгж явцуурдаг хүн биш. Бид түүнд захирагдах ёстой гэв. 

	Ингээд еврей эрийг босож, өвлийн муу пальтогоо өмсөхөд нь Стефан:

	— Хаашаа явах нь вэ? гэж асуув. 

	— Хувцасла! Симеонийд зөвлөгөөнтэй. Чамайг ч бас очоорой гэж урьсан. 

	Стефан ёжтойгоор:

	— Над мэтийн найдваргүй этгээд юу хийх вэ гэж татгалзав. 

	Макс зах зээлийн шавартай гудамжаар ажилчны хороолол тийш явлаа. Зүүн хойноос үлээх хүйтэн салхинд хайрагдаж пальтоныхоо зах шалавхан босгов. Оройн бүрэнхий өтгөрч, байшин дээгүүр сүрэг өлсгөлөн хэрээ өрөвдөлтэйеэ гуаглалдан бужигнана. Тариачид буудалладаг газар, архины мухлаг еврей нарын нурах шахсан дэлгүүр, шавар шавхай, чийг хүйтэн нийлээд найдвар алдуулна. 

	Макс гүүр хүрээд, голын эрэг хөвөөлсөөр хол хол зайтай зоосон цахилгаан дэнлүүний бүдэг гэрэл сүүмэлзсэн бүүр ч нарийн бохир гудамжнууд тийш эргэв. Хашаанаас муу усны нүхний муухай үнэр утна. Ёлгор гэрэл нь харц татах намхан, жижиг цонхнуудын цаанаас ажилгүй, ядуу зүдүү хүмүүсийн гунигт нүд ширтэнэ. Турьгүй бяцхан охин шалан дээр суугаад даавуу хүүхэлдэйгээр тоглоно. Ядарч зүдэрсэн залуухан эмэгтэй тэвшний дээрээс тонгойн юм угаана. Бүдүүн барга бүтээлэгтэй орон дээр ямар ч үр дүнгүй тэнүүчилсээр эцэж туйлдсан эр намхан тааз өөд гөлрөн хэвтэж буй харагдана. Ажилгүйчүүд ингэж л урт, тарчиг хүйтэн өвлийн шувтрах цагийг хүлээнэ. Хөөрхий тэд ийнхүү дуу шуугүй гуниглан хүлээнэ. 

	Симеоных хотын бараг захад, гатлахын аргагүй өргөн шавар шалбааг дунд байдаг байлаа. Хашааны нь талыг ус авчээ. Гутлаа хайрлаад иймэрхүү газар руу зүглэж зүрхэлдэггүй цагдаагийн газрын тагнуул, хөлсний этгээдүүдийн хөлийг хорьсон энэ шавар намаг дундуур Макс зоригтой туучна. Яндангаас нь утаа савсах бөгөөд цорын ганц гэрэлтэй цонхыг тоншиход дотроос эрэгтэй хүн:

	— Хэн бэ? гэв. 

	Симеон хариу сонсоод, хаалга нээж, үүдний харанхуй өрөөнд гэрэл гаргахын тулд чүдэнз зурлаа. Дөлийн гэрэлд шуудайтай төмс дээр өвлийн хуучин муу сайн пальто, саравчтай малгай овоолсон харагдав. Хананд саримс дүүжлээтэй, босгоны наана шавар шавхай болжээ. Симеон эхнэрийнхээ зааврыг дагаж, цугларсан улсын гутлыг тайлуулсан аж. Макс оймс цоорхой учир эвгүй байсан боловч арга буюу ёс дагав. 

	Тав зургаагаас хэтрэхгүй хүн сууж харагдах боловч давчуухан өрөөнд пиг дүүрэн юм шиг санагдана. Өрөөн доторх хогшил хөрөнгө гэвэл хувцасны авдар, төмөр зуух, хоёр сандал, нэг ширээ, дээрээс нь ямааны арьс хаясан модон ор ажээ. Хоёр талын нь хананаас хөндөлсүүлэн татсан хэц дээр манцуй тохоостой агаад зуухны хажууд нярай хүүхэд угаадаг тэвш хэвтэнэ. Өнөөдөр Симеон эхнэр, хүүхэд хоёроо төрөл садан руугаа явуулжээ. 

	Симеон бол гуч эргэм насны, дөлгөөн харцтай, туранхайвтар гонзгор нүүртэй янз бүрийн зовлон тоочих аргагүй ажилчин байлаа. Учир нь түүний бие «Фумаро» пүүсийн агуулахад өвөл ч гэсэн тамхи исээх ажил хийнэ. Максын ормогц дулаацаг гэж бодсон Симеон зуухныхаа аманд суугаад, галаа шалавхан ноцоов. 

	Багтраа өвчнөөр зовсон тавиад насны бөгөөд гялалзсан буурал үстэй, нүүрэндээ сорвитой бүдүүн Шишко модон ор сандайлан сууна. Хижээл нүүр царай, буурал хөмсгийг нь харваас хал үзсэн нь илэрхий. Арван жилийн тэртээ цуглааны үеэр цагдаа нартай үзэлцэж өрөөсөн нүдгүй болсон боловч үлдсэн ганц нүд нь сохорсон нөгөөгөө орлосон мэт ер бишийн гунигтай хурц харцтай ажээ. Хөдлөхгүй сууж байхдаа ч дуу чимээтэй амьсгаадна. Коммунистууд дор бүрийдээ таньдаг мэддэг бөгөөд газар газрын ажилчдыг тэмцэлд босгодог нь аль ч пүүс гэсэн аргагүй хэрэгтэй үед л ажилд авбал авна. Бичиг үсэг бараг мэддэггүй энэ хүн бол тамхи исээхдээ дадлага туршлагатай шилдэг ажилчин байлаа. 

	Хажууд нь Максын огт үзээгүй бөгөөд цаг улиралд хэрхэвч, тохироогүй, зуны хуучин костюмтай, жижигхэн хүн сууж байв. Хуучин юм цуглуулагч юм уу, тэнүүл худалдаачин ч юм уу гэмээр. Тун энгийн нүүр царай нь сэтгэлд хоногшиж үлдмээргүй ажээ. Тэр хүн нам дуугаар мэндлээд, өөрийгөө хэн, ямар хүн болохыг аль болохоор, мэдэгдэхгүй гэж байгаа бололтой духайчхав. Макс нүдний нь харцыг ажиглаж авч амжсангүй. Тэр хүн сурмаг дадамгайгаар харцаа нууна. 

	Урьд өмнөх ажил хаялтын үеийн хууччуул, Шишкогийн хань нөхөд болох Спасуна, Блаже хоёр дор бүрийдээ нэжгээд сандал эзэлжээ. Спасунагийн байр хүн билээ. Жонгиносон дуутай, гялалзсан хар нүдтэй нуруу өндөр, хүдэр том биетэй тавиад насны бэлэвсэн авгай цаанаа л нэг эрэгтэй хүн гэмээр. Спасуна бол тэргүүн зэргийн баглагч ажилчин боловч ширүүн дориун зан авиртайд нь болоод мастерууд ажилд авах дургүй учир Шишкогийн нэг адил ажилгүй суугаа ажээ. Тэрээр ажилчдын хурал цуглаан, сүрт жагсаалын үеэр бүдүүн шийдэмтэй ирж, түлхэж ёврох зоригтой цагдаа дайралдаж гэмээж нь шийдмийнхээ жинг үзүүлнэ. Хорон гашуун үг нь ч гэсэн дайсныг шийдмээс нь дутахгүй нанчина. Спасуна ажил хаялтын үеэр ерөнхий эргүүлийн үүрэг гүйцэтгэн гудамж талбайг хэсгийн байцаагчийн буурьтай эргэж тойрч түүнийг баривчлахын тулд цагдаагийн бүхэл бүтэн салаа илгээхэд хүрдэг байлаа. 

	Макс модон орон дээр сандайлж суугаад, цоорхой оймс, хөлийнхөө бээрсэн хурууг нуухын тулд шалавхан атийв. Үл таних нөгөө хүний ч гэсэн оймс цоорхой байгааг хараад өрөвдөх гунигт бодол төрлөө. Энэ хүн бас л тэнүүлч, хайр халамжаараа зүрх сэтгэлийг нь бүлээцүүлэх эхнэр хүүхэд, эх эгч дүүгийн аль нэг ч үгүй бололтой. 

	 

	 

	— Өөр хүн ирэх юм уу? хэмээн үл таних хүний гэнэт асуухад, Шишко түргэнээр: 

	— Ирэхгүй, гүйцээд байна гэв. 

	— Тэгвэл эхэлье. 

	Танихгүй хүний жирийн байдалтай юм шиг харагдаж байсан нүүр царайн өмсгөл гэнэт алга болж, шал өөр болохыг Макс ажиглажээ. Гэнэтийн энэ хувьсал үнэхээр гайхам. Төмрийн өнгөтэй хоёр нүдний нь харц тогтуун, ширүүн ажээ. Дөлгөөн юм шиг царайлж, хамгийн хашир догь цагдааг ч гэсэн мэхэлж дөнгөхүйц ядуу зүдүү хүний байдал үзүүлж байсан энэ хүн гэнэт намын Лукан гэдэг нууц нэртэй бөгөөд тамхины төвүүдээр сэм ирж өлсгөлөн хүмүүсийг үймээн самуунд зохион байгуулдаг, Төв Хорооны бие төлөөлөгч болж таарлаа. Нүүр царай нь гэнэт шантаршгүй зориг хатуужилтай байрын эрс тэс болов. Энэ хүн намын ажил хэрэгт амьдралаа зориулсны нь Макс ойлголоо. Харин тийм авч мөс шиг хүйтэн байр байдалтай бөгөөд энэ ертөнцөөс зожгирон тасарсан, цаг үеийн шаардлагыг ухаарч, ажилчдын зүрх сэтгэлийг өөрт татах чадвар угаас мөхөс санагдана. Эрэлхэг зоригтой, шулуун шударга хэр нь үзэл санааны хувьд өрөөсгөл харалган болохоороо ажил хаялтыг бүтэшгүй зүйлд чиглүүлж, ажилчдын хүчийг хий дэмий барагдуулж байгааг ухаарах чадалгүй хүн байлаа. Макс анх удаа нүүр учирч буй боловч Шишко, Симеон хоёрын яаж ажиллаж байгааг мэдэх учир энэ хүний ямар удирдамж өгөхийг ерөнхийд нь багцаалж байлаа. Луканы тактик ажил хаялтыг цусанд живүүлж, ажилчдыг намд улам итгэхгүй болгохоос цаашгүй зүйл. 

	Лукан анх удаа нүүр учирч буй Макс руу ганц ч харалгүй итгэхгүй байгаа юм уу, гирвэшиж сэтгэл түгшсэн аль алины ч гойд шинж байдал мэдэгдэлгүйгээр, тэгэхдээ л хаанаас ирсэн хэн юун хүн болохыг гадарлаж болохоор нэгэн жигд, намуун дуугаар, олон таван илүү дутуу үггүй, тайван ярьж эхлэв. Сэтгэл огт догдолсон янзгүй хэнэггүй бөгөөд ёсорхуу хүйтэн ярина. Бага зэрэг онолдоод, иш баримт руу орлоо. Хямралын тухай, тамхины аж үйлдвэрийн ажилчдын аж байдал маш доройтоод байгаа, удахгүй тонга нэвтрүүлэх гэж байгаа, германчууд Болгарын эдийн засагт нэвтрэх гэж санаархаж байгаа тухай ярилаа. Коммунистууд хэнтэй ч эвлэрэхгүй тэмцвэл л улс орон, ажилчин ангийг уг байдлаас гаргаж чадах ажээ. Ажилчдын нэг хэсэг нь гудамжны тулалдаанд гарч, үлдсэн хэсэг нь агуулахыг эзэлж авах ёстой гэнэ. Ингэж л эздээр өдрийнхөө хөлс мөнгийг нэмүүлж, ажилчдыг намд итгэдэг болгож, ямар нэг үр дүнд хүрч болно. Тамхины аж үйлдвэрийнхний талаар уг байдлаас гарах өөр арга бодож байгаа хүн байвал саналаа хэлж болно гэхэд нь тэвчээр тун муутай, иймэрхүү үед хамгийн түрүүнд ам ангайдаг Спасуна уруу царайлан:

	— Ядрахын ихээр ядарч зүдэрч байна! Мал адгууснаас ч долоон дор болж байна. Өдөр болгон улс амьтны хуучин муу хувцас угааж гучин лев, үмх талхтай залгаж байна... Хэдэн хүүхэд турж үхлээ. Шөлтэй устай хоолгүй өлдөөд нуух цувуулцгаах боллоо... гэж ярихад, Блаже өмнүүр нь орж

	— Тонгын тухай асуудлаар ч шийдвэр гаргах хэрэгтэй юм гэж санаа авхуулав. 

	Луканыг:

	— Ээлж дараагаараа яриарай гээд Спасуна руу харсанд цаадах нь үнэмшихгүй байна гэж бодоод уур нь хүрч;

	— Над руу юугаа хараад байсан юм бэ?.. Тийм л байгаа юм чинь!.. Хөдлөх юм бол шалавхан хөдөлцгөөе. Тэгэхгүй бол өвчинд ч нэрвэгдэж дуусах нь гэж зандрав. 

	Ууртайяа гар зангидан, хэн нэг хүнийг хий занахад нь бусад хүмүүс инээд алдав. 

	— Ажилчид цөм гарах л юм биз дээ? гэж Максыг санаандгүй асуухад, 

	Яагаад гарахгүй байх юм бэ? гэнэ. 

	— Цөм ч гарахгүй дэг шүү!.. Цаадуул чинь анх удаа ингэж болчимгүйдэж муугаа үзэж байгаа улс биш. Цагдаа нарт хэмх нүдүүлэхээс өөр сайн юм үзэхгүй гэдгээ мэдэж байгаа. 

	— Чамд энэ талаар мэдэх юм юу ч байхгүй! Цагдаа нар гадаа гудамжинд цус асгаруулж зүрхлэхгүй. Аа гээд дуугүй сууж бай! гэж Спасунаг дахин уурлахад бусад нь бас инээлдэв. 

	Лукан Макс руу хүйтнээр хяламхийгээд:

	— Зүйтэй. Харин үүнийг чинь ажилчид цөм мэдэж байгаа юм биз дээ? Чи юу гэж бодож байна гэхэд нь Спасуна дал мөрөө хавчин, ууртайгаар:

	— Юу ч гэж бодож байгаа юм алга! Нэгийгээ гарахаар бусад нь гарна... Урьд өмнө тийм л байсан юм даг!.. Арваад удаагийн ажил хаялтаар тэгж л байсан юм гэхэд нь Блаже

	— Яах юу хийхээ мэдэхгүй л гарах хэрэг үү? Тэгээд яах вэ? гэв. 

	— Тэгээд яахыг нь эрдэмтэд та нар л бодож тунгаа. Их юм уншсанаараа битгий гайхуулаад бай!. 

	Спасуна минь уураа татаж үз!.. Чи ямар хүүхэд биш эзэд гэж ямар амьтад билээ сайн мэднэ шүү дээ... Бид яахаа ч мэдэхгүй хөдлөөд хүчээ хий дэмий үрэхээс өөр сайнаа үзэхгүй. Хоол унд ховорхон ордог болсон хоолойгоо сөөтөл хашхиралдаж, хэдэн арав маань цагдаа нарт ясаа хэмх цохиулна. Гэтэл тэгж бие нь загатнасан хүн ганц ч байхгүй шүү дээ. Цаасан сумаар туулай агнах гэгч болж, эзэд бахаа ханатал баярлана... Харин бид тэднийг зэгсэн сайн дөнгөхөөр хөдөлгөөн бэлтгэх ёстой. Энэ чинь юу гэсэн үг вэ гэвэл тамхи тариаг нь муудаж гэмтэх аюулд оруулна, ажил хаялтыг яг цаг үеийн нь олж зохионо, исээгч ажилчдыг талдаа оруулна гэсэн үг... Гэтэл өнөөдөр байдал ямар байгааг бодоод үз! Пүүсүүдийн бараг хагас нь хямралаас дөнгөж нэг юм салж, саяхнаас л тамхи худалдан авч эхэлж байна. Исээгчид өдий олон улс амьтан ажилгүйдэж байгаа ийм үед хөлс мөнгөө хүрэлцээтэй гэж эргэж буцахаар барахгүй сэтгэл хангалуун сууж байна. Яагаад гэвэл хамаг тамхийг нь арчилж хамгаалдаг тэдэнд өндөр цалин хөлс өгдөг эзэд хэрэгтэй болсон цаг үед уг хөлс мөнгийг нь хоёр, гурав дахин нэмэгдүүлэхээс ч буцахгүй... Бид исээгч ажилчдын дунд ухуулан таниулах ажил огт хийгээгүй. Юу хийсэн бэ гэвэл тэднийг ердөө л урвагчид гэж нэрлэдэг!.. Гэтэл тэд маань бидний нэг адил ажилчид, бидний ах дүүс, бидний нэг адил мөлжигддөг улс. Тэднийг дайсан гэж үзэх биш харин сэнхрүүлэх хэрэгтэй. Жишээлэхэд Симеон маань «Фумаро» агуулахын бүх исээгчдийг элсүүлчхээд л байна шүү дээ. Бусад пүүсийн агуулахуудынхыг ч элсүүлж болно... Ингэхлээр ажил хаях цаг арай л болоогүй юм шиг санагдана. Бид одоо ажил хаялт зарлаад ашиг олохгүйгээр барахгүй намаа хөөднө. Ажилчид ердөө л «Тэнэг юмнуудын үгэнд орж нэгмөсөн баларлаа. Дахиад яасан ч хууртахгүй!.. » гэнэ. Шаргуухан ажиллаж, сайн бэлтгэж байж л ирэх жил зарлах хэрэгтэй. Одоо хөдөлбөл «яарвал даарна» гэгчээр гарцаагүй баларна гэж тэвдүү ярив. 

	Хэсэг зуур чимээгүй сууцгаалаа. Блаже хэзээ язааныхаараа яг голыг нь олжээ. 

	— Ярих гэсэн юм чинь дуусаа юу? хэмээн Луканыг асуухад Блаже,

	— Дууссан гэнэ. 

	Лукан ээлж нь болсон Шишко руу хүлээнгүй харав. Шишко намуухан, амьсгаадсандаа болоод бөглүүхэн дуугаар ингэж ярив. 

	— Ирэх жилийн тухайд бол ч сайн мэдэхгүй байна. Энэ хаврыг гар хумхиад өнгөрөөвөл нам цаг хугацаа алдаж, ажилчдын аж байдал улам доройтно... Эзэд тонга нэвтрүүлэхээр бэлтгэж байна. 

	Хэн нэг хүн ууртайгаар

	— Тонга нэвтрүүлбэл муугаа үзнэ гэсэн үг? гэнэ. Шишко хүйтнээр:

	— Эзэд ч нэвтрүүлэхдээ л нэг нэвтрүүлнэ. Энэ нь тэдэнд биднийг улам бүр хяхаж хавчих боломж олгоно. Хэрэв тонга нэвтрүүлбэл хагас маань хавар ажилгүй хоцорч, бусад агуулахад ажилд орж дөнгөсөн нэг хэсэг маань хүч хөдөлмөрөө хямд худалдах болно. Ажил хаялтыг хойшлуулж болохгүй, хавар л эхлэх хэрэгтэй гэж ярихад нь Лукан уруу царайлан:

	— Зүйтэй гэж дэмжив. 

	Симеон гэнэт хажуугаас орж

	— Энэ чинь тэгээд ер нь юу болж таарах хэрэг вэ? Майн нэгний өдрийн нэг жагсаал болох хэрэг үү?.. Ажилчид бүгдээрээ нэг л өдөр ажил хаяхаар шийдчих юм гэж үү дээ!.. Ингэж хүүхэд шиг загнаад юу хийх вэ, та минь гэсэнд Шишко тайвнаар:

	— Урдуур бүү ор, залуу минь!.. Бид хэчнээн тэнэг ч гэсэн ажил хаялтыг тийм янзтайгаар зохиохгүй. Үүнийг чи ч сайн мэдэж байгаа байх гэв. 

	Симеон бухимдан. 

	— Бид ажилчдыг бэлтгэсэн билүү!.. Холбоотонтой болсон уу?.. Юуны төлөө босох гэж байгааг нь ажилчдад таниулсан уу?.. Үгүй шүү дээ!.. Олонхынхоо зөвшөөрөхгүй байгаа ямар нэг явцуу программын талаар л харанхуй гудамжаар шивэр авир ярилцахаас өөр хийсэн юм бидэнд байхгүй. Ажилчдыг цөмийг нь яаж хөдөлгөх вэ, ухвар мөчид хүмүүс, штрейк-брехерүүдийг8 яах вэ гэдгийг эргэцүүлж бодсон хэн ч алга гэхэд нь Шишко:

	— Урьд өмнө яадаг байлаа яг л тэр. Зуугаад хүн агуулах хамгаалж үхэх сэхэхээ үзнэ дээ гэв. 

	— Өвөлжингөө өл хоолгүй зовж зүдэрч, хорсол занал нь багтаж ядаж буй үлдсэн хоёр мянга таван зуугаад хүн бидэнд алга ташиж баяр хүргэж байх хэрэг болж байна уу?

	Эвгүй нам жим болов. Ажилчдын хувь заяа юутай гашуун тэднийг баглаж хүлсэн энэ ертөнцийн гав гинж юутай хүндийг дор бүрийдээ бодож суулаа. 

	Спасуна ууртайгаар:

	— Яагаад ч ялгаа алга гэж үглэв. 

	Симеон цааш ингэж ярив:

	— Би ажил хаях хэрэггүй гээгүй байна. Тэгэхдээ харин ажилчдын аж байдлыг үнэхээр сайжруулахуйц л ажил хаялт зохиох хэрэгтэй. Тэгж л гэмээж нь ажилчид бидэнд итгэдэг болно. Ингэж бид намынхаа нэр хүндийг бэхжүүлнэ. Ингэхэд харин нэр зүйлийг мэдэж авмаар байна. Чухам хэний эсрэг ажил хаях гэж байгааг та нөхөд ний нуугүй, тодорхой ярих юм байгаа биз. Төр, пүүсүүд хоёрын чухам алины нь эсрэг хэрэг юм бэ?

	— Чи төр, тамхины пүүс хоёрыг тус тусдаа юм гэж бодож байна уу? хэмээн Шишкогийн асуусанд Симеон уурлаж, 

	— Би хувьдаа үгүй, харин тэгж боддог улс бий! Ажилчдыг цөмийг нь хөдөлгөе гэвэл юуны өмнө талхны төлөө тэмцэх юм, улс төрийн уриа лоозонг одоохондоо хойшлуулах хэрэгтэй гэж таниулах ёстой. Ажилчдад одоогоор талхнаас илүү хэрэгтэй юм алга. Бусад бүх зүйлийг хоёрдугаар зэрэгт тавих хэрэгтэй гэв. 

	Шишко ч гэнэт уурлаж: 

	— Тархи нь хамуурчихсан коммунист гэж чамайг л хэлдэг байх даа!.. гэв. 

	— Өөдгүй юм чинь хулчийж л дээ! гэж Спасуна хошуу нэмэв. 

	— Та минь, хүлээзнэ!.. Нөхөд минь.. хэмээн сандарч, цонхийсон Симеон өндийв. 

	Тулах түших хүн гарна байх гэж бусад хүмүүс рүү харахад нь цаадуул нь дор бүрдээ л хүйтэн, бараг өшсөн царайлна. Түүний илэрхийлсэн хэтэрхий эвлэрэнгүй үзэл санааг дэмжих хүн нэг ч гарсангүй. Макс, Блаже хоёр хүртэл гайхан харна. Улс төрийн уриа лоозон тавилгүй ажил хаяна гэж байж болох уу? Симеон өөрийгөө болон өөр бусдыг хуурах гэж байгаа ажил хаялтыг аюул осолгүй эдийн засгийн тэмцлийн замаар оруулахын тулд замбарааг нь алдуулах, өөрөөр хэлбэл түүнийг хөдөлмөрийн асуудал эрхэлсэн байцаагч нарын сэжигтэй гарт оруулах гэж бодож байгааг хүн болгон ойлгов. Ажил хаягчид цорын ганц талхны төлөө тэмцлийн лоозонгийн дор социал-демократуудтай хутгалдчихвал иймэрхүү байдалд хялбархан орж мэдэх билээ. Хэтэрхий хүлцэнгүй номхон зан гаргаж, коммунист хүний хувьд огт таарахгүй зүйл ярьснаа Симеон гэнэт ухаарч харамсав. Гэрлэснээсээ хойш сэргийлэхэд очихоос тун их айдаг, эхнэр, хүүхэд хоёрынхоо талаар хэтэрхий боддог болжээ... Харанхуй гүн хавцал руу өөрөө очиж хайран биеэрээ дамнуур болон өөр бусдыг дээгүүрээ цувуулна гэдэг юутай хэцүү хэрэг вэ! Гэхдээ харин шийдвэрлэх цаг тулгарахад бусад олон мянган коммунистуудтай мөр зэрэгцэн хамгийн түрүүнд дайран орохоо Симеон сайн мэдэж байлаа. 

	Одоо ингэж балрахад нь бах тав ханасан Лукан хэнэггүйгээр:

	— Дуугүй суу! гэнэ. 

	Максын ээлж болж, Лукан толгой дохив. 

	Макс нэг л хачин гунигтай, холуур тойруулж ийнхүү ярив. 

	— Бидний байр суурь большевик намын жанжин шугам, болгарын өвөрмөц, нөхцөл дээр үндэслэх ёстой. Энэ талаар шударга, юм мэддэг хүн бүхэн санал нэгтэй байна. Харин тэгэхдээ уг нөхцөлийг бид аль хэр нарийн ойлгож, үнэлж байна вэ гэдгээ эргэцүүлж бодох хэрэгтэй. Тамхины салбарын хувьд байдал ямар байна вэ гэвэл пүүсийн эздийн талд засгийн газар арми, цагдаа, хэвлэл, тэдний өрх ашгийг хамгаалдаг зохион байгуулалттай энэ төр тэр аяараа зогсож байна. Капиталистууд асар их хөрөнгө хэрэгсэлтэй бөгөөд юу ч хийх, яахаас ч сийхгүй байна. Тэд ховдог шунахай амьтдыг их мөнгөөрөө хахуулдаж, худал хуурмаг, хоосон гоё үг яриагаараа гэнэн хүмүүсийн толгойг эргүүлж, цагдаа нараар эрэлхэг зоригтнуудын амийг хороолгон, аймхай юмнуудын зүрхийг үхүүлж байна... Өлсгөлөн, муу хэлэгдсэн, буруудсан, улс төрийн эрхээ хасагдсан тамхины үйлдвэрийн ажилчид тэдний өөдөөс улаан гараараа үзэлцэж байна. Ажилчдын арай нэг хагацаагүй байгаа цорын ганц эрх гэвэл амиа тэжээх эрх нь л үлдээд байна. Тэмцлийн ганц зэвсэг нь ажил хаялт болоод байна. Гэхдээ харин тамхины үйлдвэрийн ажилчид ганцаархнаа биш гэдгийг та нөхөд мэднэ!.. Тэдэнд тэмцлийн өөр зэвсэг ч бий!.. Ажилчин ангийн бусад хэсэг цөмөөрөө, шударга сэхээтнүүд, ядуу, дунд тариачид цөмөөрөө, өөрөөр хэлбэл дээд ангийнханд тонуулж дээрэмдүүлсэн Болгарын нийт ард түмэн тэдний талд зогсож байна. Тамхины үйлдвэрийн ажилчдын улс төрийн эрхий нь хассан хэр нь тэд уг эрхэндээ эзэн суусаар ирсний нь хэн боловч мартаагүй. Ажилчид хөдөлмөр хийдгээрээ хүчтэй бөгөөд тэдний хөдөлмөр байхгүй бол эздийн тамхи ялзарна. Хоолой дээр нь хутга тавивал нь ажилчид гудамжны тулалдаанд зэвсгээ бариад босно. Цагдаа нар гудамжинд цус асгаруулж зүрхлэхгүй гэж Спасунагийн хэлдэг зөв. Бүх нийтийг хамарсан хувьсгал өрнөх аюулд хүргэхийг, үзэн ядах, жигшин зэвүүцэхийн намжсан болохоос биш сөнөөгүй галт уулын орой дээр байгаагаа эзэд сайн мэдэж буй болохоороо гудамжинд цус асгаруулахаасаа айж байгаа юм. Тэгвэл энэ чинь чухам дээрээ тамхины үйлдвэрийн ажилчдын хүчтэйг гэрчилж байгаа хэрэг. Тэдэнд холбоотон бол холбоотон, эрх бол эрх, зэвсэг бол зэвсэг цөм бий. Бид харин энэ бүгдээ ухаалгаар хослуулан ашиглах ёстой. Эхлээд би большевик нам гэж ярьсан. Цорын ганц энэ нам л яаж тэмцэх хэрэгтэйг бидэнд зааж өгнө. Сайн сайхан өдөртэй золгохын тулд аугаа их үйл явдалд бэлтгэх хэрэгтэй. Энэ бол хялбаргүй зүйл... Үзэх гарз хохирол хүлээхээс буцахгүй байна гэдэг бол хангалттай биш, харин бас нийгмийн амьдралыг судалж, хэдийд хэнтэй холбоотойгоор хөдлөхөө мэддэг байх хэрэгтэй. Ажил хаялт зарлаж, маргааш нь болоход доромжлогдож, муугаа үзсэн, толгой тархиа хага дэлсүүлсэн ажилчдыг ажилдаа дахиад л хонь шиг орж явахыг хараад сууна гэдэг бол хангалттай биш. Ингэснээрээ бид намаа хүнд хохиролд учруулахаас хэтрэхгүй. Одоо би ажил хаялт яаж зохиовол зохих талаар тодорхой яръя. Ажил хаялт яриангүй зарлах хэрэгтэй. Энэ талаар маргах юм алга. Яагаад гэвэл коммунистууд бид юм юмны сүүл барьж хоцрох ёсгүй. Эзэд тонга нэвтрүүлэх гэж байгааг, германы капитал манайд бүрэн эрхт эзэн суувал цалин хөлс улам багасахыг та нар мэдэж байгаа шүү дээ. Иймэрхүү юмны өмнө бид гар хумхин сууж таарах уу? Эзэд хөдөөд тамхи худалдаж, авах ажлаа дуусаад, тамхи боловсруулах ажил ид эхэлсэн хойно, исээгч ажилчид ажлыг нь хийхээс татгалзвал пүүсүүдийг зэгсэн баллах болсон хойно, өөрөөр хэлбэл хаврын дундуур л ажил хаях хэрэгтэй. Харин ажил хаялтыг хэрхэн яаж зарлах вэ?.. Нөхөд минь энэ бол тун чухал асуудал! Аймхайгаас өгсүүлээд хамгийн зоригтой, өргөн олон социалистуудаас өгсүүлээд анархистууд хүртэл нийт ажилчдыг хөдөлгөх хэрэгтэй. Хамгийн гол зүйл бол холбоотон болгож болох хүн болгоныг өөрсдөдөө хал хийх боломж өгөлгүйгээр ашиглах хэрэгтэй болоод байна. Тэдний чинь олонх сүүлдээ манай намын талд аяндаа л орно. Бүгдийг нь талдаа татаж нэгтгэх өргөн мөрийн хөтөлбөртэй болох хэрэгтэй байна. Энэ бол намынхаа ерөнхий тодорхой зорилгоос ухарч, хойш сууна гэсэн үг биш. Огт тийм биш нөхөд минь!.. Энэ бол ямар нэг зүйлд хүрэх гэж хүсэж коммунистаараа үлдэхийг хүсвэл сонгохоос өөр аргагүй цорын ганц ухаалаг арга. Бид нийтийн нэгдмэл мөрийн хөтөлбөр боловсруулах ёстой. Бид ажил хаялтыг «Талх, улс төрийн эрхийн төлөө, шорон гянданд тарчилж буй нөхдөд өршөөл үзүүлэхийн төлөө!» гэсэн лоозонгийн дор зарлах ёстой. Ажил хаялт цэвэр эдийн засгийн ч биш, цэвэр улс төрийнх ч биш, харин эдийн засаг, улс төр аль алиных нь байх ёстой. Ингэж л гэмээж нь бид бүх ажилчдыг босгож, тодорхой амжилтад хүрч, тонга нэвтрүүлэхийг саатуулан зогсоож цалин хөлсөө нэмэгдүүлж улс төрийн эрхээ олж авч чадна. Ингэж байж ажилчид нам гэдэг чинь ажилчин ангийг зөв, найдвартай замаар оруулах уураг тархи, цорын ганц жолоодогч юм байна гэж мэдэж авна... Тактикийн талаар хэдэн үг хэлье. Нөхөд минь, айж хулчийна гэдэг бол яах аргагүй дутагдал. Гэхдээ цаг нь болоогүй байхад хүчээ дэмий үрнэ гэдэг бол тэнэг хэрэг. Ухаан бодлогогүй хөдөлж, ажилчдыг гудамжны тулалдаанд хөөж гаргана, агуулахуудыг эзлэн авах тухай ярьж ганц нэг хүнийг цааш харуулж байгаад ашиг юу байна вэ? Юу ч байхгүй!.. Энэ бол тэмцлийн нэг арга мөн хэдий боловч түүнийг цаг үеийн шаардлага, бололцоогоо харгалзан зугуухан хэрэглэх хэрэгтэй. Бид хүчээ хэмнэх ёстой. Капитал ажилчин анги хоёрын хоорондын тэмцэл сунжирна гэж санах хэрэгтэй. Бидний өмнө хатуу шалгалт тулгараад байна. Ажил хаялт бол уг тэмцлийн зөвхөн нэг хэсэг бөгөөд бид хүмүүсээ хамаагүй юманд хөөж туугаад байж болохгүй... 

	Макс амьсгаа дарахын тулд дуугүй болов. Анхааралтай чагнаж суусан хүмүүс хавьчин хөдөлж эхлэхэд, Спасуна, 

	— Макс маань ус цас шиг урсгаж байна! Ухаан гэдэг нь тонгорго шиг хурц байна гэсэнд Блаже:

	— Яриангүй л үнэн зөв юм ярьж байна гэв. 

	— Аргагүй л мэдэж байна. Харин хэдэн зүйл асуумаар байна хэмээн Шишкогийн төв зан гаргахад Макс:

	— Миний ярих зүйл дуусаагүй байна гэвэл Лукан хүйтнээр:

	— Ярь!.. гэв. 

	Максын ярьсан зүйлд ганц Луканы л сэтгэл хөдөлсөнгүй. Лукан нэг л хачин хүйтэн, өштэйгөөр нүд онийлгон харна. Макс дахин ярьж эхэллээ. 

	— Нөхөд минь!.. Хамгийн нарийн, маргаантай асуудал болох ажил хаялтын бэлтгэлийн тухай асуудлыг л тодруулах үлдээд байна. Ажил хаялтыг яаж бэлтгэх вэ? Зарцуулсан хүч чармайлтын хувьд бол гээд, Макс Лукан руу хяламхийж, — Манай нөхөд жил гаруй хугацаанд цуцалтгүй, сайн ажилласан л даа. Харин дээр ярьсан тактик, лоозонгийн талаас аваад үзэх юм бол ажил хаялтын бэлтгэлийн хувьд хийсэн юм юу ч алга. Үнэндээ юу ч алга, нөхөд минь!.. Тэгвэл бид энэ өдрийг хүртэл чухам юу хийгээ вэ?.. Агуулахуудын дэргэдэх намын байгууллагуудад бат бэх, нууц бүлэг байгуулж чадсан хэр нь ангийн тэмцлийн тухай алдаатай онолоо чөлөөтэй сурталчлах боломж социалистууд, анархистуудад олгосон шүү дээ. Бид ганц нэг агуулахын намын байгууллагын удирдах хүмүүстэй ойртож хавьтаад, ажилчдын өдөр тутмын амьдралд орж тэдний гачигдал зовлонг анхаарч үзэж байсангүй. Бид зожгирон тасарч, чухал, нууцгай улс болж хувираад нэг үгээр хэлэхэд ямар нэг хувьсгалч хийрхэлд автаад байна. Бид ажилчин хүүхнүүдтэй инээж хөхөрч, энгийн байдлаар ярилцаж хөөрсөн нэгийгээ бараг л ёс суртахуун алдсанд тооцдог болсон. Илэрхий социалист, анархист ямар нэг хүнтэй нэг ширээнд сууж хундага архи балгах далимаар түүнд онолын алдааг нь ойлгуулах гэж оролдвол айж журам алдлаа гэнэ. Манай олон нөхөд хүн амьтан хөгжилдөж байгааг харвал хөмсөг зангидаж, бадарчин лам шиг сахал үсэндээ баригдаад сагсайж сэгсийж явдгаа сайн зүйл шиг боддог бол ёстой инээдтэй хэрэг. Үнэнээ хэлэхэд би ч гэсэн өөрөө саяхан болтол тийм л байсан. Инээд хүрэм зүйл шүү!.. Ийм байж таарахгүй, нөхөд минь! Ингэж байж бид хүмүүсийн сэтгэл зүрхийг өөрсөд рүүгээ эргүүлж чадахгүй. Коммунист хүн бол хөгжилтэй, яриа хөөрөөтэй амьдралын цог жавхаатай, хаана ч гэсэн аль ч талаараа үлгэр жишээ үзүүлж явах ёстой. Ингэхгүйгээр бид хүмүүсийг талдаа татаж, өргөн олны дэмжлэг хүлээнэ гэж санахын ч хэрэггүй. Өөр нэг алдаа гэвэл үзэл суртал улс төрийн явцуу нэг мөрийн хөтөлбөр ягштал баримталж, түүнээсээ түр зуур боловч хазайхгүй гэж зүтгэнэ гэдэг бол холбоотон болж мэдэх тэдгээр хэсгүүдийг өөрсдөө түлхэн зайлуулж байгаа хэрэг. Ажилчдын дотор өргөн социалистууд анархистууд. газар тариалангийн эвлэлийн зүүн гишүүд аль алин нь бий. Бид тэдэнтэй ойртохын үүднээс үзэхийн оронд юм л бол маргаж, элдвээр муулаад зогсдоггүй, улс төрийн программаа бохирдчих вий гэж айгаад тэдэнтэй хамтран тэмцэх гэж огт оролдохгүй байна. Нөхөд минь энэ маань ч гэсэн алдаатай зүйл!.. Шинжлэх ухааны хэлээр яривал энэ бол үзэл суртлын талаар уян хатан биш явцуу чанар, энэ бол өргөн олноос тасран зожгируулахаас цаашгүй догматизм гэдэг юм чинь шүү дээ. Догматизм гэдэг маань чухам дээрээ хүч чадалтайнх биш, харин аймхай хулчгар, оюун санааны хувьд сул доройн илрэл... Манай программ, манай аугаа их үзэл санаа бол түр зуурын холбоо хэнтэй ч тогтоолоо гээд бузарлагдахааргүй тод томруун, хүчирхэг юм. Та нөхдөд хэлье ярья гэж бодсон зүйл минь энэ л байна... Ингээд бид ажил хаялтыг бэлтгэхдээ нам бусчуудыг хамарч, боломжтой бүх холбоотны дэмжлэг авахаар тохиролцох ёстой. Бид ажил хаялтыг улс төр, эдийн засгийн өргөн уриа лоозонгийн дор зарлах, эцэст хэлэхэд байгаа бүх арга хэрэглэе, тэгэхдээ шууд биш нөхцөл байдлыг харгалзан, өмнөө тавьж буй зорилтуудынхаа дагуу ажиллагаанд оруулж ажил хаялтыг тайван, ухаалаг самбаатайгаар зохиох хэрэгтэй. Миний энэ хэлсэн ярьсан бүхэн маш чухал зүйл гэж бодож байна. Тэр болгон тодорхой биш, ойлгогдохгүй зүйл байвал асууж лавлаж болно, аль болохоор нарийн сайн тайлбарлахыг бодъё. 

	Нам жим болов. Луканаас бусад хүмүүс Максын тодорхой ойлгомжтой ярианд гайхан хөшсөн бололтой. 

	Лукан ширүүнээр

	— Ярьж дуусав уу? гэж асуусанд Макс, 

	— Дууслаа. Асуух зүйл байна уу? гэвэл Лукан:

	— Асууж, ярилцах явдалгүй. Энэ чинь ердийн сонсгол зөвлөгөөн гэв. 

	— Юу гэсэн үг вэ?.. Миний тавьсан энэ асуудлууд тийм чухал зүйл биш гэж үү? хэмээн Максын гайхахад Лукан:

	— Чухал нь чухал. Тэгэхдээ хотын намын хороо нэгэнт шийдсэн асуудлыг дахин авч хэлэлцэхгүй. Чиний бодож байгааг сонслоо, цааш нь илтгэмз. Чиний хэлсэн зүйл хэлбэр зүгээртэй боловч агуулга нь хортой, алдаатай байна. Энэ талаар хэдэн зүйл хэлчихье. Нэгдүгээрт, нам тодорхой тактик, программтай бөгөөд түүний нь хэн нэг хүний шүүмжилснээр өөрчлөөд байдаг юм биш. Чухамхүү чиний шүүмжлээд байгаа энэ намын хөдөлшгүй бат чиг шугам олон мянган эрэлхэг тэмцэгчдийг хүмүүжүүлсэн юм. Тэдний хийж байгаагийн зэрэгтэй юм хийж бүтээсэн хойноо л шүүмжлэхээ бод... Хоёрдугаарт нам хэнийг ч авгай хүүхэн эргүүлж, архи дарс ууж болохгүй гэж хориглоогүй юм шүү. Нам харин тиймэрхүү коммунистуудын зөвлөгөө өгөхийг хүлээж авахгүй гэв. 

	— Байз! Чи миний хэлсэн зүйлийн утга санааг гуйвуулж байна... гэж Макс дуу алдав. 

	Лукан тэгэхэд нь хүйтэн, яхир дуугаар

	— Би хэлсний чинь л яг давтаж байна. Гуравдугаарт, бид бол ажил, хариуцлага хоёроо гол болгож, алхах гишгэх бүрдээ үхэлд мөшгөгдөж явдаг болохоороо ширүүн улс... Бид оройд найрлаж наргиж, улс төрийн талаар гэм хоргүй буварч байдаг социал-демократ либерал хэсэг хүмүүс болон хувирч чадахгүй. Дөрөвдүгээрт, бид чинь тийм тэнэг амьтад биш бөгөөд амь алдаж мэдэх, найдвар багатай ажил явдалд ажилчдыг, бас ч өөрсдийгөө хөөж шахаж байгаагийнхаа ямар зорилготойг мэддэг улс. Бидний хэн нэг нэр төртэйгөөр үхэхэд энэ маань дайсанд хатуу цохилт болж, тэднийг сандарч мэгдэх, айж сүрдэх, ёс суртахуунаа алдахад хүргэнэ. Тавдугаарт, ажил хаялтыг хариуцлагатай нөхдийн бодож боловсруулсан, бэлтгэснээр л зохионо. Үүнийг аль нэг талаар эсэргүүцнэ гэдэг бол урваж тэрсэлснээс ялгаагүй зүйл бөгөөд энэ чинь бэлтгэл муутай хүмүүст хортойгоор нөлөөлнө. Макс Эшкенази танд энэ бүхэн ойлгомжтой байгаа биз дээ? гэв. 

	— Бид жирийн улс боловч ойлгодог л юм гэж Спасунагийн учир нь олдохгүй хэлэхэд Блаже дундыг барьсан байдалтай. 

	— Энэ бүгдийг чинь та минь ярьж зөвлөлдөж болох шүү дээ гэнэ. 

	Шишко хөмсөг атируулан:

	— Бид чинь шинэхэн улс ч биш л дээ гээд ганц нүдээрээ Лукан руу хүйтэн харна. 

	Лукан уурлаж:

	— Зөвлөж ярилцаад байх юм байхгүй!.. Дугуй нэгэнт эргэж эхэлсэн шүү дээ гэнэ. 

	Дахиад л эв хавгүй, нам жим болов. «Дахиад л хийрхээд, дахиад л явцуураад, дахиад л харалган загнаад эхэлжээ!» хэмээн Макс бодно. Гэхдээ Лукан бол эрэлхэг зоригтой, шударга, ухаантай хүн. Ийм хүн ховор. Харин ингэхэд большевик намын гэрэл гэгээ санаа бодлын нь өнцөг булан бүхэнд яагаад нэвтэрдэггүй хэрэг вэ? Үнэндээ л дугуй эргэлдэж орхиж дээ. Луканы хэлдэг зөв. Намын удирдлага дотроо санал зөрөлдөөд байх юм бол эргэлзэж тээнэгэлзэх халдварын өт хорхой Спасуна, Шишко, Блаже мэтийн жирийн, шударга хүмүүсийн сэтгэл санаанд нэвчинэ. Харин эд нар байдлыг зөв ухаарч Максыг өөрийг нь дэмжих янзтай байгаа нь тун гайхалтай. Гэтэл ингэнэ гэдэг бол тэднийг сэтгэл санааг нь үймрүүлж чухамхүү хүн бүр өөртөө бат итгэн хөдлөх хэрэгтэй ийм үед эргэлзэж тээнэгэлзэхэд хүргэнэ гэсэн үг. Яриангүй Луканы зөв!.. Би уг нь эдний дэргэд иймэрхүү юм ярьдаггүй л байж, энэ бол алдаа. Гэлээ ч гэсэн энэ бүхэнд буруутай хүн бол аанай л Лукан, буруутай зүйл бол аанай л хэрэггүй нууц байдалд орсон явдал. Шийдвэр нэгэнт гарсан юм бол өдий болтол яагаад хүн амьтанд дуулгадаггүй юм бэ?

	Луканыг гэнэт:

	— Миний хэлдэг зөв биз дээ? гэхэд нь Макс

	— Зөв гэж гүнгэнэв. 

	Ийнхүү ухарч буцсандаа дарагдан гонсойсон боловч зөв юм хийлээ гэж бодно. Луканы хүйтэн төмөр шиг харц тавтайяа гялалзаж:

	— Хэдэн цаг болж байна вэ? гэж асуув. Симеон сэрүүлэгт цаг руугаа хараад

	— Арван нэг гэв. 

	Макс босож, хүн хүнд хүйтнээр мэхийгээд, шавар шавхай болсон шаахайгаа олж өмсөхийн тулд харанхуй жижиг пинд орлоо. Дагаж гарсан Симеон эвгүй болсон санаа сэтгэлийг нь засахын тулд тэнгэр хангай ийм тийм байна гэнэ. 

	Салхи намджээ. Харанхуй манан дунд хаа холын цахилгаан дэнлүүний гэрэл сүүмэлзэнэ. Макс тэр зүг одлоо. Норсон хоёр муу шаахай нь шавар шалбаагт шал пал хийнэ. Ерөнхий шийдвэр дагахаас өөр замгүй болсноо сая ойлгов. 

	 

	 

	Стефан Максыг хүлээгээд, гэрт нь «Комсомольская правда» сонины хуучин дугаар уншин хатуу орон дээр нь тэрийж хэвтэнэ. 

	Максыг орж очиход залуу ёжтойгоор:

	— За, юу болов?.. гэж асуусанд, еврей эр хэнэггүй, 

	— Онц юм болсонгүй шив дээ. Агуулахын байгууллагын талаар юм ярилцаж байгаад тарлаа гэв. 

	— Ердөө л тэр гэж үү дээ?

	— Дээрээс шийдвэр хүлээх юм байхаа. 

	— Ажил хаялтын тухай яригдав уу?

	— Тодорхой ярилцсангүй.. Жаал зугаа ерөнхийлөх шив дээ. 

	— Чамаас хойш хүн үлдэв үү?

	— Нэг хоёрын зэрэг үлдсэн

	— Танихгүй хүн байна уу?

	— Нэг л байна билээ... Нөгөө «Лукан гэдэг мөн бололтой байна билээ. 

	— Булай юм!.. Цаадуул чинь чамайг хөөж гаргасан байна гэж Стефан уурлахад, Макс янжуураа хам хум асаан;

	— Хөөсөн гэнэ ий?.. Арай ч үгүй, ялих шалихгүй асуудал ярилцах л гээд үлдсэн. Цай уух уу? гэнэ. 

	— Цай тавьчих!.. Чамайг ер нь л хөөсөн байна гэж Стефан дахин мэтгэн, — Цаадуул чинь одоо л юм болж байна... Биднээс салах гэж шийдэж л дээ. Харин тэгэхдээ ууртаа цагдан сэргийлэхэд очиж мэдэгдэнэ байх гэж айгаад тун болгоомжтой үзэж байгаа нь энэ. Ингэж муу санасан байлаа гэхэд гайхах юм ердөө ч алга гэв. 

	— Тэр ч арай үгүй байлгүй дээ!.. Тиймэрхүү байдал мэдэгдээгүй гээд, Макс зуухандаа гал түлж, данхтай цай тавив. 

	— Үгүй ч биш дээ! хэмээн залуу омголуун зүтгэж, — Энэ бол тэдний систем. Харин би санаа зовохоо больё гэж бодлоо. Тийм л их дур нь хүрээд байгаа юм бол тархиа гашилгаж байвал ч байг. Би онолын ажил хөөхөөр шийдлээ. Бага зэрэг гүн ухаандаад, товхимол бичиж... шүлэг оролдсон шиг л сууж байя!.. Үүнийг чи юу гэж бодож байна даа? Өөрийнхөө хувьд марксизм-ленинизм судлаад л айж эмээх юмгүй сууж байя гэлээ. 

	Стефаныг ингэж яриад эгдүүтэй инээхэд, Макс ширүүнээр

	— Бүү тэнэгэр!.. Дуртай цагтаа намаас гарч байдаг эрх чамд байхгүй гэв. 

	Еврей эр харанхуй цонх ширтэнэ. Өрөөний хамаг эд хогшил болох төмөр ор, бүрхэвчгүй дэн, баахан ном сонин цонхны шилэнд тусаж харагдана. Гадаа шавар шалбааг, хүйтэн нойтон өвөл. Максын санаа зориг агшин зуур мохож, орхиж гарсан тэр ертөнцөө, сайхан хар костюм өмсөж явдаг агсан өвлийн тэр оройнуудыг, зураач хүүхний зургийн газар урлагийн хамгийн цаад онолоороо урлан зурдаг байсан үеэ дурсан бодов. 

	Зуухныхаа үүдэнд сандал тавьж суугаад шавар шавхай болсон нойтон шаахайгаа удаанаар тайлна. Өөрийнхийгөө мөн гэж үнэмшихгүй байгаа юм шиг хуучин муу шаахайныхаа улыг харна. Ингээд сая гэнэт гуниг, гүн уйтгарт оруулсан өөр ертөнц, зураач хүүхний эртний еврей маягийн зүс царайг дахин бодов. 

	Ус халж, данх гунигтай шуугьж эхэллээ. 

	 

	 

	Гуравдугаар сарын шавар шавхайтай энэ өдөр агуулахын хашаа Баташки болон Средорек тосгоноос «Никотиан» пүүст тамхиа тушаахаар ирсэн тариачид хоёрын хооронд жил болгоны ердийн хэрүүл маргаанаар дүүрчээ. 

	Агуулахын хэмжээгээр тонгын шинэ шинэ машин дээр ажил ид буцалж гадаа хашаанд шоргоолж шиг олон хүн үймэлдэж байлаа. 

	Ялгагч хүүхнүүд тамхины навч нямбайлан хайрцаглах бөгөөд түүний нь зөөгч түрдэг тэргээр зөөж,мастер шигшигч машины шигшүүр дээр асгана. Тонга нэвтрүүлсэн нь тамхи боловсруулах үнэндээ ч нэлээд тохиромжтой, эрүүл мэндэд хор хөнөөл арай багатай арга болсон боловч түүнээс болж өдий төдий хүн ажилгүй хоцорчээ. Тонгыг эхлээд «Никотиан» улмаар бусад бүх пүүс нэвтрүүлжээ. 

	Тамхи ачсан үхэр, адуу, илжгээр хашаа пиг дүүрч, ээлжээ хүлээсэн тариачдын зарим нь саравч доогуур, зарим нь баглаан дээр сууцгаан гашуун тамхи баагиулах завсар Баташкийн өөдгүй загнаж байгааг ярилцана. Хуучин мастер байгаад одоо «Никотиан» пүүсийн агуулахын захирал болсон энэ Баташки тамхи хүлээж авахдаа арай ч ингэж ширүүн догшин дөр хамагчгүй үхэр шиг зүтгэдэггүй байсан сан. Боловсруулаагүй тамхи агуулдаг газрын үүдэнд байрлуулсан түүний ширээг тойрон баахан хүн овоорч үе үе харааж загнах дуу сонстоно. Шавар шавхайтай хашаан дотор тамхи, малын баас шивх ханх тавина. Шалбаагийн усанд туяа тусгах хаврын нар сэмжин үүлний завсраар ёлтойн, бүлээн салхи өрвөлзөж, цас хайлан дээврийн ус хөгжилтэйеэ дусална. 

	Баташки өглөөнөөс эхлээд тамхи хүлээн авч байлаа. Бичиг дансанд дарагдсан ширээний нь хажуугийн пүү дээр хоёр зөөгч зогсоо зайгүй хөдлөн баглаа авчирч тавина. Баташки хэнд боловч итгэлгүй өөрөө очиж хэмжиж үзээд, эргэж дансандаа тэмдэглэнэ. Эцэж ядарч буй нь туйлгүй боловч харааж загнах хорон муу үгээр утах нь аанай бахь байдгаар бөгөөд та нар ерөөсөө энэ пүүсийг тонож дээрэмдэхээс өөр юм боддоггүй танагаа алдсан хар дээрэмчид, зальхай этгээдүүд гэж сөөнгө дуугаар тариачдыг загнана. Энэ удаа богино савхин дээл саравчтай малгай өмсжээ. Хашхичсаар байгаад дүгрэг царай нь минчийн хүрэнтэж, гүрээ нь гүрэлзсэн түүнийг юу юугүй муужирч унана байх гэж тариачид хүлээж байв. Харин тиймэрхүү юм юу ч болсонгүй. Хашир эр Баташки үнэн хэрэг дээрээ өчүүхэн төдий ч уурлаагүй бөгөөд улайж минчийж байсан нь ухаан жолоогүй хашхичиж гуугласных л байлаа. Тэрээр шинэ ургацын тамхины гуч, дөчөөр ч барахгүй тавин хувийг, голж орхиод, хэлмэгдсэн эзний нь гарт мөнгө олгох тасалбар атгуулах завсраа би гэдэг хүн ч энэ пүүсийг хоосруулах байх, тамхи гэж баахан хог худалдаж авснаасаа болж мөдхөн ажлаас халагдах байх гэж үглэн шавдуулна. Харин Средорека тосгоныхон эрх дархаа тууштай хамгаалж байлаа. Зарим нь Баташкийн хүчээр атгуулсан тасалбарыг ууртайяа хаяад, тушаасан тамхиа буцааж авна. Захирал ч түдэлгүй үнэн голоос уурлав. Тариачид цаанаа л нэг зохион байгуулалттай хөдлөөд байх шиг санагдана. Тэр ч байтугай нэг тариачин, тамхины нь хориос дээш хувийг гологдол болгосон хүмүүс цөмөөрөө Ардын хуралд гомдол мэдүүлнэ гэж шууд хэлжээ. Баташки тэднийг хараахын цаагуур харааж, коммунистууд гэж загнав. 

	Энэ үеэр Жони улс амьтнаас дөлсхийн зогсоод, зуучийн хувьд үе үе нутгийнхнаа хамгаалан, гологдол болгохоо жаахан багасгаж үзэхгүй юу хэмээн Баташкигаас гуйж байлаа. Жони сүүлийн жилүүдэд улам ч их айдаг болж, шөнийн бор хоногийг зовж өнгөрөөдөг болсон боловч тосгоныхон цөм тохуу хийнэ. Ямар нэг өөдгүй улс байнга мөрдөөд амар заяа үзүүлэхгүй юм хэмээн зовлон тоочиход нь тоож үзэх хүн ганц ч үл олдоно. Иймээс ч Жонийн тамхи худалдаж нийлүүлдэг сайн агент байсан цаг өнгөрчээ. Урьд өмнө тариачдыг ичгүүр сонжуургүй шулдаг зоригтой эр байсан бол айсаар байгаад тэр зориг нь мохож Баташки түүнийг ажлаас нь халахаар төлөвлөөд байв. 

	Өнөө өглөө Баташки тариачид хоёрын хоорондын хэрүүл маргааныг чагнан, муу санасан улсын хэн нэг нь хөрөнгө хогшлыг минь галдчих вий гэж аминдаа тун их шаналж байсан Жонид айж эмээх бас нэг шалтгаан гэнэт гарчээ. Тариачдаас хүлээж авсан баглаануудыг боловсруулаагүй тамхи агуулах байр руу зөөж буй ажилчдын дотор цайвар үстэй нэг эр байн байн харагдана. Хаана үзсэн хүн бэ? Үл таних тэр хүн баглаатай тамхи мөрлөж агуулахын туурганы цаагуур далд орсноо, амьсгаадсаар гарч ирнэ. Заа тэр гараад ирлээ. Жонийн ажаад байгааг мэдэж, аягүйрхсэндээ духайлаа. Жони хараагүй хүн болж үзсэн боловч цайвар үст дахиад гарч ирэхдээ тараа мэдэгдэж орхив. Тэрээр Жони руу сэтгэл түгшсэн янзтай хяламхийгээд, дахин нэг баглаа мөрлөж, боловсруулаагүй тамхи агуулдаг байр луу орж алга болов. Айсандаа болж тагнуулчийн сэжиг нь сэргэсэн Жонид танихгүй хүний байр байдал нэг биш санагджээ. Цайвар үстэй энэ хүнийг хаана үзсэн байх нь вэ?.. Жони сэжигтэй олон хүнийг нэг нэгээр нь дараалуулан бүртгэж үзсэн боловч тэдний дотор цайвар үст байсангүй. Сэтгэлд хоногшсон айдас ухаан бодлыг нь самууруулсан агаад энэ тэр эсэн бусын шижмийн үзүүрээс арчаагүй шүүрч авна. Эцэст Баташки руу тонгойж, тэр танихгүй хүнийг хэн гэдэг юм бэ? гэж шивгэнэн асуув. Гэтэл захирал тариачидтай маргалдсан хэвээр, түүний асуултад ундууцав. Жонийн учир шалтгаангүй ингэж айж дагжиж байдгийг сайн мэдэх учир огт хэрэгссэнгүй. Энэ үеэр нөгөө хүн дахин гарч ирэв. Одоо тэр танихгүй хүн өөрийг нь ажиглаад байх болсныг яриангүй сайн мэдсэн Жони бүүрч айж тэвдлээ. Цайвар үст өөрийн нь тухай Баташкитай ярилцаж байгааг тааж мэдээд гэнэт хорловол яана? Жони чухам яалаа гэж хорлох хэрэг вэ? хэмээн даанч бодсонгүй. 

	Ийнхүү сэжиглэх нь их болж, сэтгэл нь үймэрч, Баташкид гомдсон Жони Стоичко Данкин тээр тэнд зогсож буйг хараад хүрч очив. Стоичко өөрийн гэх унаа хөсөггүй учир ялихгүй жаахан тамхиа өөр бусдын унаа хөсөгт дайж ирээд, нэг дор цуглуулж, Баташкид очиж хувь заяагаа шилжүүлэхээр хүлээж зогсоо нь энэ байлаа. Стоичко харин танагтай өнгөрнө байх гэж найдах талтай ажээ. Юу гэвэл Жони арга бодно гэж амласан байв. Стоичко түншийнхээ зүс царай хачин болсныг хараад, аанай бас нэг айх юм гарч дээ гэж мэдэв. 

	— За яаж байна?.. Ажил явдал ямар шиг байна даа? гэж асуухад нь Жони аюул осол гэж анзаардаггүй бүдүүн зүрхтэй Баташкийн зүг ууртай хяламхийж:

	— Шулж байна!.. Амьдаар маань шулж байна. Гайгүй дээ хар муу золиг хэзээ нэг цагт хилэнц нүглээ эдэлнэ. Би ч гэсэн хоморгод нь муугаа үзэх нь шиг байна... гэв. 

	— Яагаа вэ? Ямар нэг юм болоо юу? хэмээн Стоичко өрөвдөнгүй асуув. 

	Сэтгэл үймэрсэн Жони толгой дохино. Стоичко Данкин далбагар том чихтэй толгойгоо далжийлган, цэнхэр нүдээ түргэн түргэн цавчилгаж байхад нь Жони, 

	— Тийшээ, пүү рүү хар!.. Байз гэм, гэнэт ингэж битгий хараач гэм... Баглаа мөрлөөд явж байгаа тэр цайвар үст хүнийг харж байна уу? гэв. 

	Стоичко Данкины байдгаар нь хялайлгасан онигор хоёр нүд ердөө л цагаан зурвас харагдана. 

	— Тэгээд юу гэж?.. 

	— Намайг л хараад байх юм. 

	— Намайгаа энд байхад юунаас нь айсан юм бэ?

	— Чи таних уу?

	Стоичко Данкин тэссэнгүй пүү рүү эргэж хармагц, ингэж санамсаргүй дайралдсандаа болж, нэг их чанга бишээр. 

	— Пээ!.. хэмээн дуу алдав. 

	— Яав?.. хэл хэл. 

	— Энэ чинь нөгөө Фитилькийг чононд бариулдгийн урьд орой нь дагуулаад явсан хүн байна шүү дээ. 

	— Чи юу ярина вэ?.. 

	Жонийн царай нь цонхийж эрүү нь чичирнэ. Аль эрт мартагдсан бөгөөд Фитилькт тохиолдсон аймшигт тэр явдал гэнэт санаанд нь орлоо. Фитилькийн чононд идүүлсэн сэгийг задлан шинжилж үзэхэд толгойд нь сумны шарх байсан гэдэг. 

	Жони ингээд нөгөө танихгүй хүн Стоичко, өөр, хоёр руу нь хараад, яриаг нь ажиглаад байгааг мэдэв. Цайвар үст мань хоёрыг хаана үзсэнээ бодож олох гэж хичээж буй бололтой бөгөөд өөрийгөө таньчихлаа гэж мэдсэн байж таарлаа. Фитилькийн хэргийн талаарх хоёр гэрчээс ямар нэг аргаар хагацах цорын ганц зам үлдээд байгаа хэрэг шүү дээ. Жони өөр талын юм огт бодсонгүй. Ингээд айх нь улам ихдэж мэгдэн:

	— Чи андуурч байгаа юм биш биз?.. хэмээн ээрүүтэв. Стоичко Данкин энэ насандаа андуурч үзээгүй гэж ам бардам хэлэв. Нээрэн ч нэг удаа үг солиод өнгөрсөн хүнээ эргээд андахгүй танихад нь тариачин өрийн онгон саруул ухаан нь тусалдаг байлаа. 

	— Одоо тэгээд яана? хэмээн Жонийг өрөн дээрээ хутга тавиулаад байгаа амьтан шиг сөөнгөтөхөд Стоичко

	— Юу яана гэж?.. Дуугүй л байвал барав. Би чинь хамт байна шүү дээ? гэж тайвшруулавч Жони:

	— Битгий дэмийр!.. Буу гаргаад пан хийлгэж орхивол чи хэчнээн байгаад ямар тус байна? хэмээн тийм явдал болбол Стоичко ч мөн өөр шиг нь аюулд тулгарна гэж даанч ухаарах шинжгүй, — Чи намайг орхиод явчихгүй биз?.. хамт буцна шүү гэнэ. 

	— Яалаа гэж дээ? Чамайг орхиод хаашаа явах вэ?.. хэмээн Стоичко ам өгнө. 

	— Би одоохон эргээд ирнэ гэж хэлээд Жони гэнэт нэг зүйлд шийдэж, хашааны хаалга руу яаруу алхлав. 

	— Жони чи хаашаа очих нь вэ? хэмээн тариачин эр хамгаалагч хүнийхээ араас доогтой дуудна. 

	— Яаралтай хэрэг гарлаа?.. гэж Жони сандруу тайлбарлав. 

	Тамхи худалдаж авдаг агент эвлэрүүлэгчийнхээ үүрэгт ажлыг хаяад гүйж явааг харсан Баташки араас нь

	— Хөөе Жони!... хэмээн чанга дуудав. 

	Жони дуулаагүй дүр үзүүллээ!

	Баташки тэгэхэд хойноос нь:

	— Зүрхээ зүсүүлсэн хар муу золиг!.. Дахиад ямар юм нь хазаад аваа юм бол оо... гэж загнав. 

	Средорекийнхэн нижигнэтэл инээлдэв. Жонийн ухаан жолоогүй аймхай занг бараг цөм андахгүй мэдэж тэдэнтэй Баташки хүнийрхэж байх хэрэггүй гэж боджээ. Жони харин энэ үеэр цагдан сэргийлэх тийш яарч явав. 

	Макс Стоичко Жони хоёрыг таниад агуулахаас шалавхан холдъё гэж шийджээ. Алдсан хором болгон аюулд оруулж мэдэх байлаа. Гэтэл аюултай цаг ингэж тулгарахад яагаад ч тэр вэ, амиа хамгаалах хэзээ язааны зөн нь нэг л хүч суларсныг мэдсэн Макс өөрөө гайхав. Баривчилж аваачаад, асууж байцааж Фитилькийг алсан хэрэгт холбогдуулж мэднэ. Эрүү шүүлт тулгаж тэр ч байтугай олон таван үггүй буудан алж мэднэ... Үгүй тэгнэ л биз яах вэ дээ? Лукантай уулзсан тэр цагаас хойш Макс өөрийгөө ганцаархнаа, хэнд ч хэрэггүй амьтан гэж боддог болжээ. Алдаатай чиг шугамыг эсэргүүцэн тэмцэх гэж бодовч коммунист хүн болгоны гол шинж чанар болох чин зориг дутагдана. Намынхаа төлөө зүтгэх гэж энд ирсэн, шинэ чиг шугам боловсруулах гэж боддог байсан боловч хийсэн бүтээсэн ажил нь гэвэл ердөө л хэдхэн хүнтэй, өчүүхэн жижиг бүлэг байгуулжээ. Лукан түүнийг дийлсэн. 

	Макс өөрийгөө ажилчдын жолоодогч болох хувь зохиолтой хүн гэж андуурч явснаа ухаарч хүйтнээр инээмсэглэнэ. Үүнд нь харин дэмжиж байсан шинэ тактикийг нь мөрдөхөд тохиолдсон бэрхшээл биш, чухам дээрээ өөрийн хувийн нь ямар нэг зүйл саад болжээ. Магадгүй ажилчин ангийн дотроос гаралтай бус болохоор нь итгэдэггүй, жанжин суух өөдгүй муу бодолтой гэж хардаж сэжиглэдэг байснаас ч болсон байж болох юм. Ажилчин болох гэж өнгө зүсээ хувиргасан нь дэмий хэрэг байж л дээ. Ажилчдын итгэл найдвар хүлээх гэж оролддог байсан нь ч дэмий болжээ. Ажилчин өөрийн хүн биш гэж зөн билгээрээ танин мэдэж, Макс ч ажилчин биш хэвээрээ үлджээ. Ажилчдад буруу өгөх газар үнэндээ ч алга. Би л өөрөө ажилчдыг бүрэн ойлгож чадаагүй, ядуу зүдүү, эрх мэдэлгүй амьдралд олигтой нухлагдаагүй, өнгөрсөн амьдралаа үзэн ядах шиг үзэн ядаж чадаагүйдээ энэ. Хамаг хүч чармайлтын нь өөдөөс хатуу чанд нэг хууль зогсож, ажилчид яагаад өөрт нь итгэхгүй байгааг Макс улам нарийн ухаардаг болжээ. Өөр ертөнцийн хээнцэр зан чанар, өөрөөрөө сайрхах эрмэлзлийн үлдэгдэлтэй зууралдсан болоод л чухамхүү ийм хэнд ч хэрэггүй хүн болон хувирчээ. 

	Энэ бүхнээс болж сэтгэл нь уймран хямарч санаагаар унан, арга бодох эсэргүүцэн хөдлөх авьяас чадвар нь мохжээ. 

	«Луканд дийлэгдсэнээсээ л болж ингэж хэнд ч хэрэггүй новш болон хувирлаа... Юу ч хийхгүй зүгээр суугаад баймаар бодогддог болжээ. Ажилчин хүн бол ийм байдалд яасан ч орохгүй шүү дээ» хэмээн харамсан бодно. 

	Тайван, огт мэгдэж сандарсан шинжгүй хэр нь аюулаас зайлсхийхийн тулд ямар нэг арга бодох хэрэгтэйг ойлгосон Макс тариачдаас хүлээж авсан тамхи хураах ажил хариуцаж байгаа мастер македон нутгийн хүн рүү явж очвоос цаадах нь македон хэлээр:

	—— Юу гээ вэ? гэж асуусанд Макс:

	— Бие минь базаахгүй байна. Толгой хагарчихна гэв. 

	Мастер сургангуйгаар:

	— Миний ч бас өвдөнө. Харин би ажил хийнэ гэв

	— Би чадахгүй нь. Явлаа. 

	Талх яана?.. Юу идэх хүн бэ?

	Макс юм хэлсэнгүй яваад өгөв. Хашаан дотуур явж байх зуураа Стефанд очиж дуулгах хэрэгтэй гэж бодов. Ингээд алхаагаа ширүүлэн агуулахын хашаанаас гарч Моревынхны гэрийн зүг явлаа. Стефан эцэг эхтэйгээ нийлээд сар гаруй болж буй бөгөөд энэ нь ажилчид түүнд үл итгэх бас нэг шалтаг болжээ. Макс гадаа нь очиж хонх дарав. Стефаны эхийг гарч ирэхэд ёсорхон малгайгаа авлаа. Эх тэгэхэд нь:

	— Та Стефантай уулзах хэрэгтэй юу?.. Байхгүй... Өчигдөр София руу явсан гэв. 

	Макс тайвширч санаа алдав. Стефан одоохондоо аюулаас зайдуу яваа ажээ. 

	— Танд баярлалаа. Авгай та өршөөгөөрэй. 

	Ингээд явахаар завдтал эх түүнийг саатуулан зогсоож:

	— Эшкенази гуай. Та ороод гар л даа. Тантай яримаар юм байна гэв. 

	Эх ингэж хэлээд, Максын эрт овор суусан үзэмж муухан нүүр өөд царайчилж гуйх янзтай ширтэнэ. Цаг алдаж тун болохгүй байсан боловч Макс зөвшөөрөв. Сайхан зантай, жаахан гунигтай энэ авгай анх удаа ингэж аминчлан ярих гэж хүссэн хэрэг билээ. Тэр хоёр зочлох өрөө рүү орлоо. 

	— Эшкенази гуай минь ийм учиртай юм... гэж эхэлснээ эвтэйхэн үг эрээд олохгүй байгаа янзтай, — Таныг би их ухаантай, юм мэддэг хүн гэж мэднэ... Харин таны санахад Стефан минь мөн л тэр үзэл санаа... юу гэх ч юм бэ дээ, мөн л тэр ажил хэргийнхээ үүднээс, тэгэхдээ одоогийнхоосоо өөр талаар хүчин зүтгэж болох биш үү. Та миний юун тухай ярьж байгааг мэдэж байгаа биз дээ? Өршөөгөөрэй би та нарын үзэл санаанд хөндлөнгөөс оролцох гэж бодоогүй юм шүү гэж ярив. 

	— Тийм ээ. мэдэж байна авгай минь. 

	— Агуулахын ажил... ер нь л та хоёрын хэн хэнд чинь тохирохгүй байх шиг... Ийм ажил ядрааж туйлдуулахаас цаашгүй юм... Үүнийг та өөрөө мэдэхгүй л байна гэж үү дээ? Миний хэлэх гэсэн юм ердөө л энэ... Өршөөгөөрэй!.. Түүнээс гадна бас...

	Авгай дахиад зовонгуйрч царай нь улайв, Макс их л өрөвдөн харна. Хөөрхий, зовж, зүдэрсэн, эх хүн!.. Тэгэхдээ хөөрхий минь өөр бусдын үзэл санааг яасан сүрхий хүндэтгэнэ вэ?.. 

	— Авгай минь, таны эхний хэлдгийг зөвшөөрөхгүй байна. Харин та хэлмээр байгаа юмаа цөмийг нь хэл. 

	— Баярлалаа! Таныг би зөвшөөрдөггүй юм гэхэд, ажлынхаа хажуугаар дээд сургуулийнхаа хичээлийг үргэлжлүүлэх хэрэгтэй гэж цаадхадаа хэлж сэнхрүүлж үзээрэй л гэж гуйх гэсэн юм... Цаадах чинь юуны өмнө тан шиг эрдэм номтой болог... Хууль цаазын тэнхимийн хоёрдугаар ангийн шалгалт өгчихсөн хүн байгаа юм шүү дээ гэлээ. 

	— Авгай минь, үүнийг чинь зөвшөөрөхөөр барахгүй, хүүд чинь хэлж сэнхрүүлж чадна гэдгээ амлая... Цаадхыг чинь би л шахаж байж, сургуулиас гадуур бэлтгэж байгаад гимнази төгсгөх шалгалтыг нь өгүүлсэн юм. 

	— Өө тийм бий, Эшкенази минь! Танд би тун их баярлаж байна!.. Стефан танд их хайртай, таны л үгэнд орно гэж би боддог. 

	Ингээд эх шивэгчин хүүхнийг кофе зэхээрэй гэсэн боловч Макс даруй өндийв. Үнэтэй цагаа алдаж байгаагаа ухаарчээ. Санаа сэтгэл нь түгшүүртэй, яарч байгааг нь гадарласан Стефаны ээж ч суугаач бариач гэж саатуулсангүй. 

	Макс тэднийхээс гарч зээлийн гудамжаар орж, хөлснийхөө байр байдаг хотын доод хэсэг рүү зүглэв. Хаврын нарны элч газрын хөрсийг түргэн эврээн хатаана. Мод аль эрт гөлөглөжээ. Салхинд үүл нь туугдан замхарч буй хөх тэнгэр өөд харахад сэтгэл зүрх нь урин хавар, амьдрал, гэрэл гэгээ битүүхэн хүсэх мөрөөдлөөр дүүрнэ. Улмаар өнгөрсөн амьдрал нь дахин бодогдож этгээд нөгөө ертөнцийн тэр хүүхний дүр, дөрвөн зуун жилийн өмнө Испаниас тасран ирсэн бөгөөд худалдаа наймаа сонирхдоггүй болохоороо раввин, хуульчид, эмч нарыг л төрүүлэн гаргадаг тэр эртний еврей овогтны үзэсгэлэн гоо ач гучийн дүр сэтгэлд нь урган тодров. Тэр хүүхний нүдэнд эрт цагийн бадрангуйн дээр хуучин хэв ёсыг шоолон тохуурхсан хэр нь түүнээс ангижран салах хүчин мөхөс ариун бөгөөд омголон харц гэрэлтэнэ. Ингээд бодоход хуучин амьдралтай нь холбоод байдаг чухамхүү энэ холбоо л шинэ амьдралд бүрмөсөн шилжихэд нь саад болоод байгааг, үүнээс ч болоод ажилчид өөрт нь эргэж буцахгүй итгэж чадахгүй байгааг, мөн Луканд дийлэгдсэнээ Макс дахин ухаарав. 

	Ийнхүү элдэв юм эргэцүүлэн бодох боловч харин амь насанд нь шууд занал учруулахаар араас нь гэтээд байгаа аюул сэтгэлийг нь өчүүхэн ч түгшүүлэхгүй байгаа явдал тун гайхалтай. Өнгөрснийг улам бүр санагалзан ганьхрахад өнөөгийн юм болгонд зэвүү нь хүрнэ. Зээлийн гудамжинд тамхины агуулах руу очиж яваа хэсэг ажилчин дайралдав. Эд өдөр болгон тийшээ очиж, пүүс ажиллаж эхэлбэл хамгийн түрүүчийн ээлжид ажилд авна байх гэж горилон хэдэн цагаар үүдийг нь сахина. Тэгэвч пүүс ажиллаад байлаа. «Никотиан» пүүст хамт ажиллаж байсан учир Максыг таних боловч тус тусын бодол санаашралд дарагдсан тэд мэнд усгүй зөрөөд өнгөрнө. Үүнд нь Максын уур хүрэв. Гэвч ингэхээс ч өөр аргагүй юм биз дээ гэж Макс түдэлгүй ухаарлаа. Луканы нууц бүлгийнхэн түүнийг ердөө л аюултай явцуурхах үзэл баримтлагч этгээд гэж үздэг юм чинь дээ. Тэгээд ч ер нь энэ ажилчид Макс хоёрын хооронд өөриймсөх ямар тал байна даа? Макс ийнхүү бодно. Үзэл санаа, туйлын зорилго нэгтэй ч юм уу?.. Харин одоо энэ нь түүнд нэг их лавтай биш санагдана. Хэрэв л тийм байсан юм бол би эдний дунд өөрсдийн хүн болчихсон, ажил хаялтын удирдлагад гарна гэж цоройлохгүйгээр жирийн нэг ажил хийгээд л явж байх шүү дээ. Большевикууд өөрийг нь «ерөнхий жанжин», гэж хочилдгийг санав. Ингээд бодоход сэтгэл санааны нь тэмцэл хямралтын эх сурвалж бол Луканы алдаатай чиг шугам төдийгүй, бас эмзэг сэхүүн санаа нь чухам ийм болоод ч одоо ингэж хэнд ч хэрэггүй, амьдралаа алдсан юм шиг бодогдоод, үхсэн ч хамаагүй мэт санагдав. Гэтэл даржин ядуу ажилчин хүн хэзээ ч ийм байдалд орж хэрхэвч ингэж танагаа алдахгүй билээ. 

	Макс явсаар тоногчин Якогийнхоос хөлсөлсөн байрандаа орж ирлээ. Юм хумаа шалавхан янзалж София руу явах л хэрэгтэй байв. Макс зам дээр очиж, тийшээ явах ямар нэг ачааны машин олж суухаар шийджээ. Галт тэргээр явахад аюултайгаас гадна дэндүү их цаг алдана. Ингээд муусайн юм хумаа бөөгнүүлж, холцорсон цаасан чемодан руу хамаа намбаагүй хаялж эхэлсэн боловч дахиад л найдлага тасарч, амьдрал нь аль түрүүнд эцэс болж, одоо юу ч болдог байг хамаагүй юм шиг санагдав. Ингэж яарах нь утга учиргүй зүйл шиг, аюулаас зайлан гарлаа гээд ахиад л бүр муугаа үзэхээс цаашгүй юм шиг бодогдоно. София руу очих хэрэг үү? Тэнд очоод юу хийх хүн бэ? Аанай л бас нөхөдгүй ганцаардаж, холын баян тарган хамаатнуудаасаа ялих шалихгүй ажил гуйж, дахиад л төөрсөн хүү тэнэг тэнүүлч эргэж ирсэн юм шиг даажин тохуу хийсэн үг дуулах шүү дээ. 

	Макс тамхи татахын тулд юм хумаа бөөгнүүлж байснаа болиод цонх руу санаандгүй харав. Гудамжны нөгөө талд саарал пальтотой, улбагар цагаан царайтай өндөр залуу зогсож байлаа. Нэг гараа хармаа руугаа шургуулжээ. 

	Энгийн хувцастай явдаг тагнуул мөн болохыг Макс хармагц танив. Одоо ч гэсэн амь нас нь хайран санагдахгүй бөгөөд гар буугаа гаргаж цэнэглээд, ширээний дэргэд үүд рүү харан сууж, тамхиа татлаа. 

	 

	 

	Өндөр тагнуул тэвчээртэй хүлээсээр бөгөөд талбай тийш харж зогсох боловч Якогийн байшин руу хоёр хором тутамд л хялмалзана. Энэ бол хэрцгийн дээр айсандаа болоод хачин муухай болсон гунигтай, зэвүүн харцтай хүн байлаа. Энэ тагнуул зодож нүдэж өчиг авахдаа нэртэй авьяастай хүн боловч цагийн цагт айж явдаг ажээ. Одоо ч гэсэн гойд шалтгаангүй хэр нь айж л байлаа. Нөгөө нэгийгээ ирэхээр хоёулаа орж сэжигтэй хүнийг баривчилна гэж гайхаш тасран хүлээнэ. Хэсгийн сэргийлэхээс хамт гарч тэр нь Максыг эрэхээр «Никотиан» пүүсийн агуулах руу явж, мань эр наашаа ирсэн ажээ. Максыг агуулах дээр ололгүй буцаж ирсэн түүнд хэсгийн дарга гэрийн нь гадаа хүлээж буй нөгөөтэйгөө очиж нийлэх тушаал өгчээ. 

	Өндөр нөгөө тагнуулын удаан бөгстэйд дургүй нь хүрч зэвүү хөдлөх боловч ганцаараа гэрт орж зүрхэлсэнгүй. Ингээд сэргийлэх рүү утасдахад нь наанаас чинь очих гээд гарсан гэж хариулжээ. Ирэх ёстой тэр хүн нь сая л нэг бараа харагдав. Энэ бол эрхэлсэн ажилдаа хуумгай ханддаг, зальхай инээмсэглэсэн тарган эр байлаа. Самар цөмсөн шиг сажилж явааг нь харсан Өндөрийн уур хүрч «Хар муу гахай» гэж бодсон боловч хараал тавьсангүй өнгөрөв. Яагаад гэвэл хараалаа гээд мань эр инээхээс өөр яах ч үгүй бөгөөд ингэж инээхэд нь Өндөрийн зэвүү хүрдэг билээ. 

	— Цагдаа авчрахгүй яагаа вэ? хэмээн Өндөрийн ширүүнээр асуухад, бүдүүн эр тэнэг царайлан гайхаж хөмсөг өргөв. 

	— Би чамд утсаар хэлсэн шүү дээ!.. хэмээн Өндөрийн цааш зэмлэхэд, бүдүүн тоомсоргүй инээж, 

	— Хээц! Ийм ялихгүй юманд цагдаагийн хэрэг юу байсан юм бэ?.. гэв. 

	Өндөр ууртаа царай нь барайж, уруулаа тас жимийв. 

	— Хар муу адгуус!.. Ажил алба гэж тун ч нэг санаа зовохгүй юм аа даа, гайгүй чи нэг л цагт буун суманд сийчүүлэх вий... Аль эсхүл улс төрийн хэрэгтэн гэж ямаршуу аюултай юмнууд байдгийг мэддэггүй амьтан уу? гэж загнав. 

	Нөхрийнхөө тоомсоргүй байдалд зэвүү нь хүрч, баривчлах гэж байгаа нөгөө хүнд хорсол төрнө. Гэвч өөрсдийгөө аюултай балай ажил албатай улс болохыг энэхэн зуур ухаарчээ!.. Харахад оготнын хамраас ч цус гаргамгүй олиггүй дорой байх боловч баривчлах гээд очиход гэдэс гүзээ, толгой түрүүний чинь аль руу ч магадгүй бүтэн дайз сум хийж орхих хүн байдаг. Өндөр мэргэжил нэгт нөхдийнхөө хүүрийг хүүр агуулах газар нэг биш удаа харсан бөгөөд тэр тухай бодохоос толгойтой үс нь арзайдаг байлаа. «Улс төрийнхөн тун ч аюултай» хэмээн дахин бодоход, тэднийг улам ч тэнэг мулгуугаар үзэн ядна. Ийнхүү үзэн яддагтаа ч болоод баривчилсан хойноо тэгж их хэрцгийлэн харгисалдаг байв. Харин шинэ хүн баривчлах болгондоо хачин их айж сандарна. Иймээс ч одоо ингэтлээ уурлаж зэвүүцэж байгаа хэрэг байлаа. 

	— За за. Юу бол оо вэ? Би түрүүлээд очъё хэмээн бүдүүний тайтгаруулахад Өндөр нэг удаа хөөрхий түрүүлж үзвэл ч үзэг гэсэн хүний янзтай. 

	— За яах вэ, би харъя... гэв. 

	Бүдүүн өөрийгөө, Өндөрөөс зоригтой гэж ягштал боддог янзын доогтой хараад, самар хэмлэсээр:

	— Юу «харъя» гэж? Яах, юу хийхээ мэддэг, ямагт түрүүнд явдаг хүн бол би л шүү дээ... Би чинь чам шиг аймхай нь биш гэнэ. 

	Өндөр түншийгээ гэнэт эргэж буцах вий гэж айгаад юу ч хэлсэнгүй, тэвчиж өнгөрлөө. Ингээд хоёул гудамж огтолж, Өндөр дотогш орж, бүдүүн нь үүдэн дээр үлдэв. 

	Яко энэ үеэр ямар нэг тариачин хүнтэй үнэ булаалдаж байв. Өндөр тэр хоёрын дэргэд очиж, яриаг нь шууд таслав. Яко айсан янзтай харах бөгөөд даанч бардам байдалтай орж ирснээр нь төрийн төлөөлөгч хүн байна гэж дор нь мэджээ. Тоногчин бол урт цагаан сахалтай хүн байлаа. Ямаан сахал нь хуучин муу малгай, ширэн хормогчтой нь нийлээд түүнийг хачин янзын хуучны байр байдалтай харагдуулах бөгөөд үүнд нь тагнуулын уур хүрч, ширүүнээр:

	— Танайд хөлсний суугч бий юу? гэж асуув. 

	— Та юу гэнэ ээ?.. Хөлсний суугч уу? бий бий. 

	Яко төрөлхийн араншнаараа түргэн ойлгожээ. Максаас болж цагдан сэргийлэхэд очиж мэднэ шүү гэж аль эрт сэжиг авсан хэр нь сууцны хөлс авч байх хүнгүй болно гэж айгаад юу ч хэлээгүй явжээ. Ингэж л балардаг байж дээ... Яко мөнгөнд дуртай өөрийгөө дотроо зэмлэж, төрийн зүгээс ямар л арга хэмжээ авдаг байна саад хийх юм алга гэж хэлэх гэсэн янзтай толгой сэжив. 

	— Өрөө нь аль вэ, заагаад аль! гэж тагнуул ширүүнээр тушаана. 

	Яког ямар цэг муу юм болох ёр эзэмдэн айсандаа болоод сахал нь чичрэн ээрүүтэж:

	— Ноёнтон минь өршөө одоохон... Юм хумаа эзэнгүй орхиж болохгүй.. Rebeca! vеn agui9 Та намайг дагаад яв! Rеbеcа, vеn аgui, mujr!10 Заа, явцгаая!. Rеbеса.. !

	— Хөөе Rеbеса!.. хэмээн дуудна. 

	Яко аминдаа тусламж хайсан мэт нэг бол тариачин эр рүү эсхүл мухлаг руугаа харж хашхична. Ингээд нэг жижиг хаалгаар Ребекка нойтон гараа хормогчдоо арчсаар гарч ирээд ууртайгаар:

	— Quehay11... гэж асуусанд,Яко:

	— Quedate аgui12 хэмээн тушаагаад, тагнуулд дагаад яв гэсэн дохио өгч толгой сэжив.

	Тэр хоёр мухлагийн өмнөх явган зам дээр гарлаа. Өндөрийн нүүрний арьс эвгүй татвалзав. Тун их айж явав. Байр байдал нэг сэжигтэй, муу ёрлоно. Тэр этгээд өмнөөс гэнэт гранат чулуудаж орхихгүй байгаа даа?

	Айсандаа болоод эрүү нь хавжигнаж буй хэр нь л тайван байгаа дүр үзүүлэх гэж хичээн байж бүдүүнд:

	— Еврейг дагаад ор гэж тушаав. 

	Бүдүүн доогтой хэр нь харин тушаал биелүүлэхэд бэлэн байгаа янзтай:

	— Би юу? хэмээн лавлан асууна. 

	Тэрээр огт айгаагүй бөгөөд өөрөөс нь ахмад цолтой хүн ингэтлээ айж байгаа явдалд инээд нь хөдөлжээ. 

	Өндөр тэгэхэд хорсолтойгоор:

	— Өөр хэн байх вэ дээ?.. Аль эсхүл би орох хэрэг үү? Чи бол залуу хүн учир сурах хэрэгтэй... Чамайг би шагналд дэвшүүлэмз гэнэ. 

	Бүдүүн тагнуул ингэж амласны нь хариуд чангаар хөхөрч юмыг яаж мэдэх вэ гэж бодоод, пальтоныхоо хармаан дахь гар буугаа бэлэн атгасаар Яког даган явлаа. Явган хүний зам дээр ганцаараа үлдсэн Өндөрийн сэтгэл сая л нэг юм амсхийв. Хоёрдугаар давхрын доорх богинохон, пинтэй хаалга угаадасны үнэр ханхалсан хашаа, гудамж хоёрыг холбодог ажээ. Хашаа руу орох ердөө хоёр хаалга байх бөгөөд нэг нь мухлагийн, нөгөө нь сууцны хэсгийнх байлаа. Яко бүдүүний хамт хоёрдох хаалгаар явж оров. Сууцны хэсгээс гарах өөр үүд хаалга байхгүйг шалгаж мэдсэн Өндөр сэжигтэй хүнийг зугтах гэж оролдвол хажуу талаас нь буудахын тулд мөн тэр хаалганаас жаахан зайдуу очиж зогсов. Модон шатаар өгсөж яваа бүдүүн Яко хоёрын хөлийн чимээ хэсэг зууртаа сонсогдож байв. Өндөр өөрөө улам бүр айж дагжина. Омголтсон уруулаа долоох зуураа «Ёстой балай ажил! гэж дахин бодоод, хөлийн чимээ дуулдахаа больсныг бодоход дээр гарцгаажээ гэж мэдэв. Ингээд хэсэг зуур нам жим байтал гэнэт буун дуу хадаж, хэн нэг хүн сөөнгө дуугаар бөглүүхэн орилно. Ямар нэг хүнд юм, бодвол бүдүүний бие бололтой юм шат руу уналаа. Өндөр туурганд байдгаараа наалдан, буудахад яг бэлэн хүлээв. Гэтэл буу дахин дуугарч, түдэлгүй нэг хүний гуншаа муухай дуу хадаж, үе үе үл ойлгогдох еврей хэлний уянгалуулсан урт үг болж тасалдана. Ямар нэгэн хүн шат руу аажуухан замдаа хэвтэж буй ямар нэг юмыг тойрон гарахыг хичээж байгаа ч юм уу, аль эсхүл дээгүүр нь харайх ч гэж байгаа юм уу гэлтэй бууж эхлэв. Өндөр цааш юу болохыг хянуур боловч харин буудахад тун тохиромжтой байр эзэлсэн болохоороо нэгэнт эмээх зүйлгүйгээр хүлээж суулаа. Арчаагүй гуншаа өнөө дуу улам бүр тодорно. «Еврей» хэмээн тагнуул зэвүүцэн бодов. Дахиад хэсэг хүлээлээ. Хараал ерөөл, уйлах холилдсон учир нь үл ойлгогдох дуунд эгдүү нь хүрсэн Өндөр хараал тавив. Ингээд хаалгаар Яко гүйхээрээ гарч ирлээ. Тоногчин хоёр гараа өргөчихсөн, айсандаа болоод хачин муухай болчихсон царай зүстэй харагдах агаад байдгаараа ангайсан улаан амны нь доохно талд шингэн цагаан сахал сөрвөлзөн хийснэ. Налчгар малгай, савхин хормогч нь бүүр ч аймаар байдалтай болгожээ. Тагнуул ухасхийн очиж гар буугаа гозолзуулан замыг нь таглав. 

	— Цаана чинь юу болов?.. Хэн буудав?. хэмээн тэнхээгээрээ бархирав. 

	Гар бууны бараа харсан Яко ухаан гартлаа айж:

	— Но... но... но... хэмээн ээрнэ. 

	— Тэнэг минь!.. Яриач гэм!

	— Но... но... но... ноёнтон минь... 

	Айсандаа болоод Якогийн толгой, гар, хөл хамаг бие салганан чичирнэ. Тагнуул түүнийг хажуу тийш нь ширүүн түлхээд түрүүчийнхээ байрыг эзэллээ. Яко аймаар муухай сөөнгөтөн хашхирсаар гудамжинд оров. Өндөр хүлээсээр л байв. Дээрээс ямар ч дуу чимээ сонстохгүй таг чиг оргино. Хэсэг хүлээгээд хоёрдугаар давхрын явдал нэгэнт зүйл дууссан болохыг сая ухаарч энэ удаад ч өөрийн бие мэнд гарсандаа дотроо их л баярлана. Харин байрнаасаа хөдлөх арай болоогүй гэж шийдэв. Энэ этгээдүүд үхлүүт шархдаад хэвтэхдээ ч өндийгөөд бууддаг шүү дээ. Хашаанд цагдаа орж ирлээ. Түүнийг айж сандарсан бөөн улс хошууран дагана. 

	— Цагдаа!.. Түгшүүр зарлаарай... гэж тагнуул хашхирав. 

	Хэдэн мөчийн дараа Чакыр цагдаагийн салаа дагуулсаар ирлээ. Царай нь ялимгүй цонхийсон тэрээр сурамгай, тайван зааварлаж байшинг бүслүүлээд, цугларсан улсыг гэдрэг болгов. Бүслэгдсэн нөгөө хүнийг бууж өг гэж шаардсан боловч дотроос хариу сонсогдсонгүй дээшээ сайн дураараа гарах хүн байна уу гэж Чакырын асуухад цагдаа нарын нэг нь ч дуугарсангүй. Тэгэхэд нь Чакыр шазуураа зууж, гар буугаа гаргаж бариад өөрөө явлаа. Түүний хойноос жирвийсэн хар сахалтай залуухан цагдаа дагаж, араас нь тагнуул айж хулмалзан хөдлөв. Шатны дээд талын тавцан дээр бүдүүн гараа алдлаад, толгойгоо доош харуулан хөдөлгөөнгүй хэвтэнэ. Удаа дараагаар угсруулан дарсан олон суманд нүүр нь бараг тал хуваагджээ. Чакыр хүүр дээгүүр хэнэг ч үгүй алхан гарч цааш явав. Тэрээр ийм цаг мөчид цагдаа хүн гэдэг нэр нүүрээс өөр юм огт боддоггүй билээ. Максын суудаг өрөөний хаалга хагас дэлгээтэй байв. 

	Чакыр чанга дуугаар:

	— Бууж өг! Байшин бүслэгдсэн гэв. 

	Ингэж хэлэнгүүт хаалганы хажуугийн туурганд наалдахад нь Өндөр, залуу цагдаа хоёр бүдүүний хүүрийн цаана нуугдав. Хариу сонсогдсонгүй. Чакыр туурганы наад талаар жаахан холхиод хаалга руу дөхөн очиж, дахин шаардав. Аанай л бас хачин ёозгүй амьд амьтан байхгүй юм шиг нам жим оргино. Чакыр гэр орныхоо тухай бодлоо. Хэсэг зуур эргэлзэж байснаа, баргар царайлан хаалга түлхэн дотогш шагайв. 

	Макс Эшкенази шалан дээр цустайгаа хутгалдчихсан хэвтэж байлаа. Үлдсэн ганц сумаа ам руугаа буудаж амьсгал хураажээ. 

	
АРВАН ЗУРГААДУГААР БҮЛЭГ

	«Никотиан» пүүсийн ерөнхий ноён захирлын нарийн бичгийн дарга хонх дуугарахыг зүрх шимшрэн хүлээж суув. Их төлөв илтгэлийг нь сонсох гэж ингэж дууддаг билээ. Хөдөө нутгаас элдэв муу ёрын цахилгаан мэдээ ирснийг хэлэх үү, эзэн муухай зан нь хөдөлж зэмлэж мэдэх учир өнөөдөр сэтгэл тун ч түгшинэ. Ингээд нарийн бичгийн даргыг хамгийн дээр гаргаж тавихад болохоор танагтай шигийг олох гэж цахилгаан мэдээнүүдийг дахин давтан уншсаар суутал таван минут өнгөрлөө. Хонх ч хангинав. 

	Гэм хийчхээд багшдаа загнуулахаар дуудагдсан сургуулийн хүүхэд шиг явж орсон нарийн бичгийн дарга хөдөөгийн хэрэг явдалд өөрөө буруутай хүн шиг үл мэдэг цочив. Эзнийхээ царай өөд нүд чавчралгүй харсаар орсон түүний сэтгэл жаахан уужрав. Эзэн нэг их ууртай биш бололтой харагджээ. Түүнээс гадна чөлөөтэй нэг өдрөө Чамкорид нууц амрагтайгаа жаргаж өнгөрүүлсэн Борисын царай даваа гариг болгонд өнгөтэй, өөдрөг харагддаг байлаа. Цахилгаан мэдээ, цахилгаан мэдээнүүд л байна... Нарийн бичгийн дарга эмээсээр ширээ рүү дөхөж очив. Эзний нь царай дорхноо л хэзээ язааныхаараа, ер дорд хүмүүстэйгээ өөр байдалтай ярилцаж чаддаггүй юм шиг хүйтэн цэвдэг болон хувирлаа. Ингээд ерөнхий захирлыг хайнгадуугаар:

	— Сонин юу байна?.. гэж асуухад, нарийн бичгийн дарга сөөнгө дуугаар:

	— Ажил хаях гэж байна!.. Ажилчид шаардлага тавиад биелүүлэхгүй бол ажил хаяна гэж сүрдүүлж байна гэв. 

	— Ажил хаяна ий!? 

	Борисын царай эхлээд цонхийсноо дараа нь санаандгүй алгадуулсан хүн шиг байдгаараа уурлан ярвайв. Үнэндээ ч алгадаад авснаас ялгаагүй хэрэг байлаа. Ажил хаялт чухам одоо л «Никотиан» пүүст хачин их балаг тарьж, тус пүүс анх удаагийнхаа тамхи нийлүүлэлтээр германчуудыг эргэлзүүлэх хэрэг гэсэн үг. 

	Борис санамсаргүй ийм юм сонсоод самгардсанаа сая сэхээ авч ууртайгаар:

	— Хаана тэр вэ? гэж асуув. 

	— Хааяагүй!.. Манай пүүсийн бүх салбар, бас бусад пүүсийнхэн ч ялгаагүй... Бүх нийтээрээ ажил хаях гэж байгаа бололтой. 

	— Юу гэж шаардаж байна?

	— Юм юм л шаардаж байна... Хамгийн гол нь чөлөөт үйлдвэрчний эвлэлүүд зохион байгуулах эрх олгох, тонгыг устгах цалин хөлс нэмэх хэрэгтэй гэж байна. 

	Нарийн бичгийн дарга цахилгаан мэдээнүүдээ ширээн дээр тавиад, эзнийхээ юу гэхийг эмээн хүлээв. Борис тэдний нь уншаад, хажуу тийш чулуудан, сөөнгө дуугаар:

	— Хар муу тэнэгүүд!.. Бүр галзуурах нь!.. гэнэ. 

	Тэгээд янжуураа асааж, толгой гудайлган, чухам юунаас эхлэх яахаа бодож эхлэв. Сайхан цагаан духны нь судас гүрэлзэнэ. Ажил хаялтыг нэн даруй, хайр найргүй дарах хэрэгтэй. Яахаараа ийм юманд хүргэдэг хэрэг вэ?.. Салбаруудын захирлууд гэж ёстой л нэг сахил хүртсэн чавганц нар юм аа!.. Цагдан сэргийлэхийнхэн ч гэсэн дээ. Борис гэнэт өндийв. Нарийн бичгийн дарга эзнийхээ тушаал зааврыг түргэн бичлэгээр нэгд нэгэнгүй тэмдэглэж авахдаа самуурах вий гэж сандарсандаа аймхай харцаар ширтэн, харандаа дэвтэр зэхэн зогсоно. Гэтэл Борис ямар нэг захирамж өгсөнгүй, ердөө л:

	— «Жебел» пүүстэй холбоо!.. дараа нь Аж үйлдвэрийн эздийн хорооны дарга, ерөнхий сайд хоёртой яриул!.. гэв. 

	Нарийн бичгийн дарга утасдахаар өрөө рүүгээ гүйлээ. Харилцуураар хоёр хүний дуу дамжин хүнгэнэлдэж эхлэв. 

	 

	 

	«Жебел» пүүсийн эзэн бол Тамхины худалдаачдын нийгэмлэгийн дарга хүн боловч «Империал» гуанзанд шөнөжин наргисан түүнийг юу ч нойрноос нь сэрээсэнгүй. Түүний оронд ерөнхий мэргэжилтэн нь утас авав. 

	— Папазов аа, юу болоод байна вэ?

	— Морев гуай минь, өргөн зохион байгуулсан хөдөлгөөн эхлээд байна... Бид гэдэг улс чинь бүгд л сандарч байна. 

	— Цагдан сэргийлэхийнхэн гэдэг улс цөмөөрөө талийгаач болчихсон бололтой шүү!

	— Харин тиймээ, балай юм!.. 

	— Заа тэгвэл сонсож бай!.. Та нар дэмжвэл чинь би одоохон аргалж орхиё!

	— Дэмжилгүй яах вэ?.. Танд юу хэрэгтэй байна?

	— Бүх худалдаачдыг төлөөлж хэлэлцээ хийх бүрэн эрх л хэрэгтэй байна. 

	— Эзэн одоохон босно. Шалавхан зөвлөгөөн хийх хэрэгтэй байна гэж хэлье. 

	— Та цаадуулаа цөмөөрөө зөвшөөрнө гэж бодож байна уу?.. «Никотиан» пүүсийн тамхи боловсруулах ажил оройтоход нь бах ханах юмнууд бишгүй бий шүү дээ. 

	— Тийм ээ. Тэд чинь ёстой цөөвөр чононууд... ёстой өөдгүй юмнууд!.. гэж ерөнхий мэргэжилтэн зөвшөөрөөд

	— Та яахаар төлөвлөж байна? гэж асуув. 

	— Ажил хаялтын хорооныхныг аль болохоор саатуулж байгаад исээгч ажилчдыг талдаа оруулах хэрэгтэй... Тэгээд хөөрхий чинь халаад байхаас өөр ямар ч буулт хийхгүй суух хэрэгтэй!.. Өвөлжингөө өл хоолгүй өлссөн улс удаан тэсэж чадахгүй. 

	— Морев гуай та тун догь бодсон байна. 

	Борис харилцуурыг тавив. Нарийн бичгийн дарга Аж Үйлдвэрийн эздийн холбооны даргыг цөхрөнгөө бартал сураглаж байж, Габровод байна гэж сая нэг дууллаа. 

	Габровотай холбоорой!.. Маш чухал яриа гараад байна! «Никотиан» пүүсийн ерөнхий ноён захирал тантай ярих гэж байна... 

	Хичээнгүйлэн хөөцөлдсөөр хөлс нь цуварсан нарийн бичгийн дарга тамхины хоёр баян эзнийг утсаар уулзуулав. Энэ хоёр нэг нь өөрийнхөө үйлдвэрийн цэмбээр болгарын бүх цэргийг хувцасладаг, нөгөө нь болгарын бүх тамхины гурав хуваасны нэг хувийг ганцаараа Германд худалддаг улс байлаа. «Никотиан» пүүсийн ерөнхий ноён захирал тун найрсаг ярина. Аж үйлдвэрийн эздийн холбооны дарга алсын юмыг бодож, эрхэм захирлын хүссэнийг гүйцэлдүүлэхээр зөвшөөрөв. Ийм хоёр хүн ам хэлээ ололцохгүй хаашаа зайлах вэ дээ! Ололцохдоо л ололцлоо. Ажил хаялтад оролцсон нэг ч ажилчныг ажилд авч болохгүй гэсэн удирдамжийг Холбооныхоо бүх гишүүдэд өгнө гэж ноёнтон дарга амлав. 

	Нарийн бичгийн дарга дахиад л утасны. зээрэнхий эргүүлж гарлаа. Аанай бас хөлсөө асгаруулсаар энэ удаа ерөнхий сайдыг сураглав. Ерөнхий сайдтан төрийн ажлаар хөөцөлдсөөр ядраад нэг тийшээ амрахаар алга болсон юм уу, аль эсхүл амарсаар байгаад ядарч ганц удаа байна яах вэ гэж төрийн ажлаар алга болсон юм уу бүү мэд байв. Энэ бол хааны ордны ганц зарц, хачин залхуу амьтан билээ. Хөзөр хөөсөөр байгаад нүүр нь бөлцийж нүд нь анилдаж явдаг хүн. Хэн нэг хүн түүнийг та бол төрийн хосгүй ганц зүтгэлтэн гэж хэлчихсэн чинь мань эр эргэн тойрон тонголздог зантай хүн шиг элдэв дипломат бичиг цаас шидээд өөрийн оронд болон өөр бусад гүрний засгийн газруудад гайхагддаг болжээ. Бусад бүх ажил хэргээ доод хүмүүстээ даатгана. Өнөөдөр харин түүний хаана явааг мэдэх хүн ганц ч гарсангүй. Ингээд нарийн бичгийн дарга цөхрөнгөө баран онгорхой хаалгаар «Никотиан» пүүсийн ерөнхий ноён захирлыг харахад, цаадах нь:

	— Сурагла, сурагла!.. Хар муу залхуу новшийг хаа байгаа газраас нь л олох хэрэгтэй!.. гэнэ. 

	Нарийн бичгийн дарга гайхаш тасартлаа утасны зээрэнхийг эргүүлж ерөнхий сайдын дорд хүмүүс, гэр бүлийнхэнтэй нь улам бүр ширүүн дориун ярилцаж гарав. Тэрээр аргадаж, шаардаж, тулгаж, загнаж янз янзаар үзнэ. Ингээд харин гэр орныхноос нь эрхэм ерөнхий сайд бямба гарагт нэгэн баян түншийнхээ зуслан руу яваад буцаж ирээгүй байна гэсэн үнэн үг сая нэг дууллаа. Нарийн бичгийн дарга энэ тухай илтгэх завсраа эзнээ харна. 

	— Тэднийх рүү нь утасд!.. хэмээн «Никотиан» пүүсийн ерөнхий ноён захирал тайван тушаав. 

	Тэрээр хүн бүхний нэг адил Болгарын ерөнхий сайдыг ердийн нэг тэнэг залхуу түшмэл агаад унтаж байвал нь өшиглөөд сэрээвэл зохих амьтан гэж тооцдог байлаа. Үнэндээ ч «Никотиан» пүүсийн ерөнхий ноён захирал бол бусад хүнийг бодвол ерөнхий сайдыг өшиглөөд сэрээж болох хүн билээ. Ерөнхий сайд харилцуур авч нойрмоглосон, ууртай сөөнгө дуугаар ярьж эхэлсэн боловч чухам хэнтэй ярьж байгаагаа мэдмэгц дуу нь тун эелдэг зөөлөн болов. Ерөнхий ноён захирал энэ удаа хүсэх биш, харин шууд шаардаж гарлаа. Тэрээр гадаад явдлын яамны сайд («Никотиан» пүүстэй түнжин муу хүн байв), Ардын хурлын олонх цагдан сэргийлэхийн дарга, хөдөлмөрийн ахлагч байцаагч, тамхины том төвүүдийн цэргийн гарнизоны дарга нарыг зэмлэх хэрэгтэй гэж айхтар зүйл тулган шаардлаа. 

	Ерөнхий сайд хариуд нь:

	— Заа заа... Морев гуай та санаа бүү зов!.. Энэ бол улс төрийн чанартай бөгөөд гадаад байдлын хувьд бидэнд хор хүргэж мэдэх асуудал... Заа заа!.. Одоохон дарна!.. Заа заа!.. Засгийн газар хэзээ ямагт танд тусална... Заа заа гэнэ. 

	Ерөнхий сайд бас хэд хэдэн «Заа заа» гэв. Хааны ордонд, баян түншүүддээ заа гэж сурчихсан хүн бөгөөд энэ нь швейцар улсын банканд зэгсэн их мөнгө хураахад нь түүнд тус болсон ажээ. Ерөнхий сайд харин одоо германыг дагах чиг бодлогыг зөвшөөрөхгүй байгаагийн тэмдэг болгож улс төрийн ажил хийхээ болих гэж шийдээд байгаа юм санж. Ингэснээрээ өөрийн өвөрмөц зантай хүн болохоо, түрүүчийн хэрэгцээгүй гэж ордноос хөөгдсөн ерөнхий сайд нарын өрөөсөн гутал биш гэдгээ олон түмэнд харуулна гэж бодож буй ажээ. 

	«Никотиан» пүүсийн ерөнхий захирал харилцуураа эргээж тавиад цаг дэмий алдахын оронд шууд л нарийн бичгийн даргадаа салбарын захирлуудад илгээх заавар бичүүлж эхлэв. Ингэхдээ тэрээр захирах жанжлах хэрцгий урлагийнхаа эцсийн бөгөөд өлсгөлөн зовлонд нэрвэгдсэн ажилчдыг хаашаа ч гарах газаргүй болгох аргыг хэрэглэв. Ажил хаялт зарламагц ажилчдын дотроос сонгогдсон төлөөлөгчдийг нь хутган үймүүлэгч этгээдүүд гэж шалтаг заагаад, аливаа хэлэлцээ хийхээс татгалзах хэрэгтэй хэмээн салбарын захирлууддаа зааварлав. Тэгээд ажилчдын шинэ хурлаар шинэ төлөөлөгч сонгох хэрэгтэй тэгэхдээ хурлын «хэв журмыг» цагдан сэргийлэхийн зүгээс харж хянах ёстой бөгөөд хэлэлцээ хийх бүрэн эрхийг «үнэхээр нам бус» хүмүүст олгохыг шаардах хэрэгтэй. Борис «яарч» хэрхэвч болохгүй, байдал ямар болохыг «хүлээх» хэрэгтэй гэж хатуу сануулсан бөгөөд энэ нь ажилчдыг аятайхан хуурч, сүүлчийнхээ хэдэн зоосыг шавхтал нь аргацаавал тэд өлсөж үхэхгүйн тулд өөрийн эрхгүй ухарна гэсэн ухаан байлаа. Хэлэлцээг «тайван хийх» өөрөөр хэлбэл аль болохоор сунжруулахын тулд уг мөргөлдөөнийг «эхийг нь эцээж тугалыг нь тураалгүй» таслах талаар заавар авсан дор дорынхоо хөдөлмөрийн байцаагч нарыг ашиглах хэрэгтэй гэж зөвлөв. Ажилчидтай «найрсаг» харилцаагаа муутгаж болохгүй гэсэн нинжин сануулгаар уг захидал дууслаа. 

	Ерөнхий захирал харин бас «маш нууц» салбарын захирлын «өөрийн гарт» гэсэн тусгай тэмдэгтэй бөгөөд асуудлыг нэн тодорхой авч үзсэн өөр нэг захидал бичүүлэв. Салбаруудын захирлууд «эх оронч», тус пүүст «үнэнч» ажилчдыг олж тэднийг «хөхүүлэн шагнаад» ажил хаялтын хороонд шургалуулах хэрэгтэй байв. Коммунист ажилчдын хувьд бол мэдээжийн хэрэг цагдаа нарын «өргөн туслалцаатайгаар» «хатуу ширүүн дайн» зарлах хэрэгтэй. Шинэ төлөөлөгчид сонгох ажилчдын шинэ хурал дээр коммунистуудыг нам бусчууд болон бусад «үлэмж номхон» хэсгээс «урван тэрсэлсэн» этгээдүүд болгож хувиргах хэрэгтэй. Тэгээд цаадуулаас нь ажилдаа эргэж орох хүсэлтэй хүн гарвал даруйхан эргээж авах хэрэгтэй. Зэвсэгт хамгаалалтын хүчийг гурав дахин зузаатгаж, албаны хүмүүсийг утасны дэргэд өдөр шөнөгүй жижүүрлүүлэх, хэрэгтэй үед цагдаа дуудах эмх замбараа алдагдаж ажилчид агуулах руу дайрвал цэрэг дуудах тушаал буулгав. Агуулахуудын захирал нараас ажилчдын төлөөлөгчид лүгээ ажил хаялт зогсоох талаар ямар нэг болзол тогтоох явдлыг хатуу хориглов. Уг болзлыг ерөнхий захирал хөдөөгийн агуулахуудыг эргэх үедээ өөрийн биеэр захирлуудад мэдэгдэх ажээ. Ийнхүү ерөнхий ноёнтон хэлэлцээг хэрэгтэй гэж үзсэн цагтаа, өөрөөр хэлбэл өлсөж туйлдсан ажилчид арга буюу хуучин болзлыг зөвшөөрч ажилдаа эргэж орон, ажилчдын төлөөлөгчид хэн ч биш болсон тэр цагт л хатуухан хийж эхлэх эрхийг өөртөө олголоо. 

	Ерөнхий захирлын энэ удаагийн захидалд урьд өмнөх бүх тушаал зааврын нь нэгэн адил өглөөнөөс аваад орой болтол тамхины агуулахуудын ажилд зүтгэж олсон өчүүхэн бага хөлс мөнгөөрөө амь зогоодог бөгөөд өмгөөлөх хамгаалах хүнгүй үй олон ядуусад хэчнээн хүйтэн, хүний үнэргүй хэрцгий муухай ханддаг нь илэрхий. Харин үүнийгээ өөрөө л үл ухаарах агаад ухаарлаа ч гэсэн нэг их юманд бодохгүй билээ. Яагаад гэвэл урьд өмнө бага залуу насны эрхшээлээр ялимгүй боловч өрөвдөх сэтгэлтэй байсан бол одоо тэр нь эрийн цээнд хүрснээс нь хойш амжилт ахилт, эрчим хүчинд нь дарагдаад юу ч үлдсэнгүй. 

	Захидлаа бичүүлж дуусаад, гэнэт:

	— Костов хаана байна?.. гэж асуухад нь нарийн бичгийн дарга:

	— Рилийн хийд рүү явсан гэв. 

	— Хэзээ?

	— Өнөө өглөө.

	— Ажилчид ажил хаях гээд байна гэж түүнд та хэлсэн үү?

	— Хэлсэн!.. Бүтэн сар ажилд ирэхгүй, битгий иймээ тиймээ гээд төвөг удаад байгаарай гэж байна гэж танд хэлээрэй гэсэн... Өршөөгөөрэй... Би ердөө л хэлсэн зүйлийг нь яг тэр хэвээр нь дамжуулж байгаа юм шүү дээ. 

	— Цаадах чинь бас ажил хаяж байгаа хэрэг үү?.. 

	Нарийн бичгийн дарга хагартлаа уурлана байх гэж бодож байсан боловч ерөнхий захирал ердөө л инээдэг байна. Нарийн бичгийн дарга эзнийгээ анх удаа, тэгэхдээ бүр ердийн ямар ч захирал зүй ёсоор уурлаж таарахаар ийм үед инээж байхыг нь харжээ. Энэ баячуул уу, учир нь тун олдохгүй улс юм... Нарийн бичгийн дарга ч ёсыг бодож албын хүчээр инээв. Ажилчид ажил хаях гээд байхад ерөнхий захирал сайхан загнаад байх юм. Энэ нь нууц амраг хүүхний нь увьдас ч байж болох юм. Нарийн бичгийн дарга тэр хүүхнийг нэг удаа Борисын машинд харсан ажээ. Баян хүний нууц амраг байж таармааргүй, сайхан атлаа оо энгэсэг, хоргой торго болоогүй төлөв даруу бүсгүй байсан бөгөөд том хүнтэй холбоотойгоороо огт гайхуулсан шинжгүй байсан шүү. Гэхдээ нарийн бичгийн дарга нэг их тоогоогүй билээ. Тэрээр өөрийн тоодог хээнцэр ганган хувцасласан дэгжин гоё хүүхнүүдийнхээ барааг долоо хоног бүрийд америк кино тавьдаг театрт л хардаг байлаа. Энэ баячуул гэж үнэхээр гайхалтай улс юм!.. Гэвч ингэж гайхаж байсныгаа сая нэгэнт гэмшив. Эзэн нь нарийн бичгийн дарга хүн чинь хэзээ ингэж эзнийхээ дэргэд инээж маяглаж байсан юм бэ гэсэн янзтай хүйтэн, ширүүн харж байснаа:

	— Захидлуудыг одоохон бэлэн болго!.. Тэгээд авчирч гарын үсэг зуруул гэж тушаав. 

	Ерөнхий захирал тамхиа татах зуур нээлттэй цонхоор гадагш харна. Дөрөвдүгээр сарын шувтаргын цэлмэг өдөр тул хаврын тэнгэр цэнхэртэн, голт борын цэцэг анхилна. 

	 

	 

	«Никотиан» пүүсийн ерөнхий ноён захиралд бүх пүүсийн эзэд бүрэн эрх олгосон учир түүний бие сайтар боловсруулсан төлөвлөгөөгөөрөө хөдөлж эхлэв. 

	Хөдөөгийн агуулахын захирлууд хэлэлцээ хийхээс татгалзсан болохоор ажилчид София орж эзэдтэй ямар нэг аргаар уулзах ёстой төлөөлөгчид сонгожээ. Төлөөлөгчид арван эрэгтэй, хоёр эмэгтэй нийт арван хоёр хүн байлаа. Ерөнхий захирал тэднийг «Коминтерны тагнуул байна» гээд хүлээж авсангүй! Тэрээр ажилчдын ерөнхий хурлаар сонгогдсон төлөөлөгчидтэй бол юу вэ гэхээс биш, агуулахын намын байгууллагын гишүүдтэй хэлэлцээ хийхгүй гэж хөдөлмөрийн ахлагч байцаагчид мэдэгджээ. Тэгэхдээ бас зуучийн үүрэг гүйцэтгэе гэсэн улс төрийн зарим зүтгэлтэнтэй уулзахаас эвтэйхэн булзаарч, төлөөлөгчдийг хүлээж авахгүй гэж мэдэгдэх хүртлээ тэднийг нэг муу зочид буудалд дөрөв хоног хүлээлгэжээ. Хөдөлмөрийн байцаагч ч ерөнхий захирлыг аль болохоор аргадаж байгаад та нартай уулзуулаад өгнө гэж бардам амласан боловч бүтээгүй нь даанч харамсалтай. Үүнээс болж төлөөлөгчид бас гурван өдөр дэмий хүлээлээ. Энэ хооронд хөдөөгийн агуулахын захирал нар эздээсээ авсан зааврыг ширхэг дараалан биелүүлж байжээ. Ажилчдын дунд ажил хаяхын талд зогсох боловч түрүүчийн төлөөлөгчид өөр бусдын мөнгөөр өвөр түрийгээ дүүргэж ажилчдын зовж зүдэрч байгаагаар далимдуулан аятайхан амиа аргалж байгаа учир дахин хурал хийж, шинэ хороо, шинэ төлөөлөгчид сонгох хэрэгтэй хэмээн ухуулагчид гарч ирлээ. Тэд бас эзэд гэдэг чинь зарим хүмүүсийн ярьж байгаагаар тийм ч гөжүүн улс биш харин ч ажил хаях, зодоон хийх цус асгаруулахгүй шиг л ажилчидтай ам хэлээ ололцоход бэлэн байгаа юм гэж ятгана. Үүний нь хөдөлмөрийн байцаагч нар Итали, Германы жишээ дурдаж байгаад л аль болохоор батална. 

	Тавдугаар сарын дулаан өдрүүд залгалаа. Илтгэх хүмүүсийг нь урьдаас цагдан сэргийлэх шалгаж зөвшөөрсөн бөгөөд цагдаа нар урьд хэвээр хатуу нарийн боловч харин уриалган нааштай хандах болсон шинэ хурал болж өнгөрлөө. Хурал дээр удтал маргалдсаны эцэст шинээр сонгосон төлөөлөгчдийн бүрэлдэхүүнд түрүүчийн хороодын дөнгөж гуравны нэг хувь багтаж, төлөөлөгчид София руу явлаа. Ялангуяа исээгч ажилчид ажлаа зогсоосон явдал эздийн хувьд ноцтой юм болж мэдэх тамхи исээх чухал цаг хугацаа дэмий өнгөрч буй учир эзэд зарим талын буулт хийж магадгүй байх гэж ажилчдын нэг хэсэг бодож байв. 

	Төлөөлөгчид энэ үеэр Чамкорид амарч байсан «Никотиан» пүүсийн ерөнхий захирлын ирэхийг хүлээж бас гурван өдөр алдлаа. Тэгээд арай гэж ирсэн хойно нь ажилчид ахиад бас нэг санаандгүй юмтай учирчээ. 

	Хөдөлмөрийн байцаагч нарын төв байранд уулзах боловч зургаан төлөөлөгч, тэдний дотор Блаже орж, нэлээд гайхсан хэр нь хөдөлмөрийн байцаагчийн найрсаг байр байдалд урам сэргэсээр дугуй ширээ тойрон сууцгаалаа. Тэр хэд хуучин тамхины үнэр нэвт шингэсэн боловч эхнэр хүүхдийнхээ хичээнгүйлэн цэвэрлэж индүүдсэн олигтой костюмаа өмссөн ажээ. Зарим нь үнэ төсөр зангиа зүүсэн харагдах бөгөөд энэ нь хөдөлмөрийн байцаагчийн бодлоор төлөөлөгчид тун төлөв номхон байр байдалтай ирсний анхны шинж тэмдэг байлаа. «Никотиан» пүүсийн ерөнхий захирал надад тамхины бүх пүүсийн эзэд бүрэн эрх олгосон юм гэж мэдэгдээд, эхлэн ярих болж, хүйтэн жудаггүй янзтайгаар ярьж гарсанд социал-демократууд аягүйрхэн гайхаж, бодож санаж ирсэн нь биш боллоо. 

	Ерөнхий захирал эхлээд тонгын талаар ярив. Түүний бодож байгаагаар энэ бол улсын мэдлийн асуудал ажээ. Тонгыг устгана гэж санахын хэрэггүй зүйл. Тонгыг устгавал худалдан авагч ч олдохгүй, худалдаа наймаа ч зогсоно, тамхи ч боловсруулахаа болино, тэр ч байтугай тариалахаа ч байна. Иймээс тонгын талаар ерөөсөө ярихын ч хэрэггүй гэнэ. 

	Хөдөлмөрийн ахлагч байцаагч өврийн дэвтрийнхээ нэг хуудсан дээр өөрөөсөө бэх гардаг үзгээр дарвуулт завь зурах завсраа, зөвшөөрч толгой дохино. Энэ бол Германд хууль цаазын боловсролтой болж ирсэн сайхан залуу билээ. Үс нь тас хар мяндас шиг зөөлөн агаад нүүр царай улаа бутарсан сэргэлэн золбоолог ажээ. Удахгүй мужийн хэмжээний одон бөмбөгийн аварга, түүнээс гадна бас элчин сайдын яаманд худалдааны зөвлөгч болох санаа агуулж яваа эд байлаа. Мэл гайхсан социал-демократ төлөөлөгчид мань эрийн толгой дохихыг нүд бүлтийлгэн харна. Учир нь орон нутгийн хөдөлмөрийн байцаагчид болохоороо тэдэнд тонгын тухай асуудал нааштай шийдвэрлэгдэнэ гэсэн маягтай ам ангайсан хэрэг байжээ. 

	Блажег гэнэт:

	— Тэгэхэд ажилгүй хоцорсон ажилчид яах хэрэг вэ? гэж асуусанд, ерөнхий захирал хэнэггүйгээр:

	— Тэднийг яахыг төрийн байгууллагууд л мэдэх хэрэг. Энэ бол пүүсүүдэд падгүй гэв. 

	Блаже тэгэхэд нь

	— Өнөө болтол тэдэнд улсаас тусалсан юу байна даа? гэж цаашлуулав. 

	Нүдэнд нь ингүүхэн харц тодорч, дуу нь эгдүүцэнгүй сонстов. Түүний хэлэлцээ үр ашиггүй шувтарна гэдгийг эхлээд л мэдэж байсны нь хэн хүнгүй ухаарлаа. 

	— Юу юу байна гэж?.. хэмээн хөдөлмөрийн ахлагч байцаагч хөндлөнгөөс уурлав. 

	Ажилчид анхандаа түүнийг бага залуу хүн байна гэж итгэж байсан бол харин одоо ямаршуу арга замаар ийм өндөр албан тушаалд хүрсний нь мэдэж авлаа. Энэ залуу бүсгүй хүнийрхүү аятайхан зүс царайтай хэр нь танагаа алдсан өөдгүй амьтан ажээ. Тэрээр зоригтой төлөөлөгч рүү учиртай харснаа, ерөнхий захирлыг яриагаа үргэлжлүүлнэ үү гэв. 

	Ерөнхий захирал тэр даруй ажилчдын өөр нэг шаардлага болох өөрсдийн байгууллага чөлөөтэй байгуулах эрхийн талаар ярьж гарлаа. Энэ бол бас л пүүсүүдэд хамаагүй зүйл гэж мэдэгдээд, ажилчид улс төрийн чанартай элдэв үг яриагаар асуудлыг нарийн төвөгтэй болгоод хэрэггүй хэмээн төнхсөн янзтай юм хэлээд л гүйцээв. Ерөнхий захирал харин өдрийн ажлын хөлсийг хорин хувиар нэмэгдүүлэх талаар тун тодорхой ярилаа. Тэрээр тамхины үнэ өртөг хэрхэн юунаас болж буурдаг тухай, пүүсүүд үйлдвэрлэлээ аврахын тулд хэчнээн их хүч тавьсан тухай, өнөөдөр ч гэсэн байдал хүнд хэвээрээ байгаа тухай бүтэн хагас цаг маш дэлгэрэнгүй яриад эцсийн бүлэгт их л хүйтэн царайлан харамсал илэрхийлэв. Пүүсүүд цалин хөлс нэмэгдүүлж ердөө ч чадахгүй гэнэ. Пүүсүүд өөрсдөө өнөөдөр хэцүүдэж байна. Ажилчдын цалин хөлс нэмэгдүүлбэл тамхины пүүсүүд, тамхи тариалагчид сүйрэхийн даваагаар орно гэнэ. Ингээд хэлсэн ярьснаа баттай болгохын тулд цүнхээ уудлан бөөн цаас гаргаж өдий төдий тоо уншив. 

	Нам жим болж, гадаа цэргийн хөгжмийн эгшиг сонсогдоно. Төлөөлөгчид олон мянган эмэгтэйчүүд, хүүхэд багачуул харангалж үхэх гэж байхад ийм сайхан хувцас хунартай хүн байж болдог л хэрэг юм байх даа гэж ойлгож ядсан янзтай захирлын гоё костюмаас нүд салгалгүй ширтэнэ. Энэ завсар тэд София хотын хамгийн аглаг тайван, сүүдэрлэг сэрүүн хэсэгт байдаг олон сая левийн үнэтэй харш америк машин, Чамкори, Варнагиийн хоёр зуслангийн нь тухай бодож суув. Тэд бас тамхины бусад баячуулын орд харш, зуслан, машин пүүсийн мэргэжилтэн, агуулахын захирлуудын нь асар их шан хөлсний талаар бодно. Пүүсүүд ажилчдын тэртэй тэргүй шалихгүй өдрийн хөлсийг хорьхон хувиар ахиулж болохгүй гэсэн чинь юу гэсэн үг вэ? Хөдөлмөрийн ахлагч байцаагч гуайд бүрэн итгэдэг социал-демократууд ч хүртэл үүнийг ичгүүр сонжуургүй худал үг гэж мэдсэн бололтой. Гэтэл ерөнхий захирал хэлсэн зүйлийнхээ үзтэл үнэмших үндэсгүйд өчүүхэн ч зовсон царайгүй улам ч эрээ цээргүйгээр цааш ярив. Төлөөлөгчид рүү хүйтнээр ширтэн, яасан том зүрхтэй улс гэгч вэ гэж зэмлэнгүй:

	— Та нар цалин хөлс хорин хувиар ахиулах хэрэгтэй гэж шаардаж байна. Харин энэ хорин хувийг чинь пүүсүүд хаанаасаа олж өгөх хэрэг вэ?. Бид гэдэг улс чинь хямралд хэн хүнээс илүү нэрвэгдээд, гадаадын шилдэг худалдан авагчдаасаа хагацаад байна... Бид дааж давшгүй их татвар төлөөд, бас цаана нь шинэ машин худалдан авах, тонга нэвтрүүлэх, эрүүл ахуйн нөхцөл сайжруулах, та нарыг чинь өвдөх, эндэх, осолдвол даатгал төлөх гээд баахан мөнгө зарж байна... гэв. 

	Ерөнхий захирал ийнхүү учир шалтгаан тоочиж, үүнийгээ бататгах өдий төдий тоо уншсан боловч төлөөлөгчид энэ бүхэнд нь үнэмшсэн нь юу л бол доо. 

	Тэрээр өөрөө төлөөлсөн нийгмийн тэр давхаргыг өмгөөлөнгүйгээр цааш ийнхүү ярив. 

	— Тийм биз дээ? Бид та нараас дөнгүүр амьдардаг нь амьдардаг... Харин та нар бидний зовлон жаргалыг мэдэхгүй шүү дээ. Та нарыг тус тусынхаа хоёр гурван ам бүлийг яаж тэжээнэ гэж боддог байхад бид бол тамхины үйлдвэрийн дөчин мянгаад ажилчин, албан хаагчдын цалин хөлсийг юугаараа төлөхөө бодох хэрэгтэй болдог юм... Чухам дээрээ эхнэр, хүүхэд л гэнэ, тэдний чинь талаар бид та нараас илүү санаа тавьж шаардах болгонд чинь хөлсийг чинь ахиулж пүүсээ хоосруулдаг улс шүү. 

	Ерөнхий захирал хааш нь ч хөдөлгөхгүй болгох шинэ шинэ шалтаг хайж байгаа бололтой хэсэг зуур чимээгүй болов. Хөдөлмөрийн байцаагч дарвуулт завиа гүйцээгээд, одон бөмбөгний цохиур зурж эхлэв. Таван хувиар ахиулахаар тохиролцвол мань хүн пүүсүүдээс амласан шагналыг нь авч зуныг Варнад ямар ч баян эрээс дутуугүй өнгөрөөх билээ. Түүний дуу шуу гаралгүй суух нь захирлын хэлсэн болгоныг зарчмын хувьд зөвшөөрч байгаагийн шинж байлаа. Гэхдээ ажилчид зөрүүд зан гаргаад ажил хаялтаас болж тамхины чанар муудахад хүрдэг юм гэлээ гэхэд мань эр хөлсийг ярилцаж тохирсноороо арван хувь нэмэгдүүлэх санал гаргах бөгөөд ингэхэд эцсийн бүлэгт хоёр тал гурваас таван хувь ахиулахаар тохирно. Харин тэгэхдээ хоёрдох юм уу гурав дахь удаагаа уулзаж байж тэр шүү дээ. Социал-демократууд, нам бусчууд ч гэсэн захирал цааш юу гэхийг хүлээж суулаа. Тэд коммунист үзэлтэй хэмээн зэмлүүлэхээс айгаад шууд зөрөхөөсөө зүрхшээх агаад пүүсүүд ердөө л арван хувиар ахиулна гэж зөвшөөрөөсэй гэж үнэн голоос хүснэ. Блаже л ганцаараа ам ангайв. Тэрээр ууртайгаар:

	— Минийхээр бол та бидний зовлон жаргал тэнгэр газар хоёр шиг ялгаатай өөр зүйл. Ингэж хольж хутгахын хэрэггүй. Бид чинь ч тийм яадгаа алдсан тэнэг улс биш шүү!.. гэнэ. 

	Ерөнхий захирал хэсэг зуур хэлэх үггүй сандарлаа Тэгээд:

	— Юу?.. Энэ чинь юу гэсэн үг вэ? гэхэд нь Блаже

	— Бид бол иймэрхүү худал үгэнд үнэмшиж суухаар тэнэг улс бишээ л гэсэн үг... Тамхины арилжаа ашиг муутай болбол хөрөнгөө өөр салбарт л шилжүүлчих шүү дээ. Пүүсүүд өөрсдийн олз ашгийг л боддог болохоос биш, ажилчдын талаар хэзээ бодож байсан юм бэ? Хэрэв та нар бидний талаар боддог бол уу үр хүүхдүүд маань уушгины сүрьеэгээр өвдөхгүй, бид ч ажил хаяхгүй байх сан... Ингэхлээр таны саяны ярьдаг цөм худлаа гэв. 

	Ерөнхий захирал зэвүү нь хүрч:

	— Та хутган үймүүлж байна!.. хэмээн зандарсанд, Блаже тайвнаар:

	— Хутгаж үймүүлсэн хүн алга. Харин та, бидний эхнэр хүүхдийн талаар санаа тавьдаг гэж мэтгэж байна. Тэгвэл энэ чинь бидний зэвүүг хүргэхээс цаашгүй худал үг гэв. 

	Ерөнхий захирал уур нь гэнэт шатсандаа царай нь минчийн улайж, шанааны нь судас гүрэлзэв. Ингэх нь тун ховор хүн сэн. Тэгээд байдаг чадлаараа ширээ шааж

	— Та байз!.. Одоохон дуугаа тат гэж бархирав. 

	— Дуугүй суух үндэс алга. Та бид энд хэлэлцээ хийх гэж ирсэн шүү дээ. 

	— Харин тийм! Тэгээд та юу гэж саатуулаад байсан юм бэ?

	— Саатуулсан хүн алга. Таныг л худал ярихлаар залруулж байна. 

	— Дуугаа тат! хэмээн хөдөлмөрийн байцаагч хажуугаас нь зандрав. 

	Ингээд нам жим оргиход, хэлэлцээ бүтэлгүй болсныг хүн болгон ойлголоо. Блаже байцаагч руу эргэж, инээмсэглэн:

	— Ноёнтон байцаагч таны хөндлөнгөөс тасалсан явдалд талархал илэрхийлье гэв. 

	— Энэ чинь арай дэндэж байна! гэсэн ерөнхий захирал дуу алдаад тайван, хүйтэн болж, — Агуулахууд бол пүүсүүдийн мэдлийн газар, тэгвэл ажилчдын цалин хөлсний хэмжээг пүүсүүдээс өөр хэн ч тогтоохгүй. Харин та нар ч бас яахаа дураараа л шийдэх хэрэг. Ажилдаа орвол орно л биз, үгүй бол тэр л биз. Пүүсүүд цалин хөлс ялимгүй боловч ахиулна гэж амлахгүй. Энэ шийдвэр сэтгэлд чинь нийцэхгүй байвал агуулахаас гараад явцгааж болно. Харин надтай дахиад дэмий юм ярихын хэрэггүй!.. гэнэ. 

	Ингээд хөдөлмөрийн байцаагч руу эргэж хайнгуудаар:

	— Яриа дууслаа гэж бодож байна гэв. 

	Дахин нам гүм болов. «Никотиан» пүүсийн ерөнхий захирал бичиг цаасаа цүнхэндээ хийж эхлэв. Төлөөлөгчид яах учраа олохгүй гайхаш барагдсан дор бүрийдээ Блаже руу харна. Блаже тэгэхэд нь өндөр дуугаар:

	— Эрхэм байцаагч гуай!.. Бүх орны тамхины ажилчид нийтээрээ маргааш ажил хаялт зарлана гэж мэдэгдэв. 

	 

	 

	Уг үйл явдлын талаар өчигдөржингөө бодож, элдэв муухайгаар хар дарж зүүдэлж шаналсан Симеон өглөө яагаа ч үгүй сэрэв. Тэрээр ажилчдын анхны хурлын сонгуулийг хүчингүй болгосны дараа цагдан сэргийлэх зайлуулсан Шишкогийн оронд ажил хаялтын хотын хорооны бүрэлдэхүүнд оржээ. Ажил хаялтыг ажилчид агуулахууд дээр бүрэн цугларсан хойно өглөөний есөн цаг арван таван минутад зарлах ёстой байлаа. Симеон энэ тухай өчигдөр цахилгаан утас хүлээн авч, хориотой үйлдвэрчний эвлэлийн хариуцлагатай бүх хүмүүст орой болтол заавар зөвлөгөө өгч амжжээ. 

	Ингээд түгшүүрт шинэ өдрийн үүр хаяарч буй жижиг цонхоор гадагш харан хэсэг зуур хэвтэхдээ гэнэт сэтгэл нь шимширч гуниглав. Эхнэрийн нь жигд амьсгаалах сонстоно. Орон дээр зэрэгцээд хэвтэж байгаа түүний нь цаад талд өлгий дотор хүүхэд нь нойрсоно. Симеон өндийж эхнэр, хүүхэд хоёрынхоо үүрийн харанхуйд энхрий дотно, бүдэгхэн цайрах царайг хармагц дахин айх сэтгэлд автагдаж, улмаар гуниглан шаналав. Энэ хоёрынхоо царайг эцсийн удаа харж байгаа байж ч юу магад... Өнөөдөр алагдах ч юм билүү, баривчлагдаж, эрүү шүүлт даалгүй өнгөрөх ч юм билүү, аль эсхүл хэнд ч үзэгдэж харагдахгүйгээр София руу хүргэгдээд, дахин эргэж ирэлгүй өнгөрөх ч юм билүү, юмыг яаж мэдэх вэ?.. Харин өнөөдөр ажил хаялтын эхний өдөр учир өөрийн биеэр удирдах ёстой. Ажилчид хүч чадалтайгаа үзүүлж засгийн газарт цохилт, өгч барьц алдуулан пүүсүүдээр цалин хөлсөө нэмэгдүүлэхийг хүсвэл ажил хаялт зарласны дараа цуглаан зохион байгуулах хэрэгтэй бөгөөд тэгвэл гардан тулалдаж, цус урсах болж мэдэх билээ. Симеон аль эрт эргэлзэхээ больж, ийм чухал ажил хариуцан авчээ. Харин одоо эцсийн мөч ойртоод ирэхэд эхнэр, хүүхдээ гэсэн бодол ингэж сэтгэл аягүйрхүүлдэг байна. Симеон тэмцэлд амь алдсан нөхдийнхөө гэр орныхны гунигт байр байдлыг эргэцүүлэн бодно. Би бас энэ тэмцэлд тэдний нэг адил учир зүгээ ч ололгүй ухаан жолоогүй давхиад орчихдог хэрэг үү?.. Гэтэл энэ хүүхэн, хүүхэд хоёр байна?.. Симеоны зүрх эмгэнэлтэйеэ шимширнэ. Гэвч тэрээр амар тайван амьдралд татагдах явдлыг үлдэн хөөж сурсан ажээ. Төлөөлөгчдийн дотроос сонгогдсон Блажег эзгүй хойгуур энэ хотынхны ажил хаялтыг толгойлох ганц хүн Симеон өөрөө л байлаа. Түүнийг өлсөж зовсон хоёр мянга таван зуугаад ажилчид итгэн хүлээж байгаа хэрэг. 

	Симеон шийдмэгээр хөнжлөө хуулж, эхнэр, хүүхэд хоёроо сэрээхгүйн тулд ор дуугаргахгүйг хичээсээр босов. Гэтэл модон ор чахарч, эхнэр нь сэрчхэв. Нөхрөө хараад инээмсэглэсэн боловч өнөөдөр ямаршуу түгшүүртэй өдөр болохыг гэнэт санаж харц нь гунигтай болов. Эхнэр нь өчигдөр авсан цахилгаан утсыг нь юун тухай болохыг мэдсэн байлаа. 

	— Хэдэн цаг болж байна? хэмээн эхнэрээ уруу дорой асуухад Симеон:

	— Таван цаг. Би зургаа хагаст явах ёстой гэв. 

	Дууны нь өнгө албадсан амарлингуй тайван сонсогдоход эхнэр нь дотроо айж эхлэв. Ингээд бас босож, нөхрийгөө сахлаа хусах зуур цай унд зэхлээ. Энэ хоёр бусад ажилчдын нэгэн адил цай, талхаар болдог бөгөөд зөвхөн хүүхдэдээ зориулж жаахан сүү худалдаж авна. Харин эхнэр нь өнөөдөр их гүйж, үймэрч сандарна гэж бодоод нөхөртөө цайны оронд сүү аягалав. 

	Симеон хоёулаа цайлахаар суухдаа:

	— Яах нь вэ дээ?.. гээд эхнэрийнхээ царай тун их гунигтай байгааг ажиглан, — Айх хэрэггүй... Ялимгүй шуугиан дэгдээхэд айх юм юу байна!. гэв. 

	— Цус л битгий асгараасай гээд эхнэр нь тэрүүхэндээ санаа алдана. 

	— Цус уу?.. гээд Симеон албын хүчээр хөгжилтэйеэ инээж, — Ихдэхдээ нэг хүний толгой л шалбарна биз. Энэ бага хэрэг... хэмээн сүүнээс оочиж, — Хүүд минь бий юм уу? гэхэд, эхнэр нь:

	— Хоршооноос авна гэв. 

	Симеон эхнэрээ боль гэсээр байтал сүүний хагасыг аяганд нь хийгээд, цовоо дуугаар:

	— Би бол ажил хаялтын хорооны гишүүн. Бидэнд ямар ч аюул байхгүй... Бид ердөө л аюул багатай газраас холбоо баригч залуусаар дамжуулан зааварлаж байна гэж ярив. 

	Харин чухамхүү ажил хаялтын хороонд багтсан болохоороо л өөр бусад хэнээс ч илүү аюултай тулгарна гэдгийг эхнэр нь мэдэж байлаа. Урьд өмнөх ажил хаялтыг хэрцгий ширүүн дарж удирдагчдаас амь үрэгдэх нь үрэгдэж, ор сураггүй болох нь алга болсныг санаж байв. Ажилчид үймэрч талбайн зүгээс орилоон уйлаан сонстох, гудамжаар морьт цагдаа нар давхилдаж, цус нөжид будагдсан эрэгтэй, эмэгтэй хүмүүсийг дайран гарч байсан тэдгээр аймшигт өдрийг дурсан бодно. Тэр үед дайралдсан хүн болгоноос Симеон харагдав уу гэж асууж, нөхрөө эргэж ирэн иртэл сэтгэл түгшин зүрх шимширч өдий төдий цагаар харуулдан хүлээдэг байснаа санав. Өнөөдөр ч гэсэн дээ аанай бас тийм юм болж мэднэ. Ийм ч учраас өнөөдөржингөө бас л тэгж айж шаналан нөхрөө харуулдахаас зайлахгүй гэж бодохоос хар өглөөгүүр ингэж айн эмээж, гутарсан хэрэг байлаа. Нөхрөө хамгийн сүүлчийн удаа харж байгаа байж ч мэднэ гэж бодохоос улам гол нь харлаж, мууг ёрлон зүрх нь шимширнэ. Ингээд тэссэнгүй уйллаа. Том том дусал нулимс хацрыг нь даган бөмбөрч ширээний гар нэхмэл бүтээлэг дээр унах агаад лайтай хүмүүс л ингэж амаа тас жимийн дуу шуугүй, аяархан уйлдаг биз ээ. Нөхрийгөө, хүүхдээ, өөрийгөө бодож өөр бусдын сайн сайхан, амар жимэр амьдралыг бодож, ажилчин хүний арчаагүй хэцүү хувь заяанд... уур нь хүрч ийнхүү уйлжээ. 

	Симеон эхнэрийнхээ уйлж буйг мэдээд ширүүнээр:

	— Больж үз! Уйлах юу байсан юм бэ?.. Намайг ямар шоронд хорих гэж байгаа биш, чавганц шиг усан нүдлээд байхын хэрэг юу байна... Ажил хаяад л өнгөрөх нь тэр... Спасунаг дооглож жаахан инээлдэнэ л биз гэв. 

	Ингээд албын хүчээр тайван дүр үзүүлж, Спасуна яаж цагдаа нартай хэрэлдэж, хараал ерөөл тавилцдагийг дуурайн шоолов. Спасуна санаанд нь орсон эхнэр нь нулимс цувуулан байж муухан инээгээд, нүдээ арчин:

	— Битгий л түрүүлж давхиж үз!.. Хүүхдээ бодох хэрэгтэй!.. Мэдэж байна уу? гэхэд, Симеон

	— Би чинь энэ удаадаа жанжин хүн шүү дээ. Командлах л үүрэгтэй хүн... Түрүүлэхийг нь өөр бусад хүмүүс л түрүүлэх юм байгаа биз гэв. 

	Харин бусдыг дуудан дагуулъя гэвэл өөрөө түрүүлэх ёстойг, чухамхүү түрүүлсэн хүмүүс л эхлээд цагдаагийн бууны бөгс, суманд өртдөгийг Симеон юу эс андах билээ. Иймдээ л инээж хөхөрч байгаа хэр нь дотроо эхнэр хүүхэд хоёрынхоо хувь заяаны талаар дахиад зүрх шимшрүүлэн бодлоо. 

	Ингээд хоёул хэн хэний нь зовоож буй муу ёрын хар бодлоос ангижрахын түүс болж аж амьдралын аливаа зүйлийн талаар, хүүгийнхээ тухай, танил тал улс амьтныхаа тухай ярилцаж эхлэв. Симеон байдаг мөнгөө гаргаж олон юм ярилгүй эхнэртээ өгөв. Энэ бол «Фумаро» пүүсийн агуулахад сүүлийн долоо хоног ажил хийж олсон хөлс, хурим хийхэд нь хадам эхийнхээ бэлэглэсэн алтан зоосоор худалдаж олсон хэдхэн зуун лев ажээ. Симеон энэ зоосыг ажилгүйдэх юм уу өвчин зовлон тохиолдсон хар өдрүүдэд борлуулж хэрэглэх санаатай хадгалж явдаг байжээ. Харин юмыг яаж мэдэх вэ, гай тохиолдлоо гэхэд эхнэр, хүүхэд хоёр минь эхний ганц долоо хоногт ч гэсэн хэдэн мөнгөтэй байг гэж бодоод өчигдөр худалдсан нь энэ байлаа. 

	Эхнэр нь дахиад л аанай бас дуу шуугүйгээр барахгүй эхэр татах ч үгүй уйлав. Симеон үүний нь анзаараагүй дүр үзүүлж, түлээ хагалахаар гарлаа. Зургаан цаг хагасын харанга цохиход, эргэж орж, нойрсон буй хүүгээ үнсэв. Ингэхэд зүрхийг нь шимшрүүлж байсан гуниг гэнэт замхарч, хүүгийн нь бяцхан царай хүч чадлыг нь сэргээх шиг санагдав. Симеон гэнэт өнөөдөр юу ч болдог байлаа гэсэн коммунизм эрт орой хэзээ нэгэн цагт энэ дэлхийг хамран авч, дэргэд нь байж байгаа энэ хүүхэн өөрийг нь насан туршдаа хайрлах болно, энэ хүү нь ч эхийнхээ ивээл хайраар, төрсөн өдөр нь гадаа суулгасан зулзаган мод шигээ өсөн торнино гэж ухаарлаа. Түдэлгүй эхнэртэйгээ салах ёс гүйцэтгээд, хотын төв хэсэг рүү явж байлаа. Ажилчдын хороолол хүн амьтангүй, нам жим оргино. Яйжийж жайжийсан муу байшингууд, явцуу давчуу хашаа хороо, ядуу зүдүү, өлсгөлөн олны дээрээс тавдугаар сарын тунгалаг сайхан өдөр мишээн мэлтийнэ. 

	 

	 

	Спасуна ч энэ өглөө эрт сэржээ. Хүүхдүүдээ унтаж байх зуур хэзээ язааныхаараа босож, агуулах руу очихын өмнө гэр орныхоо ажлыг хийлээ. Айлынхаа худгаас ус авч, цэцэг ногоогоо услан, хашаа хорооныхоо хогийг шүүрдээд, гар нүүр хөл толгойгоо угаав. Дараагаар нь талх олж ирэхээр талхчин руу очиж, эрт онгойсон мухлагаас эзний нь өндөр үнээр дамлав хэмээн загнаж байж хүүхдүүддээ жаахан тараг аваад буцах замдаа дургүй байсан мөртөө архины мухлаг тийш эргэв. Энэ үеэр хамаг сандлаа ширээн дээр нь овоолоод, мухлагаа шүүрдэж байсан эзнийг нь:

	— Сайхан нойрсов уу, золиг минь! Өлзийтэй өдөр болно гэж өглөөгүүр ингэж яагаа ч үгүй нээгээ л биз дээ.. Аль вэ ганц зуун грамм архи өгөөд орхи!.. гэв. 

	Түүний хоолойд балгах дуртай болсон нь мухлагийн эзний буруу юм шиг уур омог хосолсон өнгө тодров. Спасуна өнөөдөр болох үйл явдлын тухай бодолд хөөрч хөдөлсөн сэтгэл санаагаа л тайтгаруулах гэж ердөө л уруул хүргэхээр шийджээ. 

	— Лэксваагийнх уу? хэмээн эзний асуухад Спасуна:

	— Лэксваагийнх байлгүй яах вэ дээ золиг минь!.. хэмээн зандрав. Энэ удаа өөртөө уур нь хүрч, гэмших сэтгэл төрлөө. Яагаад гэвэл Лэксваагийн архи усан үзмийнхээс хавьгүй хямд боловч чухам лэксваагийнх л уумаар санагдаж, — Энэ муу хар мухлагшуу юм чинь, энд чинь цугларсан муусайн юмнууд цөмөөрөө түймэрт хуйхлагддаг болоосой!.. Тэгээд л чи миний муусайн хүүхдийн чихийг тас татаж иднэ дээ?.. гэв. 

	— Чи л өөрөө тастаж ид! гээд мухлагийн эзэн инээвхийлж өмнө нь архи аягалж тавьсанд, Спасуна:

	— «Томасян» тамхины гуравдугаар зэргээс нь нэг хайрцаг аваад аль гэв. 

	— Үнийг нь төлөх юм уу? гэхэд нь

	— Чамаас би хэзээ зээлээр юм авч байлаа? гэлээ. 

	Спасуна аравтын хэдэн зоос гаргаж лангуун дээр хаяв. Мухлагийн эзэн мөнгөө төлөхийг нь мэдэж байсан хэр нь уужим сэтгэлтэй хүн болж, яриа хөөрөө үүсгэх гэж ийнхүү оролджээ. Ингээд мөнгийг нь авч, өмнө нь янжуур тавих зуураа нууц холбоо сүлбээтэй хүний байдалтайгаар:

	— Өнөөдөр чинь юу л болох гээд байна вэ аа?.. Та нар минь нэг л холхиод байх чинь... Ажил хаях гэж байгаа хэрэг биш биз дээ? гэхэд нь Спасуна: архи залгилаад

	— Бузар хар муу золиг чамд ямар хамаатай юм бэ? Ахиад ийм юм асуувал аманд чинь тэмбүү гараг!.. гэж үгийг нь таслав. Мухлагийн эзэн ажилчин ангид үхэн үхтлээ үнэнч сайн хүн шиг гомдолтойёо:

	— Надаас юуг нь нуусан юм бэ? Цаад муусайн хүний цус сорогчдыгоо олигтойхон шиг болгож тавих хэрэгтэй шүү! гэнэ. 

	Харин Спасуна аргад нь даанч автагдсангүй, янжуур асааж, гашуун утааг нь шуналтайяа соров. 

	Мухлагийн эзэн өмнө нь дахин архи хийж тавиад. нөхөрсөг нь аргагүйгээр:

	— Май!.. Дайлж байгаа юм!.. гэв. 

	Спасуна харин мухлагийн эзний мушгиж имэрсэн цагаан сахал руу ууртайяа хяламхийн, уухгүй гэв. Тэрээр «Муу хар новш, ажил хаялтаар далимдуулж баяжна гэж бодож байна уу?» гэж бодно. Өнөөдөр ямар нэг юм болох нь л болох төлөвтэй гэж мухлагийн эзэн аль хэдийнээ мэджээ. Эмх замбараа алдагдахаас айдаг боловч ажил хаялт орлого их оруулдаг байлаа. Юу гэвэл баахан хашхиралдаж, занаж, зүхсэний дараагаар их төлөв дүнсийж гонсойсон ажилчид зовлон зүдүүрээ мартагнахын тулд архи хөнтөрч гардаг байв. Мухлагийн эзэн ухаалаг төрсөндөө аминдаа баярлаж явдаг төвийг сахигчдын зангаар бие сэтгэл нь аятайхан болов. Тэнэг юмнууд л цагдаад мөшгөгдөн мөрдөгдөж, тархи толгойгоо хага цохиулж явдаг юм. 

	Ингээд дахин гэмгүй сайхан зантай хүн болох гэж бодон:

	— Чи тэгээд том хүүгээ хэзээ надад зарцаар өгөх гэж байна даа? гэв. 

	Спасуна бол аюултай хүн учир түүнтэй сайн явахад буруудахгүй санагджээ. 

	Ажилчин эмэгтэй дахин нэг янжуур асаах зуураа, их зантайгаар, 

	— Хүүхдүүдээ хүний зарц болгохгүй! гэж үгийг нь таслав. 

	— Тэгээд яах хэрэг болж байна?

	— Ном сургана. 

	— Тэгвэл өлсөж л суухаас өөр яая гэх вэ дээ. 

	— Тийм ч байж болно!.. гээд, Спасуна эрэгтэй хүн шиг хамраараа утаа савсуулан, мухлагийн эзэн рүү зэвүүн харж, — Бусдын зарц болгосноос тамхины агуулахад ажил хийлгэсэн нь хол дээр гэв. 

	— Зарц... ажилчин хоёр нэг их ялгаатай нь юу байна? гэж эзэн хэнэггүй хэлэв. 

	— Тун хол ялгаатай, хар муу чөтгөрт алгадуулмар минь!.. хэмээн Спасуна гэнэт омог нь шатан, — Зарцаар өгчих юм бол яг л чам шиг амьтан болно... Чи ер нь анхандаа зарц л байсан шүү дээ гэв. 

	Муухай доромжлуулсан эзэн гайхсан, гомдсон янзтай харна. Урьд ямар байсны нь ингэж сануулсанд уур нь хүрч царай нь улайсан боловч Спасуна шиг ийм аагтай хүний өөдөөс үг дуугарах хэрэггүй гэж ухаалаг бөндгөр нь зөвлөв. Ингэж эсрэг тэсрэг хоёр зан араншин нь мөргөлдсөндөө болоод хэзээ язааныхаараа зулгуйч, эвлэрэнгүй байдлаараа инээд алдав. Тэгээд тун маасгар амьтан:

	— Тэр ч яриангүй тийм л дээ! Харин одоо эзэн болчхоод л байж байна шүү дээ гэхэд нь Спасуна:

	— Эзэн болчхоод ий?.. Чи юу?.. гээд хэсэг дуугүй болсноо гэнэт пар пар инээж, — Ялгаагүй л нэг муу бялдууч амьтан шүү дээ... Архичид, хэсгийн ахлагч цагдаагийн зарцаас цааш юу байна гэв. 

	Ингээд алгаараа амаа арчин, аанай инээсэн хэвээр гарч одоход мухлагийн эзэн араас нь:

	— Хар муу гичий!.. Архиар дайлаад ч нэмэр алга аашилж загнаад ч ялгаа алга хэмээн занав. 

	Спасуна гэртээ ирж хүүхдүүддээ сүүнд талх нухаж тавиад тэднийгээ сэрээлээ. Хүүхдүүд нь идэх юм хараад ухаан жолоогүй дайрав. Тараг, хонины зөөхий хольсон нухаш нь талх чинжүү хоёроос өөр юм өглөөд бараг идэж үзээгүй хүүхдүүдийн хувьд ховор сайхан хоол байлаа. Спасуна хүүхдүүдээ бодлогошрон харна. Хоёр хүүгийн нэг нь аравтай, нөгөө нь дүүгээсээ хоёр ах билээ. Хоёулаа л эцгээ яг хуулсан юм шиг дуурайсан, ясархаг, том биетэй, гонзгордуу царайтай, дөлгөөн агаад гэрэлтсэн алаг нүдтэй. Ер нь аль ч гэсэн яг эцэг шүү! Харин аль алины нь урт хөл гар хачин туранхай чөргөр, царай нь цонхигор. Өвлийг өл хоол муутай өнгөрүүлсэн хүүхдүүдийн нь зовхи хавар улайдаг байлаа. Спасуна өвөл айл хунарын юм угаах гэж явдаг учир хэн тэдэнд хоол унд хийж өгөх вэ дээ. Ер нь эднийгээ муухан хооллож байна хэмээн Спасуна бодно... Яагаад гэвэл ядаж долоодугаар анги төгсгөх юм сан гэж бодохдоо хувцас хунар, ном дэвтэр гээд мөнгө үл хүрэлцэнэ. Энэ бол хань нөхөргүйг хэлэх үү, тамхины агуулахад ажил хийдэг эмэгтэйн хэр тэнхээнээс давсан зүйл шүү дээ... Ай хөөрхий ядуу хүний амьдрал гэж ийм л байх юм!.. Спасуна гүнээ санаа алдана. Ийнхүү ядуу зүдүүгээ бодож суутал нөхөр нь амьд мэнд, хоёулаа «Дорнодын тамхи» пүүсийн агуулахад зэрэг ажил хийж, хүүхдүүдийг нь ээж нь харж малладаг байсан жаргалтай сайхан тэр нэг үе санаанд нь орлоо. 

	Хүүхдүүд нь идэж ууж гэдэс гараад, эхийнхээ юу хэлснээс үл гажих тул хичээл номоо давтахаар гарлаа. Спасуна муу байшиндаа ганцаараа үлдэв. Хоёр хүүгийнхээ бараагүй үлдээсэн нухшийг идээд, дахин тамхи асаав. Тавдугаар сарын өглөө эртийн нам тайванд хотын цагны харанга цохино. Спасуна цохилтыг тоолов. Долоон цаг боллоо. Тамхиа аажуу уужуу татаж, хүний цусан ундаатнуудад туугдаад явсан нөхрийнхөө тухай гуниглан бодох зай бас л байлаа. Тэд нөхрийг нь одоогоос долоон жилийн тэртээгийн намрын нэг сайхан орой сагс дүүрэн усан үзэм авч ирэхэд нь баривчилсан. Спасуна тэр оройг бодохдоо одоо ч гэсэн хамаг бие нь арзасхийн хачин болно. Тагнуулууд дээрэмчид шиг гар буу барьсаар гэнэт орж иржээ. Тэд шалыг нь ховхолж, сүрэл дэвсгэрийг нь хуу татаж, хамаг юмыг нь сандраан харааж зүхэн, зодож жанчиж байсаар шилэн бар, ухуулах хуудас хэдийг олсон хойноо зэвүүтэй муухай инээлджээ. Хүүхдүүд нь уйлалдаж үрчийсэн царай гаргаж, нөхөр нь сүүлчийн удаа «Эхнэр минь сайн суугаарай!.. Эргэж ирэхээсээ өнгөрсөн!.. Ажил хийж хүүхдүүдээ өсгөж, эрдэм номтой болгохыг хичээгээрэй!» гэсэн нь одоо ч гэсэн нүдэнд үзэгдэж чихэнд сонсогдох шиг болно. Тэгээд л туугаад явсан тэр оройноос хойш нөхөр нь эргэж ирээгүй, сураг тасарсан билээ. Тэр нэг оройн хэрэг явдлыг санахаас энэ ертөнцийн эзэн баячуулыг үзэн ядах нь улам их болно. Иймдээ ч болоод өнөөдөр юу болохыг бодохоос, ажил хаялтын тухай, дураараа харааж зүхэж хашхирч гууглаж болох үймээн шуугианы тухай бодохоос аминдаа баярлана. 

	Хүүхдүүд нь хичээлдээ явах болж, багш эмэгтэйн зааж сургаснаар:

	— Ээж ээ, баяртай!... гэхэд нь Спасуна гэнэт

	— Аль вэ, хоёулаа нааш ир? гэв. 

	Эрээн даавуу уут үүрсэн тэр хоёрыгоо хажуудаа ирэхэд хал үзсэн сэтгэл нь уярч, тэврэн цонхигор хацры нь үнсэв. Тэгээд эрхлүүлснээ гэмшиж ширүүнээр:

	— Явж үз!.. Хэрэг тарьцгаав аа?.. Би маргааш бас л багштай чинь уулзаж асууна шүү гэв. 

	Дахин нэг тамхи татаад, хот руу явлаа. 

	 

	 

	Стефан Морев ч энэ өглөө эрт сэрэв. Максыг амиа хорлосон цагаас хойш аав, ээжтэйгээ байдаг болжээ. Дотроо гайгүй биз гэж санавч намайг бас л баривчилна байх гэж айна. Ажил хаялтын хорооны алдааг тунгаан шүүхийн тулд аль болохоор тайван байх гэж хичээнэ. Алдаа гарсныг Лукан хүртэл ухаарч эхэлжээ. Харин энэ бол ер нь угаас явцуу чиг шугамтай биш харин ажил хаялтын хорооноос Стефаныг зайлуулсантай л холбоотой хэрэг. Үүнийг тийм биш гэж эргэлзэх хүн гарвал ёстой тэнэг амьтан. Ийнхүү надгүйгээр энэ хорвоогийн юу ч бүтэл олохгүй гэж боддог эцгийн нь өвчин Стефанд халджээ. 

	Тэрээр сэтгэл тэнүүн, бие сэргэг боссон боловч эхийнхээ зэхсэн амтлаг сайхан хоол ундааны дэргэд суумагц амьдрал нь алаг тарлан болсныг ухаарч гонсойв. 

	Өөрийн бие коммунист хүн гэж байх, гэтэл үйл ажиллагаа нь баян тарган, хэн хүнээс хүчтэй дээгүүр ахын нэрийн нөмөрт амар жимэр суухаас хэтрэхгүй байдаг. Толгой хоргодож байгаа энэ орон төрсөн эх, эцгийнх нь боловч Борис ажилчин, тариачдаас дээрэмдсэн мөнгөөрөө л худалдаж авч өгсөн хэрэг шүү дээ. Өнөөдөр ажил хаялт эхэлж, үймж шуугьж, баривчлахыг нь баривчлан, зодохыг нь зодоход Стефан тэр бүгдийг ямар ч осол аюулгүй газраас сонирхон харж байх хэрэг шүү дээ. Олон мянган ажилчид сүүлчийнхээ хэдэн зоосыг ахин дахин тоолон, эхэлж байгаа тэмцэлд идэх талхгүй хэд хоног тэсэхээ тооцоолж буй энэ мөчид мань эр санаа амар, гэдэс цатгалан, тайван цайлаад сууж байдаг. Намын удирдах олон хүн ажил хаялтын юу болох, яах нь үл мэдэгдэх балар харанхуй руу магад ч үгүй баривчлагдах, тамлуулах, буун суманд амь алдах аюул руу эрэлхэг зоригтой тэмүүлж байхад энэ хүн хожим нь тэдний алдаа эндлийг нэгд нэгэнгүй шүүмжлэхийн тулд холоос хараад зогсож байна... 

	Элдэв ийм зүйл бодсоор цайгаа уугаад, цэцэрлэг, гудамж, соёлын байрны өмнөх талбайн тал хэсэг харагдах довжоон дээр гарлаа. Хаврын шар нар хавь ойрын ногоон толгод дээгүүр хөөрч, цэцэрлэгт гургуул жиргэн, хаврын сайхан үнэр шингэсэн цэвэр агаар хамар цоргино. Эцэг нь дан хантаазтайгаа цэцэрлэг дотор сарнай цэцэг усална. Ээж нь зах дээрээс дүүрэн юм хийсэн тороо нэг охинд бариулчихсан ирж яваа харагдав. 

	Цагаа харвал найм шахаж байлаа. Гудамжаар агуулах тийш очиж яваа тамхины үйлдвэрийн ажилчид болох эцэнхий туранхай царай, гандсан муу малгайтай бүстэйчүүл, эрээн даавуу плать налым шаахайтай бүсгүйчүүл холилдсон үй олон хүн хэзээ язааныхаараа цуварна. Олон хос хөлд угласан модон ул замын хавтан чулуутай хавиралдан «тар-түр, тар-түр» дуугарна. Сэргэлэн залуу охидын зүс царайд чимэг оруулагч улаан өнгийн лиш, бяцхан ягаан сарнай цэцэг үсэнд нь хатгасан толгой бүсгүйчүүлийн дотор энд тэндгүй үзэгдэнэ. Ажилчдын байр байдал цаанаа л нэг учиртай байв. Шийдвэрлэх энэ өдрийн ач холбогдол юутайяа ихийг дор бүрийдээ ухаарсан тэд нам дуугаар алдаг оног ярилцан тун яарч яваа харагдана. Стефан ажилчдыг харах тусам санаа сэтгэл нь улам үймрэн шаналав. Одоогийнх шигээ ингэж хүн амьтнаас хөндий зожиг, арчаагүй дорой байж хэзээ ч үзээгүй билээ. Модон улнууд «тар-түр, тар-түр» хавирсаар бөгөөд арчаагүй царайлаад зогсож байгааг нь дооглон инээлдэх мэт санагдана. Мань эр ёс мэддэггүй хэнхэг амьтан болж удахгүй Борисын замаар орж мэдэхийг ч хэн үгүй гэх билээ. Налым шаахайтай, ажилчин, хүүхнүүдийн хөлийн чимээ «тар-түр, тар-түр» сонстоно. Ингэхэд ер нь л бага залуудаа социалист явсан боловч харин одоо ажил хаялтын чимээгээр амар жимрээ бодож лимузин машинаараа Рилийн хийд рүү давхиад өгсөн «Никотиан» пүүсийн ерөнхий мэргэжилтэн шиг дэвшилт үзэл гаргадаг бөгөөд хүн гэдэг амьтанд хайртай хийрхүүгээс цаашгүй этгээд болж хувирахаас өөр зам үлдсэнгүй... Налым шаахайн модон улнууд «тар-түр, тар-түр» гэж доогтойёо тачигнана. 

	Ийм гашуун бодолд тархи толгой нь мансуурч гүйцээд байсан Стефан үй олон ажилчдын цуваа сэтгэл зүрхэнд нь ямар нэг, гимназид коммунист залуучуудын байгууллагад багтдаг байсны дээр одоог бодвол ядуу дорой амьдралтай байсан тул хүчтэй дүрэлздэг байсан дөлийг нь өрвөлзүүлснийг мэдлээ. Энэ бол тэр үед бага залуугийн бадрал, итгэл, сайн сайхнаас өөрийн дураар татгалзсан хэрэг байсан агаад энэ бүгд цөм хамтраад нэр нүүр, ёс суртахууны хүч чадлаа бардам ухаарсан байр байдал болж хувирчээ. Энэ дөл үзэл санааг хүсэн тэмүүлэх ганц зорилго, гимназийн жаал хүүхдүүдийг шинэ ертөнцийн төлөө тэмцэгчид болгон хувиргаж, тэднийг хөдлөх, тэмцэх юм сан гэж эрмэлзүүлдэг байжээ. Тэр дөл Стефаны зүрх сэтгэлд эгнэгт ноцохоо больсон хэрэг юм гэж үү? Тэгсэн ч байж мэдэх юм!,.. Ямар ч гэсэн урьд өмнөх шигээ бадран дүрэлзэхгүй болжээ. 

	Стефан байшингийн довжооноос аажуухан бууж, гашуун муухай бодолд дарагдсаар агуулах тийш гэлдрэв. 

	 

	 

	Лила ч энэ өглөө мөн эрт, тэгэхдээ харин сэргэлэн цовоо, итгэл дүүрэн биш, харин хэдэн жилийн турш залруулахын аргагүй алдаа гаргаж, одоо удирдлагаас авхуулаад юу ч хийж бүтээж чадахгүй болсноо ухаарч шаналж гүйцсэн байв. 

	Нүдээ нээхэд нь гадаа шөнийн харанхуй үүрийн мөнгөн туяа лугаа өрсөлдөн тэмцэлдэж буй үе байлаа. Шишкогийн паржигнатал уянгалуулан хурхирах чимээ өрөө дүүрэн хадна. Лила нойрсож байгаа эцэг, эх хоёроо хараад гуних хайрлах хослов. Ямааны арьсан хөнжил нөмөрсөн тэр хоёрын бие амьсгалахын аясаар нь овойн намдана. Хаяарч байгаа үүрийн гэгээнд нүүр царай нь харагдана. Энэ бол эргэлзэж тээнэгэлзэхийг мэддэггүй хүмүүсийн, үймээн шуугиант энэ өдөр юу хийцгээхээ яриангүй сайн мэдэх хүмүүсийн нүүр царай байлаа. Эрдэм номтой өөрийн нь дэргэд эх, эцэг хоёр нь хэчнээн их ухаантай, ая зүйг олдог, алсын хараатай вэ? Нам эдний сэтгэл зүрхийг юутай цэцэн мэргэн тэсвэр хатуужилтай болгосон хэрэг вэ? Яасан саруул ухаалаг улс вэ! Лила эцгийнхээ эсэргүүцэж байсан бөгөөд хор уршиг нь одоо л мэдэгдэж байгаа хотын намын хорооны шийдвэрийг эргэж бодлоо. Эцэг нь Павелыг намаас хөөхөд зэвүүцэн инээмсэглэж, ахимаг тэр нэг хүнийг хотын намын хорооны бүрэлдэхүүнээс хасахад ууртай сүрлэг хашхирч, Блажег намаас хөөх санал тавьснаас нь хойш Лилатай бүхэл бүтэн сар үг дуугарсангүй. Шишко марксизм-ленинизмийн нарийн ширийн онолыг мэддэггүй боловч ажил хэрэг дээр бол хотын намын хорооны бүрэлдэхүүнд орсон мэдлэг боловсролтой, биеэ тоосон залуучуудыг хавьтуулахгүй тууштай большевик хүн байлаа. 

	Лила цонхноос нүд салгалгүй хэвтэнэ. Үүрийн мөнгөн туяа ягаарч, тэнгэр хаяанаасаа эхлээд ногоовтор хөх дэвсгэртэй болж эхлэв. Лила өнөөдрийн талаар бодох гэж оролдсон боловч чадал хүрсэнгүй. Ажилчдын өмнө том гэм хийснээ бодохоос ухаан бодол нь эргэж буцна. 

	Ноднин жил Благоевын нас нөгчсөн ойг тэмдэглэж Москвад Димитров13 үг хэлсэн тэр үеэс эхлэн намын дотоод дахь хямралд эргэлт гарчээ. Лукан тэр үгийг намын өргөн олны сонорт хүргэхгүй юм сан гэж хичээж байсан боловч, харин Блаже нэг хувийг нь олж идэвхтнүүдийн дунд тараажээ. Энэ бол өнгөрсөн нягтчуудын үеийн байдалд нарийн тодорхой, дүн шинжилгээ хийсэн үг байлаа. Төв Хороо ихээхэн гавьяа байгуулсан, ямар ч гэм буруугүй олон арван ахмад идэвхтнийг намаас хөөснийг ажилчид анх мэдэж их гайхав. Ингээд эрүүл саруул ухаантай хүмүүс аяндаа большевикууд, нягтчууд хоорондоо ялгаатай улс юм гэлээ гэхэд энэ большевикуудын тактик, намын өнөөгийн чиг шугам хоёрынхоос хавьгүй бага ялгаа юм гэсэн дүгнэлт хийдэг боллоо. 

	Идэвхтнүүдийг ихэд гайхуулсан өөр нэг зүйл бол Төв Хорооны бүгд хурал болов. Тус бүгд хурал нэгдмэл фронт байгуулахыг шаардсан тогтоол гаргажээ. Лукан түүний талынхан үүнийг өөрсдийнхөөрөө тайлбарлан таниулж гарлаа. Нэгдмэл фронт уу? Тийм ээ, тэгэхдээ зөвхөн орон нутаг нутгийн л! Холбоотнууд уу? Тэр ч бас тиймээ, тэгэхдээ тэднийг хуучин үзэл санаанаасаа ухарсан хойно нь л! Коминтерны захирамж уу? Түүнийг чинь бид өөрийн орны нөхцөл байдалд зохицуулж л биелүүлнэ дээ! Тайван байж үз нөхөд минь, Төв Хороо юу хийхийгээ мэднэ! Энэ бүгдийг нь гайхсан идэвхтнүүд мөрөө хавчина. Газар тариалангийн холбооныхон социал-демократуудтай, тэднийг коммунистууд болно гэж ам өгсөн цагт нь л хамтарч ажиллах хэрэг болж байх шив дээ!.. Тэгье гээд тэдэнд ухуулаад үз л дээ!

	Эцэст нь бас Благоевын тухай хэлсэн Димитровын өөр нэг үг бий. Лила энэ удаагийн үгийг нь хэдэн өдрийн турш дахин давтан уншжээ... Энэ бол гайхалтай үнэн зөв, хурц мэргэн, тод томруун үг байлаа. Төв Хорооны зүүний явцуу үзэл санааг бүрэн шүүрдэн цэвэрлэж, Лукан болон түүний талынхны байр суурийг нэгд нэгэнгүй бут цохижээ. 

	Цонхны дөрвөлжнөөр харагдах ягаавтар туяа улам бүр тодрон хаврын тунгалаг өдрийн үүрийн гэгээ харанхуй шөнийн үлдэгдлийг үлдэн хөөсөн боловч Лилагийн сэтгэл зүрхэн дахь гэмшил, гутралын харанхуйг гийгүүлж чадсангүй. 

	Лила одоо өнгөрсөн бүх зүйл нь хачин гайхмаар, гунигтай муу муухай санагдана. Хязгаарлагдмал талаас нь бодохоос даанч гайхмаар, хор уршгийг нь бодохоос даанч гунигтай, оюун санааны хувьд харалган сохор явснаа бодохоос ичиж үхмээр! Димитровын үгийг уншаад байхад учир зүйн хувьд хүчтэй төдийгүй энэ учир зүй нь бодит байдалтай, үзэл санаа нь Лилагийн нүдээр үзэж харсан болгонтой яв цав тохирч байгаагаараа түүнийг лавтайяа итгүүлж байв. Павелыг тэгж иш үндэсгүй зэмлэдэг байсан минь даанч яав даа! Аавтайгаа тэгж их зантай ам зөрдөг байсан минь даанч яав даа! Блаже, хөөрхий муу Макс Эшкенази хоёрын намаас хөөлгөх гэж хөөцөлдсөнийг яана? Юунд ч тэгж зөрүүд загнаж, ямар ч үр ашиггүй юм хийлгэж хамгийн үнэнч, эрэлхэг зоригтой нөхдийн амь нас бүрэлгэв дээ? Луканы удирдамжийг юунд ч тэгж харалган сохроор дагаж байв даа? Намын эв нэгдлийг хамгаалах л гэж тэр хэрэг үү? Халаг минь, зөвхөн ганц эв нэгдэл гэж боддоггүй явснаа сая дөнгөж ухаарлаа. Биеийн хүчний хөдөлмөр хийдэг хүн л коммунист болж чадна гэж тэнэгэрч явжээ. Ингэж тэнэгэрснээсээ болоод хүн амьтанд ч итгэхээ больж, үнэн хэрэг дээрээ марксизм-ленинизмийг ч ойлгож мэдэхээ больжээ. Ийнхүү намын эв нэгдлийг сахиж хамгаалахын оронд үнэн хэрэг дээрээ марксист-ленинист сургаалыг урвуугаар ойлгосон хэдхэн тооны явцуу хүмүүсийн үзэл санааг ухаан жолоогүй сурталдаж, намын эв нэгдлийн эсрэг ажил хийж явжээ. 

	Лила санаа алдав. Үүрийн гэгээ аажмаар үүлгүй тунгалаг сайхан өглөө болж хувирлаа. Алс хаа нэгтээх эрэг дагасан бургасанд гургалдай жиргэнэ. Лила ингэж буруугаа ухааран гэмшиж суухааргүй очиж нийлэхтэй байсан бол ажилчдын талхны төлөө тэмцлийн эхний энэ өдөр түүний хувьд аймшигтай хэр нь хэчнээн сайхан байх сан бил ээ? Харин одоо бачимдуулж дорд оруулж, зүрх сэтгэлийг нь шархираана. Ажилчид итгэхээ болиод, өөрсдийг нь зоригжуулдаг эрэлхэг цогтой боловч буруугаар бодож сэтгэдэг болчимгүй шазруун бүсгүй гэж боддог болжээ. Лилаг тэд ажил хаялтын хууль ёсны хороонд ч томилсонгүй. Үйл явдлын үл мэдэгдэм явц өөрөө түүнийг тэмцлийн гадна гаргаж орхисон нь энэ билээ. Зүүний явцуу бодлого баримтлагч хотын намын хороо ажил хаялтын жолоо цулбуурыг алдсан нь энэ билээ. Ажилчид түүнийг биш, харин намаас хөөгдсөн хуучин туршлагатай нөхдийг хүрээлжээ. Тэд бас хуучин коммунистуудаас бүрдсэн нууц хороотой ажил хаялтын хууль ёсны хороо сонгож бүрэлдэхүүнд нь Симеон, Блаже, Шишко Спасуна, болон урьд өмнөх ажил хаялтуудад оролцож явсан арваад ажилчныг оруулжээ. Хотын намын хороо шийдвэрлэх ийм үед биегүй толгой, армигүй штаб болон хувирчээ. Тэр нь ажил хаялтын арчаагүй, ямар ч хэрэгцээгүй дагуул, цагдаа нар гишүүдийг нь баривчлан эрүү шүүлт тулгавал ажил хаялтад хор хүргэж мэдэхээс цаашгүй бөгөөд арга буюу араас нь чиргүүлдэх сүүл нь болж хувирав. Лукан тэргүүтэй хотын намын хороо шившигтэйгээр баларчээ. Ард олноос хөндийрөн тасарсан учраас авьяас чадалтайг нь Лила одоо гайхдаг болоод байгаа няхуур, уран үгтэй хэлтэй Блаже Павел Макс хоёрыг ганцаараа орлож, ажилчдын дунд зогсоо зайгүй, цөхрөлтгүй бөгөөд мэдэгдэхгүйгээр ухуулан таниулах ажил хийж ирсний үр дүнд ийнхүү баларчээ. 

	Лила аанай бас арга тасарсан янзтай санаа алдав. Өрөөнд бүүр гэрэл орлоо. Өнөөдөр өрнөх тэмцлийн цусанд будагдсан юм шиг улаан нарны анхны цацраг тусав. Лила харин энэ тэмцлийн удирдлагад гар бие оролцохоос өнгөрч цаг нь тулаад ирэхийн үед ажил хаялтад хэрэггүй болжээ. Эх захгүй бодол эргэж өнгөрснийг нэхнэ. Павелтай яах гэж ч муудалцав даа? Яах гэж олон шөнө нойргүй хонож, ном уншиж, илтгэл бичээд, өглөөд толгойгоо даахгүй шахам ажилд явдаг байв даа? Биеэ амь насаа юманд бодохгүйгээр ажилчдыг гудамжны сүрт жагсаалд дагуулдаг байсны хэрэг юу вэ? Шал дэмий л ингэж байсан юм биш үү? Тийм ээ, дэмий л ингэж байжээ. Лила минь!Ухаан бодлоо, хүсэл зорилго, ажилчдын тусын тулд амь насаа зориулах гэсэн эрэлхэг хүслээ чи буруугаар ашиглажээ. Димитровын намын заасан жинхэнэ зөв замыг чи олж харсангүй. Энэ бол юмыг диалектик ёсоор ухаж бодож чаддаггүйнх, ямарваа нэг юманд мухар сохроор сөргөж зүтгэдгийнх, оюуны хөдөлмөр хийдэг пролетари олны ухамсарт итгэдэггүйнх, эцэст өөрөөсөө ахмад, хавьгүй илүү туршлагатай хүмүүсийн үгэнд орохгүй хардаж сэжиглэдгийнх чинь. Уршиг хөнөөлийг нь одоо ухаарч байгаа алдаа дутагдал чинь энэ шүү дээ!.. Өнөөгийн Улс төрийн товчоо, хотын намын хороо, Лукан та нар бол арчаагүй, намд хортой явцуу үзэлтнүүдээс цаашгүй улс!.. Үүнийг чи одоо л нэг ойлгож, ухаарч байна уу? Чамд одоо алдаа дутагдлаа хүлээж хойшид засаж залруулах цорын ганц зам үлдээд байна! Дахиад намын жирийн гишүүн болж, ажилчдад ойрт! Тэдний эрх чөлөө, идэх талхны төлөө хүч чадлаа шавхан зогсоо зайгүй тэмц!.. 

	Тасалгааны цонхоор тусах нарны улаан туяа ягаарч, улмаар цайрав. Цэлмэг хөх тэнгэрт алтан нар мандсан аятайхан өдөр ийнхүү эхэлжээ. Голын захын бургасанд гургалдайн жиргэх дуу тасарч оронд нь гадаа бор шувуу хөгжилтэйеэ шулганалдана. Лилагийн сэтгэл санаа санаандгүй жаахан уужуурав. Аанай гэмшсэн хэвээр боловч гунил, шаналал дарагдлаа. Өнгөрсөн юм бүхнийг бодож гуньж байтал шинэ сэргэг, ариун санаа төрлөө. Одоо миний байр ажил хаясан ажилчдын дунд цагдаа нарын бороохой, ташуур, бууны бөгсний өмнө байх ёстой! Харин өнөөдөр алагдчихгүй л юм сан! Намын ажил хийж тэнцэхгүй эрэмдэг хүн болчихгүй л юм сан... гэж бодлоо. Лила одоо амиа бодсон өөдгүйдээ биш, харин явцуу үзлээс бүрмөсөн салж, эргэлзэх тээнэгэлзэх, хардах сэрдэхээс, урьд өмнө чиг бодлогын нөхцөлд итгэл алддаг байснаасаа ангижраад шинэ замаар улам бүр эрчимтэй орох хязгааргүй хүсэлд автан ийнхүү бодно. 

	Лила сэрүүлэгтэй цагаа харав. Зургаан цаг хагас болж байлаа. Ингээд хөнжлөө ярж хаяад, шалмаг хувцаслаж эхлэв. Түдэлгүй цагийн сэрүүлэг хангинасанд ээж аав хоёр нь ч сэрлээ. Шишко ханиалгахад тамхи татаж дорхноо намжив. 

	— Хаачих нь вэ? Арай агуулах руу очих гэж байгаа юм биш биз дээ? хэмээн ээжийгээ сэтгэл түгшүүртэй асуухад нь Лила шуудхан:

	— Очилгүй яах вэ гэв. 

	— Чи минь арай солиороогүй биз дээ! Чамайг чинь хамгийн түрүүнд л барьж аваад алчихна шүү дээ. 

	— Тэгээд одоо яах хэрэг вэ? Гэртээ нуугдаад өнгөрөх үү? Хожим хойно улс амьтны доог болох хэрэг үү?

	— Хэн ч чамайг дооглохгүй Чиний аймхай бишийг улс мэднэ. Ээж, бид хоёр чинь очно. Тэгээд л гүйцээ гэж Шишког хажуугаас орсонд Лила:

	— Нам бусчууд юу гэх вэ? «Биднийг улаан гал руу шахаж оруулаад өөрөө хойш суугаад үлддэг байна шүү» гэнэ дээ гэв. 

	— Юу гэвэл гэж байг... Цаад цагдаа нар чинь үймээн самууныг аятайхан далимдуулж хэзээний занаатай улсуудаа хамгийн түрүүнд л хороодог номтой. Энэ чинь ёстой л «хэн нь ууж, хэн нь төлж байна бүү мэд» гэгч болно гэсэн үг... Сүүлд нь цагдаа нар ёстой дээрэмчид шиг гэгээн цагаан өдрөөр хүн алсан гэж батлах гээд үзээрэй. 

	— Ямар ч байсан явна! гэж Лилаг эрс зүтгэхэд Шишко тэссэнгүй уурлаж

	— Чи хаашаа ч гарахгүй! Дэмий юм битгий яриад бай! Энэ чинь юу гэсэн үг вэ? Хэнхдэгээ дэлсэхээс өөр юу хийж чаддаг билээ! Ийм тактик чухам юунд хүргэдгийг бид үзэхээрээ нэг болсон гэв. 

	Лила шүдний оо, сойз авч ууртай гарлаа. 

	Шишко ч араас нь гарав. Ингээд арай зөөлнөөр:

	— Ангаахайнууд! Өд сөд нь ургаж гүйцээгүй байж үсээ цайтал ажил хаялт зохиосон хөгшдөд зааж сургах санаатай... Аль вэ, ус хийгээд өгье! гэв. 

	Лила нүүрээ савандах зуураа:

	— Аав та буруу ярьж байна! Нөхөд маань юу гэх вэ? гэсэнд Шишко эргэлзэж байгаа нь андашгүй, 

	— Нөхөд маань биднийг сайн мэднэ л дээ! Аан гэж бай!.. Чамайг би дахиад л битгий оодроосой гэж бодсон юм... Блаже түрүүчийн долоо хоногт бидэнд чамайг чинь нүдний цөцгий шиг харж хамгаалж бай гэж захисан юм! «Буруу хийсэн хэр нь намд хэрэгтэй хүн» гэж байна билээ гэв. 

	— Хэн, Блаже ингэж хэллээ гэж үү? хэмээн Лила гайхав. 

	— Тийм ээ, Блаже! Гэтэл (харин чи түүнийг намаас хөөлгөсөн шүү дээ!.. Мөн зохисон хэрэг ээ!.. Чи минь хүн шиг хүн болно, харин эхлээд зэгсэн ухаан суух хэрэгтэй. 

	Лила эцэг рүүгээ харав. Савангийн хөөстэй нүүрэнд нь тодхон инээмсэглэл гэрэлтэнэ. Шишко тэгэхэд нь:

	— Угаа угаа! Дараа нь надад ус хийж өгөөрэй гэнэ. Нүүрээ арчаад, алчуураа мөрөн дээгүүрээ тохон, аавдаа ус хийж өгөх гэтэл нь гэнэт хайрга шаржигнах чимээ сонстов. Тэднийхийг хамар айлынхаас тусгаарладаг хашаан дээгүүр арван тав орчим насны нэг хүү давж байгаа харагдлаа. Шишко Лила хоёр Блажейн хүү байхыг дор нь танив. Хүү байдгаараа амьсгаадан тун их айсан шинжтэй. 

	— Петырчо минь юу бол оо вэ? гэж Шишко асуув. 

	Хүү гүйдэл дундаа өмднийхөө шороог гүвж, ийш тийшээ болгоомжлон харна. Ингээд бараг шивнэх шахам:

	— Муу юм боллоо! Софиягаас ирсэн хүн баривчлагджээ гэв. 

	— Хэзээ!

	— Өчигдөр орой. 

	— Чамд хэн хэлэв. 

	— Буудлын газрын мухлагийн худалдагч, буудлын гадуур ажил хаялтын тухай ухуулах хуудас тараагаад, дахиж аваачих санаатай мухлагийн гадуур гарч явтал минь... «Лилад шалавхан очиж дуулга... » гэсэн. 

	Эцэг охин хоёрын царай хувирч цонхийн, өөд өөдөөсөө харна. Шишко тэгээд:

	Хэн ирэх ёстой байсан юм бэ? гэж асуув. 

	— Лукан

	Шишко ууртайгаар гар хаяж:

	— Түүний хэрэг энд юу байсан юм бэ? Одоо яая гэж бодож байна... Балрах чинь ч энэ дээ гэхэд нь Лила итгэлтэйеэ... 

	— Лукан хэнийг ч хэлэхгүй! гэнэ. 

	Бүүр цөхөрч гүйцсэн Шишкогийн:

	— Шалавхан зугтаа! гэхэд Лила

	— Хаашаа? гэж асууна. 

	— Хаашаа ч хамаагүй.. хөдөөшөө, Динкогийнх руу дээр биз. 

	Лила эцэгтээ ус хийж өгөхөөр барьж байсан хувингаа газар тавиад Петырчо руу хандан:

	— Чамайг наашаа ирэхийг ямар нэг хүн хараагүй биз? гэж асуув. 

	— Манайхан л харсан... Харин Өндөр голын захад, өөр нэг шинэ тагнуул идэш уушны мухлагийн өмнө талын булан дээр зогсож байна билээ. 

	Шишко Лила хоёр дахин бие биесийг харж, үг дуугүй ойлголцов. 

	Лилаг гэртээ ороход, Шишко ч өөрийн эрхгүй дагалдав. Ээж нь хувцас хунараа өмсчихсөн ороо хурааж байлаа. Лила толгойтой үсээ хам хум самнасан болоод, хуучин плать дээрээ хантааз давхарлан өмсөж, авдраас жижиг гар буу гаргаж хармаалав. 

	Гар бууны бараа харсан ээж нь:

	— Охин минь! Чи юу болж байна, вэ? хэмээн дуу тавив

	— Дуу! гэж Шишко зандрав. 

	Тэрээр сэтгэл зовнисондоо царай нь үрчийж, бачмаг амьсгаадах боловч эрүүл ганц нүдний нь харц шийдмэг харагдана. 

	— Бурхан минь! Юу бол оо вэ? Шалавхан хэлээч!.. Та минь шалавхан хэлээд өгөөч!.. гэх эхийн дуунд айсан байдал илт. 

	— Дуу гэм! Хашхираад байвал чинь бүүр тусгүй юм болно... Цаана чинь тагнуул тойрчхоод байна. 

	Эх мэл гайхаж, хоёр нүд нь байдгаараа эргэлдэн одоо л галзуу юм шиг дуу тавих нь гэлтэй болсон боловч харин хашхирсангүй, тэрүүхэндээ шанална. 

	Лила эх, эцэг хоёроо хам хум тэвэрч үнсээд:

	— Сайн сууцгаагаарай! гэв. 

	Шишко сөөнгө дуугаар:

	— Миний охин сайн яваарай! Зоригоо чангал! Одоо яая гэх вэ гэнэ. 

	Лила хурдан гарч, ээж нь яах ч чадалгүй орон дээр тээж уналаа. Учир холбоогүй үглэл нь аяархан боловч элэг зүрх эмтрэм нэгэн жигд гиншээ болж хувирлаа. Шишко дэргэд нь толгой унжуулан суув. Ганц нүдэнд нь нулимс гүйлгэнэсэн боловч доор нь барив. Лилагийн сум тагнуулынхаас өрсөж болох найдлагатай боловч Шишко өөр нэг замыг тухайлан бодлоо. Тэгээд «Яая гэх вэ?.. Өөр зам алга... Зовлонгийн түргэн нь дээр» гэж бодон, чимээ чагнав. Эрүүл ганц нүдэнд нь этгээд харш ертөнцийг хорсон занасан гунигт ширүүн харц тодорно. 

	 

	 

	Лила хашаан дотуур явж байх зуураа шууд гол тийш эргэхээр шийдсэн боловч гадаа гараад, хотын төв рүү орох нь дээр гэж бодлоо. Яагаад гэвэл туршлагагүй шинэ тагнуулыг Өндөрөөс хавьгүй хялбар төөрөлдүүлж болно. Тэр тагнуул хотын төв рүү явахаар хаана очихыг мэдэх гээд шууд баривчлалгүй дагалаа. Тэгээд бас байшингийн хана туурга түүний сумнаас овоо хаацайлах биз. Лила идэш уушны мухлагийн өмнөх булан дээр зогсож байсан тагнуулыг хармагц ингэж бодоод, шууд нөгөө тийш эргэв. Анхны нэг бэлчир дээр зэрэвхэн эргэж, тагнуулын барааг дахин харлаа. Тагнуул дагаж байв. Лила «Хэрэг алга амьтан байна даа хөөрхий минь. Хэрэв намайг хаашаа очихыг мэдэх гэж яваа юм бол даанч томоогүй хүүхэд шиг загнаж байна» хэмээн тохуурхан бодов. Гэвч түдэлгүй тагнуул огт нуугдах санаагүй алхаагаа хурдасган гүйцэж ирэх гэж байгааг нь мэдээд, сэтгэл түгшив. Энэ нь түүнийг хоёр хуруугаа амандаа хийж чанга бөгөөд удаанаар шүгэлдэхэд бүүр ч лавтай боллоо. Голын захад байгаа Өндөрт дохио өгсөн хэрэг бололтой. Ойролцоох бургаснаас Өндөрийн мөн нэг адил шүгэлдэх сонстов. Тэд өөрийг нь нэн даруй, тэгэхдээ гэрт нь биш, гудамжинд баривчлахаар шийдсэн нь эргэлзээгүй боллоо. Хуулиар хориотой хэрэг үйлдсэн гэж батлахад хэрэг болох ухуулах хуудас авч явахад нь баривчилж болох юу магад гэж найдсан биз ээ. Лилагийн зүрх түг түг цохилох боловч ухаан бодол саруул хэвдээ байв. Өндөрийг ирэхээс урьтаж ямар ч байсан энэ шинэ тагнуулын учрыг олох хэрэгтэй гэж хашир ухаан нь заана. 

	Өглөө эртийн нарны туяа ташуу тусан, байшин хашаа урт урт сүүдэр тусгана. Хорооллын айл хунар босоогүй, гудамжаар бараг хүн амьтан харагдахгүй байлаа. Зарим нэг хашаанд ажилчид гар нүүрээ угааж, хэрзгэр туранхай жаалууд талхны хэлтэрхий мэрнэ. Алс хол хаана ч юм бэ, хөхөө донгодох нь бүдэг гунигтай сонсогдоно. 

	Лила алхаагаа түргэсгэв. Тагнуул ч мөн нэг адил. Нар ар талаас нь шарах учир өөрийнхийг нь улам бүр гүйцэж яваа өндөр сүүдрээр нь тагнуулыг хурдалж байна гэж Лила мэдэв. Ердөө л одоохон юм бодох хэрэгтэй. Лила ингээд гараа хармаандаа хийж, гар бууныхаа бариулыг чанга атган долоовор хуруугаараа гохыг нь гогодов. Хөдөлгөөнгүй болсон нүүр царайг нь баг өмсгөл гэлтэй бөгөөд тас жимийсэн хоёр уруул нь шулуун зураас мэт болжээ. Булангийн намхан байшин хүрээд, гэнэт эргэж хананд наалдав. Цэнхэрхэн хоёр нүдний нь харц цахилгаан гэрлийн оч адил гялалзана. Дээд зэргийн тайван, хүйтэн ширүүн энэ харц нь түүнийг тагнуулаас асар давуу болгохоос гадна Лилагийн эзэлсэн байр хавьгүй ашигтай байв. Тагнуулын хөлийн чимээ улам тодорно. Өмнө нь гүйж буй урт сүүдэр явган хүний чулуу нь ховхорсон тоост зам дээр тусав. Лила байшингийн булангаас нүд салгалгүй ширтэнэ. Ингээд булангийн цаанаас цухуймагц нь бараг тулгаж байгаад толгой руу нь хэд угсруулан буудав. Тагнуул гар буугаа ч гаргаж амжсангүй, чанх урагшаа шон шиг эгцээрээ гулдайн унахдаа баахан тоос босгов. Бие нь эвхэрч, гар хөл нь татганан, ямар нэг юм залгих гэж байгаа юм шиг хэсэг зуур жимийж байгаад амаа ангайхад нь цус годхийв. Лила энэ бүхнийг чухам юу хийсэн учраа ололгүй хэсэг харж зогссоноо гэнэт сэхээ орж төв гудамж тийшээ ухасхийлээ. 

	Гүйх биш, эцэж амьсгаадаж байгаагаа ч анзаарах сөхөөгүй ердөө л нисэж яваа мэт байлаа. Гудамжаар бас л хүн амьтангүй хоосон ажээ. Эртлэн босоод гаднаа гар нүүрээ угааж байгаа юм уу, талхны дэлгүүр лүү очиж яваа ганц нэг ажилчин сүүдгэнэн үзэгдэнэ. Буун дуу сонссон тэд юу болсныг дор нь тааж мэдээд, зоригжуулан:

	— Лила минь зугт!.. 

	— Наашаа! Наашаа!.. 

	— Өмнөөс чинь эргүүл!.. Талхны дэлгүүр тийшээ эрэг!

	— Зоригтой!.. гэлцэнэ. 

	Лила үгэнд нь орно. Ингээд төв гудамж хүрч гүйхээ больж, яаралгүй явж эхлэхдээ л амьсгаа давхцаж байгаагаа дөнгөж мэдлээ. Зүрх нь оволзон, уушги цээжинд нь агаар огт байхгүй болсон юм шиг санагдана. Хэдэн удаа гүнээ амьсгаалж хэсэг болоход бүүр тайвширлаа. Амьсгал нь зэгсэн дарагдав. Гол гудамж саяхны нь гүйхээрээ өнгөрсөн бусад гудамжны нэг адил аанай хоосон хөндий угтлаа. Эм тангийн дэлгүүрийн өмнөх буланд ачааны машин хүржигнэж зогсоно. 

	Энэ үеэр гудамжны нөгөө талаас эргүүлийн морьт хоёр цагдаа гарч ирэв. Лила дэлгүүр мухлагийн нэр ус уншиж байгаа дүр үзүүлэн улам ч удаан явна. Хажуугаар нь зэрэгцэж ирсэн хоёр эргүүлийн нэг:

	— Хөөе, бүсгүй! Буу хаана дуугарав? гэж асуусанд Лила тайвнаар

	— Мэдсэнгүй!.. Тийшээ л юм шиг санагдлаа!.. гэв. 

	Ингэж хэлээд ажилчны хороолол тийш гараараа заана. 

	— Энүүгээр хүн гүйхийг хараагүй биз?

	— Үгүй

	Хоёр эргүүл морио гуядан хатируулав. 

	Лила эмийн сангийн тийш очив. Машин хүржигнэсээр бөгөөд жолооны нь ард ширвээ буурал сахалтай ахимаг насны бүдүүн жолооч сууж харагдана. Эмийн сангийн эзэн цагаан халаадтай, үсээ толийтол нь самнасан залуу жолоочтой хил сэм давуулах арван кило анетол хэрхэн хүргэх тухай ярилцаж байснаа Лилаг ойртож очиход, хоёулаа гэнэт чанга чанга ярьж эхлэв. Эмийн сангийн эзнийг

	— За түнш минь! Арай хөөдөхгүй биз дээ? Аа? гэхэд нь жолооч:

	— Санаа бүү зов! гэнэ. 

	— Болгоомжтой л явж үзээрэй дээ мэдэв үү?

	— Чи ч намайг арай нялх хүүхэд гэж санаагүй биз дээ?

	— Мелникийн нэг лонх юмтай ирэхээ мартуузай хэмээн эмийн сангийн эзэн инээмсэглэнэ. 

	Лила зогтусаж жолоочоос:

	— Ах гуай та Мелник тийш явах гэж байгаа юм биш биз дээ? гэж асуусанд жолооч түргэнээр:

	— Тэгнэ! гэв. 

	— Червен гол орох гэж яваа юм сан аваад явахгүй юу?

	— Суу тэгэхдээ хорьхон лев хэрэгтэй! Шугамын автобусаар явбал хоёр дахин их мөнгө л төлнө байх. 

	— Болно!

	Лила машины арын гишгүүр дээр өрөөсөн хөлөө тавьж чадамгай үсрэн гарлаа. 

	Эмийн сангийн эзэн сэжигтэй нь аргагүй хяламхийгээд жолооч руу ойртон:

	— Хайрцаг оо юм уу энгэсэг аваад өвөртөлчих вий мэдээрэй! гэсэнд жолооч цайлган инээж:

	— Тэгэхгүй! Тун төлөв амьтан байна шүү дээ! гэнэ. 

	Ингээд машин даруй хөдлөв. 

	Брезент бүтээлэг доогуур гоо сайхны элдэв бараатай хайрцаг, боодол байрлуулжээ. Лила дунд нь орж шигдэв. Хажуугаар өнгөрсөн хэн ч түүнийг харахааргүй байлаа. Машин тайлбай дундуур өнгөрөн гарахад цагдаа нар түгшүүр зарласан шинж тэмдэг огт мэдэгдсэнгүй. Нойргүй хоносондоо болоод эмээл дээрээ арай ядан тогтож яваа эргүүлийн цагдаа нар л харагдав. Брезентийн цоорхойгоор эхлээд шорон, дараа нь галт тэрэгний буудал, еврей нарын оршуулгын газар нүдэнд тусна. Лила зэлүүд тал харсан хойноо л сая нэг дотор уужирч санаа алдав. Ингээд болсон бүх зүйлийг эргэцүүлэн бодох гэж оролдсон боловч чадсангүй. Эцэж туйлдсандаа болоод ухаан бодол нь мансуурч, бие нь сульдана. Жихрэн даарч, нойр хүрнэ. Энэ бүгдийн дундаас эвгүй муухай нэг зүйл л тодорно. Хүн алсан. Гэвч түдэлгүй энэ бодол нь мартагдаж би чинь ажилчид, намын өмнө дахиад гэм хийлээ, яагаад гэвэл тагнуул алсан нь цагдаа нарт сайхан шалтаг болж, ажил хаялтад хор хүргэн, өдий төдий хүн баривчлагдах, амь нас алдахад хүргэж мэдэх билээ гэсэн бодолд нэрвэгдэв. Үгүй, тийм биш! Харин ч энэ маань ажилчдын зориг сэтгэлийг сэргээж, эзэд штрейк-брехерүүдэд юм бодогдуулж мэднэ!.. Байр байдлыг үнэлж, зөв зүйтэй хэрэг үйлдэнэ гэдэг яасан хэцүү вэ? Яахлаараа явцуурсан, яахлаараа үгүй болдог хэрэг вэ?.. Лилагийн ухаан бодол дахин самуурч эхлэв. 

	Машин хагас цаг хэртэй яваад жижиг толгодын хоорондуур мурилзсан засмал замд орлоо. Эргэн тойрны толгодын улаан элсэн хөрснөө тамхины тариалан ногоорох нь хараа хүрэхээргүй агаад дээр нь толь шиг цэнхэр тэнгэр цэлийнэ. Бүгчим халуун байлаа. Динкогийн суудаг тосгон ордог зөрөг энэ хавиас салдаг. 

	Лила брезент бүтээлгийн нэг зах руу мөлхөн очиж машины хашлаганы ирмэгээс хоёр гараараа барин, өрөөсөн хөлөө гадагш гаргав. Өлмийгөөрөө хойд талын гишгүүрийг тэмтэрч байж олж, гишгээд, нөгөө хөлөө хашлага давуулав. Ингээд хөл гар хоёроороо хашлага тийрэн үсрэв. Замын шороо тоосон дунд ойчиж хоёр гурван удаа дунгуй хадаад тогтоход гэнэт баруун гар нь янгинан өвдөв. Лила чанга унасандаа болоод зам дээр хэсэг зуур хөдлөлгүй хэвтээд, сая нэг юм босов. Хамаг хувцас нь шороо болжээ. Дахиад л гар нь янгинаж, энэ удаа бүүр тэсэхийн аргагүй өвдсөн учир Лила аяархан дуу тавив. Духны нь хүйтэн хөлс өөрийн эрхгүй бурзайлаа. 

	Ийнхүү хөдлөлгүй хэсэг зуур зогсоод, сэхээ орж, гараа өргөх гэж үзэв. Гар нь тохойноос өөр газраар хөдөлсөнгүй. Ингээд Лила ханцуйтай гар нь ер бусаар мурийсныг сая л ажиглаад: «Зохисон ч юм болж байна даа!» гэж тайван бодов. Тэгээд бас баривчлагдсан бол ч.. гар хугарснаас долоон дор юм болох байсан даг шүү гэж бодоод инээмсэглэв. 

	Лила хүйтэн хөлс нь цутган, аяархан ёолсоор Динкогийн суудаг тосгон тийш гэлдэрлээ. 

	 

	 

	Лукан ч бас энэ өглөө, тэгэхдээ нойрсоод биш, харин цагдан сэргийлэхийн зандалчдын гарт ухаан алдсан байснаа эрт сэргэв. Түүнийг буудлын зуушны газраас орой баривчилжээ. Одоо ингэхэд ер нь өдөр байна уу, шөнө байна уу? Хорих өрөөнд байна уу, суурийн давхарт байна уу? Үхэх нь уу, сэхэх нь үү! Ухаан баларч элдэв юм ярьчих вий, нууц хорооны нөхдийн нэр усыг хэлчих вий гэж айхаас биш, бусад зүйл цөм ялгаагүй болжээ. Ингээд өчиг мэдүүлэхээс татгалзсаны нь дараа оруулсан нөгөөх цонхгүй, суурийн давхрын чулуун шалан дээр хэвтэж байгаагаа мэдэв. Суурийн давхар цахилгаан гэрэл бүхий агаад үүдний хажуугийн ширээний дэргэд цагдаа хувцастай бага эмч зүү, шахуургаа төмөр хайрцагт нь хийж байгаа харагдана. Түүний цаанаас мулгуу царайт залуухан цагдаа айж хирдхийсэн харцаар ширтэнэ. Эмч хайрцагтайгаа хармаандаа хийгээд, ууртайгаар:

	— Иймэрхүү болгочихсон үед дахиад ирэхгүй гэж мэдээрэй гэв. 

	Өндөр зэвүүтэй харан:

	— Юу?.. Юу гэнэ ээ? гэсэнд, эмч хүйтнээр:

	— Юу ч гэсэн хүн алга гэв. 

	— Эмч гуай та болгоомжтойхон л байх хэрэгтэй!.. Албан тушаал, авдаг хэдээсээ хагацаж мэднэ шүү! хэмээн тагнуулын доогтой инээхэд, эмч ууртайгаар:

	— Хамаагүй!.. гээд аймхай царайлсан залуу цагдааг дагуулан гарч одов. 

	Тариа хийсэн нь Луканд тэнхээ тамир оруулжээ. Арай л дээр харахтай, сонсохтой, ойлгохтой болов. Үүний зэрэгцээгээр няцарсан цээж, хугарсан гар нь тэсэхийн аргагүй өвдөж эхлэв. Гэлээ ч гэсэн энэхэн зуур хүртэл ажил хаялтын тухай бодож эхэллээ. Макс, хөөрхий муу Максынх зөв байсан бололтой!.. Ажил хаялтад тэр болгон нийт ажилчид оролцохгүй нь одоо нэгэнт тодорхой боллоо... Коммунистууд ийм их тэсвэр хатуужил эрэлхэг зоригийг нэн чухал зорилтыг шийдвэрлэх, хавьгүй зохистой үед л ашиглах хэрэгтэй байж... Лукан цааш нь гүйцэд бодож чадсангүй. Тэсвэрлэхийн аргагүй, гол тасрам өвчин ухааны нь дахин балартуулав. Юу ч хэлэхгүй дуусах юм шүү гэдэг цорын ганц бодол ганц мэдээ, цорын ганц лугшилт гол бөхтэй зуурна. Жаахан тэсвэл амьсгал хураана. Жаахан л тэсвэл зандалчийн эрх мэдлээс өнгөрнө. Ухаан балартаж л дэмийрэх вий!.. Үгүй арай ч үгүй нь. Лукан оюун санааныхаа бүрэн мэдэлт эзэн байсаар байгаагаа дахиад мэдлээ. 

	Өндөр толгой дээрээс нь тонгойсон боловч цус нөж, хавдар болж, хамрын яс нь цаашаа орсон хэлбэр дүрсгүй нэг юмнаас өөр юу ч олж харсангүй. Гэтэл хүний нүүр царай гэж хэлэхэд хэцүү тэр юман дундаас тунгалаг цэнхэр хоёр нүд нээгдэж, өөдөөс нь хүний ухаанд ормооргүй зоригтой, хүйтнээр ширтсэнд тагнуулын айдас хүрэв. Энэ бол ердийн нэг айсан хэрэг биш өөр ямар нэг эвгүйрлээс хавьгүй хүчтэй зүйл байсан боловч архинд мангуурсан ухаан бодол нь чухам юу болохыг тодорхойлж чадсангүй. Ингээд тагнуул:

	— Муу нохой!.. Чи хэлэх үгүй юу? хэмээн хоолой шахан асуухад, Лукан:

	— Би юу ч мэдэхгүй гэв. 

	— Гуанзанд хэнийг хүлээж байсан бэ?

	— Хэнийг ч хүлээгээгүй. 

	Тунгалаг цэнхэр нүдний харцанд тагнуул дахин хачин аягүйрхэв. Урьд өмнө тамлуулсан бүх хүмүүс нь заналтай ширтээд байх шиг. 

	— Хөөе, чи дуулж бай!.. Хэрэв хэлэхгүй бол эндээс амьд гарахгүй гэж мэдээрэй... Эхнэр, хүүхэд бий юу? гэхэд нь Лукан:

	— Бий гэв. 

	— Тэднийгээ бод!.. Эндэхийн ажилчдаас хэн хэнийг таньдаг вэ?

	— Хэнийг ч танихгүй. 

	Тагнуул хоригдол хүний хугархай гарыг шүүрэн авч хамаагүй дугтрав. Лукан бөглүүхэн, зовуурьтайяа ёоллоо. Тагнуул эгдүүтэй инээн, дахин хэд хэд дугтраад, тарчлуулагчийнхаа дээрээс тонгойв. Лукан аанай ухаан алдсан учир дуугарах чадалгүй байсан боловч харц нь «Хар муу араатан!.. Чамаас би хүчтэй» хэмээн өгүүлэх мэт байв. 

	 

	 

	Чакыр шөнөжингөө хар даран зүүдэлж шаналж гүйцээд уруу дорой царайтай сэржээ. Ямар нэг хачин ногоон өнгөтэй хорт могойд хөөгдөн, толгой дээр нь гишгэх гэж цөхрөнгөө баржээ. Могой алга болсноо дахин ирж дайрна. Ингээд сая нэг сэрэхэд хамаг биеийн нь хүйтэн хөлс дааварласан байлаа. Могойд хатгуулсан эсэхийг бүү мэд. Зүүд цаанаа учиртай гэдэг тул босмогцоо эцгээс өвлөж хоцорсон зүүдний мэргийн хуучирсан бяцхан номыг авч сөхөж үзвэл түүнд: «Могой үзэж зүүдэлбэл хүүхний хорлол» гэсэн байлаа. Чакыр номоо гунигтайяа хамхив. Мөн дөө!.. Зүүд яг бууж, хар буусаар бараг жил болж байгаа тэр нэг зүйл өчигдрөөс эхлээд гэгээн цагаан өдөр шиг тодорхой боллоо. 

	Ууртай баргар царайлсан Чакыр угаагуурын дэргэд очиж, нүүрээ савандаад сахлаа хусаж эхлэв. Өчигдөр тагнуулууд маргааш ажилчид ажил хаях гэж байна хэмээн мэдээлсэн боловч үүнд нь Чакыр өчүүхэн ч санаа зовсонгүй. Ийм ууртай уруу дорой царайтай байгаагийн шалтгаан бол Иринагийн төрх байдал ажээ. Түүний нь аанай жигшин зэвүүцэгч бага Рединготын нууц амраг болсон гэх үг яриа танил улсын амнаас сонстох болсоор бараг жил болоход улам бүр ортой тийшээ хандаж иржээ. Рединготын дунд хүү авьяас чадалтай, асар их хөрөнгө зөөртэй хэр нь Чакырын хувьд өөдгүй бузар амьтан, нэр нүүрээ барсан нусгай жаал хэвээр билээ. Овжин шунахай зан пүүсийн нь түшмэдийн тогтоосон тамхи гологдол болгох өндөр хувиас болж ойр хавийн улс амьтан дор бүрийдээ өлсөж байлаа. Чакыр заримдаа тариачдыг дур зоргоороо шулан мөлжиж байгаа «Никотиан» пүүсийн ерөнхий захирал, ердийн нэг дээрэмчин хоёрын хооронд ялгаа юу байгааг бодож олох гэж оролдоно. Ийм үед нь олон зүйл өөрөөр санагддаг байлаа. Борисын ах, дүү хоёр коммунист хэр нь нэр нүүртэй улс санагдана. Жишээлбэл дүү нь ахынхаа пүүст алба хааж, өндөр цалин пүнлүү авч, өөрийн дураар туйлаад сууж байх боломж байсаар атал бахь байдаг уранхай ноорхой хэвээрээ «Никотиан» пүүсийн механикжуулалтыг хаана л бол хаана харааж зүхэж явна. Энэ бол хэнийг ч тонож дээрэмдээгүй, хэний боловч охины нэр нүүрийг бузарлаагүй залуу. Харин түүнийг өөдгүй амьтан гэлцэж нүд үзүүрлэдэг атлаа гэгээн цагаан өдрөөр улаан цайм тонож дээрэмдэж суудаг ахыг нь болохоор энэ хотын хүндэт иргэн гэж өргөмжлөөд байдаг нь ямар учиртай хэрэг вэ?.. Гэвч энэ бол Чакырын цагдаа гэдэг нэр алдарт харш өдрийн од шиг ховорхон, санаандгүй хааяа нэг төрдөг бодол тул дор нь хөөн зайлуулна. 

	Гэхдээ л аанай бас гол нь гонсойсоор, мохоо тонгоргоо зэвүүцэн харааж, хоёр хацрынхаа хуйхыг хөхөртөл нь хусав. Охиноо Борис Моревын нууц янаг болсныг нэгэнт мэдсэндээ энэ бололтой. Улс амьтан эхний үед энэ талаар шууд хэлж зүрхэлдэггүй байжээ. Чакыр харин үүнийг Иринагийн нь тухай яриа үүсмэгц гэнэт дуугаа хураачихдаг, учиртай хачин харцаар нь гадарладаг байлаа. Үүнийг бас «Никотиан» пүүс тамхийг нь худалдаж авахдаа хүн хүнээс өндөр үнэ төлдөг, Баташки энд тэнд дайралдаад духаараа газар шүргэх нь холгүй мэхийж мэндэлдгээр гадарладаг байв. Ингэж нахилзах, зулгуйдан инээд алдах нь цаанаа л нэг зэвүүтэй, учиртай ажээ. Эцсийн бүлэгт энэ бүгдийг Чакыр Иринагийн өөрийн нь байр байдлаар гадарладаг байжээ. Амралтаараа төрсөн гэр орондоо ирж хоёр гуравхан өнжихдөө нэг л хачин, гунигтай оргиод, дадлагын ажил жигтэйхэн их гэдгээр шалтаг заан София руу шалавхан буцахын түүс болно. Багын ичимтгий, төлөв даруу юм хаа байх вэ? Улам гоо үзэсгэлэнтэй болсон хэр нь час улаанаар будсан уруул ам, хурц сэхүүн харц, эвлэг бүдүүн дуу, хэнэггүй алхаатай болсноос гадна янжуур савсуулах нь Чакырын уурыг хүргэнэ. Гэлээ ч гэсэн тэр үед сэжигтээ сайн итгэдэггүй, охиныхоо байр байдал ийм өөр болсон явдлыг София хотын шинэ амьдралынх л биз гэж боддог байжээ. Гэтэл өчигдөр хамт ажилладаг нэг хүнээс хамаг үнэнийг дуулсан. Чакырын хувьд ёстой муу ёрын өдөр боллоо! Энэ бол Чакырын өрөөсөн бөгөөд нэг нутгийн боловч Софияд италийн элчин сайдын яамны үүдний харуулын ажилтай хүн байв. Хэдхэн хоногийн амралтаа нутагтаа өнгөрүүлэх санаатай ирсэн тэр хүн Чакыртай архины мухлагт орж, зэгсэн сайн балгаж, идэж уусан хойноо хүйтнээр:

	— Охин чинь сайн суудаг биз дээ? хэмээн асуусанд Чакыр дурамжхан:

	— Сургуулиа төгсгөх л санаатай гэв. 

	— Сургууль соёл гэхийн хэрэг юу байна?.. Охин чинь ч... гэснээ тэрхүү Софияд алба хаадаг тохитой томоотой ахимаг хүн хөмсөг улам атируулж, — Би өөрийнхийгөө гэр ахуйн сургуульд оруулсан, яршиг санаа амар явах юм гэв. 

	— Яагаад тэр вэ?.. Иринагийн талаар ямар нэг юм дуулаагүй биз дээ? хэмээн иймэрхүү ярианд яс нь хавтайдаг Чакырын асуухад, Софиягаас ирсэн цагдаа зовлон мэддэг янзтайгаар:

	— Эвгүй боловч чамд хэлье гэж бодсон юм... Охины чинь Моревын хүүгийн машинд хэд хэдэн удаа харсан... Италийн элчин сайдын яаманд аанай бас Моревын хүү, хоёр германтай хоёр ч удаа ирсэн. Чакыр минь, энэ чинь нэг л биш!.. Залуу хүүхэн эхнэртэй завхай эрчүүдтэй сээтгэнээд байна гэсэн чинь тун тусгүй хэрэг гэж ярив. 

	Чакырын цээжийг ямар нэг зүйл бачимдуулав. Нүдний нь өмнөх бүх юм эргэлдэн хөрвөлдөж, хоолойноос нь амьсгаадах ч биш, арчаагүй халаглах ч биш, уур хилэн шатсан хачин сөөнгө дуу гарав. 

	— Чи тэгээд... өөрийн нүдээр үзсэн хэрэг үү? хэмээн бөглүүхэн асуухад, Софиягаас ирсэн цагдаа:

	— Тийм байлгүй яах вэ дээ?.. Санаанаасаа зохиож байна гэж бодож байгаагүй биз дээ? гэснээ, — Чи минь яаж орхив!.. Огт муу муухай юмгүй байж ч болох шүү дээ. Залуучууд зугаацаж цэнгэх дуртай улс. Манай охин ч элдэв юмнуудтай л нөхцөөд байсан. Эрд гаргаж орхисон чинь үр хүүхэд цувуулаад л хулхи нь буусан даг хэмээн нөхрөө аргадав. 

	Чакыр юу ч хэлсэнгүй өнгөрч, улаан галзуу нь хөдлөөд гэртээ ирсэн боловч эхнэртээ нэг ч үг хэлсэнгүй. Үдийн хоолны дараа ажилдаа явсангүй, амьдралдаа анх удаа ингэж дураараа дургин, үлдсэн хугас өдрийг аанай мөн дуу шуугүй гөлийчихсөн хэвээр архи шимж өнгөрөөв. Оройхон хэрд гэнэт галзуурч хэдэн аяга няц чулуудаж, хараал тавин цаг ямагт Иринаг гимнази, их сургууль төгсгөх хэрэгтэй гэж үглэдэг байсан эхнэрээ нэг алгадав. Энэ хэрэг яг үүнээс л болсон гэж ягштал боджээ. Дуу шуугианаар цугларсан айл хунарынхан нь үнэн голоос сэтгэл зовон, элдвээр аргадлаа. Зарим нь охиныхоо талаар муу юм бодохын хэрэггүй гэж зөвлөхөд, Ирина Борис хоёрын эртний холбоотойг мэдэх зарим нь муу муухай юм юу л болоож хэмээнэ. Борисын эхнэр хүнд өвчинд баригдаад өдрөө хүлээж байгааг энэ хотынхон бараг мэддэг байжээ. Гэтэл харин ийм үг хэсгийн ахлагч цагдаагийн хор шарыг улам хөдөлгөнө. Есөн цагийн үед согтуу нь жаахан гарч номхроод байтал нь хэсгийн байцаагч дуудлаа. Чакыр даргынхаа өмнө уруулаа тас жимийн, мангуурсан харцаар ширтэн зогсоно. Ахлагч цагдаагийн гэр орондоо агсан согтуу тавьсныг аль хэдийнээ дуулаад байсан байцаагч нөхөрсөг нь аргагүй:

	— Атанас гуай минь, охиныхоо чихийг хангинуулаад юу хийх вэ? гэнэ. 

	Чакыр даргынхаа тогтворгүй, эгдүүн харцтай цэнхэр нүдийг ширтэн, яагаад ингэж эгдүүтэй зэвүүн санагддаг юм бол? хэмээн дүйнгэтэн бодож байлаа. Энэ бол хурц, хуурамч юу ч хийхээс буцахгүй харц бөгөөд бага Рединготын айхтар овжин, өөр бусдыг өөрийнхөө ашиг тусын төлөөнөөс ашигладаг авьяас ямар нэг хэмжээгээр мэдэгдэнэ. 

	Байцаагч нэлээд ширүүсэн:

	— Охин чинь хэн нэг хүнтэй зугаалж цэнгээ л биз! Тэглээ гээд юу болдог юм бэ? Хүний доог битгий бол!.. Охины чинь өмнө хэн ч гэсэн малгай авч мэхийх байтал чи ингэж харааж байдаг мөн таарч дээ! Ингэж яаж болдог юм бэ? гэв. 

	Чакыр дуу шуугүй зогсов. Охиноо эхнэртэй харчуулын машинд дур зоргоороо давхиж явахыг энэ насандаа зөвшөөрөхгүй билээ. 

	Байцаагчийн дууны өнгө албан ёсны болж хувираад, 

	— Одоо өөр нэг зүйл байна!.. Маргааш тамхины. үйлдвэрийн ажилчид ажил хаях гэж байна... Коммунистууд хурал цуглаан зохиохоор бэлтгэж байгаа сурагтай. Энэ талаар ганц туршлагатай хүн бол чи. Үүнийг л хэлэх гэж дуудсан юм... Одоо харьж олигтойхон нойр авахын зэрэгцээгээр маргааш юу хийвэл зохих тухай сайн бод гэлээ. 

	Чакыр харихаар явав. Эцэг хүний бузарлуулсан нэр төрөө бодохоос сэтгэл уймран уур нь шатна. Ажил хаялтын тухай мэдээг өчүүхэн ч хайхарсангүй. Өөрийн нь гэр орон түймэрт автагдаад, төрсөн ганц охин нь гудамжны завхай зайдан эм болчхоод байхад ажил хаялт ямар хамаатай юм бэ?.. Тохиолдсон явдлаас толгой унжуулан гэртээ ирж, шалавхан орондоо ороод нойрсжээ. Гэтэл охин нь могой болж аймаар муухай зүүдлэгдээд, өглөө ийм эрт бүүр ч ууртай, бүүр ч больчхоод сэрсэн хэрэг байлаа. 

	Чакыр хоёр хацар, эрүүгээ сүүлчийн удаа дахин нэг хусаад, гар нүүрээ угааж, улаан хүрэн нүүрэндээ цөр түрхэж үрэв. Ажил хаялтын тухай ор тас мартан, уур нь шатаж учраа олохгүй хий бухимдана. Ажил хаялтын тухай бодол ухаан санааны нь хаа нэгтээ гүн мухарт бүүр түүрхэн орогнох агаад ажилчид цуглаан зохиох гэж сэм бэлтгэж байгаа тухай байцаагчийн түгшүүрт мэдээ ч хорин жилийн туршлагатайн хэрэг юу билээ, ажил хаялтын хэмжээ далайц улам бүр томорч дарж намжаахын тулд улам их цус асгаруулахаас зайлахгүй болж байгааг ухаарсан нь ч өчүүхэн юм бодогдуулсангүй. Түүний хамаг бодол санаа төрөлхийн ширүүн дориун ааш зангийн нь туйл болсон цорын ганц зэрлэг, гунигт шийдвэрт эзлэгджээ. Охиноо сургуулиас нь гаргаж, шоронгийн ялтан шиг гэрт нь тас хорьж байгаад, замаа алдсан завхай хүүхнүүдийг эрхэндээ оруулж чаддаг ямар нэг чадалтайхан эртэй суулгадаг хэрэг. Санасандаа хүрэхдээ л нэг хүрнэ дээ. Сүүлийн үед дэндүү зөөлөн аашилж, энэ муу эхнэр охин хоёрыг бүүр толгой дээрээ гаргаж орхив хэмээн гансарна. 

	Чакыр ийнхүү шийдээд тайвширч, ханатлаа сүү уув. Ингээд мөнгөн саатай погоонтой хар хөх мундирээ өмсөн эхнэрийнхээ хичээнгүйлэн арчиж өнгөлсөн булигаар гутлын түрийг таягаар нэг ороолгоод, хэсэг рүүгээ аанай ууртай, унжгар хэр нь саяхныхаа шийдвэрт омголон явж одлоо. 

	 

	 

	Баташки ч энэ өглөө эрт сэрэв. Зургаан цагт агуулах дээр ирж, тушаал заавраа биелсэн эсэхийг шалгалаа. Баташки ажил хаялтыг болиулахын тулд тамхи худалдаж авах, гологдол болгодог үеийнх шигээ л хичээнгүйлнэ. Агуулах тасаг болгонд хаймар хоолой, галын хор зэхэв. Гудамжны талын төмөр хашааг өргөстэй төмөр утсаар торлов. Эмх замбараа алдагдвал нь ажилчид багшраад орж ирж мэдэх гол талын задгай хэсэг ганцхан шөнийн дотор нэвтрэхийн аргагүй бэхлэлт хамгаалалт болж хувирсан байлаа. Төмөр ацууд босгож өргөстэй төмөр утсаар торлосон тэр хэсгийн гадуур хэрэгтэй үед буудаж болох харуулын жижиг окоп эгнүүлэн малтжээ. Агуулахын хашаа, цэцэрлэг дотуур утас татаж, хурц гэрэлтэй цахилгаан дэнлүүнүүд зоосон нь чимэглэл хийх гэж байгаа хэрэг үү гэж бодмоор. Ажил хаягчид шөнийн цагаар хашаа давбал тэднийг байшин барилга руу орохоос өмнө олж харах ажээ. Македон харуулуудын тоог гурав дахин нэмэгдүүлжээ. Баташки македончуудын нэг байгууллагаас арваад хүн хөлсөлсөн бөгөөд энэ байгууллагад тамхины пүүс болгон барьц тогтмол өргөдөг, засгийн газар эзэн хааны ордныхон нэг талаар эх оронч үзэлд захирагдаж нөгөө талаар өөрсдөө тулгуур болгодог тул өөгшүүлэн дэмждэг байлаа. Энэ байгууллагын гишүүд болох намхан туранхай хүмүүс бол нэг насны хөлсний этгээдүүд билээ. Эд нар ямрыг нь ч өөрснөө мэдэхгүй ямар нэг ариун үйлсийн төлөөнөөс эсрэг нь хандсан хэнийг боловч буудан алж, мөнгө нэхэж зориглосон гуанзны тэнэг эздэд хэнэггүй бөгөөд товчхон: «Өнөөдөр цээртэй өдөр. Мөнгө төлөхгүй» гэж мэдэгдэнэ. Баташки эзний нь тавьсан онцгой хэдэн шаардлагыг Гурлё жанжин зөвшөөрмөгц энэ хэдэн хүнийг түр хугацаатайгаар хөлсөлжээ. Учир нь ийм улс агуулахад байлгана гэдэг бол аль ч талаар зэгсэн аюултай хэрэг байв. Карабин буу үүрсэн тэд одоо хашаан дотуур сахлаа имрэн ихэмсэг явцгаах агаад оройн хоолонд хурганы мах шараарай гэж сануулахад нь Баташки та нарыг ууж хөлчүүрхэхгүй бол болно гэж амлажээ. 

	Агуулахын албаны хүн дор бүрийдээ үүрэг авч, ажлаас халагдахаас айхын эрхээр арга буюу биелүүлж байлаа. Телефон утасны дэргэд итгэлтэй хүмүүс жижүүрлэж, харуулуудын дотроос нэг хүн агуулах хот хоёрыг холбодог утас, цахилгаан гэрлийн шугам харж хамгаалах үүрэг авчээ. Ерөнхий ноёнтон захирлын тушаал заавар сэлт нэгд нэгэнгүй ягштал сайн биелснийг биеэр шалгаж үзсэн Баташки өрөөнийхөө цонхны дэргэд очиж, ажилчдын ажилдаа цугларч байгааг ажиглан зогсоно. Ажилчид дор бүрийдээ ууртай, заналтай мэт санагдах бөгөөд эрэгтэйчүүл нь түүн рүү хүйтнээр харан, эмэгтэйчүүл нь ажилдаа орохгүй юугаа хийгээд сэлгүүцээд байгаа юм гэж асуусан мастеруудын өөдөөс ууртай ширүүн үг хаяна. 

	Баташки өмднийхөө арын хармаан дахь гар буугаа өөрийн эрхгүй шүүрч авав. Одоогоос арван таван жилийн өмнөх нэг удаагийн ажил хаялтын үеэр тэгэхэд жирийн ажилчин байсан бөгөөд штрейк-брехер болсон өөрийг нь хориглох хамгаалалтын хүүхнүүд, төмөр саваагаар цохиж золтой л алаагүйг гэнэт санаад ингэсэн ажээ. Ийнхүү ганц нэгээрээ бол үг дуугүй номой, арчаагүй ажилчид олуулаа нийлбэл аймшигт их хүч болж хувирдаг байна. 

	 

	 

	Энэ завсар ажилчид тасаг тасагтаа орж, дор бүрийн ажлын байраа эзэлж эхлэв. Зөөгчид задалсан баглаа оруулж цахилгаан мотор, салхивчийн сэнснүүд гунигт дуугаа аялан машины шигшүүрүүд зэвүүтэй харжигнан чичирлээ. Мастер энэ өглөө харин овоо найрсгаар ажлаа олигтойхон хийцгээж үз гэж дуу шуу болох боловч ажлаа овоо хийх гэж бодсон хүн ганц ч байсангүй. Ялгагчид тамхины навч зэрэг дугаар холин хайрцаг руу чулуудаж, тэрэг түрсэн ажилчин хайрцагтайг хааш яаш зөөсөн болж, машины дэргэд зогсон байгаа ажилчин түгшүүрт бодол санаандаа автагдаад тамхины навчийг шигшүүр дээр жигд тарааж, өөр дугаарын навч андуураад хийчихсэн байвал түүх ажилтайгаа мартжээ. Чанга биш боловч сэтгэл догдолсон байрын дүнгэр дангар дуу тасаг дүүрэн хүнгэнэнэ. Олон зуун улс ажил хаялтын анхны дохиог хүлээн ямар нэгэн зүйл чих тавин чагнаж байлаа. 

	Ингээд яг есөн цаг арван таван минутад цехүүдийн нэгэнд намын бүрэн эрхт төлөөлөгчийн дуу цуурайтан хадав. Ширүүн цогтой харцтай цэнхэр нүд, цайвар царайтай, туранхай тэр бүсгүйг ширээн дээр гармагц нь хамгаалагч ажилчид тойрон авлаа. Бүсгүй чанга дуугаар

	— Нөхөд өө!.. Софиягаас өчигдөр орой ийм мэдээ ирлээ... гээд цааш нь, — Бидний шаардлагыг хүлээж аваагүй учир эзэдтэй хэлэлцээ хийх ажил тасалджээ... Хэлэлцээ хийхээр явсан манай төлөөлөгчдийг баривчилсан байна... Ийм булай юм, энэ тонгыг тэвчээд, иймхэн цалин хөлс аваад дуугүй сууж болох уу?.. Хэдэн сайн нөхдөө хэрэгсэхгүй ингээд орхиж таарах уу?.. Хонь шиг хүлцэнгүй номхон суугаад байж таарах уу?.. Нөхөд минь болохгүй.. Бид ч гэсэн хүн... Бид ч гэсэн цадталаа идэж ууж, баярлаж баясаж, хүний дайтай амь зуухыг хүсэж байна... Эзэд бидний шаардлагыг хүлээж авсангүй. Ингэхлээр тамхины нийт төвийн төлөөлөгчдийн дотроос сонгогдсон ерөнхий хороо ажил хаялт зарлахаар шийдэв!.. Үйлдвэрчний эвлэл байгуулах эрх чөлөөнийхөө төлөө!.. Бид бүхний гуравны нэг хувийг ажлаас салгасан тонгыг устгахын төлөө!.. Цалин хөлсөө ахиулахын төлөө!.. Баривчлагдсан нөхдөө суллуулахын төлөө!.. Ажилчин анги, болгарын ард түмний дарлан доромжилж байгаа гэмт этгээдүүдийг цээрлүүлэхийн төлөө ажил хаяцгаая!

	Хэсэг зуур нам жим болсон боловч гэнэт хүмүүс ууртайгаар хашхиралдаж эхлэв. 

	— Нөхөд минь чимээгүй байцгаа!.. гээд намын төлөөлөгч бүсгүй, — Өөр бас хэдэн үг хэлье!.. Ажил хаялт өнөөдрөөс эхэлнэ. Тайван байж, ямар ч ятгалгад хууртахгүй байх явдал бидэнд л ашигтай. Удирдлага яах юу хийхийг нэгд нэгэнгүй бодож боловсруулсан юм. Удирдлагадаа итгэх хэрэгтэй. Одоо ингээд цөмөөрөө гарцгаа!.. Талбай дээр болох цуглаанд очицгооё! Тэнд бусад бүх агуулахынхан цугларна. Цагдаа нар биднийг зогсоох гэж оролдоно байх. Нөхөд минь, тэднээс айж ухарч болохгүй... Бид эздэд, засгийн газарт хүчтэйгээ харуулах ёстой... Ажил хаялт мандтугай!.. Ажилчин анги мандтугай!.. Зөвлөлт Холбоот Улс мандтугай... Нөхөд өө, цөмөөрөө цуглаанд оролцъё!.. гэлээ. 

	Дахиад л цогтой үг, уур хилэн бадарсан дуу, зүхэл занал тал талаас цуурайтав. «Никотиан» пүүсийн агуулахын ажилчид тус агуулах дээр Баташкийн зэхсэн өргөстэй төмөр утсан тор, македон хамгаалагчдад хангалттай уурлаад байжээ. Тэд дор бүрийдээ суудлаас босон харайж, тариачдаас худалдаж авсан түүхий тамхины баглаануудыг ийш тийш чулуудаж ялгаад байсан тамхитай хайрцгуудыг хөмрүүлж, өөдгүй муу тамхийг хамаа намбаагүй гишгэчиж эхлэв. Механикчид, машинаа зогсоож, цахилгаан моторууд шуухитнан зогсож, шигшүүрүүд улам бүр удаан чичирч байснаа олон хүний сүртэй дуу шуунаас айсан юм шиг таг чиг болно. 

	Харахад хариугүй энэ бүсгүй тун сайхан эхэлж, олон нөхдийнхөө зүй ёсны уур хилэнг ёстой нэг бадраалаа. Уран хурц үг хэлтэй энэ бүсгүйн энгийн бөгөөд үнэн голыг нь олсон хүчтэй үг өглөөнөөс аваад орой болтол тамхины баян эздэд зарцлагддаг өлсгөлөн ядуу гучин мянган хүний хилэнт эсэргүүцэл болон цуурайтжээ. 

	— Тонга сөнөтүгэй! хэмээн тал талаас хашхиралдахад зарим нь:

	— Сохор зоос ч нэмэхгүй дэг ээ! гэнэ. 

	— Төлөөлөгчдийг баривчилна гэнэ ээ?.. Яалаа гэж тэр вэ? хэмээн зарим нь зэвүүцнэ. 

	— Хүний цусан ундаатнууд! гэж өөр бусад нь харааж зүхнэ. 

	Энэ их дуу шуугиан дундаас бас «Никотиан» пүүсийн хахуулдсан ядуу ажилчид болох пүүсийн төлөөний хүмүүсийн:

	— Нөхөд минь!.. Бодох л хэрэгтэй... Илэн далангүй ярилцахгүй юу даа... Ажил хаях барих гээд юу хийх вэ? хэмээн хашхирах сонсогдоно.

	Харин ажил хаялтын бүслэх хамгаалалтын эрэгтэй эмэгтэй чийрэг ажилчид тэднийг суудлаас нь ховх татан босгоно. 

	Бусад тасаг, цехэд ч нэгэн адил эх захаа алджээ. Цахилгаан мотор, салхивчийн сэнснүүд дараа дараагаараа зогсон хүмүүсийн дуу шуугиан улам сүртэй боллоо. «Никотиан» пүүсийн агуулахын дөрвөн давхар аварга том байшинг уурласан эзэд нь бужигнан гарч байгаа шар зөгийн үүр гэлтэй. Хашаан дотор хэдэн зуугаад хүн цуглаад, македон харуулууд гадагш гардаг хоёр хавтастай төмөр хаалгыг дэлгэн, ажилчдыг шалавхан гарцгааж үз хэмээн мэгдэж сандарсан байр байдалтай аргадаж байлаа. Хөлс мөнгөнд л болж тамхины эзэрхэг эздэд хүчин зүтгэдэг уулархаг нутгийн ядуу даржин, ядарч зүдэрсэн хүн ардын дотроос гаралтай бие жижиг, чадал дорой энэ хэдэн хүн сэтгэл хөөрсөн олон улсаас айх бөгөөд карабин буутай, найдвартай халхавч байртай тулдаа л сээрдүү загнана. Ажилчид харин гарах гэж яарсангүй. Тэд цөмөөрөө цугларч байгаад бөөнөөрөө талбай руу очих гэж боджээ. Намын удирдлагынхны хөгжүүлж бэхжүүлсэн эв нэгдлийн үзэл нь тэднийг нэгдмэл, хүчирхэг сүр жавхлантай олон болгон ингэж холбосон хэрэг байлаа. Ийнхүү бусдыгаа хүлээж байтал зарим нь «Интернационал» дуулж эхлэхэд хүн бүхний санаа сэтгэл бүүр ч сэргэжээ. 

	Баташки энэ олон хүнийг нээлттэй цонхныхоо хөшигний араас ажиглан, царай нь цонхийж, гайхаш тасарсан хэр нь тайван зогсох бөгөөд ажил хаялт сүртэй эхэлж, ажилчид шургуу тэмцэн цус асгаруулахаас буцахгүй зэвүүн шинж тэмдэг тодорхой байлаа. Ингээд агуулахын захирал бичгийн ширээнээ сууж, доод талаас цуурайтах «Интернационал» дуу шуугиан чимээг сэтгэл түгшин чагнасаар бусад пүүс рүү утасдаж эхлэв. «Ах дүү Фернандесийн» пүүсийн агуулахаас, ажилчид аягүй загнаж байна хэмээн товчхон хариулаад утсаа тасалчихлаа. Агуулахын захирал нь тушаал заавар өгөөд завгүй байгаа бололтой. Хөнгөмсөг, дэндүү хээнцэр ганган, гитар хөгжим тоглох тун дуртай тэр юм бүгдийн сүүл мушгиж л явдаг хүн билээ. «Фумаро» пүүсийн агуулах харуулууд руу тоосго нүүлгэж, ахлагч исээгчийг маань үхтэл нь нүдсэн гэж гомдол тоочив. «Дорнодын тамхи» пүүсийн агуулах дээр анархистууд, коммунистууд хоорондоо мөргөлдсөн нь агуулахад их ашигтай болж, захирлыг нь тун ч баярлуулжээ. Сайхан үлгэр жишээ үзүүлэхүйц дайчин нөхөд байхгүй учир ажилчдын дөрөвний нэг хувь нь ажил хаяхаас татгалзан, тамхи боловсруулах ажил тасалдаагүй байгаа ажээ. Гэтэл харин агуулахын намын байгууллага нь социал-демократуудын цайз гэж нэрлэгддэг, ажилчид нь хамгийн дуулгавартайд тооцогддог «Цагаан тэнгис» пүүсийн агуулахын бүх ажилчдыг ердөө л таван коммунист хөл дээр нь босгосон байна. Захирал нь их л айсан янзтай одоо яадаг хэрэг вэ? хэмээн асуусанд Баташки хайнгуудаар барахгүй бусад агуулахад ч нэгэн адил эх захаа алдаад байгаад сэтгэл тааламжтай байгаа янзтай:

	— Мэдэхгүй л дээ!.. Цөмийг нь хөөж гаргаад, агуулахаа хаачихгүй юу дээ гэсэнд, захирлын хоолой чичгэнэнэ:

	— Тэгээд яах вэ?.. гэхэд

	— Тэгээд яах вэ дээ?.. Лонх архи хөнтөрч орхихгүй юу гэв. 

	— Баташки ийм ноцтой цаг үед хэнэггүй тоглоом тохуу хийхтэйгээ байгаадаа бардам инээв. Харин ингэж тайван дүр үзүүлэх гэж хичээж, урт хар сахлаа ихэмсэг имэрч байгаа хэр нь дотроо бас айж байлаа. Тэрээр авсаар юм болгоноос айдаггүй боловч аюул ослыг андахгүй мэддэг хашир догь өөдгүй этгээд болгоны ёсоор хэзээ бол хэзээ өмнө нь зогсож байж мэдэх зүдүүрт нүүр царай, шаргалтсан гар болгоноос сүнсээ зайлтал айж байв. Тээр жилийн ажил хаялтын үеэр өөрийг нь төмөр саваагаар гуядаж унагасан улаан галзуу хүүхнүүд одоо болтол мартагдаагүй билээ. Иймээс ч утсаар ярьж ярьж цонхны наана очиж зүрхэлсэнгүй. Хөшигний араас аймхай харцаар ажиглаж эхлэв. 

	Баташки бас өөр нэг зүйлээс айх боллоо. Ажилчид ажил хаяад байхад түүний бие гадагш гарч тэдэнтэй ярилцах байтугай ядаж ганц хоёрыг нь боловч ажилд нь үлдээх гэж оролдсонгүй. Борис энэ талаар хатуу үүрэг өгсөн бөгөөд илтэд юу ч хийгээгүй хүнийг ажлаас нь шууд хална гэсэн үг. Баташки ингэж голоо гонсойлгон бодоод, нударгаа зангидав. Эзэн нь өөдгүй хулчгар гэж зэмлэвэл яана, нягтлан бодогч пүүсийн төв захиргаанд алтан хошуу өргөвөл яана? Нягтлан бодогч сүүлийн үед тамхи боловсруулдаг тасгаар нэг л учиртай орж гарч техникийн арга ажиллагааг нууцгайхан судлаад байдаг болсон байсан. Мань эр арай Баташкийг мөргөчих санаа өвөрлөсөн хэрэг биш байгаа даа?.. Юм л бол эзэдтэй эвсэж Баташкийн хийсэн юм болгоныг тохуурхан шоолдог эзэд ч тэгэхэд нь дагалддаг болоод байгаа юм шуу!. Энэ муу нягтлан бодогч уу, ёстой өөдгүй золиг!.. Цонхоор цухасхийн харсан Баташки өрсөлдөгч өөдгүй тэр хүнээ цагаан өмд, цамц болчихсон, янжуур зуугаастай, хашаа агуулах хоёрын хоорондын шатан дээр зогсож байгааг харав. Ажилчдад хамаагүй энэ муу луйварчин ёстой л нэг санаа амар амь зууж байгаа эд дээ!.. Намайг л харуулдаад, өөдгүй муу санаандаа өөлөх муулах зүйлээ бодож боловсруулаад зогсож байгаа хэрэг биз. Баташки хамаг бие нь хачин болов. Борисын хэрхэн яаж уурлахыг, агуулахын ажилчдыг хориглож тогтоох талаар юу ч хийгээгүйг нь мэдвэл ажлаас халагдахаа төсөөлөн бодов. Өндөр цалин пүнлүүтэй ажлаас, түүний хамтаар өөр бусад талын олз ашиг олдог хязгааргүй сайхан бололцооноосоо хагацвал юу болохыг харамсан бодлоо. Ийм аятай ажил албанаасаа, хөдөөгүүр явж тамхи худалдаж авах үеэр хагартлаа баяждаг, сүр бараатай их биш тамхитай улсуудаас нууцгайхан хахуул авдаг боломжоосоо хагацна гэсэн чинь юу гэсэн үг вэ. Тэгэх тэгэхдээ айж тэнэгэрснээсээ болоод тэр гээч! Тэр ч үгүй шүү! Баташки тийм ч нэг муу хулчгар амьтан биш!.. Маргааш болоход өлбөрч үхэх энэ муусайн гуйланчдаас айх хэрэг юу байна гэж шийдэв. Энэ муусайн ажилчдыг цөмийг нь чөтгөр аваачиг!.. Баташки ингээд бичгийн ширээнийхээ шургуулгад хямгаддаг лонхтойгоос хоёр хундага хөнтрөөд, шатаар зоригтой буулаа. 

	Харин гадаа гармагц дахин айж, шалавхан бултмаар санагдав. Тал талаас нь «Ү-ү-ү...» гэх сүртэй, урт дуу хадав. Ажилчид македон харуулууд хөлсөлсөн, агуулахын хашааг өргөстэй төмөр утсаар торлосонд нь болоод урьд урьдынхаасаа арав дахин уурлаж байгааг мань эр ухаарсангүй. 

	Хэн нэг хүн:

	— Хөөе, бялдууч аа? гэв. 

	Өөр нэг хүн ууртай, гунигтай дуугаар:

	— Баташки чи ичихгүй байна уу? Бид идэх талхны төлөө тэмцэж байдаг, гэтэл чи өөдөөс маань карабин буу шагайж байдаг хэмээн зэмлэв. Баташки тэгэхэд нь:

	— Нөхөд минь!.. гэснээ таг чиг болов. 

	Олон хүн хашхиралдаж шуугилдсан хэвээр бөгөөд Баташкийн эргэн тойрноос өчигдөрхөн түүнд хараалгаж, загнуулж доромжлуулж байсан эрэгтэй, эмэгтэй өдий төдий хүний эгдүүцсэн зүдэрсэн царай хүрээлэв. Ханцуйгүй гандмал цамц, эрээн банзал өмссөн Спасуна хүдэр том биелэн арваад алхам зайтай зогсож харагдлаа. Толгой гилжийлгэн зогсож буй эхнэрийн булчин шөрвөс болсон хоёр мундаг гар тас зангидаагүй агаад Спасуна одоо үсрэн дайрах гэж байгаа арслан шиг санагдана. Баташки түүний өөдөөс гэмгүй, зусардсан, тэр ч байтугай хүмүүсийн хоорондын сайн сайхан харилцааг үймүүлдэг нийгмийн зөрчил гэж тун эмгэнэлтэй, учир утгагүй зүйл юм гэж тайлбарлах санаатай бага зэрэг харамссан харцаар ширтэв. Угийн Спасунатай түр тар хийх дургүй байх нь байсан хүн л дээ. Гэтэл Спасуна чулуу шиг баргар царайлах нь Баташкийн сэтгэлийг түгшүүлнэ. Спасуна ямар нэг юмаар чулуудах гэж шийдсэн үедээ л ийм царай зүстэй болдог. Гэлээ ч гэсэн Баташки хамаг байдгаараа зориглон ярьж эхлэв. Айсандаа болоод ээрч зусар, болчимгүй үг нь ажилчдын инээд хүргэхээс цаашгүй байв. 

	— Та нарын байдлыг ойлгож байна!.. гээд ажилчид үгийг нь тасалдуулах биш харин инээж, тоглоом тохуу хийн хүлээж авч байгаад нь овоо зориг орон, — Тэгэхдээ та нар минь, жаахан тэвчиж үз!.. Сайн бодож үз!.. Ажил хаялаа гээд ашиг нь юу вэ?.. Тийм их ашиг өгнө байх гэж бодоцгоож байна уу?.. Бид хохирч, та нар өлсөхөөс цаашгүй... гээд дуу нь бүүр чангарч, — Дур дураараа л болцгоо!.. Ажил хаях дуртай нь ажлаа хаяж, харин хаях дургүй нэг хэсэгтээ саад хийсний хэрэггүй... гэж ярихад нь Спасуна гэнэт:

	— Муу нохой чи дуугүй бай!.. хэмээн зандарч үгийг нь тасалдуулав. 

	Спасунагийн дуу хашаагаар нэг цуурайтлаа. Ингээд ухасхийн дайрах гэж байгаа бололтой хэдэн алхам дөхөхөд нь Баташки гэнэт эргэж, шат өөд ум хумгүй гүйлээ. Спасуна бусад ажилчид тачигнатал инээлдэв. 

	Энэ завсар ажил хаялтын бэлтгэлийн сул тал аяндаа мэдэгдэж эхлэв. Хүмүүс хайран цагаа гарздан хашаан дотуур хий дэмий сэлгүүцэн, удирдлага яагаад ч тэр юм бэ таг чиг байв. Янз бүрийн шалтаг зааж явах гэж оролдох ч улс гарлаа. Аймхай хулчгар, хээл хахуул авсан өөдгүй юмнууд шалавхан ухасхийгээд ирэхгүй бол тун болохгүй гэж шалтаг тоочин хойно хойноосоо нүүр буруулж одно. Зарим нь эхнэр хэзээ язаагүй хөнгөрөх болоод байгаа гэнэ. Өөр нэг нь хүүхдүүддээ талх аваагүй орхисон юм сан гэнэ. Зарим нэг нь харьж бороохойгоо аваад талбай руу заавал очно гэж эр бар амлана. Мэр сэр ам мурийлцаж, элэглэх шоолох сонстоно. Өнөөдрийн энэ бүх аймхай хулчгар, худалч хуумгай амьтад бол маргаашийн урвагчид гэж мэдэж авч болох байлаа. Ингэж байтал хууль ёсны хорооны хэдэн хүний хамт бусад агуулах эргэж явсан Симеон хүрч ирэв. Тэрээр хашаа руу оролгүй, хаалган дээр зогсоод, ажилчдыг тэсвэр хатуужилтай, сахилга баттай, эхлэх гэж байгаа тэмцэлд тууштай байцгаах хэрэгтэй хэмээн уриалаад:

	— Бид айхгүй байгаагаа батлан харуулж, ажилчин ангийн өмнө хүлээсэн үүргээ хүн болгон дор бүрийдээ биелүүлж гэмээж нь зайлшгүй ялна! гэв. 

	Ингээд намын бүрэн эрхт төлөөлөгчид ямар нэг заавар өгөөд, цагаа харснаа, бусад агуулах эргэхээр явахад, ажилчид талбай тийш багшран хөвөрлөө. 

	Тэд дуу шуугүй, журамгүй боловч шийдвэртэй алхаагаар алхална. Уран хошин үгтэй зарим нь ажил хаягчдын санаа сэтгэлийг хөгжөөх гэж оролдож үзсэн боловч хэн ч тэднийг дагалдан инээж баяссангүй, хүн болгон юу болохыг тааж ядан явна. Хамгийн зоригтой улс ч хүртэл цагдаа нартай тулгарах мөчийн тухай сэтгэл түгшин бодно. Яагаад гэвэл цагдаа нар хэдийд л бол хэдийд хоёр гурван гудамж өнгөрөөгүй явтал гараад ирж мэдэх бөгөөд ингэвэл ажил хаялтын ямраар шувтрахыг шийдвэрлэх үйл явдал болох билээ. Зарим хүн нууцгайхан чулуугаар хармаагаа дүүргэнэ. Эрэгтэйчүүд түрүүлцгээж охид, хүүхнүүд сүүл барив. Гэтэл Спасуна цагдаа нар хүүхэд хүүхнүүдэд гар хүрч зүрхлэхгүй учир байраа солих хэрэгтэй гэж санал гаргасан боловч эрэгтэйчүүд зөвшөөрсөнгүй. Тэд харин Спасунаг өөрийг нь ганцаарыг нь өөрсөдтэйгөө хамт түрүүнд явж болно гэжээ. Спасуна ямар нэг инээдтэй юм хэлсэн учир ажилчид гэнэт хөгжилдөв. Тэгснээ дахиад л цөм таг чиг боллоо. Олон зуун хос нүд хөх мундиртэнгүүд хэдийд гараад ирэх бол гэж чавчралгүй ширтэн явна. 

	Хажуугийн гудамжны булангийн цаана олон хүний хөлийн бөглүүхэн чимээ түжигнэв. Нам жим оргиж, ажилчдын царай зүс хөдөлгөөнгүй болж гар хуруу нь чичирч таяг, бороохой чулуугаа чанга атгалаа. Харин тэр даруй хүн бүхэн сэтгэл уужирч санаа алдав. Булангийн цаанаас бусад ажилчдын цуваа гарч ирлээ. «Ах дүү хоёр Фернандес» «Цагаан тэнгис» пүүсийн ажилчид, ямар ч гэсэн ажил хаяхаар шийдсэн «Дорнодын тамхи» пүүсийн агуулахын цөөн хэдэн ажилчид нийлсэн нь энэ ажээ. Өлсгөлөн ядуучуудын цуваа олширсоор, одоо бараг найман зуугаад хүн болов. Түүнээс гадна талбай руу өөр бусад агуулахын ажил хаягчид ийнхүү хөвөрч байгааг хүн бүхэн мэдэж байлаа. Хүч чадалтайгаа ухаарсан ажилчдын санаа сэтгэл дахин сэргэв. Гэнэт хоёр явган цагдаа харагдаж өдий төдий улс амьтны бараагаар эргэж зугтсан учир айгаад эргэж зугтлаа гэж бодсон ажил хаягчдын сэтгэл овоо сэргэж тэднийг шоолцгооно. Гэтэл тэр даруй цагдаагийн бүхэл бүтэн салаа нягт эгнээгээр гарч ирлээ. Цагдан сэргийлэхийн байцаагч талбай руу илгээх гэж морьт сумангаа нөөцлөн үлдээсэн хэрэг бөгөөд аль эсхүл морьт суман нь хотын баруун талын агуулахуудаас нааш гарсан ажил хаягчдыг хөөн тарааж байгаа хэрэг гэдгийг ажилчид ухаарчээ. Тасаг цагдаагийн өмнө яваа бороохой барьсан, шар сахалтай, залуухан ахлагч

	— Буцаад!.. Тарцгаа!.. гэж хашхирав. 

	Спасуна ухасхийсэн боловч нөхөд нь тогтоон барилаа. Спасуна:

	— Чи юугаа хийж яваа хар муу зандалч вэ? хэмээн бархирав. 

	Хүдэр том биетэй Спасунаг, ажил хаягчдын хачин олныг хараад улам ч тэвдэж сандарсан ахлагч цагдаа итгэл муутайхнаар:

	— Буцаад!.. Буцаад!.. гэж хашхирна. 

	Цагдаа нар гуч хэтрэхгүй ажээ. Олон хүний модон шаахай гутлын тах түжигнэхээс өөр дуу чимээгүйн дунд ахлагч цагдаагийн дуу арчаагүй сонсогдоно. 

	Хэн нэг хүн цовоогоор, 

	— Нөхөд минь, бид дийлнэ! Цаадуул чинь хэдхэн юм байна шүү дээ!.. гэхэд өөр нэг хүн:

	— Зоригтой урагшлаад!.. гэж хашхирав. 

	Цагдаа нар, ажил хаягчид хоёрын хоорондын зай улам бүр багасах агаад ахлагч цагдаа:

	— Буцаад!.. Гал нээх тушаал өгнө шүү!.. гэж бархирна:

	Ингээд гар буугаа сугалахад нь бусад нь дуурайв. Ажил хаягчдын нүүрэн талын эгнээнийхэн хирдхийсэн боловч урагшилсаар байв. Хүмүүс цагдаа нарын бараагаар айн цочсон боловч дахиад л яахаас ч буцахгүй болов. Долоо найман зуун хүний өөдөөс гучаадхан цагдаа юм болохгүй нь гэдэг хэн хүнд ойлгомжтой болж, хамгийн зориггүй хүмүүс хүртэл ахлагч цагдааг цус урсгаж зүрхэлдэг ч юу бол гэж ойлгожээ. Ер нь энэ нь түүний сандарч гүйцсэн дууны өнгөнөөс л тодорхой байлаа. Хэн нэг хүн:

	— Муу хар зулбадай! гэнэ. 

	— Бөндгөнөтлөө чичирч байгааг нь хараач!

	— Цаад муугаа нүүр рүү нь нулимаад өнгөр;

	Ажил хаягчдын ийнхүү өөрийг нь шоолон инээлдэж байтал ахлагч цагдаа эхлээд нэг буудаж, бусад нь дурайн гал нээлээ. Үй олон хүн гэнэт зог тусаж, хясаа мөргөөд буцаж байгаа давлагаан шиг хуйлран ухрав. Эмх замбараа алдагдаж, орилоон хашхираан хадлаа. Тэвдэж сандарсан хэн нэг хүн:

	— Зугтаагаарай!.. Хүн амьтан руу буудаж байна? гэж дуу тавив. 

	Гэтэл тэнгэр өөд буудсан хэрэг бөгөөд хүүхнүүд ингэтлээ айж сандарчээ. Цагдаа нар ажил хаягчдыг улам сайн айлгахын тулд бороохойгоо даллан ухасхийв. Гэтэл Спасуна болон эхний нүүрэнд явсан хуучны хашир догь ажилчид өөдөөс нь чулуу модоор нүүлгэлээ. Ахлагч цагдаа хамаг арга ухаанаа мэдэгдэж, шинэхэн хүн болохыг нь хүн бүхэн ойлгов. Цагдаа нар олон хүний нүүрэн талын эгнээнийхэнд тулаад ирсэн боловч тал талаасаа шавуулж гарах газаргүй хэцүү байдалд орох вий хэмээн болгоомжлоод, зүтгэн орж зүрхэлсэнгүй. Цагдаа нарын нэг дахин буу тавьсан боловч ажил хаягчид толгой руу нь чулуу мод нүүлгэв. Бусад нь даргынхаа тактикийн алдаа хийснийг яриангүй мэдээд, даруй эргэж зугтаалаа. Анх удаагийн мөргөлдөөнд ажил хаягчид дийлэв. Ахлагч цагдаа үүнийг ойлгоод, ичингүйрэн улайжээ. Духанд нь хөлс гялалзах агаад айж сандрах, уурлаж бачимдах хосолно. Бага зэрэг сэхээ ороод хүмүүсээ дахин цуглуулж хойноосоо дагах тушаал өгсөн боловч цаадуул нь тун дурамжхан хөдлөх учир мань эр

	— Юунаасаа халгаад байгаа юм бэ!.. Урван тэрслэгч, үймүүлэн бусниулагч ийм юмнуудыг хайрлах хэрэггүй.. Эднийг хориглон зогсоо гэсэн тушаал бий юу бий!.. хэмээн зоригжуулна. 

	Ингээд дахин буудаж, ажил хаягчдын нэгний хөлийг шархдуулав. Шархадсан хүн бөглүүхэн дуу тавиад, өрөөсөн өвдгөө барин авч, тоос шороотой зам дээр өнхрөн уналаа. Хоёр хүн тэр дор нь өргөн аваачиж явган хүний зам дээр гаргав. Арын эгнээнүүд зог туссан боловч өвөр эгнээний хашир догь ажилчид, одоо бүр зориг ороод гардан тулалдахаар ухасхийсэн цагдаа нарын өөдөөс чулуун мөндөр буулган угтлаа. Дарга «хайрласны хэрэггүй» гэж зөв хэлсэн боловч буудах тушаал эс буулгана. Өөдгүй муу хар золиг хамаг хариуцлагыг өөрөөсөө бусдад тохох санаатай!.. Нэгийг нь алаад бөөн яриа гарвал түүнээс бусад хүн л алба ажлаасаа хагацна гэсэн үг. Үүнийг сайн мэдэх цагдаа нар бага багаар ухарч цаанаас нь давшиж буй олон хүн талбай руу улам бүр ойртож байлаа. Байр байдал бүүрч хэцүү болж байв. Гайхаш барагдан, хөлс нь цутгаж, царай нь цонхийсон ахлагч цагдаа зэвүү нь хүрсэн янзтай байн байн эргэж харна. Нөгөө морьт суман нь яачихсан хэрэг вэ?.. Одоо болтол алга! Морьт суман ирвэл золиг шиг энэ олныг ганцхан минутын дотор цус урсгалгүй шиг тарааж орхих шүү дээ!.. Энэ үеэр цагдаагийн морьт суман өөр нэг хэсэг ажилчдыг гишгүүлэхийг нь гишгүүлж, ташуурдахыг нь ташуурдан хөөж байгааг ахлагч цагдаа даанч мэдсэнгүй. Цөхрөнгөө барж мунгинаж гүйцсэн ахлагч цагдаа одоо эрх тушаалын доорх хүмүүсийн нэг адил юм бодно. Байцаагч аймхай болохоороо хамаг хариуцлагыг ганц надад л тохох санаатай байна!.. Ахархан сэлмээрээ гайхуулж, мунгинасан тушаал заавар буулгаад сууж байх хялбархан хэрэг. Ахлагч цагдаагийн уур хүрнэ. Тушаал дэвших алба ажил нь хутганы ирэн дээр гараад байгаа санагдав. 

	Энэ ажилчдыг хориглож зогсоохгүй, талбай руу оруулж, бусад ажил хаягчидтай нийлүүлчих юм бол бүүр ч аймшигтай юм болно. Тэгээд бас дарга нар буруутай этгээдийг эрж олоод, мань хүнийг аймхай хулчгар, захирч зааварлаж чаддаггүй, ая зүй олдоггүй гэж зэмлэх биз. Буудахгүй өнгөрвөл аймхай хулчгараа дуудуулж, бас ая зүй олдоггүй нэр авна... Энэ булай юмнуудын санаанд тохируулах гэвэл ч!.. Өөрсдөө бол авгай хүүхэн харж инээд алдаад л цоо ширтчих дөхөөд л оройд агуулахын захирлуудтай архидаж өнгөрнө!.. Ахлагч цагдаа бол харин тийм тэнэг амьтан биш бөгөөд сургууль төгсөх шалгалт гэрээрээ өгөхийн тулд оройн цагаар хичээл ном үздэг байлаа. Заримдаа шөнө орой болсон хойно дэнлүүгээ унтраагаад элдэв юм бодон суух зуур санаа бодолд нь Цагдан сэргийлэхийн дээд сургууль, улмаар байцаагчийн ахархан сэлэм, мөнгөн погоон урган үзэгдэнэ. Дорд ядуу амьдралаас минь погоон л татаж гаргана гэж ахлагч ягштал боддог байлаа. Чөтгөр ав, буудах хэрэгтэй!.. Ингээд команд өгөхийн тулд амьсгал хураав. Нүүр царайны нь байр байдлаар үүний нь мэдсэн ажилчид ч алхаагаа өөрийн эрхгүй сааруулав. 

	Гэтэл яг энэ үеэр гай газар дороос гэгчээр бас нэг болохгүй юм болсныг ахлагч цагдаа ажиглалаа. Рединготын отгон хүү хаанаасаа ч гараад ирсэн юм бэ, ажил хаягчдын түрүүчийн улс дунд орчихсон явж харагдав. Тэрээр нөхдийгөө түлхэж өмнө нь гараад, тээнэгэлзэж байгаа ажил хаягчдыг элдвээр зоригжуулж байснаа, байдаг чадлаараа:

	— Цагдаа нар аа!.. Буудаж яаж болдог юм бэ?.. Хариуцлага хүлээхээ санах хэрэгтэй гэж хашхирав. 

	Тэгэхэд нь ахлагч цагдаа:

	— Эрхэм Морев гуай та бод л доо!.. гэж татгалзсан боловч тун сулхан, зориггүй, дуугарсан учир ажилчид сонссонгүй бөгөөд бусад цагдаа нартаа хөөрхийлөлтэй санагджээ. 

	Ахлагч цагдаа лут том эзэн хүн ахыг нь хүндэтгэдэгтээ болоод Рединготын бага хүүг ийнхүү өөрийн эрхгүй «эрхэм Морев» гэж нэрлэсэн хэрэг байлаа. Ингээд тэр даруй тамхины баян эзний төрсөн дүү дунд нь эргэлдэж байгаа хүмүүс рүү буудах тушаал байцаагч ч тэр цагдан сэргийлэхийн дарга ч тэр өгөхгүй гэж бодов. Ах дүү хоёрын нэг нь тэр бум хөрөнгөтөн нөгөө нь коммунист байдаг нь хачин зүйл санагдавч ийм байдлыг нь надад хүртээлгүй ямар нэг гойд учир холбоотой байдаг юм байгаа биз гэж өөртөө тайлбарлав. Ахлагч цагдаа бол ер нь хүч чадалтны ертөнцийн учир үл олдох байр байдалд ижил дасал болчихсон хүн билээ. Стефаны энд ирсэн нь төвөгтэй байдлаас гарах боломж олгох шиг санагдав. Юу гэвэл ердөө л энэ хүмүүсийг талбай руу дураар явуулж орхих хэрэг. Ингээд эрх тушаалын доорх хүмүүстээ гал нээх тушаал өгөхийн оронд харин орхих команд өглөө. Цагдаа нар сэтгэл сэвсхийн тушаалыг нь биелүүлж, ажилчид ч Стефан ирж л өөрсдийг нь цус асгарахаас аварсныг ухаарав. Ажилчдын зарим нь:

	— Бидний талд зогсож байна!.. Гэтэл бид нь итгэхгүй байсан шүү дээ гэхэд, зарим нь

	— Яваандаа л мэдэгдэнэ дээ гэж үнэмшихгүй байгаа янзтай татгалзана. 

	— Өөр юу хэрэгтэй юм бэ?.. Харж байгаа биз дээ? Хамгийн аюултай газар л явж байна. 

	— Хм!.. Аюултай нь аюултай л юм биз, харин түүний хувьд гайгүй байлгүй... Морев баяны төрсөн дүүг буудах бүдүүн зүрхтэй цагдаа хаана байх вэ? гэлцэнэ. 

	Гэлээ ч гэсэн энэ мөчид Рединготын бага хүү өөрсдөд нь тун хэрэгтэйг хүн бүхэн мэдэж байлаа. Стефан ажил хаягчдад эцсээ хүртэл тэсвэр хатуужилтай байхыг ухуулан хэлэхэд уг итгэл бүүр ч баттай болов. 

	— Яаж байна?.. Айж байна уу?.. Хэн нэг маань үхэхгүйгээр хэрэг бүтэхгүй гэж мэдэх хэрэгтэй хэмээн Стефаныг хашхирахад ажилчид:

	— Үхвэл ч үхэг!.. Ямар ч байсан ялах л хэрэгтэй гэлцэнэ. 

	— Ялах эсэх маань биднээс өөрсдөөс л шалтгаална. 

	— Энэ чинь юу гэсэн үг вэ?

	Стефан зангидсан гараа дээш өргөж:

	— Ингэсэн үг... Бид тэдэнд талбай дээр очоод хүч чадлаа үзүүлнэ бид тоглоом хийгээгүй байгаагаа, өнөөдөр биш юм гэхэд маргааш агуулахууд нь улаан гал дунд шатаж мэдэхийг ойлгуулбал:

	Битүүхэндээ Рединготын бага хүүг хутган үймүүлэгч байх гэж сэжиглэж байсан нэг ажилчин:

	— Тэгээд яах хэрэг вэ? гэж асуув. 

	— Тэгээд цааших бүх зүйл ч гэсэн биднээс л шалтгаална! Хориглох хамгаалалтдаа бид хүүхнүүд биш, жинхэнэ эрчүүд тавьсан тэд маань хахуулд авсан исгээгчдийг эрхэндээ оруулсан байх... Эзэд өөрсдөө арчилж янзалдаг юм ч гэлээ гэсэн арав хоногийн дараа л хамаг тамхи нь хөгцрөөд эхэлнэ. 

	— Зүйтэй!.. Эзэд яаж ч чадахгүй. 

	— Тиймээ!.. Тэгээд хөөрхий чинь тэд та нарын хөлс мөнгийг гучин хувиар ч ахиулахдаа хүрнэ. Чухам ингүүлэхийн тулд чадалтайхан нударга, жаахан цус шаардагдана. 

	— Ингэхэд ер нь бид хар бор улс, тэр болгон юмны учрыг олохгүй байна... Ах чинь гэж баян тарган эр байж байдаг гэтэл чи бидний дунд явж байдаг. Энэ чинь ер нь хаашаа учиртай юм болж байна? хэмээн «Никотиан» пүүсийн агуулахын нэг баглагч асуухад Стефан ууртайгаар:

	— Түүнтэй чинь ах дүүсээд байх юм надад байхгүй!.. гэв. 

	— Хэний хүчээр чи амь зуудаг вэ?

	— Хэний ч хүчээр биш... Өөрөө өөрийгөө тэжээдэг. Баглагч ажилчин доогтойгоор:

	— Арай өөр улсад л очиж ингэж ярь... Эх чинь чамд өглөөний зууш гээд өдөр болгон сүү, бялуу зарц хүүхэндээ бариулаад тавьдаг шүү дээ... Мэдэхгүй юм гэж бодоогүй биз? гэнэ. 

	Түүнийг хажуугаас нь ёврон нударч:

	— Амаа тат! Ямар ч байлаа гэсэн бидэнтэй явж байгаа нь нэр төртэй хэрэг гэж хориглон зогсооно. 

	Үнэндээ ч Стефан ингээд өөрсөдтэй нь эгээ ялгаагүй аюулд ордог л юм бол хуурамч амьтан биш байж таарна гэж хүн болгон санааныхаа угт санаж явжээ. Максыг ч гэсэн эхлээд итгэхгүй л байсан. Харин жинхэнэ эр хүний ёсоор үхсэний нь хожим мэдсэн билээ. Гэтэл баглагч ажилчин мөчөөгөө өгөхгүй, зөрүүд зан гарган:

	— Өглөө болгон үет бялуу зооглодог иймэрхүү юмнуудыг мэдэхгүй биш!.. гэв. 

	Харин тэр хэчнээн, юу ч гэж яриад Рединготын бага хүүгийн эсрэг хэнийг ч хандуулж чадсангүй. Стефан энэ үеэр хүн бүхний урам зоригийг сэргээн, дуудан дагуулж байлаа. Тэрээр бусад ухуулагчдын ярьдаг хэлдгийг л ярих боловч үг хэл нь чадалтай, уран хурц, ойлгомжтой ажээ. Зарим хүн алга ташиж, зарим нь хөхүүлэн хашхирах агаад талбай чиглэсэн олны эмх замбараагүй цуваа улам бүр шийдэмгий боллоо. Ахлагч цагдаа одоо ердөө л ажилчдыг зогсоон саатуулж үүргээ биелүүлэх гэж хичээж байгаа дүр үзүүлнэ. Эрх тушаалын доорх хүмүүсийн нь үй олныг хориглон зогсоох гэсэн оролдлого ажил хаягчидтай инээд хүрэм хөөцөлдөөн болж хувирлаа. Ажилчдын зарим нь тэднийг шоолон:

	— Гөлөгнүүд минь ээ? Хөлд битгий тороод бай!

	— Та минь гутал чинь тоос шороо болчихлоо!.. гэхэд зарим нь хорон гашуун үгээр ичээх гэж оролдон:

	— Ичээч, та нар минь... Зүсэм талх, мянгахан левийн төлөөнөөс ах дүү нараа буудна гэдэг чинь юу гэсэн үг вэ?.. гэхэд цагдаа нар гайхаш барагдан:

	— Тушаал байна газар яая гэх вэ?.. хэмээн биесээ цагаатгана. Тэгэхэд нь хэн нэг хүн инээж:

	— Тушаал ямар хамаатай юм бэ?.. Та нар тэгвэл галт тэрэг доогуур орж хэвт гэвэл хэвтэх хэрэг үү? гэхэд, өөр нэг хүн:

	— Та нар минь яасан тэнэг улс вэ? Амь насаа бодоход яана!.. Юуны төлөө гэж хүүхдүүдээ өнчрүүлэх хэрэг вэ? Баячуулын эд хогшлын төлөө л шүү дээ? гэнэ. 

	Цагдаагийн бүхэл бүтэн салаа ажилчдын шахалтад ухарна. Удирдлагын доторх хүмүүс нь ийм арчаагүй байр байдалд ороод байгааг байцаагч харчихвал өөрийг нь шууд ажлаас халуулах рапорт оруулна гэж бодсон ахлагч цагдаа дотроо ичив. Харин ахлагчийн байр байдал нь эрх захиргааныхаа хүмүүсээс доожоотойсоод байхаар юмгүй байлаа. Тэрээр арчаагүй, аргадсан царайтай, харин тэгэхдээ ах дүү хоёрын хооронд ямар нэг холбоо сүлбээ бий гэж ягштал бодсоор:

	— Ноёнтон Морев гуай ингэж яаж болох вэ? хэмээн үглэнэ. 

	Юу ч хийж чадахгүй болсноо нэгэнт мэдсэн ахлагч одоо харин ядахдаа Стефанд аль нэг талаар тус хүргэж байгаагаа мэдүүлэхийг хичээнэ. Тэрээр боолын ёсоор:

	— Ноёнтон Морев гуай минь та ойлгооч дээ?.. Би таныг л бодсондоо буудахгүй байна... Таны ах бол ёстой нэр хүндтэй болгар хүн... Ингэлээ гээд ажлаас минь хална. Би гэдэг амьтан албан ажлаасаа хагацах юм хийж байна шүү дээ гэж үглэнэ. 

	Стефан болон бусад ажилчид инээлдэв. Ингээд үй олон ажилчид талбайд тулж ирээд, бүслэлтийн цөөн цагдаа нарт огт саатсангүй, үерийн ус шиг хуйлран орлоо. 

	Ажил хаягчид талбай дээр өөрсдийг нь тараан хөөж хүч хүрэх морьт цагдаа нар алга байгааг үзээд, сэтгэл уужирч соёлын байрны өмнө хошууран зогслоо. Талбай тойрсон байшин барилгын тагт, цонх болгон дээр сонжуур зан нь хөдлөхийн зэрэгцээгээр өөрсдийн биед аюул осолгүйг бодохоос сэтгэл таатай байгаа хийх юмгүй хүмүүс овооролдон харагдана. Тэдний хувьд талбай ажил хаягчид, цагдаа нар, ховор сонин сэтгэл хөгжөөж, хөдөө газрын уйтгар гуниг тайлж чадахуйц үзэгдэл үзүүлэх ёстой тайз мэт санагдана. Харин ийм үзэгдэл бол ширүүн цаг ойртож байгаагийн шинж тэмдэг бөгөөд тэр цаг хамгийн түрүүнд өөрсдийн нь амар жимэр амьдралыг бусниулна гэдэг бодол эдгээр амгалан тайван хүмүүсийн нэгний нь ч толгойд орсонгүй. Соёлын байрны дэргэдэх гуанзны цонхны цаана улс төрийн стратегич нар болох сул цалинтангууд, биллиард табло, мониксын аваргууд болох хийх юмгүй сэхээтнүүд, өглөө рулетка14 тоглож, орой хайр дурлал үүсгэж азаа туршихын түүс болж эрт сэрсэн нижигнэсэн залуучууд гэгчийн тоонд ордог хэдэн булбарай жаал шавааралджээ. Рединготтой үзэл санаа яв цав нийлдэг бөгөөд энэ хотын шинэ эх орончдын онолч, биллиард давхар цохихдоо гарамгай хүн гэж алдаршсан эмийн сангийн эзэн хүртэл үе мөчний өвчнөө эмчлүүлэх гэж Софиягаас ирсэн эрүүлийг хамгаалах яамны танил түшмэлүүдийнхээ нэгтэй нэг өрөг биллиард тоглож хялбархан алдар нэр зүүхээсээ татгалзав. Тэр хоёр талбай дээр хавьгүй сонин юм болохыг харахын тулд тоглоомоо орхижээ. Хоёр түнш цонхнуудын нэгний ард шавааралдсан хэсэг хүмүүсийн хойно очиж зогсоод олны ярианд оролцов. Гитлерийн цаашдын ажиллагааг таалцахыг эс тооцвол, хийх юмгүй сэхээтнүүд, сул цалинтангуудын өдөр тутмын ярианы гол сэдэв нь«улааны аюул» байсан билээ. Энэ талаар тэд уг аюул өөрсдөд нь ойрхон, биетэй бодитой санагддаг ч болоод тэр биш, тийм аюул гарцаагүй дайрдаг юм гэхэд ямар нэг юмнаасаа хагацахдаа болоод ч тэр биш, харин уг сэдэв сонины хуудаснаас салахаа больсон болохоор л ингэж их ярилцана. 

	Ажил хаягчид соёлын байрны өмнө бөөгнөрснийг харсан гуанзны гийчдийн сэтгэл түгшив. Юу гэвэл эмх замбараа алдагдвал ажил хаягчид гуанзаар пиг дүүрч мэдэх бөгөөд ингэвэл моникс, табло тоглоомын нь аз хийморийг бузарлаж, Гитлерийн цаашдын боломжийн тухайн дуусгаагүй дутуу орхисон амттай ярианд нь саад болох юм. Чухам дээрээ өчүүхэн дорой эдгээр хүмүүс сүртэй ширүүн үйл явдлыг бус зөвхөн түүний тухай яриа хөөрөөг л сонирхож байжээ. 

	— Холион бантангаа хутгана даа!.. Харж л байгаарай! гэсэн сул цалинтны нэг, тооны ухааны багш байсан хүн хэлээд, өөрөө тэр «холион бантанг» олигтойхон харахын тулд хавчдаг саравчаа нусны алчуурын сэжүүрээр арчиж зүлгэнэ. 

	— Юу л бол! Одоохон эднийг хөөж тараана хэмээн эмийн сангийн эзэн хэнэггүй царайлна. Тэгэхэд нь багш байсан хүн:

	— Ийм олон хүнийг хөөж тараах ч амаргүй л хэрэг дээ гэнэ. 

	Энэ бол буурал үстэй, цагаан сахалтай, бие жижиг, ариг нямбай байрын өвгөн байлаа. Дөчин жилийн турш тооны ухааны үүднээс хүйтэн цэвдэг дүгнэлт хийж сурчхаад энэ нь одоо Гитлерийн болгарчуудад зэхэж байгаа аугаа их ирээдүйд итгэхэд нь саад болно. Эмийн сангийн эзэн эгдүү нь хүрсэн янзтай:

	— Цагдан сэргийлэх юу хийхээ мэднэ!.. Түүнээс гадна манайд бас цэрэг бий гэхэд нь:

	— Цэрэг дуудаад сайнаа үзэх юм юу байна вэ? гэв. 

	Эмийн сангийн эзэн хэрэг тохиолдвол гарах арга бодон лангууны цаад талын үүд рүү түргэн хяламхийгээд, тэр даруй өнөөгийн байгууллагыг дайрах завшааныг шүүрэн авч:

	— Ноёнтон Дешев та юу хүснэ вэ, ардчилал уу?.. Ардчилал нь тэгээд энэ л шүү дээ?.. Ажил хаялт, эмх замбараагүй байдал, ангийн хорсол зэвүүцэл... Бүтээлчээр хөдөлмөрлөхөөс л бусад бүх юм байна... гээд, зөөгчийн авчирч өгсөн хэсэгхэн рахат—лукумыг15 хоёр хуруугаараа чимхэн авч үмхээд зажлах зуураа, — Тийм шүү дээ, бүтээлч хөдөлмөрөөс бусад бүх зүйл л байна!.. Европт зөвхөн германчууд л эмх журам тогтоож чадна гэнэ. 

	Малигар тарган, сахал самбааг нь мөлчийтөл хуссан шаазан шиг гөлгөр нүүртэй энэ хүн тавин хэдтэй гоонь эрийн хуучны хээнцэр зангаар хувцаслажээ. «Байер Майстер—Луциус» пүүсийн ерөнхий агент болж, эмийн сангаа борлуулчхаад байшин худалдаж авсан София хот руу шалавхан нүүх сэн гэхээс байж яддаг болсон ажээ. Ингээд рахат—лукумаа идэж дуусмагц аанай бас бүтээлч хөдөлмөрөө магтаад гарав. 

	 

	 

	Байшингийн тагт дээр алмайрсан улс, гуанз дахь мэдээлэгчид талбайд юу болохыг хүлээж байх хооронд телефон утаснуудаар албаны чухал яриа зогсоо зайгүй дамжиж байлаа. Хэсгийн цагдан сэргийлэхэд тамхины агуулах болгоноос түгшүүрт мэдээ ирнэ. Ажилд цаашдын тэмцлийн шалгалтыг давахын тулд хүч чадлаа хэмнээд, тамхи боловсруулах ажлаа нэг их будилаан тарилгүй орхижээ. Хаа нэгтээ л тэгэхдээ их төлөв исээгчидтэй ялимгүй түр тар хийлээ. Учир нь пүүсүүд исээгч ажилчдын өдрийн хөлсийг нэмсэн тул тэд ажил хаяхаас татгалзжээ. Гэтэл агуулахын захирлууд дарга нарынхаа тушаал заавар ёсоор цагдаа нарыг нэн олигтойхон хөдөлгөхийн тулд мөргөлдөөн болгоны хэмжээ далайцыг сүр бадруулан, ялимгүй будилааныг ихэд дэвэргэж байлаа. Ажилчид македон харуулуудыг зодоод, исээгч ажилчдыг хүчээр хөөж гаргасан «Жебел» пүүсийн агуулахын захирал хэсгийн цагдан сэргийлэхийн даргад нутгийн цагдаа нар ер нь хувийн өмчийг хамгаалах санаатай байна уу, үгүй юү, аль эсхүл Софиягаас тусламж гуйх хэрэгтэй болж байна уу гэж омогджээ. Сэргийлэхийн дарга байцаагчдаа, байцаагч нь ахлагч цагдаадаа уураа гаргав. Ингээд «Жебел» пүүсийн агуулах руу морьт суман илгээж, тэд нь исээгчидтэй түр тар хийсээр ядарч, санаагаар зэгсэн унаад байсан хоёр зуугаад ажилчдыг хөөж тараав. Харин морьт суман эндхийн ажил хаягчдыг баллахдаа хамаг цагаа алдаж, «Никотиан» «Дорнодын тамхи» «Цагаан тэнгис» пүүсийн агуулахуудын ажилчдад талбай тийш саад тотгор багатай очих боломж олгожээ. Тийшээ бас бусад агуулахын ажил хаягчид ч өнгөрчээ. 

	Ажилчид талбайд цуглачихсан хойно хэсгийн дарга байцаагчийг утсаар дуудаж, муу хар новш гэж хараав. Цагдан сэргийлэхийн дарга бие жижиг, халзан толгойтой бэлтгэл офицер бөгөөд улс төрийн, засаг захиргааны, түүнээс гадна бас македончуудын ажил явдлаас болж албан тушаалаас огцрох вий гэж айна. Тус хотын цагдан сэргийлэх юу ч хийхгүй байна гэж тамхины худалдаачдын эвлэлийн ерөнхий хороо яаманд гомдол мэдүүллээ хэмээн Софиягаас тун саяхан утасджээ. Талбай дээрх улс амьтан улам бүр олширч байгааг тасалгааныхаа цонхоор харж суугаа мань дарга нэг үе багтарч. унатлаа уурлаж баахан дэмий тушаал буулган, нэг үе айсандаа болж мэл гайхан, гар унжуулна. Харсаар байтал нь ажил хаягчид засаг төрийн нэр хүндэд харш коммунист лоозон өргөж, шууд буудаж байвал зохих нэг өөдгүй юм бүжгийн байрнаас гаргасан ширээн дээр авирч гараад, хортой үг урсгаж эхлэв. Пүүсүүдийн захирал нар, хотын улс амьтан, хотын дарга, гарнизоны дарга, Гурлё жанжин юу гэх бол гэж бодохоос цагдан сэргийлэхийн дарга гол нь гонсойно. Коминтерны тагнуул төлөөлөгчдийн эсрэг юу ч хийх чадал мөхсийг нь хотоороо мэдсэн нь энэ билээ!.. 

	Гэвч цагдан сэргийлэхийн дарга морьт суманг талбай руу яаралтай ир хэмээн тушааж цагдаа давхиуллаа. Морьтой цагдаа уг тушаалыг амаар дамжуулах ёстой байсан боловч нөхдөө эрж «Жебел» пүүсийн агуулах руу давхисан, энэ үеэр цаадуул нь албан үүргээ бодсон, дур нь хүрсэн нийлээд австрийн худалдааны төлөөлөгчдийн газрын агуулах руу шуугьж очсон боловч ажилчид нь ажил хаяагүй учир агуулахын дарга инээд алдан угтсан ажээ. Ийнхүү дэмий гарзадсан арван минутын хугацаанд талбай дээрх байр байдал тэвчиж суухын аргагүй болж, цагдан сэргийлэхийн дарга арга буюу эцсийн нэг аргыг шүүрч авав. Тэрээр Чакырыг дуудуулж, цагдан сэргийлэхийн захиргаа хамгаалж байсан цагдаа нарын хүчээр цугларсан олныг хөөн тараах тушаал өглөө. 

	Чакыр уруулаа тас жимийн, уруу царайлан зогсох агаад цагдан сэргийлэхийн хэлтсийн дарга солиорсон бололтой санагдсанд амьдралдаа анх удаа:

	— Ноён дарга минь!.. Энэ удаа бүтэхгүй зүйл гэж татгалзав. Цагдан сэргийлэхийн дарга уур нь шатаж:

	— Юу? гэж бархирсанд, Чакыр эрс, ялимгүй эгдүүцсэн дуугаар:

	— Бүтэхгүй!.. Бүрэн зэр зэвсэгтэй ч байлаа гэсэн хорин хүн бүтэн хагас мянгаад хүнийг яаж хөөж тараах вэ дээ?.. Морьт суманг хүлээх хэрэгтэй гэхэд дарга хагартлаа уурлаж

	— Юу?.. Хулчийж байна уу?.. Чамд би тушааж байна!.. Софиягаас ингэж тушаасан юм, мэдэж байна уу?. Пүүсүүд биднийг зүгээр сууж байна гэж сайдад гомдол мэдүүлээд байна... Зүрхээ зүсүүлсэн муу золиг!.. Айгаад байгаа юм бол албан тушаалаа өөр нэгэнд нь шилжүүл!.. гэж бархирав. 

	Чакыр хэсэг зуур хөдлөлгүй зогсоод, даруй өсгий хавсран ёсолж, үүд рүү зүглэв. Түүнтэй дээд дарга нар хэзээ ч ингэж ярьж байгаагүй, албан тушаалаар нь хэн ч ингэж дайрч байсан удаагүй билээ. Албан тушаалаа өөр нэгэнд шилжүүл гэнэ шүү!.. Тэгнэ байх аа!.. Пүүсүүд сайдад юу ч хийхгүй байна гэж гомдол мэдүүлсэн гэнэ ээ!.. Яасан булай амьтад гэгч вэ?.. Яасан өөдгүй амьтад вэ?.. Үнэхээр ийм булай, өөдгүйг нь бодохоос албан үүрэг хариуцлага бодсоор байгаад нэг хэвийн болчихсон ухаан санаа нь үл мэдэг цэлмэж нэг л хачин үймэрч, үнэн хэрэг дээрээ цагдан сэргийлэх аль эртнээс цагдан сэргийлэх биш пүүсүүдийн дуулгавартай хамгаалагч болж хувирсныг гэнэт ухаарч гонсойв. Хотод бараг долоо хоног болгон л хүн амины хэрэг гарч байна. Алж талдаг эзэн нь хэн бэ? Гурлё жанжны хүмүүс гэдгийг хэн бүхэн мэдэх шүү дээ. Гэтэл тэднийг баривчилдаг зүрхтэй хүн байна уу? байхгүй. Цагдан сэргийлэх гэдэг чинь ийм байдаг юм уу?.. Энгийн тагнуулууд гэж өндөр цалин пүнлүүтэй баахан юмнууд байна. Замаа алдсан архины лүүнүүд, завхай зайдан тэд нарт ер нь улс амьтныг коммунист гэж гүтгэн хууль бусаар баривчилж зовоож тарчилгахаас өөр хийж байгаа юм юу байна вэ? Цагдаа гэж ийм юмнуудыг хэлдэг хэрэг үү?. Саяхны нэг мөргөлдөөнд шархадсан нэг нөхөр маань сэхэхгүй байх. Энэ бол Чакырын нэг нутгийн ядуу эр бөгөөд хоёр хүүхэд нь тэтгэврийн хэдэн мөнгөөр нь л амь зуух болдог байх даа. Энэ цагдаа тэгээд хууль зүй сахиулах гэж яваад амь алдаж байгаа нь энэ үү?.. Пүүсүүдээр цалин хөлсөө нэмүүлэх гэж шаардах нь аргагүй ажил хаягчдыг тараах гэж яваад л золиос болсон хэрэг шүү дээ... Одоо харин өөрийг нь хэдхэн хүн дагуулаад, ажил хаягчдын өмнөөс оч гэж тушааж байдаг байна!.. Ингэхэд ер нь цагдаа нар жинхэнэ хийх ёстой ажлаа хийхгүй, пүүсүүдийг л аль болохоор их олз ашигтай байлгахын төлөөнөөс амиа өгч байна!.. Өнөөх л пүүсүүд!.. Хүмүүсийн амь нас, нэр төр гэдэг юм огт хамаагүй юм шиг, юм болгон л пүүсүүдийн төлөөний болж таарч байна. Төр гэдэг маань өнөөх л пүүсүүд шүү дээ!.. Чакырын ухаан санаа улам цэлмэг саруул болж байлаа. Зугуухан, эв дүүгүй ухан бодох боловч ухаан бодол нь ялих шалихгүй зүйлсээс ерөнхий дүгнэлтэд шилжиж байв. Төрийг далдуур захирдаг ямар нэг далдын хүч байна. Худалдаачид, үйлдвэрийн болон банкны эздийн хооронд ямар нэг холбоо, тэгэхдээ засгийн газар, цагдан сэргийлэх, армийг эрхэндээ оруулсан, бүхнийг шийдэж, чиглүүлж байдаг, эрх дархаа алдахгүйн тулд тонон дээрэмдэх боломжоосоо хагацахгүйн тулд яахаас ч буцахгүй ямар ч арга хэрэглэхээс сийхгүй холбоо байна. Энэ үл үзэгдэгч холбоо болон энэ бүхнийг толгой дээр суусан далдын хүчний нэг тасархай бол Рединготын дунд хүү. Пүүсүүд олон зуун саяын орлогоосоо өчүүхэн хэсгийг илүүчлээд цалин хөлсөн дээр нэмэр болгочих огт боломжгүй гэдэг үгэнд үнэмшиж суух эрүүл ухаантай хүн ер нь байх уу даа. Тамхины баян тарган эзэд бараг хааных шиг орд харшид сууж, лимузин машинаар давхиж, айл амьтны өрх гэрийн нэр төр бузарлаж байхад гэж Иринагаа санан ууртаа салганан чичирч, ажилчид ямар ч эрх мэдэлгүй өлсөн харангасаж өвчин эмгэгт баригдан үхэж байна гэж Чакыр бодов. Олонх намын толгойлогчид пүүсүүдийн ерөнхий хороонд багтдагийг, сайд генералууд «Никотиан» пүүс тамхийг нь худалдаж аваад, ашиг орлогоосоо хумсын чинээхнийг чулууддаг төлөөний хүмүүсээрээ дам зуучлуулж үйлдвэрлэлд оролцдогийг мэдэхгүй хэн байна. Худалдаачид, банк үйлдвэрийн эзэд, сайд генералууд бие биесийг түшиж дэмждэг бөгөөд тэдний далдын хар хүч аварга том наймалж шиг эрх дархтай, үнэнч дуулгаварт олон мянган тэмтрүүлээрээ бүх хүн ардыг базаад, олз ашгаа улам нэмэгдүүлэхийн тулд тэднийг германчууд руу түлхэж байгааг мэдэхгүй хэн байна. Германчуудын гараас өөдтэй юм харах хэрэггүй. Чакыр өнгөрсөн дайныхаа туршлагаар сайн мэдэх билээ. Ахлагч цагдаа энэ бүгдийг аль эртний ухаардаг болсон боловч чухамхүү коммунистуудын ярьдаг зүйл учир өөрөө өөртөө шууд ингэж дэлгэж зүрхэлдэггүй байжээ. Харин одоо далдын хар хүч ганц охины нь нэр нүүрийг бузарласан хойно, өөрийг нь хориодхон цагдаа дагуулаад, өлсөж зовохын туйлд хүрсэн бүтэн хагас мянган хүний өөдөөс оч гэж тушаан гарцаагүй үхэлд хөөсөн хойно энэ бүгдийг улам сайн ухаарлаа. Идэх хоолноосоо хагацахаас айж, ийм биелэх үндэсгүй тушаал өгсөн цагдан сэргийлэхийн даргад ч гэсэн буруу өгөх арга бас алга! Яагаад гэвэл хотын цагдан сэргийлэх хэлтсийн даргын толгой дээр мужийнх, мужийнхны дээр нь сайд, сайдынх дээр нь засгийн газар, засгийн газрынх дээр нь эрх мэдэлдээ бүхнийг атгасан бөгөөд өрөвсөх өчүүхэн ч сэтгэлгүй далдын хар хүч суудаг хэрэг шүү дээ!.. Чакыр ингээд хэрдээ овоо амьдралтай, усан үзмийн цэцэрлэг, тамхины тариалантайн дээр тосгонд товхийсэн аж ахуйтай хүн хэр нь одоо дагуулаад явах ёстой болж байгаа бусад цагдаа нар нь ч тэднийг амь нас алдлаа гээд сохор зоос ч чулуудахгүй агаад олз ашгаасаа өөр юм боддоггүй энэ далдын хар хүчний өчүүхэн зарц нар, хэдхэн левийн хойноос гар сарвайдаг хөлсний улс болохоо сая гэнэт ухаарлаа. 

	Чакыр эрх захиргааныхаа хэдийг дагуулсаар цагдан сэргийлэхийн захиргааны өмнөх явган хүний замд ороод хүнд бодолдоо дарагдан хэсэг зуур зогсохдоо гөлөрсөн харцаар алсын хаяаг ширтэв. Хөх мөнгөн тэнгэр, гэрэлт шар нарны дор цугларсан олон ялалтын баяр хөөр болно. Ажилчид ингэж цугларч чадалгүй, илтгэгч нар нь тэднийг эрх жаргалт, элбэг баян амьдралын хүсэл мөрөөдлөөр ингэж урам зориг оруулах боломж алдаад мөн ч удсан даг аа!.. Нарийн ишинд улаан далбаа уяж гэрээсээ цамцан доогуураа хийж нууцгайхан авч гарсан хэдэн коммунист залуучууд одоо түүнийгээ гозолзуулна. Ажилчид хүч чадалтайгаа лавтай мэдээд, түүндээ бахархаж байлаа. Илтгэгч нарын үг тэдэнд өөрсдийгөө эс баясах сэтгэл төрүүлж ажилчин анги зөвхөн ганц талхны төлөө биш, өөр бас нэг хавьгүй чухал, нийт хүн төрөлхтөнд аз жаргал авчрах аугаа их зүйлийн төлөө тэмцэж байгааг ухаарахад нь тусалж байв. Хаврын ханагар сайхан энэ өдөр хүн бүхний сэтгэлд ядуу зүдүү хүн нэг ч байхгүй болох, хамаг пүүс, агуулах өнөөдөр зэвсэг барьсан зарц нартаа ажилчдыг бууд гэсэн тушаал өгөөд сууж байгаа хэдхэн цөөн мангасынх биш харин нийт дундын өмч болсон байх, шинэ амьдралын итгэл найдвар төржээ. Илтгэгч нарын үгс улам бүр цогтой цуурайтаж, ажилчдыг бүүр ч зориг хүч оруулна. Тэдний энэ үгс ядуучуудаар зогсохгүй, хажуугаас хараад зогсож байгаа тарган цатгалан хүмүүс, түүгээр ч барахгүй хувь заяаныхаа талаар хийх юмгүй наргин цэнгэгчдийн дотор ч үнэн шударга ёсны ямар нэг хүсэл эрмэлзэл төрүүлжээ. 

	Тооны багш явсан сул цалинт хүнийг юм бодсон янзтайгаар:

	— Ажилчид гэдэг чинь амаргүй их хүч шүү!.. гэхэд нь гуанзны салхивчийн сэнс засаад, шатаар бууж явсан монтёр

	— Зөв юм хийж байна... гэнэ. 

	Энэ үеэр өөрийн дарга, тосгоны малын эмчээс хүлээж авсан элдэв эм, тариа ачсан хоёр дугуйтаараа талбай дундуур өнгөрч явсан хэсгийн малын эмч нам дуугаар:

	— Нөхөд минь, зоригоо чангал!.. гэж ажил хаягчдыг зоригжуулав. 

	Тэрээр ихэнх агрономч, малын эмч нарын нэг адил сэтгэлийнхээ гүнд коммунист хүн буюу наанадаж л ажилчдад талтай ажээ. 

	Тэгэхэд нь баглагч ажилчдын нэг нь нөхөрсгөөр: Сайн байна уу эмч ээ! Өлсгөлөн биднийхээ амжилтын төлөө элэг сорслоорой!.. гэв. 

	Малын эмч тосгоныхны олон малд боомоос сэргийлэх тарилга хийж буй хэдэн нөхдөдөө очиж туслахаар хөдөөгийн замд гарч явааг нь баглагч ажилчин яаж мэдэх билээ. Гэтэл энэ бол малын эмч хүний хөлс асгаруулдаг хүнд хүчир. аюул осолтой ажил. Иймдээ ч тэр өөр шигээ хөлс асгаруулдаг ажилчид, тариачдад талтай бөгөөд харин лимузин машинаараа хажуугаар шуугьж өнгөрөхдөө муу морь тэрэг хоёрыг нь шороогоороо булдаг эздийг бол үзэн яддаг байлаа. 

	Соёлын байрны гадаах цэцэрлэг дотроос сүрэг бор шувуу үргэн нисэв. «Никотиан» пүүсийн ажил хаягчдыг саатуулах гэж дэмий баахан оролдсон цагдаа нар цугларсан улс амьтнаас холхон, талбайн нөгөө талд бөөгнөрөх агаад морьт сумангаа хотын зах руу хааш нь ч юм бэ цөлсөн байцаагчийг ууртайяа хараан зүхнэ. Саяны ноцолдооны дараагаар цагдаа нарын нүүр царай нь ч, мундир нь ч зэгсэн үрчгэр харагдаж байлаа. Тэднийг командалж явсан нөгөө цайвар шар ахлагчийн погоон ханзарч, хэдэн товч тасарсан ажээ. Шинэ тушаал заавар дуулахаар цагдан сэргийлэхийн захиргаа руу гүйж явсан гэр ахлагч Чакыртай зөрөхдөө мэндэлсэн ч үгүй. Энэ хоёр ахлагч дотроо бие биесийг дайсагнадаг байжээ. Залуу нь энгийн тагнуулуудтай архидах дуртай бол ахмад нь үүнд нь дургүйцнэ. Чакырыг шинэ шинэ бараан бодолдоо дарагдаад хүмүүсээ дагуулан, цугларсан олны зүг явж байх зуур цагдан сэргийлэхийн даргын бачимдсан дуу нээлттэй цонхоор хадав. Хотын дарга, пүүсүүд, жанжин Гурлё юу ч хийдэггүй гэж ховлоно хэмээн айсандаа галзууртлаа уурласан дарга:

	— Давшаад!.. Бүгдийг нь хөөж тараагаад!.. Буудаад!. гэж хашхична. 

	Чакыр ба түүний хүмүүс ингэж хашхирч байгааг нь тоосон шинжгүй, тааваар гэлдэрч байв. Тэд тамхины пүүсүүдийн олз ашгийн төлөөнөөс өөрийнхөө амь насыг гарздах эрхгүй ямар нэг бузар хар хүч өөрсдөд нь тушаагаад байгааг хэцүү энэ цаг мөчид ухаарсан юм шиг байв. Цагдан сэргийлэхийн дарга өөрөө биш, харин бүхнийг эрх дархандаа барьж, захирч, залж байдаг далдын хүч л түүний амаар ингэж хашхирч байгааг Чакыр ч бас ухаарав. Цагдан сэргийлэхийн дарга биш, харин далдын тэр хар хүч л өлсгөлөн олон хүнийг ингэж хөөж тараа гэж тушааж байгаа хэрэг. 

	— Түргэл!.. Хар муусайн хулчгар амьтад!.. Бүгдийг чинь шүүхэд шилжүүлнэ!.. Зөнөг муу адгуус чи турсагаа хайрласаар л байна уу!.. Албан тушаалаа энэнд шилжүүл! хэмээн дарга дахин хашхичихад, залуу ахлагч дуулгавартайгаар:

	— Мэдлээ! гэв. 

	Чакыр давхийн цочиж, ташуурдуулсан юм шиг гэнэт сэхээ орлоо. Сэтгэл санааг нь үймрүүлж байсан саяхны бодол эгшин зуур замхрав. Ухаан санаа нь хачин, тийм гэхийн аргагүй, мохоо тэгэхдээ харин саяхны эсрэг тэсрэг бодлын хямралдаанаас хоёр яс хагацан эл хуль болж түдэлгүй сэргийлэхийн даргын чанга дуунд цочирсон сахилга батач, албанцар арви зан нь хөдлөв. Нөгөө далдын хар хүч зарц нараа тун чадамгай ийм болгож сургасан хэрэг. Чакыр одоо сэргийлэхийн дарга намайг айж байна гэж бодоод албан тушаалаа өөр хүнд шилжүүл гэж тушааж байна шүү гэдэг ганц бодолд автжээ. Би айж байна гэж үү дээ?.. Юунаас тэр вэ?? Тэр ч арай үгүй юм байх аа!.. Чакыр хүдэр ханхар цээжээ төвийлгөж ташуураа чанга атгав. Олон жил алба хааж сургуультай болчихсон, тэгээд бас нэр нүүрээ хайрлах сэтгэл нь саяхан эрүүл саруул ухаантай хүн байсан түүнийг дахиад дуулгавартай автомат болгож хувиргалаа. Ингээд

	— Байз!.. Хүмүүсээ би өөрөө командална!.. Чи өөрийнхнийгөө аваад зочид буудал талаас ор гэсэнд, залуу цагдаа. 

	— Ноёнтон дарга намайг.. хэмээн татгалзах гэтэл Чакыр:

	— Түргэн тонил!.. гэж бархирав. 

	Ингээд шүгэл үлээж дохио өгөхөд, эрх тушаалын доорх хүмүүс нь эхийн дуу авсан дэгдээхэйнүүд шиг гүйлдэж ирлээ. Чакыр тэднийг эгнэ гэж тушаагаад цугларсан олон руу дагуулан давшив. Талбайн цаад захад гарсан залуу ахлагч ч ингэлээ. Цагдаа нар дахиад давшиж эхлэхийг харсан ажил хаягчид өөдөөс нь зэхэж эхлэв. Бороохой, банз, чулуугаар зэвсэглэсэн ажилчид нүүрэн талд гарч нэг ёсны жигүүр үүсгэн, нөгөө хэсэг дээр нь Симеон гараад үг хэлж буй ширээг хүрээлэн бүслэхэд, үлдсэн хэсэг болох авгай хүүхэн голдуу нь ойролцоох гудамж бараадлаа. Ахлагч цагдаа хэрэм болон зогссон хүмүүсийн өмнө очоод, бөглүү дуугаар:

	— Та минь тарцгааж, гэр гэртээ харьж үз!.. гэв. Тэгэхэд нь нэг хүн. 

	— Чакыр аа, чи баячуулын төлөөнөөс энд ирж юугаа хийх гэсэн юм бэ?.. Үүнийхээ оронд гэртээ харьж, шид модныхоо сүүдэрт архиа балгасан шигээ суу гэсэнд Чакыр хариуд нь:

	— Тэгэхэд ч тэгнэ. Тэгэхдээ харин наана нь та нарын учрыг олно гэв. 

	Ингээд зоригтой тэр эрийг заамдан авч эгнээнээс нь угз татан гаргав. Бие жижиг, тэнхээ чадал муутай тэр хүн гуд татагдан унасан боловч нөхөд нь огт хөдөлсөнгүй. Лут том, хүдэр чийрэг биетэй Чакыраас хэн хэнгүй сүрджээ. Түүнээс гадна Чакыр бол эндэхийн бараг цорын ганц шударга цагдаа бөгөөд хэтэрхий ширүүн дориун хөдлөхөөргүйг нь хүн бүхэн мэдэх билээ. Чакыр нэг ч хүн хөдлөхгүй байгааг хараад:

	— Та минь яах вэ, үзэлцвэл ч үзэлцье! хэмээн хүйтнээр сануулсанд, газар унасан хүн гомдолтойгоор:

	— Чакыр минь намайг нүд нүдээд бай! Нүдэх л гэж хөлс авдаг юм чинь.. гэв. 

	Ингээд түүнийг өндийх гэтэл нь хоёр цагдаа мөрөн дээрээс нь шүүрч авав. 

	Өөр нэг ажил хаягч:

	— Атанас гуай та ичээч!.. Та уг нь ухаантай л хүн сэн гэхэд бас нэг нь:

	— Бид чинь иймээ тиймээ юмгүй, энүүхэндээ цуглаанаа дуусгачихъя л даа гэхэд нь Чакыр өндөр дуугаар:

	— Ноёд минь, болохгүй гэж байна шүү! гэнэ. 

	«Ноёд минь» гэдэг үгэнд нь албанцар ширүүнээс гадна цус урсгахгүйхэн шиг өнгөрөх юм сан гэсэн хүсэл илт сонстов. Чакыр зэвсэг хэрэглэхэд тун дургүй билээ. Одоо ч гэсэн морьт суман удахгүй ирж цугларсан олныг ташуурын хүчээр тарааж болох биз гэж битүүхэндээ найдаад буудах тушаалыг аль болохоор хойшлуулж байлаа. 

	Гэтэл Хар Мика гэдэг хочтой нэг ажилчин хүүхнээс болж байдал гэнэт өөрөөр эргэв. 

	Зэвүү нь буцалсан хүүхнийг:

	— Хөөе, хүний цус сорогч минь!.. Моревийн хүүд охиноо баллуулснаа мэдэхгүй хэвтэж биднийг зодох санаатай ирээ юу гэж хашхирсанд, улс амьтан инээлдэв. Энэхүү мэргэн онилсон сум Чакырын хамгийн эмзэг газарт шигджээ. 

	— Юу гэнэ ээ?.. хэмээн улайрсан араатан шиг хүрхрэхэд нь Хар Мика:

	— Чиний охин янхан шүү дээ!.. гэхэд бусад хүүхэн бах таваа ханатал инээлдэв. 

	Ахлагч цагдаагийн ташуурын сур бүтэн нэг гогцоорч, Хар Микагийн хоолой, цээжийг орооход, хүүхэн дуу хадаалаа. Яг энэ үеэр ахлагч цагдаагийн шуун дээрээс бүдүүн шийдэм тасхийн буув. Чакыр өвдсөндөө царай нь цайрсан хэр нь дуу алдсангүй. Ташуурын сур нь тас няс буун хэн хүнгүй ороолгоно. Үүнийг харсан цагдаа нар бороохойгоо далайн дайрлаа. Олны дунд бөглүүхэн дуу тавин ёолох сонстох агаад талбайн цаад захаас буун дуу хадлаа. Залуу ахлагчийн авч яваа хүмүүс дахиад л гар буугаа сугалжээ. 

	Чакыр энэ үеэр өөрийнхнийхөө хэн нэгийн гэнэт:

	— Ноёнтон ахлагч аа, цаана чинь Спасуна!.. Спасунагаас болгоомжлоорой! гэх дууг сонсжээ. 

	Толгой өргөхөд нь Спасунагийн цус болсон ярвагар царай нүдэнд нь тусав. Ахлагч цагдаагийн толгой дээрээс юу юугүй буухад бэлэн том чулуу атгаж тэнхээ мэдэн гараа далайжээ. Даанч хожимдуу мэдэгдсэн учир Чакырт ухран зайлах санаа төрөх ч амжил болсонгүй. Гэхдээ харин толгой дээрээс нь чулуу яг буухын өмнөхөн нэг цагдаа гар буугаа Спасунагийн бараг цээжинд тулгаж байгаад буудахыг харжээ. Чакыр газар өнхрөн унаж, цээж рүүгээ буудуулсан Спасуна дээрээс нь тээж ойчлоо. Цугларсан олон сандран үймэрч хэсэг зууртаа учраа ололгүй эргэлзэж байснаа галт тэрэгний буудал руу очдог цэцэрлэгт гудамж уруудан хуйлран гүйлдэв. Цагаан хөөс цахруулсан морьт суман талбай тийш давхин айсуй. 

	ТАМXИ - 4 (e-nom.mn)

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

Заметки

		[←1]
	 Тусгай хөлөг дээр тоглодог нэгэн зүйл тоглоом. 




	[←2]
	 Якобин — хөрөнгөтний ардчилсан үзэлт хувьсгалч хүн. Францын 1789 оны хөрөнгөтний хувьсгалын үеэр байгуулагдсан улс төрийн байгууллагыг түүний байрлаж байсан Парисын Якобин сүмийн нэрээр нэрлэжээ. (Орч. )




	[←3]
	 Булай юм (германаар) гэсэн үг




	[←4]
	 Пайсий Хилендарскийн нэрээр нэрлэсэн хөрөнгөтний националист байгууллага. Пайсий Хилендарский (1722— 98) Хилендарский хийдийн лам хүн бөгөөд болгарын соёл үндэсний сэргэн мандалтын нэрт зүтгэлтэн юм. Болгарын ард түмэн тусгаар тогтнож, биеэ даан хөгжихийн төлөө тэмцэлд уриалан дуудаж байжээ. 




	[←5]
	 Болгарын коммунист намын 1927 онд байгуулагдсан хууль ёсны байгууллага




	[←6]
	 Улаан буудай, шар будаагаар исгэсэн ундаа




	[←7]
	 Анкара хотын эртний нэр. Ангорын нохой буюу мигуй гэдэг амьтан байдаг (Орчуулагч)




	[←8]
	 Ажил хаялт саатуулагч хөлсний этгээдүүд.




	[←9]
	 Ребекка!.. Нааш ир!.. (испаниар)




	[←10]
	 Ребекка, эхнэр ээ, нааш ир!. (испаниар)




	[←11]
	 Юу гээ вэ?.. (испаниар)




	[←12]
	 Энд бай!.. (испаниар)




	[←13]
	 Димитрий Николаевич Благоев (1855— 1924) Болгарын «нягтчуудын» хувьсгалт намыг үндэслэн байгуулсан, жолоодогч (орч.)




	[←14]
	 Рулетка — нэгэн төрлийн тоглоом.




	[←15]
	 Рахат—лукум — нэг төрөл боов.

